
	ТАЛЫН ЗУЛДАРГАНА - 1

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1988 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗСБНА Халимаг улсын төрийн шагналт зохиолч Алексей Бадмаевын “Талын зулдаргана” хэмээх энэ роман нь халимгийн ард түмний түүхэн хувь заяаг хэдэн арван жилээр буюу манай зууны эхнээс гучаад оны үеийг хүртэл уран сайхны аргаар үзүүлсэн том хэмжээний бүтээл юм. Зохиолч халимгийн ард түмний дунд яригддаг домог, туульсыг ашиглан уг зохиолоо улам сонирхолтой болгосон байна.


НЭГДҮГЭЭР ХЭСЭГ

	
НЭГДҮГЭЭР БҮЛЭГ

	1

	Тал... төөнөм халуунд хуйхлагдаж, салхинд үлээгдсэн, аварга том эсгий дэвссэн мэт намуун тэгш тал аа. Тал азарган бороонд нэг биш удаа нэвчтэлээ норж, дахин гандаж хатдаг, өвөг дээдсийн минь бодлогошронгуй буурал тарчиг газар нутаг бил ээ! Тал хэчнээн их баяр баясгалан хэчнээн гашуун нулимс, хэчнээн хүний цус, хүйтэн хөлсийг үзэж үеийн үед өөртөө шингээгээ бол!.. Одоо ч гэсэн тэр тал яахын аргагүй хүнд хөдөлмөрт туйлдаж мартагналд умбасан хүн мэт байх бөлгөө.

	Өвс ногоо хатаж хорчийн, шувууд тэнгэрийн уудамд тээ тэнд хөвөх сэмжин үүлэнд хүртэл хөөрч шингэн далд ороод тэдний дуу чимээ таг чиг болжээ. Онгож гандсан, салхинд хийлэгдсэн хөшиг гэлтэй тэнгэр ч хүртэл өөрөө мөн тийм өнгө зүсгүй уудмын дээр уйтгартайяа зэгэлтмүй. Армаг тармаг арсайх ногоон дунд алагдаахай ч, зурам ч үл үзэгдэнэ. Тэгш талын дээр ялагдсан баатрын үлдээсэн дуулга адил үзэгдэх толгой дээр халуунд хошуугаа ангайн өд сөдөө өрвийлгөн суух элээнээс өөр юм үзэгдэх нь үгүй. Бас хаа нэгтээ, бүр алсад зэрэглээтэх манант тэртээд талын жигүүрт эзэн болох ганц бүргэд зугуухан эргэлдэн гарч ирнэ. Гэвч шал дэмий улайсандаа ядарсан тэр бүргэд аль ч талдаа ямар ч олз омог олж хараагүйдээ гунигтайяа доошилно.

	Бурханд мартагдаж, аргалшгүй байдалдаа автсан дүнсгэр нутаг! Эргэн тойрон анир чимээгүйн эргүүлэгт умбасан дүлий дүнсгэр уудамд цаг үе зогссон мэт нам жим ажээ.

	Тэгтэл тэрхүү нам жимийг морин төвөргөөн сэрээж толгодын цаанаас хоёр морьтой хүн гарч ирлээ. Хээр халтар азаргатай нэг нь түрүүлэн давхих нь ойртох яагаа ч үгүй гол руу, голын гарам руу яарсан мэт.

	— Вадим аа, яарах хэрэггүй! Эцгийн хэлснийг мартчихаа юу? Тал аюултай шүү! Үе үе намаг байдаг!.. Гол нь хол урсдаггүй! гэж яльгүй хоцорч яваа нь түрүүлж яваагаа дуудлаа.

	— За өнөөх чулуу чинь энэ байна. Дэллэсэн зэгс харагдаж байна! Тэр зэгсний цаана өнөөх нуурын хоолой байх ёстой гэж Вадим хэмээн дуудуулсан залуу хариуллаа.

	Тэд алсаас харлан дэллэж харагдах зэгс хүртэл, замыг нь цэлийх хөх ус хаатал хагас цаг хэртэй давхилаа.

	Вадим ханцуйгаараа нүүрээ арчин морио амсхийлгэлгүй давирав. Хээр халтар азарга нуурын тунгалаг мандлыг хөөсрүүлэн, өргөн биш татуургаар туучиж эзнээ нөгөө эрэг дээр түдэлгүй гаргалаа.

	Өндөр нуруутай, сэвхтэй гонзгой царайтай Вадим тарианы сүрэл шиг өнгөтэй, дух руугаа унах зөөлөн үсийг үе үе засан нөхрөө хүлээв. Харин нөгөөх нь нөхөртөө уурласан ч юм уу, эсвэл зүгээр идэр залуугийн адайр зангийн харгайгаар ч юм уу, гэнэт унаж явсан хар азаргаа ташуураараа ороолгоход хүлэг нь дээш цамнан, хоёр дахь ороолгосны дараа хамраа тачигнуулан эргээс ус руу хулмалзан орлоо.

	— Хөөе, Борис оо, юунд азаргаа гомдоогоод байгаа юм бэ? Наад хар чинь өширхсөндөө чамайг усанд үйж мэднэ шүү гэж эрэг дээр гарч яваа дагуул руугаа Вадим хашхирлаа.

	Борис хархан хөмсгөө дурамжхан хөдөлгөж, эмээлдээ бат суусан биеэ ганхуулж, газарт эрэмгий буулаа. Тэр нь энэ бүхэн бол түүнд жирийн юм, Вадим шал дэмий санаа зовж байгааг өөрт нь харуулах гэсэн мэт ажээ. Гэвч цонхийтол цайсан царайгаар нь бүх юм зүгээр өнгөрсөнд баярлаж байгааг нь ойлгож болно. Тэгэхэд нь Вадим эвгүй байдлаас нөхрөө гарахад туслахаар яарч:

	— Борис оо, догь, догь! гэж дуу алдаад, — Би байсан бол шуудайтай тариа шиг мориноосоо унах байсан. Харин чи ч моринд гарамгай эр юм аа, эмнэг морийг ч эдэлж чадаж байна шүү гэлээ.

	— Энэний эмнэг ч яамай байна аа? Жирийн л унааны хашин морь гээд Борис мориныхоо хунгийн хүзүү шиг гөлгөр урт хүзүүг нь илэх гэтэл азарга хамраа тачигнуулан ууртайяа үүрсэж, газар цавчлан саяхан ташуурдаж байсан эзнийхээ гараас ихэмсгээр цахдан зайлав.

	— Тэнэг минь, битгий цэцэрхээд бай, май! гээд Борис халааснаасаа ёотон гаргаж догшин харынхаа аманд хийлээ.

	Урьд нь дайлсан зүйлийг дуртайяа авч дахин гар луу тэмүүлдэг азарга энэ удаад ёотонг уруулаараа дурамжхан авч, тэр даруй газар унагалаа.

	— Вадим аа, хараач, уур нь одоо болтол гараагүй байна шүү. Мөн ч ааштай амьтан шүү! гээд Борис дахин илэх гэтэл морь толгой сэгсэрч эзнээсээ ухасхийн зайлав. Түүний булчин шөрмөс нь зангирч гэдэсний нь арьс татваганана.

	— Адуу мал хүн биш ч гэсэн ямар ч шалтгаангүй гомдоовол бас л ааш гаргадаг. Ухаантай сайн морь байна, дандаа ийм бардам бай гээд Вадим хар морь луу очлоо.

	Азарга өөртөө хэлж байгааг ойлгосон мэт тайвширч, болгоомжлон чихээ хулмагануулахаа болив.

	— Чи бас энхрийлж хайрлахыг ойлгож, хүний үг мэддэг байх нь ээ... Гэвч Борис чи ямар ч атугай моринд гарамгай эр юм. Одоо л би итгэлээ.

	Нэг бол намайг харааж зүхэж, нэг бол магтаж сайшаах юм... чамайг яая даа! За ингэж байхаар усанд орж жаахан амраад замдаа гарсан нь дээр, одоо ч холгүй шүү.

	Тэд морьдоо тушиж орхиод, хувцсаа тайлав.

	— Тийм ээ, холгүй болсон шүү гэж Борис давтан хэлээд, — Мөдхөн зөөлөн ор дэвсгэр, дорно дахины зочломтгой зан, ханатал идэх хоол унд бүгд чиний мэдлийнх болно. Чиний одоо юу бодож байгааг би мэдэж байна... гээд тэр хөгжөөнтэй болсон Вадим руу харж инээмсэглэн, — Үүрд мөнх талд суурьшсан өвөрмөц соёлтой, бусад талаараа ч өвөрмөц ард түмэн. Харин минийхээр бол энэ бүхэн нь харанхуй бүдүүлэг, зэрлэг юм. Заваан муухай амьдарч, соёл иргэншлээс зуун жилээр хоцорчээ. Хэрвээ хойшид энэ янзаараа байх юм бол нэг ч хүн үлдэлгүй сөнөх болно... гэлээ.

	Вадим Борисын хэлснийг эсэргүүцсэнгүй, хувцсаа тайлаад эрэг рүү очиж, ус руу үсэрлээ.

	— Хараач, элс байна! гэж нуурын ёроолоос цэвэр цагаан элс атган гаргаж тэр хашхирлаа.

	— Зэгс рүү битгий очоорой хөхчихнө шүү гэж Борис хэлээд ус руу бас оров.

	Тэд хуурай салхинд мориор удаан явж чилээрч халууцсан биеэ амраан алжаалыг гаргаж удаан булхлаа. Дараа нь эрэг дээр халуун наранд ээж тухлан хэвтэв.

	Шөнийн сэрүүнд хөрөөд одоо бүлээсэж амжаагүй байгаа ус залуусыг сэргээж, Борис бүр зүггүйрхэв. Түүний хашхирч чарлан өвсөн дээр өнхөрснөө саравчтай малгайгаараа ус зөөж хар морио шавшихыг Борисоос холхон, өвдгөө тэврэн сууж байсан Вадим ажиглана. Тэр өөрийгөө дуурайгаач гэж урих мэт үе үе Вадим руу харна.

	Вадим дадаж заншаагүй, ганхалзах эмээлийг биш, харин хатуу газрыг мэдэрч зүгээр л амрахыг хүсжээ.

	Өөрийнхөө дагуулын наадам тохуунд хариу болгон чимээгүй инээмсэглэж, заримдаа хариуд нь мөн тохуурхан Вадим Борисын араншныг ойлгохыг хичээнэ. Тэр тогтворгүй, дүрэлзүүр, хөдөлгөөнтэй араншинтай ажээ... Тэр уурлаж хараах, өөрт нь таараагүй үед нударгалж ч мэдэх бөлгөө. Хангалуун, амарлингуй хүний тэдгээр зуршилд ирээдүйн эзэн харагдах авч одоо агь ноён бил ээ. Тэгээд ч түүний ийм насанд гунин гансрах юм байна гэж үү дээ! Эцэг нь сая хөрөнгийн эзэн, тэгэхээр Борист дандаа мөнгө бэлэн зэлэн байна... Нэгэн удаа хөзөр тоглож байгаад үл таних оюутан шунасандаа болоод өөртөө байсан бүхнийг алдаад, бас зогсолгүй өр тавьжээ. Өрөө өгөх хугацаа болоход үнэн шударгын хуулийг дэнслэхээр шийджээ. Өрний нүхэнд суултай биш дээ! Энэ тухай Борис мэдэж багц цаасан тэмдэгт гаргаж:

	— Май, ав, амьд явбал төлөөрэй гэжээ.

	Вадим эцэг эхийнхээ буянаар хэтэрхий элбэг дэлбэг байдаг иймэрхүү залуусаас дөлдөг нь тохиолдлын биш юм. Идэр багадаа үнэнч нөхөр байвч буйр суугаад ирэхлээрээ харамч ов мэхээрээ эцгээсээ дутахгүй болдог бил ээ.

	Гэлээ ч гэсэн бие биедээ гар сарвайлгүйгээр өнгөрөх аргагүй тийм нарийн жим дээгүүр хувь тавилан тэднийг учруулсан бөгөөд тэгэхдээ тусламж гуйх хэрэг Вадимд тулгарчээ.

	Өдөр дуусаж байхад Вадим хэсэг оюутантай хамт Ижил мөрнөөр зугаалаад эгж ирж явтал зогсоолын дэргэд тээрмийн танил өвгөн тааралдаж:

	— Хонгор минь, гэртээ битгий харь чамайг хайж байна... гээд өвгөн эргэн тойрноо харснаа өөр байр хайж олтлоо Вадимын байх шинэ байрны хаягийг шивнэн дамжуулаад, — Харин хонгор минь бүх зүйл ангиар нь ажиллая гэвэл хагас жилээр юм уу, жилээр алга болох хэрэгтэй байгаа юм... Цаад тамлагчид чинь чамайг яггүй хөөцөлдөж байна шүү! гэжээ.

	— Ийм урт хугацаанд чинь хаачдаг билээ дээ? гэж Вадим гайхширан асуувал

	Ижил мөрний тэртээх шугуйд ч юм уу, Зэгсэнд, Тал руу Халимагууд дээр очвол бүр ч дээр!.. Тэнд танилуудаас чинь байхгүй биз дээ? гэж өвгөн цогтойёо өгүүлэв.

	— Бий! гэж Вадим дуу алдсанаа бараг харамсах шахав. Учир нь тарган цатгалан, ялхгар түрээслэгч болон их сургуулийн шалгалтад Вадимын зугуухан бэлтгэсэн түүний хүү Борисоос өөр дотно хүн Астрахань хүртэл бүх талаар эрээд ч байхгүй бил ээ. Харин тэгэхдээ их, бага Жидковын аль аль нь гацаандаа зочлохыг ам өрсөлдөн урьж байж бил ээ!.. Дүүрсэн хэрэг!

	Вадим Борист дээр үеийн нь урилгын талаар битүүхэн сануулмагц малын панзчины хүү баярлахдаа золтой л цовхчсонгүй!

	— За, аав минь сэтгэл хангалуун байх болно! Тэр чинь наддаа улс төрийн бодлогоч байгаа юм, тэгээд ч шинэ хүнтэй маргалдах дуртай хүн гэв.

	Байгаа газраасаа бусдын хараанд өртөлгүй нууцгайхан явах ёстойг мэдсэн Борис хэд хэдэн янзаар явах санал гаргав. Үүнд Ижил мөрний адагт галт онгоцны нэгдүгээр зэргийн өрөөнөөс тэднийг захирагчийн эдлэн дээр хүлээж байх хос эмээлтэй мориор явахыг санал болгов.

	Нууц ажилтнууд болон Вадимын боловсруулсан гурав дахь саналыг сонгон авлаа. Энэ ажиллагаанд Борис улаачийн үүрэг гүйцэтгэх байлаа.

	Шөнө Вадим хотын хамгийн захад их замын хажууд байдаг ажилчны байшинд очих ёстой байлаа. Төмөр замын өртөөнөөс интоорын доорх шавар байшин хүртэл яггүй хол замыг Вадим үүр цайтал явж хүрлээ. Байшингийн эзэн түүнийг өвсний пинд нуусанд тэрээр өдөржингөө тэнд суужээ.

	Харуй бүрий болоход шавар байшингийн эсрэг буурчийн газрын дэргэд хос тарган цатгалан хар моринд хөллөсөн мухлаг тэрэг ирж зогслоо. Уг мухлаг тэрэг оройг нь хойш хуньж эвхдэг бөгөөд тэр тэргээр уурын тээрмийн эзэн оросжсон герман Гульбах явдгийг хотын захын оршин суугчид тодорхой мэднэ. Гульбахийн хатирч тарган морьдын амгайвчаа зуун тогтож ядан тэмүүлж байхыг цагдаа нар алсаас харж ёслох бөгөөд улирлын ажилтнууд хүндэтгэлтэйеэ мэхийн тэргүүнээ бөхийлгөнө.

	Захирагч мухлаг тэргээ Жидковын хүүд өгнө гэж үү, гэвч түүний улайран шалсны эцэст л энэ нь бүтжээ. Гульбах Борист мухлаг тэрэг яагаад хэрэгтэй болсныг өдөржингөө шалгааж, ангийнхантайгаа голын тэртээх шугуйд зугаална гэхэд үл итгэсэн бололтой шагширч өнгөгүй нүдээ гайхан бүлтийлгэнэ... 

	Урьд ярьж тохиролцсон ёсоор Борис мухлаг тэрэгнээсээ бууж, буурчийн газраар орно. Тэнд харгис цагдаа юм уу хэн нэгэн сэжигтэй хүн байвал Борис тэр даруй морьд дээрээ очиж, эзэмшил рүүгээ жолоо залах ёстой байлаа. Харин Вадим өөр таатай тохиолдол, болзолт дохиог тэсвэртэй хүлээх болно. Борис буурчийн газар нэлээд удаан саатвал, тэнд хөндлөнгийн хүн байхгүй, хэн ч саад болохгүй гэсний тэмдэг тул Вадим мухлаг тэрэг рүү тайван очиж арын суудалд тухлан суух ёстой байлаа. Борисын туршлагагүй явдал Вадимыг золтой л дахин шоронд хориулчихсангүй өнгөрөв.

	Борис мухлаг тэрэгнээс шалмаг үсрэн бууж, исгэрсээр буурчийн газар луу орлоо. Эзний лангууны дэргэд гараар хийсэн болхи гуталтай, зургаан талтай нэлээд хуучин саравчтай малгай, хантаазтай өндөр биш нэг хүн байлаа. “Ямар нэг гар урлалч оройнхоо хоолны өмнө хугас шил юм хөнтрөхөөр иржээ” гэж Борис боджээ.

	— Надад пиво аль! гэж Борис тэнд байгаа хүний мөрөн дээгүүр хашхираад мухар сандлуудыг дуу чимээтэй хөдөлгөн суув. Тэгээд дөнгөж уруул хүргээд гарахаар явлаа. Тэр тагтааны байранд байгаа Вадимыг яаруулахаар исгэрье гэж боджээ. Тэгээд амандаа хоёр хуруугаа хийжээ... Гэвч исгэрч амжсангүй. Ялааны баасанд бохиртож гандсан цэцгэн хээтэй хөшигний цаанаас энгийн хувцастай хоёр хүн гарч ирлээ. Нэг нь хөмсөг гэхээсээ сахал гэвэл таармаар өтгөн хөмсөгтэй, унжгар нармигар хамартай өндөр хүн байв. Тэр хүн Борисын гарыг шүүрэн авчээ. Борис ичгүүр сонжуургүй амьтныг цээж рүү нь өшиглөн уурандаа хашхиран алхам ухарч, дараа нь унжуу хамартын хацар луу далайж, далайж цохилоо.

	— Шаар минь, савраа тат! Хэнийг барьж байгаагаа мэдэхгүй байна уу?

	Унжуу хамартын нөгөө нөхөр хэдийгээр бүрх малгайтай авч ёсолж даргынхаа зүг:

	— Эрхэм та эндүүрчээ... Барих хүнээ бариагүй бололтой гэж аяархан хэлбэл

	— Нашестов, чалчихаа боль!.. Энд сэжигтэй бол хэнийг ч барих тушаалтай.

	— Жидковын хүү байна! гэж Нашестов мөчөөгөө тавьсангүй.

	— Дуугаа тат! Үүнийг барь! гэж хашхираад Борисыг буланд шахлаа.

	Тэр хоёрын аль нь ч Борисоос хүчтэй ажээ.

	“Одоо яадаг бил ээ? Вадим намайг хүлээж байгаа гэж бодож байгаа!.. Тэр одоохон хүрээд ирнэ” гэж Борис мэгдэв.

	Үнэхээр үүдэн дээр сахлаа хусаагүй, хацар нь хонхойсон, тэр ч байтугай мөрөн дээр нь сүрэл наалдсан Вадим гарч ирлээ. Түүнийг бас нэг нүсэр том биетэй тандуул ард нь замыг нь таглан зогсоно.

	Вадим яагаад эсэргүүцэхгүй байгааг Борис огтхон ч ойлгосонгүй. Түүний гарыг мушгин аваад явахад буурчийн газрын хаалгыг түгжжээ. Үгүй, Борис ийм амархан бууж өгнө гэж бодсонгүй. Хамгийн гол нь харгис цагдаагийн гарт нөхрөө өгнө гэж бодсонгүй. Тэд мухлаг тэргээр талыг туулж гацаанд эх, эгч нар нь тэднийг хэрхэн угтаж байгааг тэр дотроо хэдийнээ төсөөлөн байсан сан. Тэнд тэднийг отож байсныг Борис бүрэн итгэлээ. Шаарны герман муухай санаатай баллажээ!

	Хоёр тандуул Вадимыг мухлаг тэрэг рүү авч явааг Борис цонхоор хараад мухлагийн лангуун дээгүүр эзний нь дайрчих шахан харайж нарийхан хонгилоор хашаа руу гүйлээ.

	Тандуул нар онцгой аюултай гэмт хэрэгтнийг барихдаа хэрэглэдэг зааврын дагуу ажиллалаа. Тэдний нэг нь мухлаг тэргэн дээр гарч баривчлагдсан хүнд суудал бэлтгэж, нөгөө нь баривчлагдагчийг мухлаг тэрэгний үелсэн өргөн шат өөд гарахад нь тусалж түлхэн хажууд нь зогсоно. Гурав дахь нь морьдыг амгайлан барина. Борис явдал дундаа Вадимыг суулгаж байгаа хүнийг хашаан дотроос олсон хусны хэрчмээр цохиж, мухлаг тэргэн дээр үсрэн гарч гайхсан Вадимыг хэдийнээ суучхаад байсан тандуул руу түлхэв. Мухлаг тэрэг огцом найган хөдлөхөд Вадим илүү зорчигчийг түлхэн унагаахад тандуул замын шороон дээр шуудай аятай өнхрөн уналаа.

	Дахиад нэг агшин болоход гурав дахь тандуул хөллөсөн морьдын ханхар цээжинд түрэгдэн хажуу тийшээ үсэрч, тусламж эрэн байдгаараа шүгэлдэв.

	Морьд хар хурдаараа давхилаа.

	Буурчийн газраас хоёр зуугаад сажин яваад жалга руу эргэх үедээ л сая Борис эргэж хараад хусны хэрчмээр балайруулсан тандуулын дээгүүр мухлаг тэрэг гарсныг мэдээд хирдхийв. Хоёр нь нэхэн хөөх, буудахаа мартан түүний дээрээс тонгойно... 

	Гэвч морьдыг нь жалга руу орж байхад нэг буудах сонстов. Довон дээрх чулууны цаанаас буудах ажээ. Хөллөсөн морины нэгийг шархдуулжээ. ...Морьд оргодлуудтай мухлаг тэргийг уд модны бут бүхий гарам руу аваачлаа. Дараа нь залуус түргэвчлэх хэрэгтэй боллоо. Хар морины хондлойноос цус гоожно. Тэрхүү адгуус хамаг бие нь дагжин хүмүүсийг гомдолтой ширтэнэ.

	Гэвч энэ нь Вадимд аврал болжээ. Бористой шинэ тэрэг буюу хөллөсөн морьд авчрахад нь хаана уулзахаа болзон тохирлоо. Борис шархадсан мориныхоо хөллөгөөг салгавал тэр даруй унаж, үүрсэв. Тэгээд нөгөө морио хөтлөн хөдлөв. Захирагчийн эдлэн дээр түүнийг цагдаагийн жижүүр хүлээж байжээ. Борис эсэргүүцэхийг ч бодсонгүй.

	Энэ ажиллагааг бэлтгэж байхад Вадим Борисоос:

	— Чи надтай хамт баривчлагдах юм хийж байна шүү дээ... Айхгүй байна уу? гэж асуужээ.

	— Намайг нусгай жаал гэж битгий бод л доо! Энд бүх юмыг бодож боловсруулсан, эцгийн оролцоог ч тооцож үзсэн юм... За тэгээд Николай Павловичийн хүүг хэн хувьсгалч гэж үзэх юм бэ? Зүггүйтэж гэж үзээд л гүйцнэ гэж Борис гоморхон хэлжээ.

	Вадим хагас живсэн завины дэргэдэх зэгсэн дотор шөнө дүл болтол суув. Борис ирсэнгүй.

	Тэгэхээр нь эргэлзэн зовсон Вадим нөхрийн үүрэгтээ автаж хот орохоор шийджээ. Тэр Николай Павловичийн буудалласан байшинг болон их Жидков чухамхүү өнөөдөр худалдааны ажлаасаа Симбирскт эгж ирэх ёстойг Борисоос мэдсэн бил ээ.

	Шөнө дүл болсон авч байшинд гэрэлтэй байлаа.

	Аян замын хувцастай Николай Павлович ер бишийн ихээр сэтгэл догдолсон байртай ууцаа үүрэн тоос дарсан торгон савхин гутлаараа өндөр үнэтэй хивсэн дээгүүр холхино. Үдэш буурчийн газрын дэргэд болсон явдлын тухай Вадимын яриаг тэр анхааралтай сонсоно. Тэгээд нэг залуу нь баривчилгаас нөгөө залуугаа буюу түүний хүүг суллахын тулд засгийн мэдэлд бууж өгөхөд бэлэн байгаад сэтгэл догдлон:

	— Цагдаагийн дарга Сушков мөн их чармайж дээ, тэгээд Борисоос шанд нь сээрэн дундуураа хэрчмээр цохиулжээ гэв. Мал мэдэх Николай Павлович охиныхоо гэзгийг “урт дэл”, хүзүүг “сээр” гэх мэтээр этгээд үг байн байн хэрэглэдэг бил ээ., — Цагдаагийн дарга миний хүүгийн нэр дээр мэдүүлэг бичихгүй, хэрэв бичвэл буцааж авна, өөр яах ч үгүй. Харин Борисын талаар миний саналыг мэдэхийг хүсэж байгаа бол нэг шөнө цагдаагийн газар хонож нохой бөөс хооллох нь ч тустай... Ер нь тэгээд би ингэнэ гэж бодоогүй шүү!.. гэж Жидков дуу алдаад чигчлүүрээр шүдээ чигчийлэв. 

	Тэр аян замаас ирээд хүйтэн мах идсэн бололтой.

	— Юу бодоогүй гэнэ ээ? гэж Вадим тодруулан асуувал

	— Борисоос ийм хөдөлгөөн гарна гэж бодсонгүй!

	Вадим Борисыг зоригтой, тэр ч байтугай амь бие үл хайрлагч гэж зураглан магтаж гарлаа. Гэвч Николай Павлович тэр орой хүүгээ сайн үгээр магтахыг яагаад ч юм хүлээж авахгүй байгаа нь баривчлагдагчийн эцэг байх нь, түүнд тааламжгүй, сэтгэл ихэд догдолсноос болсон биз ээ.

	Жинхэнэ нөхөр, баатар гэдгээ зүсээ хувиргасан харгис цагдаатай тулалдахдаа Борисын харуулсан тухай Вадимын хилэн бадарсан яриаг Жидков тасалж:

	— Чамайг засгийн мэдэлд бууж өгөх талаар миний зөвлөх зүйл бол хэрэггүй гэж үзэж байна хэмээн Николай Павлович ихэмсэг хэлээд түшлэгт сандалд лаглайн сууж,

	— Илэн далангүй ярихад Борис та хоёрын хувьсгалд оролцож байгаа тоглоомд би итгэхгүй байна... Он жил өнгөрөхөд бусдын адил гэрлэж хүүхдэд дарагдана. Амтайхан эхнэр тааралдаж, амины хэрэгцээ дараад ирэхээр гэр бүлийн хүрээнээс ангид бүхнийг мартах болно... Залуу минь, харин чи л над их харамсалтай байна.

	— За, энэ ч та дэмий санаа зовжээ! гэж эзний дэмий үгийг тэвчиж чадсангүй Вадим дуугарлаа.

	— Борисоос болж цагдаагийн газар очих хэрэггүй гэдэг тэр утгаараа харамсалтай байна гэж Николай Павлович тодруулаад, — Борис бол маргааш гэхэд оюутан охидтой зэгсэн дотор аальгүйтэж архидаж байх болно, харин таныг гурван жилээр тасалж, Словка руу явуулна даа.

	— Хэрэв та Борисын талаар ийнхүү итгэлтэй байгаа бол үнэхээр би засагт бууж өгөх нь ямар ч утгагүй хэрэг. Гэвч Борис бид хоёр тал руу явах гэж байсан юм... гэж Жидковын илэн далангүй ярианд болон өөрийнхөө төлөө далдхан сэтгэл түгшиж байсан Вадим ярилаа.

	— Энэ чинь харин ажил шүү! гэж Николай Павлович дуу алдаад, тэр даруй өөрийнхөө үгийн үнэ цэнийг мэддэг хүний итгэлээр:, — Би ч гэсэн гацаа явах гэж байсан юм... Борис та хоёрыг аваад л явах сан, харин цагдаатай зодолдож чадахгүй л дээ! Бас тэгээд ч зодолдох дургүй гээч! хэмээн шөнийнхөө яриаг цэглэв.

	— Николай Павлович, намайг өнөөх газраа хүлээж байгаа гэж та Борист дамжуулж болох сон болов уу... 

	“Өнөөх газар аа”! гэж Жидков аяндаа давтан хэлээд, сэжиглэнгүй инээмсэглэж, — Тийм бий, та нарын хоорондын холбоочин болж болох л юм, тэгээд цааш нь яах вэ... Тэгээд цааш нь өөр зам сонгож авахыг эцгийн ёсоор зөвлөе... 

	Борис живсэн завин дээр ямар ч байсан эмээлтэй морь авчирчээ. Магадгүй ууртаа, түргэн зандаа хэлчихсэн идэр залуугийн тангарагтаа үнэнч энэ байдал нь залуусыг ихэд ойртуулжээ.

	Одоо хязгааргүй уудмын дунд, төрөл садан, танил хүмүүсээсээ алс хол, түрүүчийн, хамтдаа амсаж өнгөрүүлсэн гай зовлонгоос алс хол тэд хүйтэн усанд булхаж, талд замхран алга болж байгаа өөрсдийнхөө дууг чагнан бие биетэйгээ алхилдан наадна. Яагаад эдгээр залуус бие биетэйгээ адилгүй байгааг хөндлөнгийн хүн ойлгохгүй сэн!

	— Чи энэ голыг юу гэж нэрлэдгийг мэдэх үү? гэж Вадим урьдын бодлоосоо одоогийнход шилжиж асуулаа.

	— Голыг ч, энэ газрыг ч Хагт гэдэг юм. Энэ нуурыг ч их Бага Хагт гэдэг. Гэвч халимгууд нуур гэж нэрлэдэггүй юм, Тэдэнд бол энэ бүгд нэг л гол, Шорвын голын үргэлжлэл. Тэдний ч зөв байж мэднэ. Царицын хотоос Ижил мөрнөөс наашаа Цаца, Барванцык, Хорта, Хагт... гээд холбоо олон нуур наашаа урсдаг. Тэгээд цаашаа доошилбол Цагаан нуур байдаг. Тэд бүгд өөр хоорондоо горхи, хоолойгоор холбогдоно. Урьд энд Ижил мөрнөөс эх авсан том гол урсаж байсан бололтой, магадгүй түүнд цутгаж байсан ч байж болох бил ээ. Дараа нь Ижил мөрөн татарч, Шорв голын ус багасаж холбоо нуурууд үлджээ. Тэдний нэг талаар өмнө зүг хоёр зуу гаруй бээр, умар зүг Царицын руу бяцхан гүдгэр үргэлжилнэ. Тэр гүдгэрээс хавар ус урсаж нуурт нийлнэ.

	Хэрэв өвлийн цас их унаж, хавар, зун бороо хур ихтэй бол нуурууд эргээсээ хальж ойр орчмын татмыг усална. Тэгсэн цагт өвс ногоо хүний цээжээр татам өндөр ургаж, үзэсгэлэнтэй сайхан болж, өгөөмөр сайхан хадлантай, мал сүрэг тоо томшгүй болно.

	— Өө чи минь энэ нутгийг сайн мэддэг юм байна шүү дээ. За тэгээд халимагуудад арай илүү сайн байж, энэ гоо үзэсгэлэнт сайхан нутгийн дунд амьдарч байгаа хүмүүсийн түүхийг мэддэг бол бүр дээр гэж би бодож байна хэмээн Вадим хэллээ.

	— Хэдийдээ мэдэх юм бэ? гэж Борис харамсалгүй тунгаагаад, — Гимназид орохоосоо өмнө эцэгтэйгээ хэрэг явдал гарахаар ирдэг байлаа. Эцэг маань жаал зугаа юм ярьдаг л байлаа. Бидний очиж байгаа гацаанд эцгийн минь найз залуу биш халимаг суудаг юм. Ухаантай л эр дээ! Харин түүхийн мэдлэгээр бол хэдийгээр тэдэнтэй нөхөрлөдөг боловч эцэг минь хүртэл нэг их гавихгүй дээ гэв.

	— Харамсалтай л байна даа гэж Вадим хэлээд, — Гэлээ ч гэсэн та нар энэ нутагт амьдарч эндээс талх тариагаа олж байгаа шүү дээ. Бүр долоон жилийн турш хадлан хадаж, бэлчээрийг нь ашиглаж байгаа гэж өчигдөр чиний эцэг ярьж байсан. Тэр хэчнээн газар түрээсэлдэг юм бэ? Хэрэв би зөв тогтоосон бол хоёр мянга таван зуун десятин газар гэсэн шиг санагдана... Харин түүний хэчнээн малыг энд хариулдаг юм бэ? Уучлаарай, хэрэв би чиний оронд байсан сан бол адаглаад талархах сэтгэлийн үүднээс гэх үү дээ, өөрийнхөө чинээлэг байдлын төлөө энэ нутгийг сонирхох л байсан даа гэв.

	— Сонирхоод яах юм бэ? гэж Борис цааргалаад, — Би сайтар мэдэхийг хүслээ ч гэсэн үүнийг хийж чадахгүй. Тэдний нэг нь ч оросоор ярьж чадахгүй шүү дээ. Эцэг маань наашаа ирэхээрээ ахлагчтай нь хөлчүүрч, түүгээр дамжуулан бүх хэргээ бүтээдэг болохоор санаа амар байдаг юм. Тэр ахлагч эндээ нутгийнхны удирдагч бололтой, халимгууддаа түүний үг хууль гэсэн үг. Тэгээд ч эцэг маань ахлагчаас өөр хэнтэй ч танилцдаггүй юм. Бас тэгээд тэд цөмөөрөө мулгуу, энэ газар нутаг шигээ хар бор улс даа.

	— Нээрээ тийм мулгуу гэж үү?! Би тэдний амьдралыг нүдээрээ үзэж юу ч нуулгүй ярилцахыг хүссэн юм сан.

	— Хэчнээн ч ярьж болно. Гэвч гар хуруугаараа тайлбарлаж болохгүй шүү дээ, харин халимаг хэлийг чи ч, би ч мэдэхгүй гэж Борис хэлэв.

	Вадим хариу өчсөнгүй, хоёулаа дуугүй болсноо Борис:

	— Над нэг санаа төрлөө, мэдэж байна уу?!

	— За юу вэ?

	— Бид хот айлаар нууц нэрээр очно. Хэрэв намайг энд харсан хүн байвал жаал байхад харсан... Микол Жидковын хүү гэдгээ мэдүүлэхгүй юм шүү, эцгийг энд тэгж нэрлэдэг юм. Ажил хэргээр Астрахань юм уу Янхал явж байгаа, харин чи миний нөхөр надтай хамт явж байгаа нь нууц биш ээ.

	— Худлаа хэлэхийн хэрэг юу байна? Ойлгохгүй байна.

	— Энд ойлгож ядаад байх юм, юу байгаа юм бэ? Эцгийн найз үнэг шиг Бергяс намайг Жидковын хүү гэж мэдвэл өөрөөсөө алхам ч холтгохгүй дайлж цайлж зальтай албин шиг долигонож гарна. Ер нь халимгууд зочломтгой улс, эцсийнхээ хэрчмийг зочиндоо өгчихнө. “Хамгийн амттай хоолоо зочиндоо өг, хамгийн сайн хувцсаа өөрөө өмс” гэсэн тэдний нэг цэцэн үг байдаг юм. Нээрээ, муугүй хэлсэн байгаа биз?

	— Тийм байна. Харин чи дайллагаас нь зугтаж байгаа юм биз дээ?

	— Үгүй дээ, Вадим. Чи намайг ойлгохыг хүсэхгүй байна. Бид ахлагчийн гарт орчихвол, тэр биднийг хотон дундуур нэг ч алхуулахгүй, бид өөр хэнтэй ч уулзаж чадахгүй. Гэтэл чи ганц баян халимгаар зогсохгүй амьдралтай танилцана гээ биз дээ, чи чинь харц ардууд руу тэмүүлж байгаа шүү дээ. Намайг нааш ирэхэд хотны хүүхдүүдтэй уулзуулаагүй, эцэг ч ядуу малчидтай уулзаагүй. Би энэ тухай л ярьж байна.

	— Нээрээ, чинийх зөв байна. Нэг талаасаа бол яг тийм байна. Нөгөө талаар хүмүүсийг залилах ямар хэрэг байна?

	— Энд нэг их онцгой юм юу байгаа юм бэ? Хоёр залуу жаахан хошигноо л биз. Аймшигтай юм юу ч алга аа, нээрээ шүү. Чи тавин настай өвгөн шиг бүх юмыг хэтэрхий цэгнэх юм. Чиний төлөө л хичээж үзье!

	— Ийм төлөвлөгөө ч тохирч байна гэж Вадим бууж өгөөд, — Чамайг Жидковын хүү гэж шууд хэлэхээ больё, гэвч өөрийгөө хэт удаан нуух бас утгагүй байна. Танай Бергяс дээр очихгүй, өөр хэн нэгэн айлд хонуулахыг гуйя. Тайлбарлахад туслах тийм хүнийг хайж олъё. Тэгээд түүнтэй хамт айл гэрээр орж танилцъя. Тэгэх үү? гэж асуугаад босож, тал руу анхааралтай ширтлээ.

	— Борис! Босоод, хараач! гэж тэр хашхираад, — Энэ чинь юу вэ? Хөлөг онгоц уу? Нэг, хоёр, гурав... хүүш ээ, арав гаруй хөлөг онгоц байна. Тэгээд цаашаа, цаашаа бүр цэг шиг болчхоод тоолж болохгүй байна. Энд чинь юуны тэнгис байдаг бил ээ?.. Зэрэглээ л бололтой. Талын зэрэглээ байна! Далай тэнгис шиг цэлийсэн хөх тал байна! Тэр ч байтугай долгио нь харагдаж, хөлөг онгоц түүн дээр дайвалзан хөвж байна! Тэнүүлч минь чи намайг ямар хязгаар нутагт авчирчхав аа! гэв.

	— Ха-ха тэнгис гэнэ шүү! гээд Борис Вадимыг тэвэрч, — Энэ чинь бидний очих гэж яваа хот байна. Эсгий гэрүүдийг чи харахгүй байна гэж үү дээ? Энэ өмхий овоохойнуудыг цасан цагаан хөлөг онгоцтой биш тэнгист орхисон цоорхой завьтай зүйрлэвэл таарна.

	— Борис оо, би зүйрлээгүй байна. Гагцхүү надад яагаад ч юм бэ хөлөг онгоцнууд харагдаж, чамд цоорхой завь харагджээ. Бид ертөнцийг өөр өөрөөр хардаг байх нь ээ.

	— За, за би ямар ч бодсон юмгүй тоглосон юм. Миний өвөө энд ирээд зэрэглээнээс болж золтой л сүйрчхээгүйг чи мэдэж байна уу. Ганцаараа талд өвс хадаж байгаад буусан газар луугаа буцах цаг болохоор яваад төөрчихжээ. Яваад л байж яваад л байж, өвс ногоонд зах хязгаар байдаггүй, өөрийн нь буусан газар ч байдаггүй гэнэ. Тэгсээр байтал өдөр өнгөрч, ядарч ам нь цангажээ. Тэгтэл өмнө нь нуур харагдаж гэнэ. Яваад л байж, харин нуур өмнө нь цэнхэртэн, ер ойртохгүй байжээ. Ам нь хатаж, тэнхээ тамираа бүр бараад, эцэст нь унаж ухаан алджээ. Түүнийг адуучин халимаг олж арай ядан амьтай юмыг гэртээ аваачиж ухаан оруулжээ. Нэг үгээр хэлбэл аварчээ. Хэрэв тэр адуучин тааралдаагүй бол миний өвөө энэ талд ясаа тавих байжээ. Ийм л юм болсон юм даа.

	Лижийнд оросын хоёр залуу зочилж ирсэн тухай мэдээ Бергясын хотны бүх айлд түргэн тархлаа. Бүсгүйчүүл залуу авгайчуул оройнхоо саамыг түргэн дуусгаж Лижийнд очихоор яаравчлав. Тэдний хойноос хотны багачуул охид хөвлөө. Эрчүүд хотын нөгөө захын Чотын Хечиевын гэрийн дэргэд бас цугларлаа. Эр хүний эрхэм чанарын ёс ийм бил ээ. Үл таних хүмүүс буудалласан өөр айлын хаалга руу мангуу багачуул шиг тэд үнэхээр шагайхгүй бил ээ. Гэлээ ч гэсэн тэд ирсэн улсын тухай ярилцаж байгаа нь лавтай. Хаанаас ирсэн, яах гэж яваа залуус вэ? Явуулын юм бол яагаад ямар ч ачаа бараагүй явна вэ? Удам нэгт хотод ирчхээд яагаад ахлагчийнд очихгүй, Лижийнд буучхав аа? Орос хүмүүс төдийгүй, халимгууд хүртэл тэднийд бууж байгаагүй шүү дээ. Эрчүүд сониуч занг ялган салгаж мэддэг нь лавтай. Энд зочин гийчид, тэр тусмаа оросууд ирэх нь цөөнгүй бил ээ. Тэдний хотод хоёр орос ирдгийн нэг нь хонгор Яшка гэдэг халимгаар сайн ярьдаг хүн жилд хоёр удаа, хавар, намар, хонь хяргах үеэр ирдэг бил ээ. Тэр унгас ноос, арьс шир, эвэр, туурай яс хуучин даавуу шаавуу цуглуулна. Дээрх зүйлсийг сатин, жигүүн, эрээн даавуу, ёотон, элдвийн боов шоов зэрэг бараа таваараар сольж авна. Нөгөө нэг орос нь Микола-Жидко бил ээ... Тэр ганцхан ахлагч Бергяс Бакуровынд очих замтай бил ээ. Тэгээд алс холын хүмүүсээс энд хэн ч ирээгүй уджээ.

	Лижийн гэрээр дүүрсэн багачуул чихэр боов горьдож байхад бүсгүйчүүл, залуу авгайчууд тамхи, утас, зүү худалдаж авахыг хүсжээ. Гэвч ирсэн улсын эмээлд түнтийх ачаа тээш алга байлаа. Энэ нь бүгдийн урмыг хугалав.

	Борис, Вадим хоёр хот айлд нар жаргаж байхад очвол огт мэдэгдэхгүй гэж бодсон нь эндүүрэл болжээ. Халимгууд онигор нүдтэй ч алсыг хардаг гэлцдэг бил ээ. Яагаад тэр вэ? Яагаад гэвэл халимгууд өдөржингөө хонь, адуу, үхэр, тэмээн сүргээсээ хэзээд нүд салгадаггүй бил ээ. Мал нь талаар нэг бэлчиж, малчин талыг тэр аяар нь харж байдаг юм. Тийм дээрээс ч ирж яваа хоёр морьтой хүнийг бүр гол дээр ирж байхад нь ажиглажээ. Тэр ч байтугай хөрш их Хагтын хот айл ч харжээ.

	Борис эцгийнхээ ярьснаас болон өөрөө энд ирж үзсэн болохоор гэрийн гадаад төрхөөр тэр айл баян юм уу, ядуу юм уу гэдгийг мэддэг болжээ. Баян халимаг маш олон хоньтой байх тул гэрийнхээ бүрээсний эсгийг таван жилд нэгээс цөөнгүй удаа сольдог тул гэр нь дандаа цагаан байдаг. Дунд зэргийн айл эсгийгээ амьдралдаа нэг хоёр удаа сольдог учир бор гэртэй ажээ. Ядуу халимаг эцгээсээ өвлөж авсан эсгийг сольдоггүй, баячуудын хаясан хог новшийг цуглуулж өөрийнхөө муу овоохойг, нөхөж амьдарна. Ядуучуудын сууц гаднаа ч дотроо ч харанхуй шөнө шиг хар бил ээ.

	Замын хоёр зөвлөлдөж, цагаан гэрт биш хар, бор гэрт хоноглохоор гуйхаар шийдсэн нь хотын ахлагчийн үеэл Лижийн гэр тааралджээ.

	Тэднийг мориноосоо буухад үнээ сааж байсан гэрийн эзэгтэй залуухан бор авгай үнээнийхээ гэдэс доогуур санаандгүй гийчдийг харж гэр лүүгээ яаран орж, унтаж байгаа нөхрөө сэрээн:

	— Яглав! Яглав!1 Манай гэрийн гадаа хоёр орос залуу хүрээд ирлээ! Босооч, тэд бүр мориноосоо бууж байна гэж тэвдүүлэв.

	— Оросууд аа? Манай гэрийн гадаа юу? гэж нөхөр нь гайхширан асуугаад, модон орон дээрээ өндийж суулаа. Зочдыг гадаа гарч угтах нь халимаг заншил бил ээ. Лижи гарч морьдынхоо хажууд зогсож байгаа, ирсэн хүмүүстэй толгой дохин мэндлэв. Дараа нь юу ч ярилгүй цулбуурыг нь авч морьдын хондлойг алгаараа илэв. Үгүй, морьд нь хөлрөөгүй ажээ. Морьдыг нь уяа руу аваачиж цулбуураар нь уян, зочид дээр эргэж ирээд мөн л үг дуугаралгүй гэр лүүгээ занган урилаа. Дараа нь гэрийнхээ хамаг баялаг болох ор дэр, хувцас хунар, эсгий гудас хурааж бүүр дээр нь жижигхэн будда бурхан залсан хийморь өөдөө заалаа. Үүнийг бараа гэх ажээ. Зочид эзний зангааг ойлгож барааны дэргэд эсгий гудсан дээр суув. Эзэн бас л дуугарсангүй, тэгэхээр нь Борис түүн рүү харж:

	— Танайд хоноглож болох уу? гэвэл

	— Толмач уга2 гэж Лижи хариулав.

	Гэрийн эзэгтэй орж ирээд үг дуугүй нөхрийнхөө махир гаансыг авч жижиглэсэн гэрийн тамхиар толгойг нь дүүргэж унтарч байгаа голомт руу бөхийв. Үнс төнхчиж байгаад бяцхан цог олж тамхиа нэрээд Бористой тамхилав. Дараа нь нөхөртөө ямар нэг юм хэллээ. Нөхөр нь хананы толгойноос утаанд харласан бяцхан модон хайрцаг авч онгойлгон, харлаж үнгэгдсэн ам цаас гаргаж эхнэртээ өглөө. Эхнэр нь цаасанд чадан ядан тамхи ороож шинэ цог олон нэрж Вадимд өглөө.

	Хоёр залуугийн хэн нь ч тамхи татдаггүй боловч татгалзаж болохгүй байлаа. Тэднийг явахын өмнө Борисын эцэг Николай Павлович тэднийг хаана ч очсон эн түрүүнд тамхилж, дараа нь цайгаа чанадаг гэж урьдчилан сануулсан бил ээ. Тэр тамхийг нь татаж, цайг нь уух хэрэгтэй, эзний зочломтгой зангаас татгалзвал эзнийг машид гомтгоно гэжээ.

	Зочид хичээнгүйлэн татлаа. Борис ихэд чармайснаас бүр ханиалгав. Вадим заль гаргаж, гүн соролгүй утааг амандаа байлган жаахан жаахнаар нь гаргаж байв.

	Тэднийг тамхи татах хооронд гэрийн эздийн дунд яриа өрнөв.

	— Бид ингээд л дуугүй суугаад байх юм уу? Хэлмэрч дуудах уу? Эсвэл эднийг аавын руу явуулах уу? гэж Лижийн гэргий хэлбэл нөхөр нь

	— Чи юугаа гөлрөөд байгаа юм бэ? Эд чинь манайд ирсэн зочин. Ахын хуруу явуулчихвал амьтан муу хэлнэ гэв.

	— Таны зөв өө, гээд гэргий санаа алдаж, — Гэвч бид яаж ярилцах юм бэ? Оросоор ярьж чадахгүй шүү дээ гэв.

	— За чамд хамаагүй! Дэмий чалчиж сууснаас, цайгаа чанасан нь дээр гэж Лижи хэлэв.

	Авгай нь сандран гарахад, эзэн гаансаа ихэмсгээр сорж, дуугүй сууна.

	Гэрийн үүдэнд эмэгтэйчүүд, хүүхдүүд бөөгнөрч, хэн нэг нь босго алхан орж ирлээ. Тэд зочдыг ширтэж, эзний яриаг чагнана.

	— Манай хотонд Нохашкийн хүү Цэрэн ганцаараа орос хэл мэднэ. Түүнийг авчрах уу? гэж тамхинд сөөнгөтсөн дуутай туранхай авгай Лижид зориггүйхэн хэллээ.

	Энэ юун залуус, яах гэж ирснийг нэн даруй мэдэхийг хүсэн тэсэж ядан шохоорхож байгаа нь хаалган дээр хурсан хүмүүсийн царайд илт ажээ.

	Гэрийн эзний юу гэж хэлэхийг ч хүлээсэнгүй авгайчууд өөр хоорондоо шуугилдан байснаа гэрээс холдон явах нь сонстов.

	Түдэлгүй цагаан царайтай, буржгар хар үстэй, өвдгөө хүрсэн цагаан ямбуу цамцтай хөл нүцгэн банди орж ирлээ. Хаалганы тэндээс эмэгтэйчүүд ам булаацалдан ямар нэг юм хэлж өгөхөд хэлмэрч дуугарсангүй. Гэрийн эзэн зочдынхоо баруун талд завилан сууна. Тэр зантгар толгойтой, лагс биетэй бөгөөд булцгар хацар нь ичээндээ орохоор бэлтгэсэн тарган зурмынхтай төстэй ажээ. Лижигийн ямбуу цамц саван хүргэж үзээгүй бололтой бохир саарал болжээ. Тэр цамцныхаа гадуур сатинаар хийсэн хар өнгийн элэгдсэн бешмет3өмсөж, өргөн суран бүс бүсэлжээ.

	Лижи ууртайгаар хөмсөг зангидан ямар нэг юм хэлсэн боловч хаалганы дэргэд шуугилдах авгайчуул ч, хажууд нь суугаа зочид ч сонссонгүй. Тэгэхэд эзэн босож хаалга руу очин хүүхэд, авгайчуудыг хөөж гарлаа. Хурсан олон гэрээс ухасхийн гарахад хэлмэрч жаал ч хаалга руу ухарлаа. Гэвч Лижи түүнийг заамдан сандал руу түлхэв. Жаал хүү сандлын хажуугаар үсэрч хана мөргөн гэдрэгээ ойчив. Зочид ингэж харьцсанд нь гайхаад зогссонгүй, багагүй айв. Гэвч Лижи зочдоо харах зав байсангүй. Тэр гэртээ байсан бүх гаднын хүнийг хөөж гаргаад жаал хүүд хэдэн үг хэлэв. Тэр зочдыг хялайн харж нүцгэн хөлөө зөөж тавин ухрав. Зочид учрыг эс олон эзэн, хэлмэрч жаал хоёрыг ээлжлэн харна. Эзэн түрүүчийнхээ үгийг дуугаа өндөрсгөн ууртай давтан хэлэв. Жаалхүү Борис, Вадим хоёр луу айсан царайтай эргэж:

	— Ноёд, эрчүүд ээ гэж оросоор хэлээд дахин дуугүй болж, удаан чимээгүй байснаа, — Яах гэж та нарыг ирсэн, хаа хүрэх гэж явааг чинь эзэн асууж байна гэв.

	Жаал хүү оросоор цэвэр ярих ажээ. Зочдын царай туяарав. Хүмүүс талд удаан төөрч эцсийн эцэст замаа олохоор хэчнээн баяр баясгалантай болдог бил ээ. Борис, Вадим хоёр энэ агшинд яг л тийм байлаа. Тэднийг ойлгодог бяцхан хүн ирж бүх юм ёсоороо болжээ.

	— Сайн ярьж байна гэж Вадим жаалыг магтаад, — Чамайг хэн гэдэг вэ? гэвэл

	— Намайг Цэрэн гэдэг. Би Нохашкийн хүү гэж жаал хариулав.

	— Нохашкийн хүү Цэрэн, сайн хүү байна! Бидэнд юу ч хэрэггүй. Бид Янхал явж байгаа юм, болбол бид хоноглох гэсэн юм гэж гэрийн эзэнд хэл. Чи биднийг ойлгов уу, Цэрэн?

	Жаал хүү бүгдийг ойлгосны тэмдэг болгож толгойгоо дохиод, гэрийн эзэн рүү эргэж, сонссон бүхнийгээ халимгаар дамжуулав.

	Эзэн инээмсэглэж:

	— Чи одоо тэдэнд ингэж хариул. Халимаг айлд ирж гэрт нь орсон хэн ч гэсэн зочин болдог, тэгээд ч хонох зөвшөөрөл гуйх ёсгүй. Миний алдар нэрийг хэл... үгүй, битгий. Намайг бага Дөрвөдөд алдар цуутай Бергяс Бакуровын дүү гэж хэл, үгүй, Бергясын эзэмшил байгаа тал даяарх бүх хүмүүс надад, өөрөөр хэлбэл Лижи Бергяст үг дуугүй захирагддаг гэж хэлсэн нь дээр байх. Бас тэгээд энэ гэрийн эзэнд бурхны заяасан бүх цэцэн мэргэнийг хүчит амьтан тэмээнд ачвал дааж босохооргүй гэж хэл. Ариун буддагийн хамаг сургаалыг амилуулан тэргүүндээ тээж явдаг багш Боглаг миний ах гэж хэл... Тэр бол төвөдөд байгаад ирсэн бүхнийг ивээгч Бааз багшийн залгамжлагч байгаа юм. Мөн миний халтар хөлөг наадамд нэг биш удаа түрүүлж байсан гэж хэл... Харин миний гэргийг Балжир гэдэг, гоо үзэмжтэйгээрээ тал даяар цуутай эмэгтэй гэж хэл хэмээн Цэрэнд тушаав.

	Эзэн ийнхүү яриагаа дуусгаж малийтал инээхэд Цэрэн хэлсэн үгнээс нь юу ч гээхгүйг хичээн орчуулж эхлэв. Гэтэл гадаа байгаа хүмүүсийн хэн нэг нь тэсэж чадсангүй, эмэгтэй хүний тасхийтэл хөхрөх чимээ гарч бусад авгайчуул мөн тачигнатал хөхрөлдөн Цэрэнгийн дууг дарлаа. Зочид инээлдсэн зүг гайхан эргэж харлаа. Гэрийн цоорхойгоор олон тооны доогтой харц харагдлаа. Гэрийн эзэн босон харайж гарахад тэр даруй зугтан гүйлдэх чимээ сонстов. Эзэн царайгаа нэлээд барайлган орж ирээд дуугүй суув. Гэрийн эзэгтэй хар тогоо авчирч тавиур дээр тавиад тортог болсон тагийг нь авахад гэр даяар цайны болон задийн сайхан үнэр анхилав. Зочид түүний хөдөлгөөн бүрийг анхааралтай ажиглана. Тэр бээр хаалган дээрх тавиураас модон таваг авч түүнээс хоёр хуруугаараа үхрийн том шар тос өлгөн тогоо руугаа очин цайндаа хийгээд тавгаа байранд нь тавьж, хуруугаа долоосноо бүсэндээ уяатай байсан цагаан алчуураар арчлаа. Дараа нь Балжир тос болсон модон аяга авчирч бохир алчуураар арчаад нөхрийнхөө болон зочдын өмнө тавьж тогоонд байгаа цайгаа халбагаар утгаж аягалав.

	— Эд нар ямар албан тушаалтай улс вэ? Эсвэл худалдаа наймааны ажлаар яваа юм уу гэдгийг эднээс асуугаадах гэж Лижи Цэрэнд хэлэв.

	— Бидэнд ямар ч албан тушаал байхгүй. Том хотод их сургуульд сурдаг оюутан байгаа юм гэж Вадим учирлав.

	— Эд нар хотод суралцдаг юм байна гэж Цэрэн орчуулаад түгдрэв.

	— Оросууд олон үг хэлсэн, чи хэдхэн үг хэллээ, цааш нь ярь гэж гэрийн эзэн шаардлаа.

	— Хэрэв цөмийг нь ойлгоогүй бол битгий зов, асуу гэж Вадим үг хавчуулав.

	— Бүгдийг ойлгосонгүй! Оюутан, их сургууль гэж юу вэ? хэмээн Цэрэн үнэнээ хэлэв.

	— Их сургууль бол хамгийн том сургууль, тэнд эмч юм уу, багшийг сургадаг. Тэр сургуульд сурдаг залуу хүмүүсийг оюутан гэдэг юм хэмээн тайлбарлав.

	— Оюутан гээд Цэрэн инээмсэглэж, — Цэлцгэнүүр гэж... Донд бид амьдарч байхдаа хонины толгой шийрээр цэлцгэнүүр хийдэг байсан. Миний ээж бас сайхан хийдэг юм гэв.

	Вадим инээдээ барьж ядан толгой сэжлэхэд, Борис:

	— Чи Донд байсан юм уу? гэж асуув.

	— Бүр эцэгтэйгээ байсан. Бид тэнд гацаанд сууж мал хариулж байсан гэж жаал хүү хариулав.

	— Юугаа чалчаад байна вэ? Яагаад орчуулахгүй байна? гэж гэрийн эзэн Цэрэн рүү ширүүн харж аягатай цайгаа авч оочлоо.

	Орж ирсэн Балжир хүн бүрийн өмнө бинг ихэмсэг дүртэй тавилаа. Зочид бинг амсаад буцааж тавив. Борис гэнэт царай нь гөлийчихсөн босож бөхийсөөр гэрээс яаран гарлаа.

	“Тэр яагаа юм бол оо? Бин таалагдсангүй юу? Суухад эвгүй байв уу?” Хөлөө завилан сууж сураагүй учир хөлөө шархирахыг Вадим мэдэрсэн авч тэсэж суун, аягатай цайгаа бага багаар балгаж, эвгүй байдлаа мэдэгдэхгүйг хичээнэ.

	Балжирт бахархах юм байжээ. Өнөөдөр тэдний гэрт бинтэй цай уужээ. Тэр хотонд бүхэлдээ гучаад айл байгаа авч Бергясынхаас өөр хэнийхээс ч чимх гурил олдохгүй. Балжир их бэргэн Бергяс Сяяхля дээрээ очиж бин гуйж, тал бин олжээ. Тэгээд ч их баярлажээ. Хэрэв орос зочид ирээгүй сэн бол сайхан сэтгэлтэй Сяяхля ч тийм хоол хүнсээ хэзээ ч хуваалцахгүй байсан сан. Бергясын үеэл дүү орос зочдыг дан цайгаар, гагцхүү цайгаар дайлж яаж болох вэ! Ийм шившигт явдлыг тал даяараа мэднэ. Тэгээд ч хуваалцах хэрэгтэй болжээ.

	— Цэрэн, бид сайхан идэж уулаа, дайлсан явдалд баярлан талархаж байгааг эзэнд хэл, — Бид салхинд гарч жаахан сэрүүцээд эргэж ирж хоноглоно.

	Ийнхүү хэлсэн Вадим алга хавсран эзэн рүү эргэв. Дорно дахины хүмүүс ийнхүү талархал илэрхийлдэг гэж тэр хаа нэгтээ уншсан ажээ. Цэрэнг орчуулахад:

	— Тэгэг, салхинд гараад ирэг гэж Лижи хариулав.

	Вадимын хэлсэн үг, зангаа эзэнд таалагджээ. Харин нөгөөх нь яагаад ямар ч үг хэлэлгүй гэрээс гарав аа? Түүний энэ явдал эзэнд ойлгогдсонгүй. Оросууд өөр ёстой юм болов уу? Халимгууд ахмадыг болон өрх гэрийг хүндэтгэх ёстой байдаг. Муу ёс гэж үү дээ?

	Гэрт шилгүй дэнлүү асна, Гадаа хашаанд таг харанхуй ажээ. Вадим Цэрэнтэй хамт гарлаа.

	— Борис оо, чи хаана байна? гэж тэр найзаа дуудав.

	— Би энд байна гэж тэр харанхуйгаас дуугарлаа.

	Дуу гарсан зүг явав. Морины уяан дээр агтын тургих хазаарын амгайвч үе үе жингэнэх сонстоно. Цатгалан үнээд хэвтээгээрээ хивэн амьсгаадна. Хотны захад хаа нэгтээ ноход хуцна. Тээ тэртээ огторгуйд одод сүүмэлзэн умраас зөөлөн салхи сэвэлзэнэ. Шөнийн агаарт гашуун агь, шатсан хомоол, дөнгөж саяхан саасан сүүний үнэр ханхална. Хасаг тэрэгний дор Борисыг сууж байхыг оллоо.

	— Чи тэнд юу хийж байгаа юм бэ? Яагаад гэрээс гараад явчхав аа? Гэрийн эзэн нэг л дурамжхан, юм бувтнаад байна лээ.

	— Вадим аа, миний бөөлжис цутгаад байна. Наашаа битгий ойрт. Оо... гэж огиод, — Гэрийн эзэгтэй тос яаж авсныг чи хараагүй гэж үү, хуруугаа долоогоод, ямар нэг хөлийн ороолтоор аягаа арчсаныг хараагүй гэж үү... 

	Вадим хөхөрч:

	— Чи энд нэг биш удаа ирсэн гэж ярьж байдаг, тэгээд одоо хүртэл дасаагүй байгаад би гайхаж байна. Эргэн тойрон ийм ядуу чадуу байхад тэднийг юм бүхэнд зэмлэж болохгүй. За бос, бос хүйтэн ус балгачих, Цэрэнтэй хамт талаар, хотны захаар явъя. Бос гээд Вадим нөхрийнхөө мөрөнд хүрлээ.

	Лижигийн гэрийн хажуугаар өнгөрвөл дараачийн гэр харанхуйд ч хүртэл цайран харагдаж байлаа. Хотны өмнө зүгээс бол тэр гэр бүх хот айлыг дагуулсан мэт захад нь харагдаж байсан бол шөнийн бүрэнхийд цаст уулын оргилыг санагдуулна. Хэн нэгэн хүн дуу аялсаар тэр гэр лүү хар хурдаараа давхин ирэхэд шөнө дүлийн морьтныг угтахаар хоёр хүн сүүдгэнэн гарлаа. Цэрэн түгшиж, овоолгоотой аргалын цаана түргэн орж нуугдав. Борис, Вадим хоёр ч түүнийг дуурайв.

	— Энэ чинь Бергяс гэж Цэрэн шивнээд, — Бүх хотны ахлагч байгаа юм. Хаа нэгтэй зочилж яваад хөлчүү ирж байна гэв.

	Цэрэнгийн дагуулууд жаал хүү яагаад нуугдсаныг ойлгосонгүй. Бергясаас айж байгаа юм уу, эсвэл тэгж их хүндэтгэдэг юм уу?

	Тэд хотын захад задгай талд гармагц Борис, Вадим хоёрын гуйснаар Цэрэн өөрийнхөө тухай ийнхүү ярилаа:

	... Цэрэнгийн төрсөн жил Шорвт аймшигтай зуд болжээ. Дөнгөж цас хайлж хавар болсноос хойш намар хүртэл нэг ч дусал бороо орсонгүй. Тавдугаар сард “астраханийн” гэж нэрлэгддэг салхи үлээж, хамаг талыг хатаажээ. Бүр зуны эхэнд төөнөм халуунд газар хагарчээ. Хонин сүрэг тэжээлгүй боллоо. Бергяс өөрийнхөө малын талыг Царицын руу тууж худалдаачдад худалджээ. Малынхаа нөгөө хагасыг хоёр хувааж, жаахан тэжээлийн нөөцтэй байсан учир нэг хэсгийг өөртөө үлдээж, нөгөө хэсгийг Цэрэнгийн эцэг Нохашкад өгч Хар хөрст газар луу өвөлжүүлэхээр явуулжээ. Эцэг нь морио гурван үнээтэйгээ авч, гэрийнхнийхээ хүнсэнд хоёр хонь үлдээжээ. Хот айлын бусад оршин суугчид ч малаа Хар хөрст газар луу тууж, зөвхөн саалийн болон тугаллах үнээгээ үлдээжээ. Тэгэхээс тэгэх гэсэн юм шиг тэр өвөл бүр гал тахилтын сард4 бараг цас хэзээ ч ордоггүй, орсон ч бага орж, мал ямар ч бэрхшээлгүй малтаж, өвөлжингөө бэлчиж болдог Хар хөрст нутагт тэр өвөл бүсэлхийгээр татах цас унажээ. Тэгээд урь орох хүртэл хайлсангүй. Харин цагаан сарын дунд үеэр цасан шуурга эхэлж, бүтэн долоо хоног шуурчээ. Зудад бүх мал сүйрчээ. Цэрэнгийн эцэг болон бусад хүмүүс мөрөндөө хоосон ууттай, гартаа хоосон дээс барьсаар буцаж иржээ. Гэвч яагаад ч гэсэн амьдрах хэрэгтэй байв. Бурхан мал заяасан боловч түүнийгээ авчээ. Үхсэн малын хамт бүх нүгэл тонилно. Бурхан өршөөл энэрэлгүй биш ээ. Өөр цаг ирнэ... Халимгууд ингэж ярьж байлаа.

	Тэр бар жил Бергясын хотныхон их уй гашуу, нулимс үзжээ. Айлуудын бараг тал хувьд нь нэг ч хонь, нэг ч үнээ үлдсэнгүй. Халимгийн талд малгүйгээр хэрхэн амьдрах бил ээ? Цэрэнгийн эцэг гэртээ гурван өдөр байгаад шөнө явжээ. Чухам хаашаа явахаа ч ээжид нь тодорхой хэлсэнгүй. Тэгээд ч өөрөө хаашаа явж хаанаас гэр бүлээ аврах юм хайхаа мэдэхгүй байв. Сарын дараа хэл чимээ өгнө гээд өөр хоёр хүний хамт яваад өгчээ. Тэгээд хоёр сар хагасын дараа буцаж иржээ. Эцэг нь хоёр уут гурил, жаахан мөнгөтэй эгж иржээ. Түүнийг байхгүй байх хооронд дөрвөн настай хүү нь үрэгдэж, отгон хүү Цэрэн нь өлгийдөө амьтай голтой төдий юм байжээ. Ээж нь яс арьс болж хөгжөөнтэй хар нүд нь жавхаагүй болжээ. Эцэг нь хотноосоо явахаар шийдэж, тэрэг хөлсөлж, өрөвдмөөр хөөрхий хогшлоо, Цэрэнг өвчтэй эхнэрийнхээ хамт ачаад явжээ.

	Тэд хасгуудын гацаанд арваад жил суужээ. Эцэг нь гацааны мал хариулна. Мөнгө олж, гурван үнээ, морь худалдан авч төвхнөжээ. Гэвч төрөлх талаа санан гуньхарна. Тийнхүү оросоор ярьж суралгүй, тав аравхан үгтэй хоцорчээ. Тэгээд өнгөрсөн жил анхны цас унамагц малаа эздэд нь өгч төрөлх хотондоо эргэж иржээ. Зул сарын хорьдоор тэд цөмөөрөө Дунд хурлыг дайран өнгөрч садныхаа ламынд хоножээ. Эцэг нь багш ламдаа уут буудайн гурил, хэрчим гахайн өөх, таван метр даавуу, хоёр ваар өөхөн тос, хорин рублийн хамт өгч хэдийнээ нас барсан эх, эцэгтээ мөргөл айлдуулж, жилийн дараа арван гурав хүрч өрхийн тэргүүлэгчийг өвлөх Цэрэнд гавг5 бүтээлгэжээ. Баян хүмүүс иймэрхүү хурал хуруулахын тулд эмээлтэй морь, хоёр, гурван үнээ, арав гаруй хонь өргөдөг бил ээ. Гэвч Нохашкийн өргөл ч ширээт ламыг уяруулжээ. Цэрэнгийн эцэг шиг ядуугийн ядуу хүмүүс иймэрхүү өгмөөр их өргөл хуралд өргөж байсан нь үгүй ажээ. Тийм дээрээс Богла багш тэр оройгоо хоёр гэлэн залж Нохашкийнд зориулан ёслол үйлджээ.

	— Чи сүм хийд, тал, өөрийнхөө удмаас арван жил хол суулаа. Чиний найман хүүхдээс хүү охин хоёр амьд үлдлээ. Жаал хүү чинь мөдхөн эр болно. Хэрэв чи удмаасаа хол амьдарваас хүү чинь өөрийнхөө хэлийг мартаж, хүзүүндээ загалмай зүүвэл юу нь сайн байх вэ... Бар жил гараагүй байхад өөрийнхөө удам руу эргэж очихыг хичээ гэж би зөвлөх байна. Өнгөрсөн жилүүд бид бүгдэд аймшигтай байсан нь үнэн. Гэвч одоо хүмүүс ядуурлаасаа ангижирч, мал сүрэг нь үржиж, гэр нь чинээлэг болжээ гэж багш лам Нохашкад хэлжээ.

	Багшийн хэлсэн үгнээс зөрөх аргагүй. Нохашка талдаа буцаж очжээ.

	Гэвч буцаж ирсэн явдал түүнд гай болжээ. Нохашка ирснийхээ дараа түдэлгүй өвдөж нас баржээ. Тэгээд Цэрэн ээж, охин дүүтэйгээ үлджээ.

	Зочдыг Нохашкийн босгыг алхахаас өмнө жаал хүү тэдэнд учир байдлыг тайлбарлах хэрэгтэй гэж үзжээ:

	— Одоо манай тагз цоорхой, үзэмжгүй. Гэвч өвөлждөг байшин маань эндээ хамгийн сайн нь. Эцэг Доноос хүрч ирмэгц хоёр үнээгээ зарж, хөрзөн, шавраар барьсан юм. Тэгж барихыг хасгуудаас сурчээ. Маргааш та нар үзээрэй. Ахлагчийн гэр байхгүй бол манай байшин хотондоо хамгийн том, саруул, уужим гурван цонхтой байшин... Ганцхан дүү маань өвдөж гай дайраад байгаа. ... Дуулгавартай, ухаалаг сайн охин байгаа юм, харин биеэ арчилж чадахгүй салхи цохиулчхаж. Одоо уснаас өөр юм амандаа хийхээ байгаад бүтэн өдөр боллоо. Ингэ гэж Богла багш айлдсан юм.

	Цэрэн охин дүүгийнхээ шаналлыг насанд хүрсэн хүний байдлаар сэтгэл түгшин ярив.

	— Чиний дүүг хэн гэдэг юм бэ? гэж Вадим асуув.

	— Нюдля гэдэг, найман настай гэж Цэрэн хариулав.

	— Ухаантай гэж хэн хэлсэн юм бэ?

	— Ээж тэгж ярьдаг, ер нь харсан хүн бүгд тэгдэг юм.

	— За сайн байна. Гэртээ оруулаач. Би дүүг чинь үзмээр байна гэж Вадим хэллээ.

	— Үзээд яах юм бэ?

	— Энэ чинь эмч, өвчтөн анагаадаг хүн гэж Борис тайлбарлав.

	— Манайд ороод хэрэггүй! гэж Цэрэн айнгуй дуугараад, — Орос эмч нар зөвхөн ил байгаа өвчнийг анагааж чадна. Харин хүний доторх өвчнийг гагцхүү санваартан л мэднэ. Тэр мөргөл мэднэ.

	— Чи оросын эмчийг хэзээ нэгэн цагт харсан гэж үү?.. Тэр юу хийж чаддагийг мэдэх үү?

	— Хэзээ ч хараагүй.

	— Тэгээд юунд тэнэг юм яриад байгаа юм бэ? гэж Борис асуув.

	— Богла багш л дандаа тэгж ярьдаг юм. Хүн их нүгэлтэй болохоороо өвддөг юм. Бурханд итгэж, мөргөл үйлдэж санваартны хэлснээр байвал өвчин өрөө зайлж тонилно гэдэг юм.

	Жаал хүү үүнийг цээжилсэн хичээл шигээ баталж байлаа.

	— За яах вэ, чинийхээр болог. Гэлээ ч гэсэн би дүүг чинь үзмээр байна гэж Вадим шаардав.

	— Ээж уурлана гээд Цэрэн тэр даруй шууд зөвшөөрсөнгүй.

	— Бид, чамайг авчраагүй өөрсдөө ирсэн гэж хэлнэ.

	— Тэгвэл явцгаая! гэж Цэрэн бараг баярлалаа.

	Лижигийн гэр Борис, Вадим хоёрт явцуу, тохилог биш, бохир юм шиг санагджээ. Гэвч Нохашкийн тагзад орвол амьтны үүртэй төстэй санагдав. Хаалганы баруун талд нь эсгий дээр бяцхан туранхай охин ёолон хэвтэнэ. Навтархайгаар дөнгөн данган тагласан явцуухан нүхийг хаалга гэж нэрлэж болно гэж үү дээ. Зочид хоёр нугаран эвхэрч орвол бурхны өмнө нэхий дээр сууж байсан хижээлдүү авгай Цэрэнгээс ямар нэг юм айсан дүртэй асуув. Хүү орж ирэгсдийг ичингүйрэн харж эхдээ бүгдийг яаран тайлбарлав.

	— Ээ дарь эх минь! Чи эднийг бидэнд туслуулахаар явуулаа юу! гэж эзэгтэй хэлээд, алгаа хавсарч нүүрний тус газар өргөн залбирч бурханд талархав.

	Вадим охин дээр очиж зүүн гарыг нь авч судсыг нь бариад, хэлээ үзүүл гэж орчуулж хэлэхийг Цэрэнгээс гуйлаа.

	— Өөрөө орос хэл мэднэ гэж Цэрэн хариулаад, — Алив, Нюдля амаа ангай! гэж дүүдээ тушаав.

	Охин хариуд нь дуугарсан ч үгүй, хөдөлсөн ч үгүй.

	Вадим түүний зовхийг сөхөж, нүдийг харлаа.

	Эх нь ангаахайгаа хамгаалж байгаа шувуу шиг охин руугаа гүйж ирэн толгой нь тус газар суулаа. Түүний болгоомжилсон харц: “чи золгүй амьтанд туслахаар ирсэн юм уу, эсвэл элэг доог хийхээр ирсэн юм уу” гэж ярих мэт ажээ.

	— Охин өвдөөд удаж байна уу? Юугаар анагааж байгаа юм бэ? гэж Вадим асуугаад эх рүү, дараа нь Цэрэн рүү харлаа. Жаал хүү үүргээ биелүүлж түгдрэлгүй орчуулав.

	Хэвтээд өнөөдөр ес хонож байгаа юм. Гурван өдөр ухаангүй, юу ч ярихгүй байна гэж авгай ярилаа.

	Охиныг том нэхий дээлээр хучиж, дээрээс нь ямар нэгэн новшоор бүтээжээ. Вадим нэхий дээлийг сөхвөл угаагаагүй биеийн хөлс ханхална. Эхэд зочны дураараа аашлах нь таалагдсангүй. Тэр охиноо дахин хучлаа. Өвчтөний илүү хувцсыг авахыг Вадим авгайд арай ядан ойлгуулав. Тэр зүрхийг нь чагнах гэсэн ажээ. Охины туранхай бяцхан биед олон товчтой даавуу дээл давчуу барьж наалджээ. Хантааз охины торниогүй цээжийг дарж амьсгаалахад саад болж байх ажээ. “Та чинь хүүхдээ боож алах нь ээ” гэсэн үг Вадимын аман дээр гарч ирлээ.

	— Хэрэв та миний зааврыг биелүүлэхгүй охиндоо хантааз чихэж өмсүүлбэл охин чинь маргааш өглөөнөөс цааш гарахгүй гэж тэр ширүүн хэлээд, — танд охин хэрэгтэй бол миний үгийг сонс! Үхлээс аврахыг хичээе. Бүр хүч тамираа барчихсан байна гэлээ. Тэр гараа хантаазнаас дуулгавартай авлаа. Толгойд нь гашуун бодол орж ирлээ. Орос эмчийн үг авгайг хайраад авах шиг болов. “Над найман хүүхдээс минь хоёрхон нь үлдсэн. Ганцхан охинтой, одоо түүнийгээ алдах гэж үү? Цаг нь болоогүй байхад энэ сайхан хантаазаар гоёсноос болж тэр өвдлөө гэж үү? Хэдийд түүнийг өмсөх ёстойг хэн итгэлтэй хэлж чадах юм бэ?” гэж Булган бодлоо. Охид хантааз аль эртнээс одоо болтол өмссөөр ирснийг тэр л ганцхан мэднэ. Тэр халимгуудын дассан энэ хувцсыг бүр бага байхаасаа өмсжээ. Бусад бүх охидын адил хавчиг цээжтэй нарийхан биетэй болж торнижээ. Булган арван хоёр настай байхдаа бие нь төлжиж, хөх ургажээ. Булган энэ тухайгаа ээждээ хэлэхэд маргааш нь түүнд эгнэсэн олон товчтой сатинаар хийсэн оодон хувцсыг эх нь өмсгөжээ. Тэгээд арван зургаан настай байхад нь эрд гаргажээ. Тэгээд түүнийг нөхрийн нь гэрт авчирсан тэр орой, нөхрийн талын төрлийн залуу авгайчууд ирж олон жил хөхий нь дарж, суга дор нь гүн хонхойлгосон хантаазыг нь тайлжээ. Чингээд хөлс ханхалсан хувцсыг нь галд хийж, гэзгийг нь хагалан авгай үс болгож энэ өдрөөс эхлэн авгай боллоо гэжээ. 

	Нюдля хасгийн Аржанов гацаанд төржээ. Тэнд бага наснаасаа орос найзуудтайгаа тоглож, алим, лийр дураараа идэж, наснаасаа илүү торнисон гоолиг эрүүл чийрэг охин болжээ. Эцэг эх нь Чоносынхны хотонд эгж ирэхэд Нюдля өөрийн үе тэнгийнхнээс мэдэгдэхүйц илүү нуруулаг, чийрэг байжээ. Хотын эмгэд, авгайчуул Нюдлийн энэ эрт торнисон байдлыг нь ажиглаж, эхэд нь дөхөн ирж:

	— Булган, охины чинь хөх авгайнх шиг болчихсон байхыг харахгүй байна уу? гэж сануулдаг байжээ.

	— Тэр чинь одоо ч наадгайгаар тоглодог юм шүү гэж Булган аль болохоор л охиноо хамгаална. Гэвч Богла багш дээр нөхрийнхөө өвчний талаар мөргөл уншуулахаар очиход тэр мөн:

	— Булган чамайг охиноо эх захгүй болгож, ичих нүүргүй болжээ гэлцэх юм. Ийм наснаас нь түүнийг авгай болгон хувиргах гэж байгаа бол халимаг заншлаа зөрчиж байгаа биш үү?.. гэж сануулахаа мартсангүй.

	Харин одоо оросын эмч хантааз нь түүний охиныг золтой л боочихсонгүй гэж байдаг! Гэвч Богла багш охины хэчнээн муу байгааг харсан сан бол мөн л тэгж хэлж болох бус уу?

	— Ээ будда... гээд Булган хантаазыг тайлж гарлаа. Вадим Борис руу харвал тэр яаран гарлаа.

	— Цэрэн, чамайг Бергяс дуудаж байна гэх хүүхдийн дуу гаднаас сонстов.

	— Цэрэн, хүлээж бай. Ийм цагт ахлагч чамайг яагаад дууддаг бил ээ? Бүх тугалаа тууж ирсэн биз дээ? Тугал чинь талд үнээтэйгээ нийлчхээд эхээ хөхчихсөн юм биш биз дээ? гэж эх түгшээд Булган айсан янзтай гадагш нэг харж, халуурч тэлчлэн хэвтэх Нюдлийг нэг харна.

	Вадим эх, хүү хоёрын юу ярьж байгааг ойлгоогүй ч тэдний түгшүүрийг мэдэрлээ.


ХОЁРДУГААР БҮЛЭГ

	Бергяс сэрж, нүдээ нээлээ. Тэр босох гэсэн авч толгой нь ширмэн юм шиг доош гудайна. Анх удаа өдөржингөө хадлан хадсан хүний бие шиг хамаг бие нь шархирна. Гэрийн тооно, хатавчаар нарны туяа тусна. Хаалганы зүүн талд байдаг гэргийн нь ор хураалттай байх ажээ. Бергясын хоолой нь хатах авч ширээн дээрээс домботой айраг босож авахаас залхуу хүрнэ. Тэгээд ч босох шаардлага гарсангүй, гэрт гучин тав эргэм насны эмэгтэй орж ирлээ. Тэр шүүдэрт угаагдсан цэцэг мэт жавхаалаг харагдана. Гонзгойдуу цагаан царай, очлог хар нүд, өтгөн хөмсөг, зүүн хацар дээрээ хонхорхойтой, залуу бүсгүйнх шиг нарийхан бэлхүүстэй ажээ. Энэ бол Бергясын гэргий Сяяхля байлаа. Тэр хувинтай сүүгээ хаалганы баруун талд тавьж уяхнаар нуруугаа цэхлэн хөнгөн алхаагаар гэр дотуур явлаа.

	— Сяяхля, хул айраг хийгээд өгөөч, толгой хагарах нь ээ. Өчигдөр улсын харгалзагчтай архи, нэрмэл архи, улаан дарс уусан юм. Бүгдийг холиод уучихсан чинь толгойгоо дааж чадахгүй байна. Өө тийм, өчигдөр юун орос зочдын тухай ярив аа? Тэд юун улс вэ? Чи юу ч мэдээгүй юү? гэж асуув.

	— Та яасан ичдэггүй юм бэ! Энэ дээрэмч Такаг та өнчин Цэрэн рүү турхирч танай хүү түүнийг зоджээ гээд хулыг айргаар дүүргэх зуураа эхнэр нь ууртай хэллээ.

	— Чи юун тухай яриад байна аа? гээд Бергяс толгойгоо өндийлгөв.

	— Тэднийх тэртэй тэргүй бөөн уй гашуутай байгаа шүү дээ. Эцэг нь талийгаад дөчин ес хоноогүй байхад Цэрэнгийн дүү үхлүүт байгаа. Тэр жаал ийм их зовлон амсаж байхад таны хүү түүнийг золтой л эрэмдэглэчихсэнгүй... гэж Сяяхля үргэлжлүүлэн хэлэв.

	Бергяс айргаа балгаснаа:

	— Түүнийг тэгэх хэрэгтэй байсан юм. Янз бүрийн явуулын юмстай битгий холбогдож байг. Цэрэн одоогоос тэдэнтэй найзлах юм бол том болохоор нь түүний зочид амар заяа үзүүлэхгүй гэв. Нээрээ, үнэхээр үдэш Цэрэнг дуудсанаа Бергяс саналаа. Тэгээд ч бүх юм тийм болжээ... 

	... Цэрэн бүр бүрий болсон хойно гэрт орж хаалганы дэргэд зогсов. Бергяс завилж суугаад хонины яс зулгааж байлаа. Түүний баруун талд дүү Лижи нь суух авч идээнд гар хүрсэнгүй. Харин түүний зүүн талд зантгар толгойтой, авгай нарынх шиг шувтан мөртэй хүү нь болох залуу, Така сууна. Тэр богинохон бэлцгэр хуруугаараа аяганд мах хөшиглөнө. Явган ширээн дээр аяга дүүрэн нэрмэл архи мэлтэлзэж, хажууд нь бортоготой архи байх ажээ.

	— Чөтгөрийн хүү чи тэр оросуудтай юугаа шивнэлдээд байна? гэж Бергяс Цэрэнгээс ширүүн асуулаа.

	Цэрэн толгой гудайн, дуугарсангүй.

	— Харь хүмүүстэй ичихгүй чалчдаг мөртөө, өөрийнхнөө юм асуухаар хэлгүй юм шиг дуугарахгүй байна уу?.. Чи хүн юм уу, чөтгөр юм уу? гэж Бергяс хашхираад, мөлжсөн ясаа. голомт руугаа ууртай чулуудав.

	— Ирсэн улсаас Лижи гуайн асуусныг л би орчуулж өгсөн гэж жаал хэлэв.

	— Гэрээс гарч, тал руу явахдаа юу ярьсан бэ? Тэд чамаас юу гэж асуусан бэ? Яах гэж ирсэн юм бэ? гэж Бергяс жаалыг байцаалаа.

	— Аав аа, тэр орос залуус одоо эдний тагзад байгаа хэмээн Така Бергяст хэлсэн нь түүний хилэнг улам бадраалаа.

	— Үнэн үү? гэж Бергяс асуулаа.

	— Тийм ээ гэсэн хариу сонстов. ;

	— Одоо чи бүгдийг юу ч нуухгүй хэлнэ дээ! Тэд хаанаас яах гэж ирсэн, юу сонирхож байгааг ярь. Надад энэ бүгд чухал байна! Ойлгов уу? Харин худал хэлэх гэж бодуузай.

	— Би хэзээ ч худлаа хэлж байгаагүй гэж Цэрэн ам бардам хэлэв.

	— За тэгвэл хариул!

	— Тэдний нэг нь эмч, хоёулаа ч байж магадгүй. Тэд дүүг минь өвчтэй байгааг мэдмэгц, шууд тагзад минь орж өвчтөнийг үзье гэж гуйсан юм гэж Цэрэн хэллээ.

	Ирсэн хүмүүс эмч домч гэсэн мэдээ Бергясыг нэлээд тайвшруулав.

	— Шууд л тэгж хэлэхгүй яасан юм бэ... 

	Тэртээ тэр хар бичин жил халимгийн талд цагаан бурхан хэмээх аймшигт өвчин тархаж Астраханиас шовгор цагаан малгайтай хэд хэдэн хүн ирж тариа хийж байж бил ээ. Тэд бүтэн хоёр жил талаас яваагүй ажээ. Оросын энэ залуус тийм хэргээр ирсэн бол улсын харгалзагч яагаад тэдний талаар юу ч хэлсэнгүй вэ? Тэгэхээр тэд улсын өргөө хүртэл яваагүй байх нь ээ? Тэд Янхал явж байгаа юм биз дээ?

	— Нээрээ, энд ойлгомжгүй юм их байна. Тийм юм бол тэд яагаад танайд, хотын хууль ёсны ахлагчийнд биш манайд ирдэг байна? гэж Лижи гал дээр тос нэмлээ.

	Лижийн энэ үг ахынхаа туйлаас биеэ тоодог занг бүр ч дэвэргэжээ.

	, — Чиний зөв! Манай гэр тэдэнд таалагдахгүй байгаа бол Нохашкийнхны бохир ноорхойд л хонож байг. Ухаантай хүмүүс бол энэ хотонд чухам хэнийд тохитой, цатгалан байхыг ойлгоно гэж Бергяс ууртай хэлэв.

	— Тэд бүр харанхуй болчихсон хойно ирсэн юм гэж Цэрэн болгоомжтойёо үг хавчуулав.

	— Өө, чи чинь бид бүгдээс ухаантай хүн болох гэж байна уу! гэж Бергяс дүрэлзэн, 

	— Юуны тулд хэлтэй байдаг бил ээ? Хотонд ирэхдээ миний тухай мэдээгүй байж гэж бодъё л доо, гэвч дараа нь яагаад ирээгүй юм бэ? Хэн нэгнээс нь асууж болно шүү дээ?

	Бергясын энэ бүх уур хорсолтой үгс өөрт нь хандсан эсэхийг үл ойлгон Цэрэн хөшсөн мэт зогсоно.

	— Газарт зоочихсон шон шиг юунд нь зогсоод байгаа юм бэ! гэж Бергяс Цэрэн рүү хашхираад, том дэрээ тохойлдож, — Така, энэ гөлгийг миний нүднээс зайлахад нь туслаач гэв.

	Така шалмаг босож Цэрэн дээр очин үүд рүү түлхлээ. Гэрээс нэлээд холдож очоод гэнэт хөлд нь дэгээ тавьж, шил рүү нь цохилоо. Ингэнэ гэж санаагүй байсан Цэрэн унаж, хоёр удаа өнхөрлөө. Гэвч жаалуудын зодолдоонд өөрийнхөө төлөө зогсож чаддаг бил ээ. Тэр түргэн босож Такад тулан очиж:

	— Чи намайг яах гэж зодож байгаа юм бэ, би ямар муу юм хийгээ вэ? гэв.

	— Цэхэр нүдтэнүүдтэй битгий шивнэлдээд байгаарай гэж Така эцэг шигээ сургамжлангуй шаардаад, — Чамтай чамгүй тэдэнтэй ярих хүн олдоно гээд жаалыг дахин цохилоо. Гэвч Цэрэн одоо унасангүй, гагцхүү ухарлаа. Тэр гомдсондоо бөхөн шиг бүх биеэ хөвчлөн үсэрч гомдоогчийнхоо эрүүн тус газар толгойгоороо мөргөлөө. Така хажуугаараа болхидуухан ойчив. Цэрэн гэр өөдөө зугтан гүйж болох байв. Багынхаа хазгар, богино хөлтэй Така түүнийг тагздаа хүртэл нь хөөж гүйцэхгүй байлаа. Гэвч Цэрэн зодолдоон дуусаагүй байхад тулалдааны газраас зугтахыг шившигтэй гэж үзжээ. Тэр Такагаас жигшингүй жишүү харж юу болж байгааг ойлгохыг хичээв: “Така болон түүний эцэгт би муу юм юу хийгээ вэ? Яагаад тэд намайг доромжилж хүчээ үзүүлж байна вэ? Намайг өмгөөлөх хүн байхгүй дээрээс л тэд доромжлох гэж байна!” гэж бодоход Цэрэнгийн нулимс нь өөрийн эрхгүй бөмбөрлөө. Түүнийг ийнхүү тунгаан бодож, нулимсаа арчиж байх хооронд өстөн нь босон харайж Цэрэгийн цамцнаас заамдан авч өөр лүүгээ таттал цамц нь хормойгоо хүртэл цуурав. Така арван найман нас хүрсэн болохоор арван хоёр настай туранхай Цэрэнг зугаагаа гаргах мэт тал тал тийш нь шидлэв.

	Шуугианаар гэрээс гүйж гарсан Сяяхля тэднийг салгажээ. Цэрэн гэртээ хүү татуулсан цамцтай, нүүр нүд нь хөхөрчихсөн иржээ. Эх хүүгээ хараад айж уйлав, Борис, Вадим хоёр залуу хэлмэрчээ найрсгаар халамжлан, нойтон жин тавьж өглөө. Борис Бергясын гэрт давхин орж, ахлагчийн хүүг шившиглэх гэсэн боловч Вадим халимаг нутгийнхны заншлын талаарх их Жидковын зөвлөгөөг санаж түүнийг тайтгаруулав.

	— Хүүхдүүд зодолдож, эвлэрч л байдаг. Бид тэгж өссөн шүү дээ. Аймшигтай юм юу ч алга гэж орондоо хэвтсээр байгаа Бергяс өчигдрийн явдлын тухай тунгаагаад, — Тэр оросын залуус одоо хаана байгааг мэдмээр байна гэв.

	— Нохошкийнд хоносон. Хэн нэг нь морьдыг нь аваад явчихжээ, өглөөнөөс хойш эрээд л байна аа... Яасан шившигтэй юм бэ! гэж Сяяхля нөхөртөө хариулав.

	— Хохь нь! гээд Бергяс хөхөрлөө.

	— Та юунд нь баярлаад байгаа юм бэ? гэж Сяяхля зэвүүцээд, — Маргааш бага дөрвөдийн бүх хотод болон айл хөрш оросын гацаануудад Чоносын хотонд зам зууртаа хоноглосон зочдын морьдыг хулгайлжээ... гэдэг нь тодорхой болно. Тэгэхээр та үүнийг тайван сонсох болж байна уу? гэв.

	— Тэд Бергясын зочин юм гэж үү дээ? Тэд над дээр ирээд тийм гай дайрч морьд нь алга болсон бол би өөрийнхөө агтаас хамгийн сайны нь шилэн өгч тэднийг хохиролгүй болгоно гэж Бергяс хэллээ.

	— Бергяс, энэ чинь танай хот биз дээ. Тэгэхээр энд болж байгаа бүх юм ахлагчийн нэрэн дээр тохогдоно. Танай удмынхны шившиг, таны шившиг биш гэж үү?

	Бергяс ямар ч итгэлгүйгээр өөрийгөө цагаатгахыг хичээв.

	— Гэвч тэд чинь халимгууд биш ээ... 

	— Ийм ухаантай хүн ингэж тэнэг юм ярих гэж дээ! хэмээн Сяяхля нөхрөө зэмлэж, — Халимаг хотонд аян замын хүн ирвэл түүнийг нэр төртэй угтаж, үддэг нь аль эртний заншил биш гэж үү? Бас тэгээд таны нөхөр Жидко Миколтай ийм юм тохиолдвол яах вэ?

	— Хэн нэг нь түүний морьдыг аваад явчихвал би газар доороос ч олох болно! гэж Бергяс дуу алдав.

	— Зочноо гомдоосноос, барын аманд орсон нь дээр гэсэн цэцэн үгийг Сяяхля хэлж, бортогоо авч ажил төрлөө хийхээр явах гэв.

	— Сяяхля! Лижи дээр очоод ирээч! Чотыныг аваад хулгайчийн мөрийг хөөг. Тэдэнтэй хамт Така явна. Залууд энэ явдал ашигтай. Морьд нь хол яваагүй байх гэж би бодож байна.

	“Хэрэв Бергяс ямар нэг юм шийдвэл эцсийг нь заавал үздэг. Лижи морьгүйгээр буцаж ирэхгүй. Ахлагчийнхаа араншныг бүгд мэднэ” гэж Сяяхля бодоод, нөхрөө ятгаж чадсандаа сэтгэл хангалуун Лижийн гэр лүү явлаа.

	Вадим Нохашкийн тагзаар дахин орлоо. Цаасанд боосон цагаан алчуур авчирч, охины биеийг сайтар үрж арчаад угаасан, хөшигний тасархайгаар бүтээв. Нюдлийн толгойг өргөж цагаан нунтаг усанд уусгаж, шингэн эмийн хамт уулгав. Үүний дараа дөнгөж ядан амьсгаалж байсан охин хөнгөрөх шиг болж хөдлөн, өндийхийг оролдов. Вадим түүний дэргэд гурван цаг гаруй сууж алчуураар хөлсийг нь арчин, алчуураа мушгин хатааж, дахин арчина. Дараа нь гараараа зангаж дохин, ингэж хийхийг Булганаас гуйлаа,

	Өнөөх тасалдангуй, хүнд амьсгаалж байсан охин өглөө болоход тайвширч, хэржигнүүргүй жигд амьсгалах болов. Вадим чихээ охины цээжинд наан чагнаад холдож, инээмсэглэн, нүд ирмэж;

	— За найз минь, баяр хүргээрэй! Энэ бол амьдралдаа миний анх удаагаа үхлийн савраас гаргасан өвчтөн шүү! гэлээ.

	Үүнийг ажиглаж байсан Булган орос эмч залбирч байна хэмээн бодоод нүдэндээ нулимстайгаар бурханд хандаж амандаа дом шивнэв.

	— Ээж ээ, Нюдлийг аврагдлаа гэж ярьж байна! Өвчин нь гайгүй болж байна! Сонсож байна уу? Нюдля амьдрах болно! гэж Цэрэн эхдээ шивнэв.

	Булган Вадимын өлмийд мөргөхөд ч бэлхэн байлаа.

	Харин охин нэлээд байснаа нүдээ нээж ямар нэг юм хэллээ. Вадим ойлгосонгүй. Гэвч тэр ухаан орсон нь тодорхой ажээ. Одоохондоо энэ л хангалттай байлаа. Охин хоёр балга сүү уугаад унтаад өгөхөд, сэтгэл тайвширсан эх оёх юмаа авчран толгойн нь тус газар суулаа.

	Вадим өвчтөний хөлд сууж, царайг нь ширтэнэ. Гэнэт охин нүдээ нээж, түүнийг удаан, бодлогошронгуй харлаа. Түүнийг оросоор ярьдгийг Вадим саналаа.

	— Охин, чиний хаана чинь өвдөж байна, заагаач? гэж инээмсэглэж асуувал

	— Уух юм! Ус өгөөч! гэж Нюдля гараа хөдөлгөн, сонстох төдий дуугарав.

	— Чи сайн хүүхэд байна гэж Вадим түүнийг магтаад, — Одоо сүү өгнө, Чи мөдхөн гүйж харайх болно. Харин одоо тайван хэвт гэв.

	— Гүйж харайх... гэж охин Вадимын үгийг давтаж хэлээд инээмсэглэх аядав. Тэгээд эх рүүгээ толгойгоо эргүүлж, дараа нь Вадимын царайг харцаараа хайлаа.

	Та хэн бэ? гэх түүний тасалдангуй жингэнэсэн дууг Вадим сонслоо.

	— Би эмч хүн... намайг Вадим гэдэг. Чамайг түргэн хөл дээр чинь босож найз нар луугаа тоглохоор гүйгээсэй л гэж хүсэж байна... Харин чи битгий яараарай, тэгэх үү? Бас ээжийнхээ үгийг сайн дуулж бай... Чамайг хэн гэдэг вэ? Мартаагүй биз дээ?’

	— Нюдля гэдэг гээд охин хөмсгөө хөдөлгөв. Дараа нь эхдээ:, — Ээж ээ, юм уумаар байна, балга ч хамаагүй ус ууя. Сүү хоолой аргуулаад байна гэв.

	— Одоохон хүү минь гэж сэтгэл догдолсон эх шивнээд, — Одоохон. Цэрэн, гадаа гараад ус түргэн буцалгаад ир гэв,

	— Халуун ус уухгүй гэж Нюдля цааргалав.

	— Цэрэн, дүү чинь юу гэв ээ? гэж Вадим асуув.

	— Тэр хүйтэн ус гуйж байна, Ээж намайг буцалсан ус авчир гэж байна гэж Цэрэн орчуулав.

	— Буцалсан ус дээр шүү гэж Вадим эхтэй санал нийлээд, — Гэхдээ хөргөж өг. Цэрэн, алив тэр сияан аяга аваад аль. Яг л үүгээр нэг ус хэрэгтэй гэв. ,

	Нюдля тал аяга ус шунан уулаа.

	Урьд ээж нь зөвхөн гал дээрээс аягалсан халуун юм түүнд өгдөг байсан тул охин халуун юмнаас айдаг байлаа.

	— Маш сайн байна! гэж түүнийг Вадим магтаад, — Харин одоо унт. Мөдхөн чи хотны хүүхдүүдээс хамгийн хурдан гүйдэг нь болно. Гэвч хожим шүү гэж Вадим амлаад, — Хэрэв одоо босвол дахин салхи цохиулж өвдөнө. Чи бүр сульджээ гэв.

	— Гэхдээ би салхинд цохиулж өвдөөгүй юм. Би нүгэл хийсэн юм.

	— Нюдля, чи ямар нүгэлтэй юм бэ?

	Охин их л нухацтай ярьсан нь: 

	— Тэр өдөр би Бага Хагтын эрэг дээр тугал хариулж байлаа. Харин Цэрэн гэр өөдөө явчихсан юм. Маш халуун өдөр байлаа. Би тугалаа зэгсний тэнд орхиж, өөрөө усанд орохоор явлаа. Бүх юм сайхан л байв. Тэгтэл том хар үүл гарч мөндөртэй бороо шидэллээ. Би уснаас ухасхийн гарч хувцас руугаа гүйж яваад мэдэлгүй мэлхий гишгэчихсэн юм .Ээ, хайрхан минь! Би юу хийчих вэ? Мэлхий над шиг амьдрах гэж байгаа шүү. дээ. Би залбирал унших ёстой байсан авч тэнгэрийн дуунаас айгаад мартчихсан байна лээ гэв,

	Вадим түүний гэмгүй наманчлалыг сонсож, өөр юм бодож байлаа. Тэр төөнөм халуунд тал дундуур явж байгаа бяцхан малчныг харж байв. Өдөржингөө улайссан халуун талд мансууруулам төөнөм халуунд байж байгаад... хөлстэйгөө усанд оржээ. Уснаас гармагц хүйтэн бороонд шавшуулжээ. Тэгээд нойтон хувцсаа солилгүй үдэш болтол явжээ. Энэ бүхэн нь хүүхдийн дорой эрхтнийг өвтгөхөд хангалттай юм.

	— Нюдля, өөр чамд ямар нүгэл бий вэ? гэж Вадим гунигтай мишээн асуув.

	— Надад өөр нүгэл байхгүй. Ээжийнхээ болон бүх ахмад хүний үгэнд ордог, үнээ, тугалаа нийлүүлдэггүй, гэлэн нарыг мэхийн хүндэлдэг, мөргөл мэднэ гэж охин нухацтай байдлаар тайлбарлав.

	— Нюдля, чинийхээр бол ямар нүгэл хамгийн их нүгэл вэ? гэж Вадим охиноос асуулаа.

	Нюдля бодлогоширсон ч юм уу ямар нэгэн юм санав бололтой:

	— Мэлхий ална гэдэг чинь долоон гэлэнгийн амийг түйвээсэнтэй адил хэрэг гэв.

	Вадим хэчнээн хичээсэн боловч тэвчиж чадсангүй хөхөрлөө.

	— Тэгэхээр гэлэн намгийн мэлхийнээс дор байх нь ээ? Охинд оросын эмчийн инээд үл ойлгогдоно. Тэр түүнд том хүн шиг гомдон хөмсөг зангидна.

	— Мэлхийг хэн ч гомдоож болох бяцхан, харамсалтай амьтан, тэр дайснаас хамгаалах юм юу ч байхгүй болоод л бурхан өмөөрч байдаг юм гэж Нюдля тайлбарлахыг хичээв.

	Түдэлгүй Нюдля нойрслоо. Насаараа бол бяцхан амьтан байж өөрийнхөө итгэлийн төлөө тэмцэж маргаж байдаг! Соёл, бичиг үсэгтэй болох бололцоо олговол ч... өөрт нь итгэл сэргээж, шинжлэх ухааны ертөнцөд оруулбал ч талын бяцхан энэ охин хэчнээн ухаантай хүн болж өсөх бол! Энэ хөөрхий мэлхий үлгэрт гардаг шиг гоо үзэсгэлэнт хатан хаан болохыг харна даа. Наймхан настайдаа мөнхийн малчин болох хувь тавилан нь тодорхойлогджээ хэмээн Вадим бодлоо.

	Бергясынх өөрийндөө найман саалийн үнээ байлгаж, тэр хотны ядуу төрөл садандаа арав гаруй хүрэн үнээ түр өгч саалгадаг ажээ. Бусад сүргээ талд хариулна. Үнээнүүд талд тугаллаж, жилжингээ тэнд бэлчинэ. Төлийг эхээс нь тав зургаан сар салгадаггүй ажээ.

	Хэрэв Бергясыг гаднаас нь харвал цайлган хүн гэж бодож болно! Зарим золгүй нэг нь толгойтой үснээсээ их өртэй ч улаан нялзрай хүүхдүүдтэй тул амьдрах хэрэгтэй болно. Бергяс урьдын юмыг дурсан санадаггүй, авсан юмаа төлөөгүй тэр хүнд ч зун намар саалийн үнээ өгч, долоо найман жил хүлээх ч үе байдаг... Ургийн нэгэн ядууд унах морь юм уу тэрэг хэрэгтэй болбол Бергяс хэрэгцээг ойлгож туслахаас татгалзахгүй. Бошинз хийх нэхий юм уу, өнчин хүүхдэдээ оймс нэхэх унгас, ноос гуйсан бэлэвсэн авгай Бергясынд очоод гар хоосон буцна гэж үгүй. Бергясын үгийг дуулж, хүндэтгэнэ. Үлгэр жишээ авахаар хол явах хэрэг байна уу?

	Бораев Окаджийн охин Харадаг эрд гарах болоход инж нь даанч бага байгааг мэдмэгц, Бергяс сүйт охины эцгийг өөрөө дуудаж:

	— Окаджи, охинд чинь сүй тавьсан гэж дууллаа. Охиноо эрд гаргах ч жирийн хэрэг биш ээ гэж Бергяс сургамжлаад, — Залуу гэр бүл эхлээд зэгсэн чинээлэг байх хэрэгтэй. Хэрэв тусламж хэрэгтэй бол нуулгүй хэлээрэй. Би ямар хар элгийн хүн биш дээ. “Нэр хугарахаар, яс хугар” гэсэн (цэцэн үг байдгийг мэднэ биз дээ гэжээ.

	Ер нь ч Бергясын сануулсан, сануулаагүй Окаджи ахлагчаас тусламж дэмжлэг гуйх гэсэн боловч бас түдгэлзэн байлаа. Тэр тусламж ч жирийн тусламж биш ээ! Хотын тэргүүлэгч удмынхандаа ямар нэг дэмжлэг үзүүлснийхээ дараа талхиндаа мөн ч баттай оруулна шүү! Баттайгаар барахгүй удаан оруулна. Заримдаа хүүхдүүд нь эцэг эхийнхээ өрийн төлөө ажиллах ч явдал гардаг. Тийм дээрээс Окаджи Бергясаас өгөөмөр зээл авахыг яарсангүй. Өргүйгээр даруухан шиг өнгөрөөж болохгүй юм болов уу гэсэн зам хайж байлаа. Хөөрхий амьтан санаа алдаж хэчнээн шөнө нойргүй хонов доо. Ууган хүү нь хайртай дүүгийнхээ төлөө яахаас ч буцахгүй байгаад баярлах авч, хүү нь харамсалтай байлаа. Харин тэгтэл Бергяс ядуу гэр бүлийг ивээж, өөрөө ам нээдэг байна.

	Окаджи Бергясын яриаг сонсож, жаахан үрчилзэж байснаа хуримд юу дутагдалтай байгаа талаар ярьж гарав. Түүнд дөрвөн дэвсгэр, таван ширдэг, төрөл төрөгсдөд бэлэг барих хориод ам даавуу хэрэгтэй ажээ.

	— Үүнд санаа зовоод яах вэ! гэж Бергяс зэвүүцээд, — Үүнийг чи надаас зүгээр авсан ч болно!.. Чи мөнгөнийхөө талаар яриач, хэчнээн мөнгө авах вэ?

	Үгүй, өнөөдөр Бергясыг танихын арга алга! Эцэг ч болж, ах нь ч болж үзээд түүний бүх баялаг ерөөсөө түүнийх биш юм шиг аашилна. Гар сарвайсан хэн ч гэсэн даахынхаа хэрээр ав гэх мэт байх аж. Нэг удаа ядуу Окаджи Бораев Бергясаас өнөөгийнх шигээ ингэж амь залгасан бил ээ. Зургаан жил өнгөрчээ... Окаджи ууган хүүгийнхээ хамт Бергясын наян шүдлэн үхрийг хариулж ёстой л уяатай юм шиг талаар тэнэж байна. Бас ахлагчийн тэр сүрэг дээр оросын махны аж үйлдвэрийн эзэн Микол Жидковын засуулсан зуун хорин шүдлэн шарыг нэмжээ.

	Бергяс тэдний жилийн турш хийсэн яггүй хүнд ажлын хөлсөнд Окажи, насанд хүрсэн хүү хоёрт нь биет зүйлээр хоёр үнээ, таван хонь, нэжгээд нэхий өмд, аавд нь ширэн гутал, гурван шахмал халимаг цай, дунд нь нэхий бошинз өгчээ... Харин зуун хорин шүдлэнг хариулсны хөлсийг яаж төлөв өө! Окажид мэдэх юм алга. Бергяс ч дуугарсангүй, түүний найз орос Микол сүргээ мартсан мэт харах ч үгүй ажээ. Окажи эр шүдлэнгийн талаар асуух гэсэн боловч Бергясыг хилэгнүүлэхээс айна. Тэгээд дотроо: “хүний шүдлэн шар хариулсны шанд аз дайрч энэ жил Бергяс хуримын бэлэг өгч байгаа юм болов уу?” гэж итгэнэ.

	Окажи Бергясынхаас эргэж ирээд тал руу явсангүй, гэртээ хоножээ.

	Дадсан заншлаараа өглөө эрт сэрж сэтгэл нэг л түгшүүртэй байлаа. Хүү нь малынхаа дэргэд талд ганцаараа үлдсэн ажээ. Өчигдөр өдөржингөө хүчтэй салхи салхилсан бил ээ. Салхинд түүний гэр шөнөжингөө дүнгэнэж хоножээ. Харин өглөөгүүр салхи намдах шиг болжээ. Окажи нар мандахаас өмнө гадаа гарлаа. Тэгээд тэр даруй гэртээ хонож алдаа таргаснаа ойлгов. Салхи сөхөрч унатал үлээнэ.

	Окажийн бэр, бас нэг залуу бүсгүй хоёр Бергясын үнээг сааж байх ажээ. Халимгууд бие биеийнхээ үнээг сааж, тугалыг хариулж тусалдаг заншилтай бил ээ... Чи хоёр үнээтэй хөрш чинь арван үнээтэй нь хамаагүй. Сүү саалийн цагаар бүх хотоороо эзэндээ тусална. Хөршдөө ингэж ажиллахыг шившигтэй гэж үздэггүй бил ээ. Энэ бол заншил юм. Залхуу хүн л нөхөртөө тусалдаггүй гэж аль ч өвгөн хэлнэ.

	Бергясын үнээнүүд нь Сяяхлягийн ажил төрөл билээ, Тэр сайхан ааштай эзэгтэйн дуудахад очихгүй хэн байх бил ээ? Сяяхля өнгөндөө ширүүн, гэхдээ эрчүүдтэй л тийм ажээ. Тэр хэчнээн хүнд тусаллаа даа. Өвчин эмгэгт баригдсан нь ч, өлсөж зовсон айл ч түүнгүйгээр өнгөрөхгүй. Бас түүний зөвлөгөө хэчнээн цэцэн цэлмэг гэж санана? Дотно хүний туршлага, оюун ухаан заримдаа хэрчим талхнаас ч чухал байдаг!

	“Тэр Бергястай суугаад хэдэн жил болж байна вэ?” гэж Окажи оюун ухаандаа тунгаав. Эрд гараад жилийн дараа хүү төрүүлжээ. Хүүдээ Саран гэдэг сайхан нэр өгчээ. Одоо тэр арван хоёр настай бил ээ. Тэгэхээр тэр үхэр жил Бергястай суужээ”. Сяялхя ухаалаг, ажилч, найрсаг авгай бил ээ. Тэр өөрийн эелдэг зангаараа тойргийн бүх хүнийг өөртөө татжээ. Тиймээс ч хотны залуу эмэгтэйчүүд эгч шигээ санаж түүн рүү гүйлдэнэ. Тэд үнээг нь сааж өгөх, аргал түүх, аргалыг нь хатаах, айргийг нь бүлэхээр өглөө бүр гүйлдэнэ. Сяяхля энэ бүхэнд аймгийн ахлагчийн гэргийн янз ер үзүүлэхгүй, өөрөө туслагчидтайгаа хамт гүйлдэж, тоглоом тохуу хийж тэднийг хөгжөөнө. Тэгээд ажил дуусахад хүн бүрийг халамжилна. Хүүхэд шуухдыг нь мартахгүй, хотны бүх хүүхдийг нэрээр нь мэднэ.

	“Бурхан түүний эхнэрийнх шиг сэтгэлийг Бергяст яагаад заяасангүй вэ?” гэж Окажи шал дэмий юманд толгойгоо эргүүлж гэрийнхээ хажууд гаансандаа тамхи чихэн зогсоно.

	Энэ хооронд салхи улам хүчтэй болов. Сяяхля өрхөө бүтээгээд тулган дээрээс буцалж байгаа тогоогоо авч их гэр лүүгээ явлаа.

	Энэ үед Нохашкийн захын муу хар тагзаас бяцхан ширэн цүнх барьсан хоёр орос залуу гарч Бергясын руу чиглэв. Сяяхля тэднийг хараад гэр лүүгээ эргэж орлоо.

	— Хүүш, эзэн! Босооч! Манай руу өнөөх орос залуус чинь ирлээ гэж нөхрөө сэгсчив.

	Бергяс орон дээрээ дээш харан хэвтэнэ. Гэргийнхээ дууг дуулаад тохойлдон өндийх гэснээ дахин хэвтэв. Тэр зочдыг угтах ёстой, тийм ч заншилтай бил ээ. Гэвч тэдгээр найрамдуу биш харийн хүмүүсийн эсрэг хамаг юм нь тэрсэлжээ.

	— Юунд нь гуаглаад байгаа юм бэ? Ямар хаан ирсэн биш дээ! Би тэдний өмнө бөхөлзөх хэрэгтэй болж байна уу. Тэгээд ч бие тааруу байгаа бололтой... гээд Бергяс янцаглаж, орон дээрээ хөлбөрөв,.

	Бергяс өөрийн зөрүүд араншнаа яаж ч чадахгүй байгааг Сяяхля харлаа.

	— Залуус гэдэг өөр болжээ! Одоо чинь залуус явахгүй газар, уулзахгүй хүнгүй болж шүү дээ! Тэгээд яваад өгнө, аймгийн эзэн зочныг босож угтсангүй гэсэн мэдээ тарна. Таны тухай юу хэлэх нь хамаагүй ч гэсэн төрөл төрөгсөд, үр хүүхдээ бодмоор юм даа. Танаас болж орчин тойрны хүмүүс бүх удмыг хараах болно! гэж Сяяхля хэлэв.

	Сяяхля шившгээс холхон байхын тулд гэрээсээ алга болоход бэлэн байгаа дүр үзүүлэв.

	— Хаашаа зугтах гээд байна вэ? гэж эхнэрийнхээ үгэнд уймарсан Бергяс гэргийгээ дуудаад, — Эр нөхөр чинь гэртээ байхад эмс зочдыг угтахаар гарах ёсгүй гэв.

	Бергяс яаран сандран хувцаслав.

	— Пүрэвийн эцэг Окажи өвгөн ирсэн, гал тогоонд зориулж бага гэр барьж өгье гэсэн. Түүнд гэр барих газар зааж өгмөөр байна. Салхи хүчтэй салхилж байгаа учир гадаа зууханд галлах бололцоо алга гэж хэдийгээр зочид ирж буй авч яагаад гарах гэж байгаа шалтгаанаа Сяяхля тайлбарлав. 

	Бергяс гөлрөнгө харцаар тооно өөдөө харж, ирж байгаа зочдыг хэрхэн угтахаа бодлоо.

	Бергяс өөр үед сэн бол үдийн хоол болтол хэвтэх сэн бил ээ. Гэвч одоо удмын нь нэр төрийн тухай эхнэрийн хэлсэн үг зүүгээр хатгах мэт болж, орноос босгожээ. Сяяхлягийн хэлдэг зөв ажээ... Дараачийн жил аймгийн ахлагчийг дахин сонгоно. Дунд хурал даяар арван удмын мянга орчим гэр бүл байгаа бил ээ. Эхлээд хот айлын, удмын ахлагчийг дараа нь аймгийнхыг сонгоно. Бергяс бүр залуугаасаа төрөлх Чонос удмынхаа хотны тэргүүлэгч болсон ажээ. Таван жилийн өмнө түүнийг анх удаа Дунд хурлын аймгийн ахлагчаар тавьсан бил ээ. Хоёр жилийн өмнө хоёр дахь сонгууль болж, дахин тэр тушаалдаа сонгогджээ.

	“Нээрээ... жилийн дараа аймгийн ахлагчийг дахин сонгох болно. Сонгуулийн үед бүх зүйлийг анхаарч үздэг. Аж ахуйгаа авч явах, зан заншлаа барих, хүмүүстэй харьцах гээд цөмийг харж үзнэ. Хатуу ширүүн бай, тэгэхдээ өөрийн захиргаанд дургүйцэл төрүүлэхгүй байх ёстой. Хэрэв нэрээ ямар нэгэн юмаар гутаавал, хүмүүсийн дээр тавихгүй байж болно. ... Нинжин сэтгэл, үнэн шударгаар бол, тийм л байх ёстой. Энэ үнэнийг л нүд алдам талаас гагцхүү хайгаад үз! Хурлын багш, улсын орос харгалзагч хоёр л тэдэнд хэрэгтэй хүнээ сонгон авна. Тэд л эхний болон эцсийн үгийг хэлнэ! Сонгууль тэдний дур зориг, зөвшөөрлийн эсрэг болж байсан тийм тохиолдол байхгүй ажээ. Энэ хоёр миний талын хүн гэж Бергяс тунгаан бодоод, — дунд хурлын багш бол үеэл ах минь, харин оросын харгалзагч надаас авсан нь тоо томшгүй... Юу ч боож өгсөн аваад л явдаг байсан. Бас зээлж авсан мөнгө зөндөө. Өчигдөр гэхэд л зуун рубль салгасан. Нээрээ, эхнэр өвдсөн, Саратов аваачна гэж худал хэлсний нь яана... Өөр хүний эхнэрийг анагаах нь миний үүрэг юм шиг шүү... Нохой чинь сонгууль ойртож байгааг мэдэж байхгүй юү. ... Би өрнийхөө талаар сануулахгүй. Харин ийм хүндтэй байраа хэн алдах дуртай байх вэ? Өөрөө л ядуучуудаас ахиухан татах хэрэгтэй болох нь ээ. Ингээд л тэрчигнэх нь тэр дээ. Зочдыг инээн угтаж өөрийнхнийгөө чоно шиг хар гэж байдаг байх аа... Сонгуулийн өдөр харгалзагч хэчнээн ч дэмжлээ гэсэн малчдын дур зоригийг тооцохгүй байж болохгүй. Тэд олон, хэдэн мянга шүү дээ... Тэдний дунд гомдсон хүн дандаа олдоно. Нэг л үг цухуйвал бусад нь дэмжээд олшроод явчих нь тэр. Тэгээд чам руу бөөн юм дайрна даа... “Үгийн ид шидээр уул хадыг ч нураана” гэж дэмий ярьдаггүй... Явуулын хүмүүс ч байлаа гэсэн хүнийг уурлуулж байх цаг биш. Ээ, Сяяхля, Сяяхля минь!.. Чамайг нэг ахлагч болгочих юм сан, даанч бурхан авгай болгож төрүүлж дээ” хэмээн бодлогоширно.

	Бергяс бүлээн усаар нүүрээ булхчхаад, цагаан цамц углаж, хар ноосон тэрлэг өмсөж, хаалга руугаа очин өчигдрөөс хойш эзнээ хүлээж байсан гялалзтал цэвэрлэсэн хар хромон гутлаа өмслөө.

	Гэрийн хаалгыг зөөлөн тогшлоо. Халимгууд гэрт орж ирэхдээ ийн зөвшөөрөл авдаггүй бил ээ. Тэгэхээр өнөөх залуучууд ирж байгаа хэрэг. Бергяс дуугарсан ч үгүй, эргэж хоймроо гараад ширдгэн дээр завилан суулаа. Дахин хаалга тогшлоо. Бергяс шүүгээний булан дээр байсан мөнгөн тоногтой гаансаа яаралгүй ихэмсэг дүртэй авч, чангаар тамшаалан баагиулав. Зочид уул чимээг сонсож, гэрт хүн байгааг ойлгон орлоо.

	Лижийн зургаан ханат гэр, Нохашкийн ядуу тагзыг бодвол Бергясын найман ханат гэр Борис, Вадим хоёрт өргөө шиг санагджээ. Энд гэрийн голд ерийн байдлаар аргал унгатгаж байдаг голомт ч байхгүй ажээ. Хаалганы баруун талд өнгийн сатинаар хөшиг хийсэн модон ор, зүүн талд нь хөхүүр байх ажээ. Гаднын хүний нүднээс энэ бүхнийг азийн хээ угалзтай өндөр үнэтэй хивсээр далдалжээ. Гэрийн доторх зүйлийг санаачилгатай эзэгтэй нямбайлан хураажээ. Гялалзсан төмөр дээр хээ сийлсэн далд цоожтой хоёр авдар дээр уран сайхан цутгамал будда бурхан өрж, зул ярайлган бадраажээ. Авдраас цааш тогооны тавиур байх бөгөөд модон тагны нь завсраар халимаг цайны үнэр ханхална.

	Залуус эзэнтэй мэндлэхэд

	— Исдароф! (сайн байна уу!) гэж Бергяс хариулав. Тэгээд жаахан байснаа зочдыг орны өмнөх ширдэг дээр суухыг гараараа зангалаа.

	“Миний нөхрийн ямаршуу зан ааштай байгааг, юу хэлэх гэж байгааг царайны хувирал, зангаагаар нь төдхөн ойлгож болно. Эхний үед надад олон юм жигтэй санагддаг байлаа, гэвч дараа нь дассан. Одоо бид хоёр орчуулагчгүй болдог. Гэвч та нар Бергясыг ойлгоход амаргүй байх болно” гэж тэднийг явахын өмнө Николай Павлович ярьсан бил ээ.

	Залуус заасан газарт үг дуугүй суулаа. Бергяс гаансаа нэрж, соруулыг нь тэрлэгийнхээ хормойгоор арчиж зэрэгцэн суугаа Борист өгөхөд тэр жаахан татаад Вадимд өглөө. Дараа нь Борис цүнхээ зааж ямар нэгэн юм Бергяст хэлэх гэсэн боловч, тэр гараа өргөж зангаагаар зочны яриаг зогсоож:

	— Зочин идэж ууж, халимаг ярина гэж Бергяс тушаангуй дуугараад өөрийнхөө амыг зааж: 

	— Дараа нь ярина, бас ярина, их ярина! Чи минийхийг ойлгоно? Одоо цай уух хэрэгтэй, одоо хоол идэх хэрэгтэй, ойлгов уу? гээд Бергяс оросоор тун лут ярьж байгаадаа сэтгэл хангалуун, тамхинд шарласан шүдээ ярзайлган инээлээ.

	— Ойлгомжтой байна! Тодорхой байна! гэж зочид идэр залуугийн цог жавхаагаар инээмсэглэв.

	Энэ үеэр Сяяхля орж ирээд, хаанаас ч юм бэ намхан ширээ гаргаж зочдын өмнө засаж түдэлгүй ширээн дээр гурван үндсэн аяга, том тавагт чанасан бүхэл мах, мөн тийм тавагт боорцог хийж, шар тос, халимаг цай тавилаа. Сяяхля аягануудад цай дүүргэж, гэрийн эзэн аягатайгаа авч хамгийн түрүүн уруул хүргэхэд, зочид дагалдлаа.

	— Дуугүй байх муухай байдаг, зочдыг дайлаач гэж Сяяхля нөхөртөө түргэн хэлэхэд

	— Мах зоогло! боорцог зоогло хэмээн Бергяс хэлээд идээ будаагаа гараараа тойруулан заалаа.

	— Баярлалаа! гэж Вадим хариулаад аягаа тавьж мах авлаа.

	Тэд өчигдөр өглөөнөөс аваад бараг юу ч идээгүй тул чанасан халуун мах таатай байлаа.

	— Яасан бага идэх юм бэ, зам урт, их идэх хэрэгтэй. Оюутан өлөн бол муу, цатгалан бол сайн, ид ид гэж Бергяс ихэд занган зочдодоо ярилаа.

	— Баярлалаа! Бид цадлаа... Бид тантай нэг ажил ярих гэсэн юм гэв.

	Борис эзний ярьдаг шиг хагас дутуу ярих нь эзэнд илүү ойлгомжтой байж болох юм биш үү? гэж бодов. Гэвч эцгийнхээ зөвлөгөөг санаж, эзнийг ярьж дуустал өөрөө үг хэлэхээ яарсангүй.

	“Бергяс зальтай хүн шүү. Оросоор муу ярьдгаа өөрөө мэддэг бөгөөд ярилцаж байгаа хүн өөрийг нь анхааралтай сонсог гэж үг бүрийг арай ядан зөөж хэлдэг юм. Бергяс заримдаа халимаг хэлэнд ч, орос хэлэнд ч байдаггүй тийм хачин үг хавчуулна. Хамгийн гайхалтай нь янз бүрийн зангаа дохио оруулан ярьж байгаа түүний холион бантан болсон ярианд утга агуулгатай байдаг. Гэвч орос хүн тэвчээртэй чагнахгүй, өөрийн нь адил үгээ хазгай хэлбэл нэр төрөө боддог түүний бие амаа хамхиж, өөрийгөө дооглож байна гэж бодно. Тэр их аархуу, гомдомтгой эр байгаа юм... гэж урьдчилан сануулж байж билээ”.

	Бергястай эцгийнхээ нөхөрлөдөг хачин нөхөрлөлийн утгыг ойлгохгүй Борис эцгээ заримдаа дооглодог байж бил ээ.

	“Чи амьдралд юу ойлгох вэ дээ? гэж эцэг нь хөмсөг зангидаад, — Ахлагч чинь хагас сая десятин газартай, мянган айл өрх гарын нь доор байдаг хүн. Асар их эдлэнгийн эзэн Бергяс ухаантай хэр нь бүдүүлэг, зальтай хэр нь гэнэн, өгөөмөр хэр нь харамч, найзархаг хэр нь жигшүүртэй хүн... Энэ бүхэн тэгээд нэг хүнд байгаа юм шүү! Өөрийн бяцхан үндэстний зан заншлыг түүн шиг мэддэг хүн байхгүй. Би түүнтэй арван таван жил нөхөрлөж, уулзах бүрийдээ сайн, муу янз бүрээр өөрчлөгдөхийг нь мэддэг юм. Түүний ухамсар нэг байрандаа байхгүй, туршлагаараа хөгжиж, цэцэглэж байдаг. Бергясыг дайсан болгосонд орвол найзтай байсан нь дээр биш үү? Тэгэх тусмаа тэр найрамдлаас нэг их юм гуйдаггүй болохоор бидэнд гагцхүү ашигтай л байна... гэсэн билээ”.

	Уг ярианы үед байсан Вадим Их Жидковын яриаг анхааралтай сонсож бил ээ. Вадим хаашаа ч юм үзээгүй газар явж, мэдэхгүй зүйлийг үзэж харахыг эртний хүссэн бил ээ. Тэр урьд нь халимгуудын талаар сонирхож, ном уншсан авч зохих хэмжээний боловсролтой, ухаантай Николай Павловичийн яриаг сонсоод түүний сониуч зан улам их хөдөлжээ.

	Вадим сүүлийн жилүүдэд Саратовын марксист дугуйланд сууж, Орос орны асар уудам нутагт нүүн ирж суурьшсан зах хязгаарын ард түмний хувь тавилангийн талаар их боддог болжээ. Хувьсгал хийвэл үндэсний асуудлыг хэрхэн шийдэх замын тухай маргаан дугуйланд байн байн гардаг байлаа...” Татар юм уу, халимгийн тосгон руу явж жирийн малчидтай ярилцвал яах бол? Тэдний яриаг сонсож, юу бодож байгааг нь мэдэх сэн!..” гэж оюутан Семиколенов боддог байлаа.

	“Нээрээ, Бергяс миний тэр ярих гэсэн хүн биш нь лавтай” гэж одоо Вадим дотроо дүгнэв.

	Вадим Борис дээр харцаа тусган Бергясыг сониучирхан ажиглана. “Тэр бардам ихэмсэг халимгийг царайгаар нь дөч гаруй настай гэж болно... Өчигдрийн бидний буусан Лижийг түүний үеэл дүү гэж ярьж байсан. Гэвч Лижи гадна төрхөөрөө Бергясаас хавьгүй ахимаг юм шиг харагдсан” гэж Вадим бодлоо.

	Бергясын өргөн том духан дээр нэг ч үрчлээ байхгүй, өтгөн хөмсөгний доорх түргэн хөдөлгөөнтэй хар нүд нь хүнийг өрөмдөх мэт бөгөөд тэр ярилцагч этгээдээ шалгахын тулд зориуд оросоор муу ярих мэт бөлгөө. Навчгар том хамрын дор хар сахал зурайж, чихнээсээ хальсан өтгөн үсээ нямбайлан самнажээ.

	— Сайн идээд, энэ тэр ярьж болно, чи хаашаа явсан, чиний гэр хаана байгааг одоо ярьж болно, ярьж болно гэж халимгууд ярьдаг хэмээн Бергяс ширээний яриа дэлгэж залуусын царайг хурц анхааралтай харцаар тойруулан харлаа.

	Одоо л аяныхаа даалинг уудлах цаг болжээ.

	— Миний эцэг Николай Павлович Жидков танд мэнд дамжуулж, энэхүү бяцхан бэлгийг илгээсэн юм гэж Борис хэллээ.

	Залуу ширэн цүнхээ уудалж морин шилтэй архи гаргаж Бергясын өмнө ширээн дээр тавиад, тод ногоон өнгийн торго гаргалаа.

	— Энэ торгыг миний ээж таны гэргийд бэлэг болгон явуулсан юм.

	Борист Бергяст зориулсан үнэт нэгэн бэлэг “Павел Буре” хэмээх тагтай, мөнгөн гинжтэй цаг байлаа. Борис түүнийг ширээн дээр болгоомжтой тавьж:

	— Энэ бол цаг... Аав бас явуулсан юм гэж тайлбарлав.

	Тэр үл таних орос залууг богцноосоо үнэт бэлгүүдийг гаргаж эхлэхэд Бергяс ихэд гайхжээ. Хэдийгээр тэр хагас хугасыг нь ойлгосон боловч “эцэг” явуулсан бэлэг гэсэн Борисын үгэнд болгоомжлов. “Ямар эцэг байдаг бил ээ? Эцэг нь хэн юм болоо? Тэгээд өмнөө “Павел Буре” цаг тавихад Бергяс залуугийн жаахан унжуудуу хамар, нүдийг харж амжаад: “Найз Микол минь цаг явуулсан юм биш байгаа?.. Харин энэ залуу Миколын хүү биш байгаа?” гэсэн таавар зурсхийн оржээ.

	Саяхан талархангуй байсан ахлагчийн царай халуун ус цацсан мэт барайв. “Яагаад миний найзын хүү манайхыг тоолгүй өөр газар хонов оо? Ахлагчийн гэрийг өдөр ч, шөнө ч хүн болгон зааж өгнө. Хавар Миколын шаруудыг тууж очиход, дараа нь эзэн өөрөө морилоход Миколын цаг надад таалагдсан юм. Тэр үүнийг ажиглаж цаг бэлэглэж болно, гэхдээ замдаа эмээлийн бүүрэг дэлсэж гэмтээгээд засаагүй байгаа гэж бил ээ. Тэгээд замдаа гэмтсэн тэр цагны оронд өдөр шөнөгүй чаг чаг гэж байдаг өөр цаг авчирч өгөхөөр амласан бил ээ. Тэгэхдээ: “Миний найз Бергяст” гэсэн бичигтэй өгнө гэсэн. Чингэхлээр амлалтаа биелүүлж, Миколаас өөрөөс нь өмнө цаг нь иржээ. Тэр цагийг Миколын хүү авчраагүй байгаа? Энэ дүрсгүй амьтан хэдийдээ ийм өндөр болж өснө вэ?”

	— Чи... чи... Микол Жидкогийн хүү юү? гэж Бергяс Борисоос догдлон асуулаа.

	— Тийм ээ, би Николай Павлович Жидковын хүү гэж Борис хариулав. Тэр Бергясын царай хувьсхийхийг мэдсэн авч богцоо хоосолж ширээн дээр арван таван мушгиа боов, хүүдий зөөлөн чихэр тавилаа. Гэвч гэрийн эзний харцыг тайлахын аргагүй ажээ. Түүний өөрийн нь, Бергясын нэртэй, ховор цагийг нь хулгайлж болох хүний гэрт унтсан гэх ганцхан бодлоос ахлагчийн амьсгаа уур хилэндээ тасалдан оволзоно. Тэр цаас шиг цагаан царайтай болсноо чих нь аажмаар улайж эхлэв.

	Вадим одоохондоо тодорхойгүй байгаа энэ өөрчлөлтийг бас ажиглав. Бергясын чих нь улайж, нүдний нь цагаан улаанаар эргэхэд өөрийгөө эзэмдэхээ байж зэрлэгшин их гай тарьж болдгийг эндхийн хүмүүс сайн мэддэг ажээ.

	Бүх юм агшин зуур болж өнгөрлөө.

	Бергяс босон харайж гутлынхаа өлмийгөөр ширээг өшиглөхөд өнөөх бэлгүүд шалан дээр өнхөрлөө. Ахлагчийн хорсолтойгоор дүрэлзэх нүдийг харсан Борис, Вадим хоёр ч босон харайж бие биеэ харснаа хаалга чиглэв.

	— Би та нарыг аялчхаагүй байгаа дээр гэрээс зайл! Тонил! гэж Бергяс тэдний араас хашхираад гараараа толгойгоо базлав.

	Шуугианаар гэр лүү шагайсан Сяяхля, Чотын хоёр гэр дотор нааш цааш хөлхөх Бергясыг харлаа. Тэр гэргийгээ ч, Чотыныг ч анхаарахгүй, хашигдсан эмнэг агт шиг тал тал тийшээ харайна. Чотын, Сяяхля хоёр түүнийг одоо оролдохгүй байхаар шийдлээ. Тэд харцаараа харилцан ойлголцож, үг дуугүй хаалтыг нь хаалаа.

	Ирсэн залуус Нохашкийн тагзын зүг холдлоо. Хар үстэй залуухан нь гараараа занган сэтгэл хөөрсөн маягтай юм ярихад нөгөөх нь түүнийгээ тайвшруулж байгаа бололтой ажээ.

	Тэгтэл гэрийн хаалга онгойж баргар царайтай Бергяс гарч ирлээ. Тэгээд юу ч ярилгүй, сая Чотыны унаж ирсэн эмээлтэй моринд мордож талын замаар галгиулж гарлаа.

	— Ээ сахиус минь, бурхан түүнд ухааны нь түргэн эргүүлж хайрлаасай гэж Чотын хэллээ.

	— Чи ийм мангуу амьтантай тааралдаж байсан уу? Энэ чинь ёстой адгуус байна! Тэгээд тэр хүмүүсийн хувь тавиланг жолоодож байгаа гээч! гэж замдаа Вадимаас Борис асуулаа.

	— Бид хүрээлэн байгаа амьдралыг үзэх нэгэн үзэлтэй, харин түүнийх огт өөр юм байна хэмээн Вадим тунгаагаад, — Тэр өөрийнхөө хотонд бурхан, шүүгч. Энд түүний эсрэг хэн ч дуугарахгүй, хэрэв дуугарвал толгойгүй гэсэн үг. Би түүний уурласны учрыг олох шиг боллоо. Найз оросын нь хүү түүний хотонд ирээд шууд түүн дээр очоогүй, нэр хүндээр бага өөр хүнд итгэсэн явдлыг тэр шившиг гэж үзэж байна. Энд л хазаарлаж болшгүй түүний атаа байгаа нь үнэн... Харин чи түүнээс юу хүсээд байгаа юм бэ? Дипломат ёс, ёсорхуу занд талынхныг сургадаггүй. Тэд чинь цөмөөрөө байгалийн хүүхдүүд, харин байгаль тэдэнтэй ихэвчлэн хайр найргүй байдаг.

	— Вадим аа, гэр өөдөө явган явцгаая! Манайх хүртэл гуч гаруйхан мод газар гээд Борис зогсож цагаа харан, — Өө, эрт байна. Дөнгөж арав болж байна... Замын хугаст бухал өвсөнд амраад шөнө гэхэд гэртээ харьчихна. Тэр тэнэгийн гарт нь ташуур тааралдаагүй нь их юм түүнийг ташуураар чоно алдаг гэлцдэг юм гэв.

	— Байзнаарай, энэ бүгд яаж дуусдаг бол! Энэ Бергяс яасан сонин хүн бэ. Бас хүмүүстэй яримаар байна... 

	— Вадим минь сонин юм огт байхгүй, итгээч.

	— Пушкин энэ нутагт ирж, олон сонин юм анзаарч, талынхны тухай хайрлан бичиж байсан... 

	Тэднийг Нохашкийн тагз руу ойртож ирэхэд, орос үг сонссон Булган гарч ирлээ. Тэр Вадимын ханцуйнд гар хүрч, нөгөө гараараа хаалгаа нээж, мурий хазгай орос үгээр:

	— Басиб, муног басиб (гялайлаа, их гялайлаа) гэснээ дараа нь халимгаараа:, — Гэрэлт хорвоо дээр урт удаан наслаарай! гээд зочдод мэхийв.

	Нохашкийн гэр бүл оросын гацаанд хэдийгээр арван жил амьдран суусан боловч Булган оросоор ярьж сураагүй ажээ. “Адаглаад хэрчим талх гуйхын тулд орос хэл сурах хэрэгтэй” гэж түүний нөхөр Нохашк дандаа тоглоомоор хэлдэг байжээ. Булган өөрийнхнийхөө дунд ч ичимхий бүрэг байдаг болохоор ямар нэг юмыг буруу хэлчихвэл шооч хасаг авгай нар муу хэлэхээс айдаг бил ээ. Тэгээд тэдэнтэй хэрэггүй дэмий уулзахаас зайлсхийж тэр ч байтугай эмэгтэй хүнд холбогдолтой зүйлийн талаар ч ярилцдаггүй байлаа. Нэг удаа Булган хөршийндөө орох хэрэгтэй болжээ. Нохашк босгыг нь алхаад юу гэж хэлэх талаар нэлээд юм зааж өгчээ, гэвч хэрэгтэй бүх үгээ замдаа мартжээ. Тэр хасгийн байшингийн босгоны дэргэд гараараа арчаагүй занган зогсоно. Зочломтгой ахимаг хасаг авгай ховор ордог зочноо хүчээр ширээнээ суулгаж хүрэн шөл, боорцгоор дайлжээ. Гэрийн эзэгтэй Булганыг яах гэж ирснийг асуулаа. Булган юу ч ойлгоогүй нь лавтай боловч юу хэлсний тааварлаж аяга руу заалаа. Аяга хоосон байсан явдал эзэгтэйг бодлогошруулав. Тэр пиндээ орж хувин төмс авчирлаа. Дараа нь сүрлэн бортоготой шар будаа авчрав. Булган өөрийн арчаагүй байдалд харамсан толгой сэгсрээд долоовор хуруугаараа ширээг түг-түг-түг тогшлоо. Эзэгтэй зоориноос хадуур давтдаг алх авчрав. Тэгэхэд нь Булган амьсгаагаа хурааж хүзүүгээ сунган тахиа шиг: “го-го-го!” гэж дуугарав. Ахимаг хасаг Катря духаа алгадан хөхөрч тэр даруй тахианы өндөгний том төмөр сав авчирлаа. Энэ явдлаас хойш Булган үе үе тэднийхээр ордог болов. Катря нэг үгийг нөгөөгөөс нь ялгахын аргагүй түргэн ярина. Гэлээ ч гэсэн гар нь үгнээсээ уран ажээ. Тэр цовоо Катря Булганыг хүрэн шөл, чихэртэй боов хийж сургажээ.

	Вадим бөхийж тагз руу шагайвал Нюдля орон дээрээ суучихсан наадгайгаа янз бүрийн даавууны өөдсөөр хичээнгүйлэн хувцаслаж байлаа. Үүдэн дээрээ Вадимын ирэхийг хармагц түүний нүд хөгжөөнтэй болж:

	— Та нар хүрээд ирэв үү?.. Харин би өнөөдөр бүр шаламгай болсон, гагцхүү хөл дээрээ л босож чадахгүй байна. Босохтой зэрэг л нүд харанхуйлж толгой эргээд, нүдний өмнө хар цагаригууд харагдаад байна гэж ярилаа.

	— Бүх юм яг ёсоороо болж байна! Өнөөдөр, маргааш хэвт, дараа нь хар цагираг харагдахгүй бол босож, жаахан зугаалж болно гэж Вадим хэлэв.

	— Ээ, та яасан сайн хүн бэ! гээд Нюдля баярлан наадгайгаа цээжиндээ наав.

	Тэднийг ярилцаж байх хооронд Чотын Булганыг дуудаж:, — Одоо Сяяхля мах гурил авчирч өгнө. Зочдодоо ямар нэг орос хоол хий. Харин надад Цэрэн хэрэгтэй байна. Хөвгүүнээс ямар нэгэн юм асуумаар байна.

	— Цэрэн үү? Тэр тугалаа хариулж байгаа. Нюдля тусалж мэднэ. Тэр чинь бас шулганаад байгааг сонсоо биз дээ гэж эх гунигтай хэлэв.

	— Миний яриа эмэгтэйчүүдийн яриа огт биш ээ гээд Чотын гараа зангалаа. Ийм бяцхан амьтан оросуудтай хэл нэвтэрнэ гэдэгт өвгөн итгэсэнгүй. Тиймээс ч Цэрэнгийн оронд тугалыг нь хариулах хүүхэд явуулахаар шийджээ.

	Нэлээд байсны дараа Цэрэн өөр шигээ халтартсан хоёр бандийн хамт ирлээ.

	— Үүнийг Лувсан гэдэг юм. Бид хамт тугал хариулдаг гэж Цэрэн нөхрөө танилцуулаад шил, шанаа, зулай дээрээ аль эртний авхуулаагүй ширэлдсэн үстэй, малигар царайтай жаал руу дохилоо. Лувсангийн араас туранхай, гүрдгэр хүзүүтэй бас нэг жаал гарч ирэв.

	— Энэ бол Шорва, бас тугал хариулдаг гэж Цэрэн яриагаа үргэлжлүүлэв.

	Шорвагийн нүдэнд нь ус гүйлгэнэж, зовхи нь хавдаж улайжээ. Жаал хүү өвчиндөө ичингүйрч, Цэрэнгийн ард нуугдана.

	— Үүний нүд идээт өрөвслийн нэгдүгээр шатанд байгаа юм байна. Яагаад одоо болтол эмчлүүлээгүй юм бэ! Хорвоо дээр амьдрал үзээгүй жаал ингээд сохорч байгааг. Насанд хүрэгчид нь яагаад тайван ажиглаж байдгийг би огт ойлгохгүй байна хэмээн Вадим зэвүүцэнгүй дуугарлаа.

	— Шорвагийнх ч бас гайгүй. Түүний эцгийн нүд бүр анилдчихсан. Энэ өвчин чинь удам угсаа дамждаг гэлцэх юм. Өнөө өглөө Шорва баруун нүдээ арай ядан онгойлгосон. Лувсан бид хоёр тамхины хандаар нүдийг нь угаасан. Тэгээд л жаахан харах болсон гэж Цэрэн ярилаа.

	— Яасан дэмий чалчих юм бэ! Хэн та нарыг тэгж сургасан юм. Та нар чинь найзынхаа нүдийг сохлох нь гэж Вадим зэвүүцэв.

	Тэдний ярианд Борис оролцож:

	— Вадим аа, ямар ч атугай чи засаршгүй тэнэг хүн юм байна. Чи энэ малчдыг яалгах гэсэн юм бэ? За ярилцаж, харааж зүхэж, ичээлээ гээд тэд ухаантай болчих уу! Эрхэм Вадим минь, тэгэхгүй! Эд чинь хэдэн зуун жил сохор номин шиг харанхуйд амьдарч байгаа болохоор чи бид хоёр талаар ганцхан аялахдаа бүх хүмүүсийг хараатай болгож чадна гэж үү дээ? Чи бурхны тусын тулд энэ Шорваг тайван орхи. Тамхи чинь ардын эмчилгээ ч байгаа юм бил үү! Алив, эндээс мултрах морь олж үнэхээр ашигтай ажил хийе. Хэрэв аавын нэрийг хэлбэл хэн нэг нь бидэнд нэг ч атугай морь өгөх нь лавтай гэв.

	— Ганцхан Чотын л морь өгч болно. Та нар түүнд таалагджээ. Түүнийг Бергяс яах ч үгүй... гээд Цэрэн их л ажил хэрэгчээр толгой дохилоо.

	Өчигдөр Вадим, Борис хоёрыг Лижигийн руу яаран очиж явахад ажил төрөл хийгээгүй эрэгтэйчүүд хотын нөгөө захын Чотыны гадаа цугларч, урилгагүй зочдын талаар элдвийн таамаг ярьж байлаа. Эрсийн бардам зан нь Лижийн гэр лүү очуулсангүй. Өнөөдөр тэд дасаж, нэг хоёроороо Нохашкийн тагз руу очиж, арав гаруй сониуч улс тэдний гадаа бөөгнөрчээ. Нүдний халдварт өвчний талаарх ирсэн залуусын яриа, өвчтэй жаалыг үзсэн явдал талынхны сонирхол татжээ. Тэд урьд нь Цэрэнг оросоор ярьдгийг мэдэж байсан авч, өнөөдөр нэг хотны нь залуу харь хэлээр хэрхэн цовоо сэргэлэн ярьж, ам хэлээ тун эвлэгхэн олж байгааг өөрсдөө сонсож мэдэв. Орос залуус түүнтэй яг өөрийн хүн шиг жирийн ярина.

	— Цэрэнг оросоор ярихад тэр хонгор үстэй залуугийн нүд улам ч цэнхэртэн туяарч байгааг эрчүүдээ харцгаагаач! гэж хоньчдын нэг хэллээ. Нөгөө нэг нь оросын нүд үнэхээр цэнхэр эсэхийг шалгаж итгэхийн тулд Вадимд улам ойртон очлоо.

	— Битгий чалчаад бай... Нүд бол нүд, цэнхэр чигээрээ л байна, өөрчлөгдсөн юм огт алга.

	Тэгтэл түүнийг хэт сониучирхлаа гэж дооглоцгоов.

	Чотын хүрч ирээд Борис, Вадим хоёрыг гэрт орохыг гараараа занган урьж, намхан хаалгаар тэр хоёрыг далд ормогц, хурсан ангалзууруудыг ичээж:

	— Хүүш, эрчүүд ээ тарцгаа! Та нар яасан ичдэггүй юм бэ? Өндгөө дарсан тахиа шиг шуугилдаад!.. гэснээ хурсан олныг цөөрөхийг хүлээн байснаа тагз руу орлоо.

	Өвгөн зочидтой зэрэгцэн сууж, Цэрэн үүдэнд суув. Гаднаас орж ирсэн Борис, Вадим хоёр хаалганы дэргэд байсан үнсийг золтой л дайрчихсангүй.

	— Цэрэн, эдэнд миний үгийг орчуулаад өг. Гайхсаны хэрэггүй гэж хэл... Талийгаачийг хөдөөлүүлснээс хойш дөчин есөн хоног гал голомтын үнс гэрт байх ёстой. Бурхан тэгж айлддаг юм. Талийгаач дөчин есөн шөнө явж диваажингийн хаалга хүрдэг. Үнс тэр замд нь саад болох ёсгүй. Энэ завсар гэрээс гал, идэх юм гаргаж болохгүй. Гал, идээ бол айлын баян чинээлэг байдлын үндэс мөн. Энэ бүгд талийгаачийн хойноос явчхаж болох юм гэж Чотын ярилаа.

	Борис, Вадим нар зөвхөн орчуулагчийг анхааралтай сонсоод зогсоогүй, Чотыны үгийг ч анхааралтай сонсов. Өвгөн цэцэн цэлмэг, тайван эрхэмсэг байдлаар ярина. Түүний үг ард түмний нь зан заншлыг мэдэхийг хүссэн тэр хүмүүст хүндэтгэхээр сонстох ажээ.

	Булган, Сяяхля хоёр чанасан хонины мах, цай, боорцог барьсаар хүрч ирлээ. Эмэгтэйчүүд голомтын хажууд залуусын оройн хоолыг тавиад гарч явлаа. Түдэлгүй Булган орж ирэн Чотынд ямар нэг юм шивнэв. Тэр давхийн цочсоноо явахаар завдав. Түүний яаран явах гэж байгаа байдал Борисыг түгшээв.

	— Жаахан байзнаач гэж Борис хэлээд, Цэрэнд хандаж, — бид тэрэг гуйж байгааг сануулаач... Биднийг гацаанд хүргээд өгөг. Бид шанг нь сайн өгнө гэв.

	Чотын босгон дээр саатан:

	— Яглав... яглав! Хэрэв би ингэвэл над сайн юм болохгүй! Бергяс намайг хэмхэлнэ. Өглөө болтол хүлээвэл дээр. Морьд чинь олдоно гэв.

	— Чи дуулав уу? Бид Бергясын хотонд сууж, биднийг баян төрөл садныхан маань худалдаж авахыг хүлээх ёстой барьцааныхан биш гэж Борис хашхирав.

	— Дүгнэлт хийхээ яарсны хэрэггүй гэж Вадим нөхрөө тайвшруулаад:, — Маргааш яваад хүрчихнэ. Нээрээ бидний морьдоор тохуурхсан байж мэднэ. Бергяс ч нуучхаад өгөх гэж байгаа байж болох юм гэв.

	— Эцэг маань амьд байсан сан бол та нарыг хүргээд л өгөх байсан. Тэгэхдээ огт мөнгө авахгүй шүү гэж Нюдля орноосоо өндийн тэдэнд хэлэв.

	Цэрэн дүү рүүгээ ширүүн харж:

	— Нюдля! Энэ яриа чамд хамаагүй! гэв.

	— Хамаагүй нь ч лавтай гээд Нюдля санаа алдаж, — Би охин шүү дээ. Хэрэв би хөвгүүн байгаад арван гурав хүрч байгаа бол морио өөрөө л хөллөх байсан.

	— Бяцхан охины зөв! гэж хөгжөөнтэй болсон Вадим дуу алдав.

	Энэ үеэр тагзад Чотын инээмсэглэсээр орж ирлээ.

	— Бергяс буцаад ирлээ! Шар нь тайлагдчихсан мэт огт өөр болжээ! Та нараас уучлал гуйж, өөрийндөө урьж байна. Сайхан яриа болно! гэлээ гэв. Энэ мэдээг дуулаад Вадим үл мэдэг жуумалзав.

	— Түүний уучлал гуйж байгааг харж байна уу! Үгүй, үгүй шүү! Ийм юмыг тэвчиж болохгүй! Бид Бергясаас тэрэг өгөхийг шаардаж байна, өөр юу ч хэрэггүйг дамжуулаарай гэж Борис доромжлонгуй хашхирлаа.

	Цэрэн бүгдийг үг гээлгүй орчуулав.

	— Борис оо, ингэж битгий чанга хашхираад бай, Чотын хэлэхгүй юм хэлчхээд чамайг өөртөө уурлаж байна гэж бодно. Ингээд Бергясынд тэрэг гуйхаар очицгооё, тэгээд чи юу гэж бодож байгаагаа түүнд хэлээрэй. Тэгэхгүй бол биднээс болоод Чотын, Цэрэн хоёр юм хүртэнэ. Өчигдөр жаал хүүг гагцхүү бидний хэлмэрч болсны төлөө Бергясын ууган хүү зодсоныг чи мэдэж байгаа шүү дээ гэж Вадим нөхрөө ятгав.

	Тагзаас дөрвүүлээ гарлаа. Бергясын гэрт Вадим түрүүлж, дараа нь Борис орлоо. Цэрэн хамгийн сүүлд оров.

	Гэрийн голд зуух байдаг газар том ширээ засаж, цагаан бүтээлгээр бүтээжээ. Түүнийг тойруулан венийн шинэ сандал тавьжээ. Хамгийн хүндтэй газар заханд нь угалз хатгасан улаан цамцтай Бергяс малилзан сууж, зочломтгой эзний дохиогоор хэн хаана суухыг заана. Цэрэн ганцаараа хаалганы дэргэд үлдлээ.

	“Хүний ганц хүү азтай, сархад нь хүчтэй бол сайхан” гэх мэтээр Бергяс анхны хундагыг өргөхдөө ямар нэгэн цэцэн үг дандаа дурсана. Түүний эцэг Бакур арван гурван хүүхэдтэй байжээ. Эцэг нь жаал хүүд тэднийхний бүх удмынхныг нэрлэж байсан Бергяс гэдэг нэрийг өгчээ. Хорвоо дээрх эцгүүд, тэгэх тусмаа эхчүүд өөрийнхөө хүүхдүүдийг эрүүл энх, гэр бүлийг баян чинээлэг, ажил үйлсийг бүтэмжтэй байхыг хүсдэг болохоор үүнд гайхах юм алга. Халимгууд ширээнээ суугаад юуны өмнө бурхан тэнгэртээ өргөсний дараа хооллодог бил ээ. Зочид гэрийн эзэдтэй мэндлэх юм уу, салахдаа хүүхдүүдэд эрүүл энхийг хүсэж: “жаалаа эрүүл энх байгаарай!.. Урт удаан наслаарай!” гэж ерөөхөө ер мартахгүй.

	Айл өрх бүрд арав, түүнээс ч олон тэр ч байтугай арван найман хүүхэд хүртэл мэндэлнэ. Тэгээд хоёр гурав нь амьдарвал удам угсаа үргэлжлүүлээд зогсохгүй үржиж олон болов гэж үзнэ. Хүүхдүүдийнхээ богино настайн шалтгааныг малчид ч өөрсдөө үл мэднэ. Тэдний бүх хүч тамир, амьдралын туршлага нь өлсгөлөнтэй тэмцэж, малын тэжээл, бэлчээр хайхад зориулагддаг бил ээ. Хүүхдүүд нь харах хүнгүй үлдэнэ. Бергясын эцэг Бакур өөрийнхөө аймагт чийрэг, баян чинээлэг эзэнд тооцогддог байв. Тэр хүүхдээ аврахын тулд, ялангуяа хамгийнхаа багын тусын тулд талын бусад хүмүүсийг гайхшийг төрүүлэх юм ч хийдэг байлаа.

	Зуун жилийн өмнө тэр нэгэн цагт талын дөрвөн замын бэлчир дээр хурал хуралдуулахаар шийджээ. Тэгээд бурхан шашны ёслолыг дэмжиж, мөргүүлэхийн тулд Бага Дөрвөдийн нутаг бүрээс, аймаг бүрээс хурал хурах газар луу арав арван гэр бүлийг явуулахаар шийджээ. Чоносын бурхны зайсан шинэ хот руу арван ам бүлийг ямар ч үг яриагүй явуулсан нь хожим тэр хүмүүсийг Муу-Чоносын аймгийн Дунд-хурал гэж нэрлэх болжээ. Их Чоносын зайсан хурлыг дэмжихийн тулд үг дуулдаггүй гурван ах дүү нарыг гэр бүлийн нь хамт гаргажээ. Их Чоносын хөвгүүд өөр ажил үйлст бол бурханд ч, зайсанд өөрт нь ч баярладаггүй байлаа. Тэдгээр ах дүү нарын ууганыг нь Узюк Манин Төмөр, дундхыг нь Узюк-Манин Лалла, отгоныг нь Узюк-Манин Геннур гэдэг байжээ. Ах дүү нар өөрийнхөө гэр бүлийн хамт Бергяс Чоносын хот болжээ. Хожим нь Бергясын эцэг болсон Бакур нь Төмөрийн хүү ажээ. Тэр хотондоо арав дотроосоо ахмад гэгддэг байжээ. Тэгээд ч хурим дээр, гал тахилга буюу хойдын буяныг үйлдэх ёслол дээр хүндтэй суудалд сууж хамгийн түрүүнд хундага өргөнө. Бергясын эцгийг амьдралын туршлага, ухаан билгээрээ ухвар мөчид хүн гэж үздэг байв. Ийм хүний тухай халимгууд: “Түүнд саранд хүрэх хатирч морь байхгүй, наранд хүрэх саруул ухаан байхгүй” гэлцдэг. Халимаг хэлэнд иймэрхүү маягийн цэцэн үгс цөөнгүй бил ээ. Шөнөжин огторгуйг харж дадсан талынханд огторгуйн ододтой холбогдсон үлгэр, домог цөөнгүй. Нэгэн үлгэрт талын хүмүүс өөр ертөнцөд очиж Сартай найзалж, Нартай тоглож Дэлхийдээ юу ч болоогүй юм шиг эгж ирдэг тухай өгүүлнэ.

	Ийнхүү саранд хүрч чадаагүй ч Бакур далан зургаа насалж, гурван удаа гэрлэж, арван гурван хүүхэд төрүүлж, хамгийн сүүлчийнхээ амьд үлдсэн хүүг төрөлх омгийнхоо нэрээр Бергяс хэмээн нэрлэжээ. Бакур өв залгамжлагчаа хүүхэд ахуй цагаас нь тийм ч их эрхлүүлсэнгүй. Хүүгээ багаас нь ан агнуулж, агт хариулуулж, хээр хонуулж сургажээ. Түүнийг хатуужил тэсвэртэй, өөрийгөө хамгаалж чаддаг болгожээ. Бергяс залуудаа эцгийнхээ энэ догшин ширүүн занд олон удаа гомдож, эх дээрээ уйлж очдог байв. Хожим тэр бүгдийг ойлгож, эцгээ уучилжээ. Хүчтэй дайсныг хүнд тулалдаанд дийлэх бүрийдээ эцгээ сайнаар боддог байлаа. Бергясыг арван зургаа хүрэхэд Бакур гэрлүүлэхээр шийдэж, Манычийн улсын нэгэн зайсангийн охинд сүй тавьжээ. Тэр зайсанг ухаантай, азтай хүн гэлцдэг байв. Бергяс арван долоон настайдаа өрхийн тэргүүлэгч болжээ. Гэвч дур зоригоороо байсан залуугийн гэр бүлийн амьдрал яагаад ч юм бүтэмжгүй байв. Тэр урьдын адил хэдэн өдрөөр агтчидын дунд алга болох юм уу, хөзөр тоглон, эсвэл ахмад хүмүүстэй анд алга болно. Гэртээ долоо хоногийн дараа л үзэгдэнэ. Отгон хэмээх түүний гэргий ноомой, үг дуу цөөнтэй учир залуу нөхрөөсөө элдвийн юм хэзээ ч шалгаахгүй, юманд яваад ирэхийг нь тэвчээртэй хүлээнэ. Дараа дараагаар дөрвөн хүүхэд гарчээ. Гэвч гурав нь удсангүй үрэгджээ... Гагцхүү дөрөв дэх хүү нь амьд үлджээ. Уг нярайн баруун хөл зүүн хөлөөсөө богино байгаа нь төрөх үед ажиглагджээ. Тэгээд жаал хүү дөрвөн нас хүрэхдээ гэнэт хөл дээрээ гишгэж, таяггүй явдаг болжээ... Гэлээ ч гэсэн хөл нь тэгширсэнгүй, нэг нь нөгөөгөөсөө сөөм хэртэй богино хэвээрээ үлджээ.

	Бергяс чоно агнах дуртай боловч анхны цаснаар бусад жижиг зэрлэг амьтдыг агнах нь цөөнгүй. Тэр бөхөн хөөж, үнэг мөрдөж, нисэж яваа зэрлэг нугас буудна. Тэгэхдээ энэ нь бурхны заяасан ан бүхнийг ялгалгүй агнаж зугаа цэнгэл болгодог гэсэн хэрэг биш ээ. Үгүй, Бергяс урьдаас сэдсэн зорилготойгоор зэрлэг шувуу агнана. Тухайлбал дэлдэн чихт бууны нь аман дээр ирээд зогссон ч харахгүй!

	Нэгэн үед талд чоно маш их үржжээ. Зоригжсон араатан малчид руу дайрна. Хэрэв нэг тийм дээрэмчин айсан хоньчны сүргээс тасалж авч чадвал хорь гучин хонины хоолойг хяргаж амжина. Айж сандарсан сүрэг араатны саварт улам их олноор сүйрнэ.

	Чоныг хамгийн чадалтай, хамгийн эрэмгий, аймшиггүй хүмүүс агнана! Бергяс бүр бага наснаасаа зөвхөн ийм хүмүүстэй нөхөрлөдөг байлаа.

	... Намрын сүүл сард нэгэн шөнө хөвсгөр цас маш их унажээ. Бергяс хоёр залуугийн хамт өглөө эрт гэрээсээ гарлаа. Тэд хөтөлгөө морьдтой удаан явжээ. Анчид үдээс хойш Налтанхин аймгийн нутаг оржээ. Гүн жалга руу бууж, нэгэн зоон дээр гарч хуурай өвс арай ядан цуглуулаад, түүдэг асаан гэрээсээ авч гарсан махыг шарлаа. Залуус хооллож дуусаж байтал гэнэт хажуугаар нь сүүлээ буулгасан үнэг давхиж өнгөрчээ. Үнэгийг хоёр нохой хөөж явах ажээ. Үнэгийг удаан хөөсөн бололтой, учир нь ядарсан анч ноход шарсан махны үнэр мэдэрч, хөөхөө болин гал руу гүйж иржээ. Бергяс агшин зуур мориндоо мордож үнэгний хойноос давхив. Ноход гэнэт сэхээрсэн мэт түүний хойноос харайлаа. Бергясын сайн амарсан хээр морь нэлээд ядарсан зальт шарыг түргэн гүйцэв. Бергяст гөрмөл суран том ташуур байдаг байлаа. Үнэгний тархин дундуур ташуураа буулгатал тэр тарайн уналаа. Анчин мориноосоо бууж олзоо авч ганзагалаад хотгороос гарч яваад гал руу ирж байгаа хижээлдүү хүнийг харлаа. Үл таних тэр хүн хун шиг гөлгөр урт хүзүүтэй, ягаан саарал жороо морин дээрээ итгэлтэй сууна.

	— Сайн байна уу, залуу минь! гэж Бергяст ойртож ирээд үл таних хүн мэндлэв.

	— Аав аа, амар байна уу! Би нөхөдтэйгөө галын дэргэд бүлээцэж байтал бидний хажуугаар улаан үнэг зурсхийн давхиж өнгөрлөө. Ноход бүр тамираа барчихсан юм шиг санагдахаар нь би мориор хөөе гэж шийдсэн юм... Май, та олзоо ав гэж Бергяс хэллээ.

	— Бурхан ивээг! гэж өвгөн халимаг дадал болсон үгээрээ хариулж Бергясын гараас өнөөх хөөж явсан үнэгээ авахыг яарсангүй, — Гал улааныг чи цохиж алсан, сайн сэтгэлт залуу минь... Тэгэхээр чи олзны эзэн байх ёстой. Миний ноход араатныг хөөж гүйцэхгүй байсан юм. Би нохдоо дуудаж байсан бил ээ... Бээр хэртэй яваад л усны эргүүлэг, зэгс залгана. Тэнд нохой ч, морь ч явж чадахгүй. Үнэг яг тэр лүү явж байсан юм гэж ярилаа.

	— Хүндэт аав аа, хэрэв таны нохой үнэгний мөрийг олоогүй сэн бол тэр араатан юунд тэгж хурдаа үзэх сэн бил ээ. Гэвч хэргийн учир үүнд байгаа юм биш ээ. Бид чонын анд явж байсан юм. Хотынхон биднийг өөр олзтой ирнэ гэж хүлээж байгаа. Үнэг хараад дооглоно байх даа... 

	— Тэгэхээр чонын анчид юм биз дээ?! гэж дэгжин жороо морины эзэн хижээл халимаг баярлах, гайхах хослов., — Энд ч чоно зөндөө л дөө. Өдөр ч бай, шөнө ч бай сүргээсээ холдохын аргагүй гээд мориноосоо бууж галын дэргэд суулаа. Энэ үеэр Бергяс жороо морины эмээлд алсан үнэгийг суран ганзагаар бөх ганзагалав.

	— Хүнд хамгийн уй гашуутай юм хөгшрөх л байна гэж богшсон ногооны шилбээр тамхи нэрэнгүүт азгүй анчин гоморхоод, — Багачууд аа, та нарын насан дээр чинь гучаад жилийн өмнө морин дэл дээр хийхгүй юмгүй хийж явлаа! Залуу цагт хүч тамир дутагдах биш дээ! Оюун ухаан, баялаг илүү ч үгүй, дутуу ч үгүй байлаа! Харин өөрөө л хүнд хэргээр бага юм шиг байв. Одоо бие сулраад ирэхээр чинь ухаан ч байна, баялаг ч байна... Бүгдээрээ нэрийг чинь хүндэтгэн дуудаж, гэрт залуу гэргий хүлээж байна. Зугаалж цэнгэж амьдрах хамгийн аятай цаг. Гэтэл тэнхэл дорой болохоор гар, хөл хүлээтэй гэсэн үг... Залуу минь чи хэдэн настай вэ? Чи аль нутаг усны хүүхэд вэ? Эндхийн хүн биш гэдгийг чинь мэдэж байна гэв.

	Бергяс эрийн сул доройгоо илэн далангүй тоочсон тэр тэнэг тавьсан асуултад дуртай хариулав. Тэгтэл тэр Бергясын удмын талаар сонссон байжээ.

	— Нээрээ, би чиний эцгийг таньдаг байсан юм... Ухаантай хүн байсан... Чи гучтай гэв үү? Эр хүнд үүнээс дээр нас гэж үгүй. Одоо чинь гуч гараад явчихаар малгай, дээлээ тайлахад бэлэн болчих юм!.. Бас саарал хүлгээ нэмэр болгож ч болно гээд дэгжин хазаараа жингэнүүлэн тэсэж ядан байгаа жороо морь луугаа үл таних эр дүрсгүй дохилоо.

	Яриа өвгөний ярих тусам Бергяс түүний үгэнд эргэлзэж байв.

	— Та нарын хэн нэг нь одоогийн хөнгөн шингэн биеэ, залуу зандан царайгаа над бэлэглээд, миний урт удаан насныхаа турш цуглуулсан бүх хогшил, бүх малыг минь ав. Бас аймгаа ч нэмж өгнө гэж тэр хөгжөөнтэй эр яриад, — Харин эхнэрээ л өөртөө үлдээнэ... Эрүүл чийрэг, сайхан залуу болчхоод түүнтэйгээ тал дундуур явж, хээр хонох юм сан... Өөр юу ч хэрэггүй! Эрчүүд ээ, сонсож байна уу! Залуу насаа сүрэг хониор битгий соль, өөрийнхөө аз жаргалыг анзаарахгүй өнгөрчхөв өө! гэв.

	Бергясын дагуулууд энэ үгэнд гагцхүү гайхлаа. Өөрийн үг дуугүй гэргийгээ нэг их хүндэтгэдэггүй Бергясаас бусад бүх залуус гэрлээгүй байжээ. Тэднийг хязгааргүй мэт бодогддог ирээдүйн тухай санаа ч түгшээдэггүй байв. Тэд чинээлэг гэр бүлийн залуус байсан болохоор аль ч хүүхэн тэдэнтэй гэрлэнэ гэдгийг мэдэж байлаа. Эмэгтэй хүнтэй байх ямар аз жаргал байх вэ? Өвгөн галзуураагүй байгаа даа?

	— За даа үг олджээ, үгэнд хэмжээ байдаг гээд үл таних хүн өөрийгөө хожуу төлөвжүүлж явахаар завдав.

	— Сайн хүн минь таныг хэн гэдэг бил ээ? хэмээн Бергяс асуулаа. Тэр түүнээс зүгээр нэг салахыг хүссэнгүй. Бусдын өмнө сэтгэлээ ингэж нээхэд бэлэн хижээл эртэй талд учрах нь ховор бил ээ.

	— Миний алдрыг Хембя гэдэг, би бол Налтанхины зайсан гэж нэг их бахархсан биш хэллээ.

	Бергяс дотроо цочлоо. Талынхны дунд Хембягийн нэр хэтэрхий сүржин дуулддаг бөгөөд хөгшин залуу хэнд ч их зүйлийг хэлнэ.

	— Багачууд аа, та нар энэ жил орог саарал дээрэмчин хэдийг бодийг нь хөтлөв өө? гэж Хембя залууст илэн далангүй атаархаж асуулаа.

	— Энэ жилийн хувьд анх удаа анд гарч байна. Харин өнгөрсөн өвөл би ганцаараа арван наймыг цааш харуулсан. Манай хотонд ч анчид ихээ, тиймээс чоно ойр орчим бараг байхгүй болсон. Тэгээд л танай эзэмшил рүү ороод иржээ. ... Та уучлаарай.

	— Гялайлаа л гэж хэлэх байна! гээд өвгөн морь луугаа явахдаа баяртай дуу алдлаа. 

	— Манай аймагт араатан албал ихэд баярлах байна. Харин одоо залуучууд аа! Нар ч жаргах нь. Залуу нас ч залуугаараа, гэвч өөрийгөө гамнахад хэзээ ч илүүдэхгүй... Ухаантай хүмүүс хоноглох нь урцанд баяр гэдэг. Аймагт манайд очихыг урья гэв.

	Бергяс өөр төлөвлөгөөтэй байжээ.

	— Юу гэхээ мэдэхгүй байна... Бид шөнийн отолт хийх гэсэн юм. Илбээс авч яваа.

	Залуу сонсооч... Үгүй энэ ой тойг яана? Би чиний нэрийг мартчихаж.

	— Бергяс.

	— Нээрээ Бергяс л даа! Чи чинь Бергяс Чоносын удмын хүн, гэвч яагаад чиний нэр Бергяс хоч шиг санагддаг юм бэ? гэж Хембя асуулаа.

	— Эцгийн адайр зан, өөр юу ч биш ээ.

	— Тодорхой байна. Бергяс чи надад таалагдаж байна! Өнөөдөр та нар цөмөөрөө манайд хоно, үүрээр сэрээе. Хэрэв эмээлд удаан сэгсрэгдсэний дараа бие амарчихвал өглөө та нартай хамт явна. Болж байна уу?

	“Мунгинуу эр минь, чамаар бид яах юм бэ! Анд чамтай зууралдах ч!” гэж Бергяс бодлоо. Гэвч ийм хүндтэй хөгшинд яаж татгалзах бил ээ. Хембя дөрвөдийн ноёнтой найзалдаг нь бүгдэд тодорхой бил ээ. Хембягийн аймаг таван зуун айлтай! Бергяс нөхөдтэйгөө зөвлөлдөн зайсангийнд гийчнээр очихоор зөвшөөрөв.

	Нар жаргаж байлаа. Дөрвөн морьтой хүн том биш толгойг яаралгүй тойрч явлаа. Түүний цаана нэлийсэн хот харагдлаа. Түдэлгүй тэднийг аргалын утааны хөнгөн үнэр, нохдын хуцалт угтлаа.

	Бергяс тавь гаруй хашаа байгааг тоолов. Хотын төвд шовх оройтой уул мэт хоёр давхар модон байшин сүндэрлэнэ. Түүнд хорь гаруй шавар байшин, бусад нь гэр өрөвдөлтэйеэ наалдсан мэт харагдана.

	“Хембя зайсангийн адуу нь асар олон болохоор бусад малд бэлчих газар хүрэлцээгүй байдаг. Мөнгөө Царицынд банканд хадгалуулдаг гэсэн” талынхны домгийг дурсан саналаа.

	Бергяс Зайсангийн тансаг байшингийн тухай юу ч сонсоогүй бил ээ. Тэр байшингаа саяхан барьсан байж ч болох юм. Бергяс тэр байшинг үзээд өвгөнийг бүр их хүндлэв. “Хембя байшингаа болон бусад бүх юмаа өгч байж, залуу зандан насаа эргүүлж авахад бэлэн байгаа бол түүний гэргийг нэг харах юм сан гэж Бергяс бодлоо. Ер нь тэгээд гайхаад байх юм юу байна? Ийм баян хүнтэй үзэсгэлэн гоо ямар ч хүүхэн сууна даа!”

	Тэд явсаар өндөр довжоонд тулж очлоо. Тэгээд мориноос буумагц хоёр шалмаг залуу гүйлдэн ирж, морины цулбуурыг авлаа. Байшингийн цаанах газар гэрээс амандаа гаанстай хижээлдүү авгай гарч ирлээ.

	— Морьд даарчихна, тэжээл өг, одоохон нэмнээрэй гэж Хембя захирамжлаад, Бергясын дагуулууд руу гараа зааж:, — Энэ залуус оройн хоолны дараа газар гэрт байрлана. Харин Бергяс чи надтай хамт байшин руу очно... Сяяхля байшиндаа байгаа юу? гэв.

	— Би энд байна гэх жингэнэсэн цэвэр дуу сонстов.

	— Хонгор минь, манайд зочин ирсэн, оройн хоолоо бэлд гэж Хембя энхрийлэх өнгөтэй хэлэв.

	“Хембя яасан дуулгавартай, залуухан охинтой юм бэ? гэж Бергяс бодохдоо Сяяхлягийн царайг харахыг хичээв. Гэвч тэр эмэгтэй хаалганы завсар агшин зуур харагдсан ажээ. 

	Бергяс Хембяг дагаж модон шатаар хоёрдугаар давхарт гараад том керосин дэнлүү асаж байгаа хоёр тасалгаа дундуур өнгөрлөө. Эрчүүд зочдын уужим тасалгаанд орлоо. Бергяс урьд нь халимгийн зайсангууд болон баян оросуудынд очиж байсан бил ээ. Гэвч Хембягийн байшин шиг хамаг юм нь цэвэр цэмцгэр, гял цал байхыг хараагүй ажээ. Тасалгаанд илүү дэлүү юм байхгүй тавилыг ноёдынх юм уу, эрдэмтэн хүмүүсийн байрных шиг аятайхан байрлуулжээ.

	Бергясыг зөөлөн хар савхин бүрээстэй түшлэгт сандалд суулган, эзэн ч өөрөө бас тийм сандалд суулаа.

	Хембяг гадуур хувцсаа тайлахад Бергяс ихэд гайхжээ. Ийм их настай халимаг хүн орос хувцас өмсөж байхыг тэр урьд нь хэзээ ч хараагүй бил ээ. Ийм хижээл сүсэгтэй хүн мөртөө биеэ барьсан оготор хувцас өмсөж байх гэж... Нүглээс айдаггүй юм байх даа?”.

	Өвгөн залуу зочныхоо гайхширан байгааг ажиглав. Гэвч Бергясын хувьд санамсаргүй сонин дуусаагүй байлаа. Хембя зугуухан босож, том сайхан царсан ширээ рүү очин нүдийг нь татлаа. Алтадмал тамхины хайрцаг тасхийж, зайсан эхлээд өөртөө нэг тамхи аван Бергяст янжуур барилаа.

	— Би түүдгийн дэргэд гаансаар татаж байсан, одоо янжуураар эрхэлж байгаа нь чамд гайхалтай байгаа... Залуу найз минь гайхахын хэрэггүй. Түрэг нутаг дээр ургуулсан тамхиар хийсэн янжуур байгаа юм. Янжуурын үнэр маш сайхан болохоор язгууртан хүмүүс татдаг. Би гэрийнхээ доторх агаарыг өөрийн тарьсан өмхий тамхиар бузарлахыг хүсэхгүй байна. Би яах вэ энд байж байгаад яваад өгнө, харин гэргий минь өдөржингөө түүгээр амьсгалах болно.

	— Ийм сайхан тамхийг та хаанаас олсон юм бэ? гэж Бергяс асуугаад тэр даруй өөрийнхөө хэтэрхий гэнэн, сэтгэл хөөрсөнд дотроо зүхэв.

	— Саяхан ноён Дяявидтай хамт Петербург явсан юм. Тэндээс л үнэртэй тамхи нөөцөлсөн юм гэж гэрийн эзэн хариулав.

	Алс холын нийслэл рүү явсан тухай яриа үнэртэй янжуурын таатай үнэрээс ч залуу зочинд хүчтэй нөлөөлөв. Ноён Дяявидтай Петербург явах нь Бергясын хувьд Наран, Саран дээр очих юм уу диваажинд хэд хоног байхтай адил байлаа. Хэргийн учир ноёнтой ойр дотно харьцсанд төдийхөн биш. Тайж Дяявид тэр нэгэн цагт хааны бага дүү Михайлтай нэгэн багшид хамт шавилан байжээ. Тэгэхээр ноён оросын тайж нартай, тэр ч атугай хаантай өөртэй нь уулзах зам нээлттэй гэсэн үг. Ноён хаана байвал, Хембя тэнд байна. Тэд бас андууд бил ээ!

	Их догдолсон Бергяс өөрийнхөө атаархлыг мэдэгдэхгүйн тул дахиад юу ч асуухгүй байхаар шийдэв. “Амьдрал сонгож авсан хүмүүсээ юугаар эс эрхлүүлнэ вэ! Надад бол түүний аз жаргалын өчүүхэн хэсэг л байвал боллоо! Өвгөдөд гэтэл тэр нь огт хэрэггүй юм шиг байх юм” гэж зөөлөн түшлэгт сандалд шигдэн суугаа Бергяс тунгаав.

	Бага Дөрвөдийн ноён Дяявид Тундутов бага залуудаа Москвад хаан ширээ залгамжлагч Николайн дээд сургуульд үнэхээр сурч байжээ. Халимгийн тайж хичээл сургуулиа бүрэн төгссөн авч ордны сурвалжтаны дунд ороогүй ажээ.

	Хоёр жилийн өмнө Хембя нутгийн сурвалжит хүнтэй уулзах итгэлтэйгээр Петербург явсан авч Дяявид тэр үеэр гадаадад явсан байв. Хембя Бергяст өөрийн азгүй явдлыг илэн далангүй ярилаа ч гэсэн Петербург рүү унаанд суугаад явах тэр бололцоо л талын залуугийн хувьд шагшрам зүйл байлаа. Бергяс гуч наслахдаа Царицынд хоёр удаа, Астраханьд нэг удаа очжээ.

	Гэрийн эзэн, Бергяс хоёрыг элдвийн юм ярилцаж байх хооронд хоёр залуухан бүсгүй гүцтэй ус, гялалзсан төмпөн авчирч нэг нь төмпөнгөө барьж, нөгөөх нь гар дээр нь бүлээн ус хийж өгчээ.

	“Хурлын багш шиг угтаж байна даа” гэж Бергяс бодлоо. Дөнгөж гараа угаамагц өнөөх уянгалаг дуу байшингийн довжоон дээрээс сонстож оройн хоолонд урилаа. Бергяс тэр дуу гарсан зүг эргэн харлаа. Эргэн харахгүй байж чадсангүй. ... Тэр ч байтугай түүний хоолой нь аргажээ. Өмнө нь гоо үзэсгэлэнт бүсгүй зогсож байв. Туяарсан, бүлээн харц, шонхрын жигүүр шиг шулуун хөмсөг, булбарай хацар, царайны нарийн төрх... эл илбэт гэрлээс болж тас хар биш юм шиг болсон нүдний гал цог цөм зохижээ! Түүний дэгжин нарийхан биед цагаан торгон тэрлэг биеийг барин зохицжээ... “Ээ, бурхан минь! Талын бүсгүйд хаанаас ийм цагаан царай заяав аа? Бурхан бүх шилдэг юмыг нэгэн дор цуглуулахаар шийдсэн бол царайны цагааныг өөр үндэстнээс зээлдсэн байх даа?” гэж догдолсон Бергяс бодлоо.

	Бергяс ийм хүүхэнтэй учирч байгаагүй бил ээ. Тэр Сяяхляг зүйрлэх ч юм олдсонгүй. “Халимгийн талд ийм гоо үзэсгэлэнтэй хүүхэн байдаг гэж үү дээ? Зуун нас насалсан ч зүүдэндээ харахгүй хүүхэн байна. Өвгөн түүнийг Питерээс авчирсан юм биш байгаа? Зайсангийн юу нь юм бол, сонин оо? Үнэндээ охин нь юм уу, ач охин юм болов уу? Үсээ хагалж сүлжсэнийг бодоход эрд гарсан байх нь ээ... Хэний гэргий юм бол? Энэ хөгшин янгирцгийнд яагаад зарагдаж байдаг бил ээ? Арай энэ... гэсэн таамаг түүнийг бүр гайхшируулав., — Харин тэр юунд, ер нь юунд найдна вэ? Нийслэл рүү ухаантай болох гэж цөмөөрөө явдаггүй бололтой. Хембя урт замд бүүр ухаанаа уландаа гишгээ биз. Тэр хэдэн настай бол? Арван долоо, наймаас хэтрээгүй байх. За хөгшин зөнөг чи бүх эд хогшлоо, харин би залуу зандан биеэ энэ нандин эрдэнийн чинь төлөө тавихад бэлэн байна! Тэр илүү аюултай өрсөлдөгч болох өөр хэнийх ч биш чухамхүү Хембягийн гэргий байгаасай! Бүгдийг шийднэ дээ! гэж тэр гэнэт бодов.

	Тэд зочдын өрөөнөөс гарч баруун тийшээ эргэж цонхны тавиур дээр цэцэг тавьсан жижгэвтэр, тохитой тасалгаанд орлоо. Тэнд том шаазан таваг дээр гаргасан халуун махны уур савсаж, хамар гижигдсэн үнэр нь тархана. Тавгийн хажууд хүн тус бүрд цагаан ясан бариултай хутга, сэрээ тавьсан ажээ.

	Биеэ барьж чадахгүй байх гэж болгоомжилсон Бергяс Сяяхля руу дахин нүд хандуулж зориглосонгүй.

	Удаан сунжирсан дуугүй байдлыг Хембя эвдэж:

	— Сяяхля, энэ залуу Дунд-Хурлын аймгийн Чоносын удмын гаралтай хүн. Нэр нь Бергяс. Би үүний эцэг Бакурыг сайн мэддэг байсан юм. Өнөөдөр бид талд санамсаргүй тааралдаад, би Бергясыг гэртээ урьсан бил ээ. Энэ чонын анчин хүн, өглөө эрт босох хэрэгтэй... гэж ярилаа.

	— Би Бергясыг мэднэ! хэмээн Сяяхлягийн дуу жингэнэхэд зочны зүрх баярласандаа болон нууцгай итгэлдээ золтой л цээжнээсээ гарчихсангүй. “Тэр намайг яаж мэддэг юм бол? Би үүнтэй урьд нь хэзээ ч уулзаж байгаагүй, энэ ч бүр яг үнэн”.

	— Дунд-Хуралд ээжийн минь эгч сууж байсан гэж танд ярьсан байх аа. Одоо тэр байхгүй, талийгаач болсон. Түүнийг амьд байхад би, бүүр жаахан хүүхэд, ээжтэйгээ хамт тэднийд айлчилж байсан юм гэж Сяяхля тайлбарлав.

	— Нээрээ, тийм, тийм... Чиний нагацын нөхөр Хечиев Чотын Бергясын өвөөгийн хаяал болох юм. Чотын одоо тэнд сууж байгаа. Тэр баян биш ч саруул ухаантайд нь ноён хүртэл атаархдаг юм. Халимгийн зан заншлыг түүн шиг сайн мэддэг хүн байхгүй. Тэр хэчнээн дуу, домог мэднэ гээч... Цэцэн цэлмэг, ёстой элэгсэг, сэтгэл булаасан хүн дээ гэж Хембя нэмж хэлэв.

	“Тэр тийм хүн байжээ! Чотыны талийгаач гэргийн ач охин болох нь ээ. Яагаад надтай урьд нь тааралдсангүй вэ?” хэмээн Бергяс бодлоо.

	— Таныг хэдийд очиж байсныг санахгүй байна гэж Бергяс ичингүйрэн хэлэв.

	— Муу нусгай жаалыг яаж санах бил ээ! гээд Сяяхля инээмсэглэн, — Тэгэхэд та бүр эрийн цээнд хүрсэн эр байсан, тэгэхэд би хэн байв? Бид ч санамсаргүй очсон юм даг, өө тийм таны хурим болж байхад очсон юм гэв.

	Ширээ тойрсон энэ яриа зочны сэтгэлд таалагдсаныг харсан Хембя:

	— Сяяхля бидэнтэй ярь л даа. Бергяс гэрээсээ хол яваа, танил хүнтэй уулзах таатай байгаа байх. Манай зочны инээмсэглэж байгааг харж байна уу. Харин над: “Уйлсныг тайтгаруул, инээснийг яагаад хөгжөөнтэй байгааг асуу” гэсэн цэцэн үг санагдлаа гэв.

	Тэр маадгар өвгөн залилжээ. Бергяс ч түүний нь ойлгон дотроо болгоомжлов. Сайхан зантай Сяяхля ч дурсамжаараа зочноо зугаацуулж:

	— Нагац эгч ширээ засахад тусаллаа... Тэгээд зочдыг тарж явахад бэрийн хайрцгийг онгойлгох цаг ч боллоо. Бүх бүсгүй, залуу эхнэрүүдэд бэлэг тарааж эхэллээ. Бэлэг тарааж байсан авгай бүсгүйчүүлд толгойн алчуур тарааж, харин надад наадгайд плааж хийх сайхан даавууны өөдөс, гоё сайхан боодолтой гонзгой чихэр ноогдлоо. Тэгэхэд би таван настай байсан юм. Нагац эгч надад их хайртай, тэгээд ч надад ийм бэлэг өгснийг хараад уурлаж бил ээ.

	“Тэгэхээр, тэр үед таван настай байжээ. Түүнээс хойш арван гурван жил өнгөрчээ” хэмээн Бергяс тооцоолов. Гэвч тэр тооцоо нь түүнийг баярлуулсангүй.

	— Нагац эгчийгээ нас барснаас хойш би танай тийш очоогүй юм. Түүний эр нөхөр Чотыны бие тэнхээ ямар байгаа вэ дээ? гэж Сяяхля эелдэг асуулаа.

	— Давгүй шүү!.. Гэргий нь нас барсан явдал өвгөнийг үнэндээ их л гутраасан. Урьдынх шигээ тийм хөгжөөнтэй биш болсон. Шанаа нь бүр бууралтаж гүйцсэн дээ.

	Бергяс эцсийн эцэст ярилцагч залуу эмэгтэйнхээ царайг харахаар зүрхлэв. Тэр түүнийг цаг, хэдэн цаг ч, магадгүй амьдралынхаа турш нүд салгалгүй ширтэхэд бэлэн байлаа. Гэвч Сяяхлягийн гоо үзэсгэлэн түүнийг хэрхэн догдлуулж байгааг үзээд чийрэг залуу эр догдлолд зэрэгцэн суугаа өвгөний бах нь ханан буйг тэр мэдэрлээ.

	— Ингэхлээр та хоёр чинь бие биедээ хүний хүн биш болж байх шив дээ. Ингээд л хоёр халимаг учран золгоод, аль эртний ураг төрөл болохоо бие биедээ тайлбарладаг юм даа. Алив, ийм нээлтийн төлөө нэг нэг хундага архи ууцгаая гэж Хембя анхааруулав.

	Тэр мөнгөн хундагыг бортоготой архинаас дүүргэв. Бергяс хундагаа авч баруун гарынхаа долоовор хурууг архинд дүрж сэржим өргөөд ширээн дээр хундагаа тавилаа. Дараа нь мах хэрчив.

	Зочныгоо мах идэх хооронд Хембя Сяяхля, Бергяс хоёрт үнэг хэрхэн агнадаг тухайгаа ярилаа. Бергяс түүний эр зоригтой, авхаалжтай, тэсвэртэйг магтав.

	— Чи чононоос өөр ямар араатан, гөрөөс агнадаг вэ? гэж Хембя зочноосоо асуулаа.

	— Намар бөхөн, хавар нугас, галуу, хун агнадаг. Үнэнээ хэлэхэд хунг би хоёрхон удаа буудсан. Хун сайхан шувуу шүү, идэх ч шувуу биш ээ, бас тэгээд улам цөөрсөөр байгаа юм.

	— Нээрээ шүү хүү минь! гэж зайсан Бергясыг сайшаагаад, — Тэр сайхан амьтан руу гар далайх хэрэггүй! Хун чухам ямар шувуу болохыг чи мэдэх үү? гээд Хембя хөгжиж, — Манай Налтанхинд нэг хот айл байдаг юм. Тэр хотныхны өвөг дээдсийг бурхны бүтээсэн хүн биш, хун шувуу байсан гэж өвгөд баталдаг бил ээ. Тэдний хувьд хун бол ерөөсөө шувуу биш, хунг алсан хүн бол тэдний мах цусны дайсан болдог. Тэр хотноос гарсан хунгийн тухай нэг домог байдаг... гэлээ.

	 

	5

	Хембя их сайхан ярьдаг хүн байлаа.

	— Эндээс гучин бээрийн зайтай Хунгийн нуур гэдэг газар байдаг юм гэж бараг аялгуулан хэлээд, — Тэртээ тэр цагт нэг өнчин залуу нуурын дэргэд баяны адууг хариулдаг байжээ. Тэр хүүг Наран гэдэг юм санжээ. Нэгэн өдөр Наран нуурын эрэг дээр сууж, зэгсний ишээр лимбэ урлаж, адуу, нуур хоёрыг ээлжлэн харж байжээ.

	Тэгтэл нуурын толигор мандал дээр хос хун суув гэнэ. Нууран дээр цахлай, хун, нугас, галуу үүрээ засдаг болохоор Наран нэг их гайхсангүй. Тэгээд шувууд сэлж ойртон ирэхэд адуучин хүү тэдний ер бусын гоо үзэсгэлэнтэйг хараад гайхжээ. “Ийм сайхан юмыг бий болгодог байгаль яасан ухаантай вэ! Шувуудын дунд ийм гайхамшигтай сайхан шувуу байдаг аа” гэж залуу бодоод хунг ажиглана. Тэгтэл нэг шувуу нь хажуугаараа налан нөгөө томхон нь урт нарийхан хүзүүгээ сунган түүнийгээ түшиж байгааг тэр залуу ажиглажээ. “Эд яаж байгаа юм бол оо? Ингэж эрхлэлцдэг юм болов уу?” хэмээн Наран бодлоо. Тэгээд цааш нь хараад байсан чинь жижиг хунгийн жигүүр дор ямар нэг юм харлахыг ажиглав... “Хунг нум сумаар шархдуулчихсан юм биш байгаа даа?” гэсэн бодол түүний толгойд орж иржээ. Тэр хүү юу ч бодсон юмгүй хувцсаа тайлж ус руу үсэрчээ. Хүн ойртон ирж байгааг харсан эрүүл хун өндөрт цойлон нисэж, нөгөөх нь өрөөсөн жигүүрээрээ ус алгадан улам их хажуулджээ.

	Сум түүний хажуу руу шигджээ. Хун хэдийгээр тэнхэлгүй болсон авч хүнд бууж өгөхийг хүссэнгүй, эрүүл жигүүрээрээ алгадаж, хошуугаараа няцаан өрөвдөлтэйеэ чарлана. Гэвч Наран түүнийг эрэг рүү аваачиж өвтгөхгүйг хичээн сумыг болгоомжтой сугалан авчээ. Шархнаас нь цус олгойджээ. Тэгэхээр нь тохмоосоо зүсэн авч шатаан бүлээн үнсээр нь шархыг шавж, цамцнаасаа даавуу цуулан далавчийг нь боожээ. Их цус алдсан хун хүндээр амьсгаадан газар дээр удаан хэвтжээ. Харин нөгөө хун нь нар жаргатал нуурын дээгүүр өрөвдөлтэй хашхиран нисжээ.

	Залуу эр тэнхэл тамиргүй шувууг маргааш өглөө нь тагздаа авчирчээ. Юм идэж уудаггүй олзлогдсон зөрүүд шувуутай тэр арван хоног зууралджээ. Энэ хооронд нөгөө хун нь тагзын дээгүүр нисэж, байснаа арван нэг дэх өдөр нь нисэж ирсэнгүй.

	Наран үүрээр босож шувуундаа дэргэд нь хоол тавьж, өрхөө бүтээж, хаалгаа хаагаад адуундаа явж шөнө дөл болсон хойно буцаж ирнэ. Тэр арван таван өдрийн дараа боолтоо авбал шарх нь аньж болхидуу сорви дээр нь булбарай үс цухуйсан байлаа.

	Залуу баярлахдаа хашхирч, дуулж, бүжжээ.

	Тэр шувуугаа, — Хүүш, Цагаадай, Цагаадай! гэж өхөөрдөн дуудаж, — Одоо би чамд юу хэлэх гэж байгааг хэрэв чи мэддэг сэн бол доо!.. Баяр хүргэе, найз минь! Чи эдгэрсэндээ бас баяртай байгаа байх. Гэвч юу ч хэлэлгүй нисээд явчихна даа. Гэлээ ч гэсэн би чиний төлөө баяртай байна! Түргэхэн нисэж, өдтөнийхөө хаант улсад очиж өөрийнхөө эцэг эх, ах эгч дүү нараа хайж ол. Тэд чинь чамайг хүлээж ядан, магадгүй амьд ирэхгүй гэж ч бодож байж болох юм!.. Ээ дээ чамд сум зоосон тэр өөдгүй амьтныг барьдаг сан болов уу! Би түүнийг алахгүй нь лавтай боловч дэг журамд сургаж өгнө дөө. Газар дэлхий дээр амьдарч байгаа бүхэн наранд баярлаж амьдрахыг хүсэж байгааг бодлогогүй харваачид мэдэх цаг болжээ. Уй гашуу, халамжлах юмгүй, дайсагналцалгүй цөм жаргалтай амьдрах сан. Цагаадай минь нис, өөрийнхөө ханийг хайж ол. Харин над одоохондоо хань байхгүй, ер нь тэгээд хэзээ хань олдохыг мэдэхгүй байна. Чамайг нисээд явчихаар би дахиад л ганцаараа үлдэнэ. Би чамайг эмнэж домнох, хооллохын тулд гэртээ ядарчихсан буцаж ирэхдээ орой үдэш чамтай сайхан ярилцдаг сан. Чи дуугардаггүй л байсан даа, гэлээ ч гэсэн амьд амьтантай хамт байх хэчнээн сайхан бэ! Миний жигүүрт найз минь, дур зоргоороо нис! Хэзээ л нисэх гэж бодсон цагтаа нис! Хаалга түгжээгүй байгаа... гэж хэлээд тэр адуун сүрэг рүүгээ явжээ.

	Бүр бүрий болсон хойно залуу эр морио чөдөрлөж, муу хар гэр өөдөө зугуухан сажилжээ. Гэртээ ортол цагаан торгон хөнжил, нөмөрсөн гоо үзэсгэлэнт бүсгүй байхыг гэнэт харлаа.

	— Миний эрхэм, сайн байна уу гэж тэр элэгсэг хэлээд, — Битгий ай, ойртоод ир. Би чиний Цагаадай байна... Чи миний шархыг анагаасан, би нисвэл нисэж болох л байсан, гэвч чамайг ганцаарыг чинь орхиж зүрхэлсэнгүй. Энэ арван таван хоногт би чиний сэтгэлийг ойлгож, уй гунигийг чинь мэдсэн. Үдэш болгон чи надтай охин дүүтэйгээ ярьж байгаа юм шиг бодож байгаа бүх юмаа өөрийнхөө нууц, итгэл найдварыг ярьдаг байсан. Чи ч бас муу хувь тавилангаар шархдаж, яг өр зүрхэндээ шархаджээ. Би чамайг нөхөрлөлийнхөө баяр баясгалан болон хайртай ханийн энхрийлэл, үнэнч сэтгэлээр анагааж туслах гэсэн бил ээ... гэв.

	— Юун хий үзэгдэл вэ! гэж Наран дуу алдаад, — Зүүд үү, эсвэл хувь тавилан минь дахиад надаар тохуурхаж байна уу? Ийм гоо үзэсгэлэнт бүсгүй энэ муу хар овоохойд ядуу адуучинтай амьдарна гэж үү дээ? гэв.

	— Би чиний Цагаадай байна. Би зүүд ч биш, хий үзэгдэл ч биш яг л чам шиг хүн. Нээрээ, би шувуу байсан. Харин бүр эрт эцэг эхийнхээ энхрий хайртай, элдвийг бодохгүй охин, хүн байсан. Тэгтэл манай улс гүрэнд дайсан довтолж, эцгийн минь цэргийг дийлж, эцсийн цайзыг бүсэлсэн юм. Эцэг маань бараа бологчдынхоо хамт долоон алд гүн нүх ухаж алт мөнгө, үнэт эд хогшлоо нууж, эгч бид хоёрыг хийж нүхээ тагласан юм.

	Эцэг маань бидэнд олон хоногийн уух, идэх юм орхиж: “Та нарыг авахаар намайг иртэл битгий гараарай...” гэж захиж бил ээ. Эгч бид хоёр удаан сууж, өдөр хоногийнхоо тоог алдаж, идэж уух юмаа дууслаа. Бие тэнхээ суларч, үхэл ойртож байгааг мэдрэн бид дээшээ гарахаар шийдлээ. Бид үхлээс ч аймшигтай юм харлаа. Эргэн тойрны бүх газар үхсэн хүмүүсийн цогцсоор дүүрчээ.

	Эгч бид хоёр уйлж унжин, биднийг шувуу болгон хувиргаж энэ аймшигт зүйлээс алс хол газарт аваачихыг бурхнаас гуйсан бил ээ.

	Тэгтэл хар хэрээ нисэн ирж, бидэнд санал болгох мэт хар далавчаа дэвж эхэллээ. “Үгүй, бид хар хэрээ болохыг хүсэхгүй байна!” гэж бид хашхирлаа. Тогоруу нисэж ирээд: “Кыр, кыр, курлы! гэж дуугарлаа. Тогоруу үхэгсдэд баярлаж байгаа юм шиг бидэнд санагдлаа. “Тогоруу болохыг хүсэхгүй байна!” гэж бид гуйлаа. Бид уйлсаар байгаад ядарч газарт уналаа. Тэгтэл энэ үеэр бидний хажууд хоёр хун сууж, хошуугаараа бидэнд идэх юм өгөв. Бид түүнийг нь цадталаа идсэнд хунгууд биднийг далавчаараа хучвал дулаан боллоо... Бид унтчихжээ. Эхлээд би сэрээд харвал эгч маань алга, хажууд минь хун хэвтэж байлаа. Би айсандаа чарлав. Гэтэл дуу минь хунгийн дуу байлаа. Тэгтэл шөнө бид хун болон хувирсан юм санжээ. Тэгээд баярлах гутахын алиныг ч мэдэхгүй байв. “Бид өөрсдөө шувуу болгож өгөхийг гуйсан болохоор одоо айгаад байх юм юу байна?” гэж бодоод сэтгэл зүрхнээс бөөн ачаа аваад хаясан мэт хөнгөн боллоо. Бид жигүүрээ засаж гэнэт газраас хөөрөн салахыг мэдрэв. Биднийг ямар нэгэн үл харагдах хүч улам улам дээш хөөргөсөөр байлаа... Тэгээд доошоо харвал тал харагдлаа.

	Сүрэг хунтай нийлж хоёр жил тал дээгүүр нислээ. Гурав дахь жил дээрээ хүмүүс дээр очихыг тэсэж ядан хүслээ. Тэгээд эгч бид хоёр сүргээсээ салж одлоо. Эндээс холгүй өтгөн зэгс ургасан нуур бий. Тэнд бид хоёр суурьшиж, тэнд нуугдаж байсан анчин намайг харвасан юм. Чадал тамираа барагдаагүй дээр бид тэндээс нисэж чиний нууран дээр суулаа. Энэ л миний зол жаргал болж чи намайг аварлаа. Арван таван өдөр би чамтай хамт амьдарч чиний бүх амьдралыг харж, чиний зүрх сэтгэлийг ойлголоо. Саяхан чи завь хийж байгаад санамсаргүй алхаараа хуруугаа цохичхоод удаан үлээхэд надад эмзэг байлаа. Завиа бэлэн болмогц чамайг хэчнээн баярласныг би харсан. Би ч бас баярласан. Чиний төлөө шувуу энэ бүхнийг мэдэрч, амсаж, анзаарч чадна гэж үү? гэж чи асуух байх.

	Би хэдийгээр жигүүртэй ч гэсэн үүрд мөнх огторгуйд үлдэж чадахгүй. Хүнд газар дэлхий, газар дээрх бүх юм хэрэгтэй. Хүн бодож, ажиллаж, бусдадаа туслах ёстой! Намайг харваагүй байсан ч гэсэн би хүмүүсээ санаж гутран үхэх байсан сан.

	— За, чи яагаад ийм удаан хүн болон хувираагүй юм бэ?, — Яагаад гэвэл хэнд ч хайртай болоогүй юм.

	— Чиний эгч яагаад чамайг хаяад явчихсан юм бэ? Тэр хүмүүс дээр эргэж ирэхгүй юм уу?

	— Үгүй, одоо эргэж ирэхгүй гээд Цагаадайн царай барайв.

	— Түүнийг эгж ирэхэд юу саад болж байгаа юм бэ?

	— Эгч маань хунтай хүж барилдсан бил ээ. Түүнд жигүүртэй удам угсаа бий болжээ. Одоо түүнийг хүүхдээс нь яахин салгах вэ.

	— Чи яагаад цэвэр цагаан, гоо үзэсгэлэнтэй хүүхэдтэй болохыг хүсээгүй юм бэ?.. Манай газар дээрх хүүхдүүд чинь хирт баригдсан, өлсгөлөн, над шиг золгүй байх нь цөөнгүй... 

	— Яагаад гэвэл чамд дурласан бил ээ! Тэгээд ч чамтай аз жаргалтай ч, аз жаргалгүй ч хамт байхыг хүснэ. Яг ийм урцанд чамтай дандаа хамт байхыг хүснэ.

	Адуучин үзэж харсан, сонссондоо хараахан итгэхгүй л байлаа.

	— Энэ бүгд үнэхээр үнэн үү? гэж тэр хэлээд, — Зүгээр л нэг зүүд биш байгаа даа? Хэрэв зүүд бол би мөдхөн сэрэхийг хүсэхгүй сэн бил ээ... Цагаадай би чамайг тэвэрч болох сон болов уу?

	— Бололгүй яах вэ! Би одоо үүрд чинийх... За малчныхаа хувцсыг тайл! Нүүр гараа угаа! Хайрт минь, оройнхоо хоолыг идэцгээе... 

	Бүсгүй тавиур дээрээс утаа болсон тогоогоо авч Нарангийн өмнө тавьжээ.

	Ийнхүү тэд хамт амьдрах болжээ.

	Харин жил бүрийн хавар эрт нуур луу том цагаан шувууд нисэн ирцгээнэ. Анхны жил тэд дөрвүүлээ байв. Дараа нь улам олон болжээ. Сүүлдээ бүр асар олон сүргээр нисэн ирцгээж ганганан гунганах дуу нь нуураар нэг жингэнэлдэхэд хүмүүс уг нуурыг Хунгийн нуур гэж нэрлэх болжээ. Тойрог даяар хэн ч хун руу гар сарвайхгүй болж, хунгууд хүнээс айхаа больжээ.

	Адуучин Нарангийн гэр бүл ч жил ирэх тутам нэмэгдэж, арван таван баатар хөвгүүд төржээ. Хүний гарын хуруу адилгүй байдаг. Хүүхдүүд нь ч янз бүр байжээ. Нэг нь эрүүл чийрэг, нөгөө нь ухаантай, гурав дахь нь буурьтай оролдлоготой ажээ... Түүнчлэн залхуу хойрго, хүмүүсийн дунд биеэ муу авч явдаг учир эцэг, эхээ гомдоох хүүхэд ч бас байв.

	Хамгийн отгон хүүгээ Арвас гэж нэрлэжээ. Тэр жаал зөгийн балан халуун ундаа шиг хатуу чийрэг авч мулгуу ажээ. Түүний бүх ах нар өсөж торнин гэр бүлтэй болж бүхэл хот айл гарчээ. Харин Арвас эцэг эхийнхээ гэрт хоргодсоор байв.

	Нуурын дэргэдэх хот айлд шинэ шинэ гэр нэмэгдэж, мал сүрэг нь олширч шинэ хурим хийцгээнэ. Хүмүүс элбэг дэлбэг амьдарна. Тэгтэл нэгэн могой жил талд ган гачиг болж шатам халуун салхи салхилав. Тэжээлгүйдсэн мал сүрэг сүргээрээ үхнэ. Хүмүүс зэгсний үндэс хайн, хүнсэндээ мөс хайллаа. Ах дүү нар загас барьцгаах болов. Нэг удаа хамгийн ууган ах нь тороо татахын тулд отгон дүүгээ дууджээ. Гэвч тор нь загастайгаа алга болчихсон байжээ. Яах бил ээ? Хот айл явуулын хулгайчийн хорон санаагаар хоолгүй хоцорчээ. Тэр өглөө нууран дээр анхны хос хун нисэн иржээ. Арвас тэднийг хараад мөрнөөсөө нум сумаа авчээ. Түүний нүднээ анчны хорхой дүрэлзэх бөлгөө.

	— Арвас, чи юу бодов оо? Ээжийн хэлснийг мартчихлаа гэж үү? Энэ чинь бидний ах дүү нар шүү дээ! гэж ууган ах нь хэлээд нум сумыг нь хажуу тийш болгохыг хичээв.

	— Ухаан мөхөстсөн хөгшин хүн юу гэж ч хэлж болно. Энэ шувууд үнэхээр бидний ах дүү нар юм бол яагаад бидэнтэй огт төсгүй байгаа юм бэ? гээд Арвас ахыгаа түлхлээ. Тэр унахдаа түргэн үргээн нисгэхийн тулд атга чулуу авч цацлаа. Гэвч итгэмтгий шувууд тоглож байна хэмээн бодож цагариглан долгиолох ус руу хөгжөөнтэй ганганалдан гуйх тэр үеэр Арвас хөвчөө мултлав. Хурц төмөр үзүүртэй сум нүдийг нь онож хунгийн толгойг нэвт гарчээ.

	Арвас ангаа авчирч, сууж байгаа ээжийнхээ хөлийн дэргэд ихэмсэг шидлээ. Эх нь алагдсан хунг хараад, зүрхээ даран ухаан алджээ.

	— Чи яагаад ах дүү нар луугаа гар далайж байгаа юм бэ? гэж тэр дуулдах төдий асуулаа.

	— Бид өлсөж үхэх болж байна уу? Ах дүү хунгийн тухай сайхан үлгэрийг цатгалан сонсох таатай!

	Эмгэн давхийн тохой дээрээ өндийсөн авч толгой нь газар луу бөхийлөө.

	— Ээ Арвас, Арвас минь. Чи энэ ертөнцөд хүн болохдоо өөртэйгөө төстэй биш болгоныг алах гэж төрсөн юм биз дээ? Маргааш чам дээр хүн ирэхэд тэр чамтай төсгүй байвал чи бас гар далайх уу? гэх түүний эцсийн үгийг дөнгөн данган ойлгоцгоожээ.

	... Тэр цагаас хойш манай нутагт хэн ч хунг агнахаа больсон гэж Хембя үлгэрээ дуусгав.

	— Үнэхээр мулгуу Арвас хунг алаад зогсоогүй амьд амьтдын дотроос хамгийн ариун нандин эхийгээ алжээ гэж Бергяс дуугарахдаа өөрийн шүүн тунгаадаг чанараараа зайсангийн гэргийд таалагдахын тулд хэлжээ. Бергяс өөрөө хун бууддаг бөгөөд шидэт шувууны тухай үлгэр түүний сэтгэлийг хөндсөнгүй ажээ.

	Хембягийн ярианд ядарсан тэд нэлээд дуугүй байв. Бергяс аягаа ойртуулж дүүрэн аягласан өтгөн шөлнөөс балгаж:

	— Арвас шиг ийм догшин хүмүүс аюултай. Тэнэсэн сум тархинд гэгч болно. Ухаантай хүний ухаанд араатан байх юм бол бүр ч аюултай. Сэтгэдэг балмад хүн юу хийж чаддагийг ухаан мөхөс хүн мэдэхгүй. Тэр хүссэн юмаа л хийнэ, бусад дарангуйлагчид түүнд хүслээ хэлбэл бүр ч муу юм болно гэв.

	Хембя шөлөнд дүрсэн бингээ амтархан зажлаад нүдээ зальжин онийлгож зочиндоо шууд хандан:

	— Тийм ээ... Бурхан газар дэлхий дээр хүн, адгуус, араатан, жигүүртнийг бий болгожээ. Гэвч хорвоогийн хамаг сайн сайхныг бий болгоод, бурхан амьдралыг зөвхөн гоо сайхан, ухаантайд нь төдийгүй, өөрийн удам угсаа, өөрийнхөө төлөө зогсож чаддаг тийм хүмүүс заяасан юм. Гоо үзэсгэлэн, хүч тамир мөнхийн зүйл биш ээ. Хэрэв тэр хун шиг хорвоо дээр үргэлж залуу зандан, гоо сайхнаараа амьдрах юм бол өвгөд хөгшдөд газар дээр амьдрах зай байхгүй болох нь ээ? Бергяс аа, тийм биш үү? гээд тэр эелдэг инээмсэглэн, — Сяяхля шиг нь л гагцхүү амьдрах уу?! Гэвч гоо үзэсгэлэн нь сэтгэл татам боловч аюултай... Бас тэгээд ямар нэгэн арга баширтай хүн хажуу руу харвачихвал яана!

	— Аав аа, би тантай санал нийлж байна. Гэвч та намайг өөрийнхөө эсрэг ярьж байгаа юм шиг ярилаа хэмээн Бергяс хариулахдаа харцаа нуулаа. Түүний зүрх хэнхдэгээс нь сугаран гарах гэж байгаа мэт хүчтэй дэлдэнэ.

	Бергяс ингэж хэлсэн боловч: “Зайсан чи намайг Сяяхлягийн нүүрэн дээр улайлгаж, гэмээ хүлээхэд хүргэлээ. Энэ тусгүй шүү, хөгшин минь! Сяяхля чинь миний зүрхэнд өргөс шиг оржээ, түүний тэндээс юугаар ч татаж гаргахгүй... Харин чи... чи хөгшин луйварчин нарийхан жим дээр надтай тааралдана!” гэж түүнд хашхиран хэлмээр байлаа.

	Бергяс болзсон ёсоор өглөө эрт босож гадаа гарлаа. Түүний хоёр дагуул мориныхоо дэргэд түүнийг хүлээж байлаа. Газар гэрээс нойрмог авгай шагайлаа.

	— Эгч ээ, Сяяхля босоогүй байна уу? гэж Бергяс өглөөний сэрүүнд дагжин байж асуулаа.

	— Тэр чамд ямар хэрэгтэй юм бэ? гэж зарц авгай дурамжхан дуугаар бувтнав.

	— Уулзаад явах гэсэн юм.

	— Эзний гэрт очоод уулзаа! Зайсан гэргийтэйгээ босоогүй л байна гэж авгай байрнаасаа хөдлөлгүй сануулав.

	— За яах вэ? гэж Бергяс зөвшөөрсөн дүр үзүүлэн, — Дуг нойрондоо дугжирч байгаа сайн санаат хүмүүсийг үүр цүүрээр сэрээх эвгүй. Та хонуулсанд гялайсныг минь дамжуулж болохсон болов уу... За май, та өөрөө царицын тамхи тат гээд тамхиныхаа уутыг сарвайв.

	Авгай Бергяс руу ирэхэд харц нь зөөлөрчээ.

	— Битгий задал! Уутаар нь ав... Май бас боодол тамхины навч гэж Бергяс хэлэв.

	— Яаж болох юм бэ? Цөмий нь авах ичгэвтэр байна. Замдаа та нар тамхигүй яах юм бэ гэж зарц авгай цааргалсан боловч ууттай тамхи, боодол хатаасан навч хоёрыг элгэндээ наав.

	— Ав, ав! Надад бий, тэр богцыг хараач.

	Авгай бүр ойртон, шарлаж цөөрсөн шүдээ ярзайлган аяархан хөхрөв.

	— Зайсан залуу гэргийтэйгээ үнэхээр хамт унтдаг юм уу? гэж авгай бэлгийг хоёр гардан авахад Бергяс асуулаа.

	— Тийм дээ тийм. Нэг оронд унтдаг нь бидэнд бүр тодорхой байгаа юм! гэж зарц авгай нүдээ гялалзуулан ярилаа.

	— Яагаад ийм болчихсон юм бэ?

	— Ийм л юм болсон юм. Хембя авааль эхнэртэйгээ гучин найман жил суусан боловч бурхан хүүхэд заяагаагүй юм. Ийм учраас зайсангийн авааль эхнэр залуу гэргий авахыг өөрөө зөвшөөрсөн бил ээ. Сяяхляг нааш нь авчрахад арван зургаатай байсан. Түүнээс хойш хоёр жил өнгөрлөө, гэвч Хембяд өв залгамжлагч хайрлаагүй л байна.

	— Тэгээд авааль эхнэр одоо хаана байгаа юм бэ? гэж Бергяс сонирхов.

	— Өөр байшинд суудаг юм... Тэр ирж дэг журмыг сахиулна, аж ахуйгаа урьдын адил гартаа атгаж байдаг.

	— Сяяхля аз жаргалтай байдаг болов уу?

	— Залуу минь энэ тухай өөрөөс нь асуусан нь дээр байх аа.

	Бергяс мориндоо сэвхийтэл мордож эмээл дээрээ огцом суухад морь нь давхийн харайлаа. Бергяс урьд нь гайхаж байсан бол одоо зэвүүцэн дургүйцлээ.

	“Энэ шалиг хөгшин залуу гэргийнхээ хажууд яасан овжин аашилж байгааг харцгаагаач! Түүнд гоо үзэсгэлэнтэй бүсгүй хэрэгтэй гэнэ! Энэ чинь шинэ байшинд хуучин пийшинг нь үлдээсэнтэй адил инээдэмтэй юм байна! Түүнийг хэчнээн галласан ч шинэ байшингийн өнцөг буланг халаадаггүй. Тэр байшин эрт орой хэзээ нэгэн цагт чийгт идэгдэж нурж унана! Халцархай нохой намайг сургахыг оролдож байна шүү!.. Байгалийн хуулийг зөрчиж болохгүй! Халдвал хар халзандаа гэдэг байх аа! Сяяхля миний эхнэр болох ёстой. Ийм сайхан цэцэг өмхөрсөн хожуулын дэргэд гандаж байхыг би хүсэхгүй! Үнэт чулуунд өөрт дүйх хүрээ хэрэгтэй!”

	Хембягийн идээ зоог болон өөрийнхөө хүүхэд шиг залуустай түүний итгэж ярьсан яриа Бергясын хар сэтгэлд сайн санааны өчүүхэн ч сэжүүрийг бий болгосонгүй. Бергяс Хембяд муу санаа өвөрлөжээ. “Хембя өөрийнхөө тачаалын төлөө залуу бүсгүйн амьдралыг баллаж байна. Сяяхля насаараа түүний охин ч биш, бүүр ач охин болох хүн!” гэж Бергяс тунгаав. Бергяс ийнхүү бодоод зайсанг хөгшин үнэг, сармагчин, ховдог шунахай гөлөг гэх мэт толгойд орсон элдвийн гомдоох үгээр дотроо нэрлэв.

	Эцэг нь Бергясыг арван настай байхад нь ангийн урлагт сургажээ. Эхлээд тал руу залуу Бергясын хамт үеэл ах нар нь юм уу, ядуучуудын хорин настай хөвгүүд явдаг байжээ. Арван дөрвөн нас хүртэл нь залууд аз дутаж байв. Араатан түүнийг тойрон гарах мэт байлаа. Тэгэхэд нь дагуул нар нь Бергясаар мадаггүй харвуулахын тулд туулай юм уу, бөхөнг түүн рүү үргээж өгнө. Гэвч тэр хоёрхон алхмын газраас ч онохгүй алдана. Тэгэхлээр нь насанд хүрсэн анчдын хэн нэг нь араатан дээр овоо хараагаа тааруулдаг байв. Гэвч цөмөөрөө чухамхүү Бергяс алсан гэж ярих ёстой байлаа. Бергяс арван таван настайгаасаа дагуулгүйгээр тал руу явж эхэлсэн бөгөөд олз омоггүй буцаж ирэх нь ховор байлаа.

	Өнөөдөр тэр чоно алахтай манатай байлаа. Анчид Хембягийн аймгаас арваад бээр холдсон авч дуугүй явахаар андгайлсан мэт замдаа нэг ч үг унагасангүй. Ноёноо сэтгэл санаагаар тавгүй байх үед нь дэмий яриагаар түгшээж болохгүйг Бергясын дагуулууд мэднэ. Харин Бергяс олон зүйлийг бодож явлаа.

	— Ан хийхээ түр азнаж, гэр өөдөө явцгаая гэж Бергяс өөрийнхөө шийдийг хэллээ.

	Анчид ахмадынхаа энэ шийдвэрийг үг дуугүй хүлээн авлаа. Хембягийн аймагт залуусын үзсэн шиг баялаг Бергяст байхгүй ч гэсэн хүний халаасанд байгаа юмыг тэд тоолох аргагүй шүү дээ. Бергяс өөрийнхөө бяцхан хот айлд эзэн болохоор түүний үг тэнд хууль байдаг юм.

	Бергяс анх удаа ангаас хоосон гуяа ганзагалж ирэхэд гэр бүлийнхэн, түүнчлэн хот даяараа тэр золгүй явдалд маш их гайхлаа. Бергяс шившгээс нуугдах мэт тэгэхэд хамгийн түрүүнд харсан зүг рүүгээ давхиж бил ээ. Чухам хаашаа яах гэж яваагаа ч мэдэхгүй тал дундуур нойр хоолгүй хөндлөн гулд давхилаа. Тэр гурван өдрийн дараа буцаж ирээд өөрийн төрөл төрөгсөд болон хотны бүх хүндтэй өвгөдийг зөвлөгөөнд цуглуулах зарлиг буулгав. Хүмүүс ахлагчийн дуудсанаар тээнэгэлзэн цугларав. Бергястай анд явсан залуучуудын яриагаар бол ямар нэгэн буурал толгойтой өвгөн тэдэнтэй тааралдаж түүдгийн дэргэд ярилцаад, дараа нь гэртээ хонуулахаар авч явжээ. Талын эзэн залууг өдөөгүй байгаа даа? Хэрэв тийм бол муу юм болно... Тэгвэл ахмадын цуглаанаар бодох юм үнэхээр гаралгүй яах вэ. Дунд-Хурал руу зурхайчид элч илгээсэн хүн ч гарлаа.

	Сайрхуу Лижигийн төрсөн ах, Бергясын үеэл ах Богла багш зурхайчтай хамт иржээ.

	Бергяст ямар нэгэн муу юм тохиолдсоныг мэдмэгц Чоносын удмынхан түгшлээ. Юмыг яаж мэдэх вэ, ахлагчийн албан тушаалаас Бергясыг огцруулбал яана!.. Хэн оронд нь болох бол? Тэднийх тал дахь хамгийн алсын хот айл, ахлагч бол хотны түшиг тулгуур, бүх удмыг хамгаалагч байлаа.

	Хоёр гурван жил тутам энд хүчит салхи болно. Зун асар их бороо орж, өвөл болохоор нүцгэрсэн газар зузаан мөсөнд хучигдаж хаашаа ч гарах, явахын аргагүй болно. Хүн ийм халтиргаанд шинэхэн гарсан тугал шиг арчаагүй болно. Хэрэв ийм гай нэг хоёр өдөр үргэлжилбэл хүн, адгуус айсан төдийхнөөр өнгөрнө. Мөсөн хучлага долоо хоног хайлахгүй бол зуд болж, мал сүрэг үхэж, бүхэл бүтэн хот айл малгүй хоцорно. Ахлагч нь нэр хүндтэй, удмаа хамгаалахын төлөө санаа тавьдаг тийм хүн байвал л ингэнэ.

	Их замаас хол бяцхан газар суурьшсан жижигхэн хотонд ганц нэгийн зэрэг муу хүмүүс ч аймшигтай. Шөнө ирээд малыг нь тастаад туугаад явчихна. Дээрэмдүүлсэн малаа хаанаас эрж, хэнд гомдол мэдүүлэх билээ дээ? Хэрэв хот нь хүч чадалтай, холбоо сайтай удирдагчтай бол энэ нь гай түйтгэр, санамсаргүй тохиолдлоос хамгаалах хамгаалалт болдог. Ийм хот айлын хөрөнгө рүү харийн нэг ч хүн өнгөлзөхгүй, эрт орой хэзээ боловч хайн олж ховдог шунахай гарыг нь тохойгоор нь тайрна. “Сайн охин хотны түшиг, сайн хүү аймгийн өмөг” гэж харц борчууд дэмий ярьдаггүй бил ээ. Чоносын удмынхны ийм түшиг, найдвар нь Бергяс байлаа. Түүнийг Сарпинскийн тал, Манычийхан, торгууд аймгийнхан мэднэ. Хотны ахлагч болгоны тухай ч:

	 

	Чоно, араатныг Бергяс намнана 

	Чулуунаас бусдыг Бергяс иднэ 

	Арвуулаа дайрсан ч Бергяс айхгүй 

	Атгаад авбал Бергяс тавихгүй

	 

	гэсэн үг талд тархахгүй нь мэдээж.

	Эдгээр мөрүүдийг Бергясын нэр авсны найран дээр хэтрүүлж балгасан залуу гэлэн, тоглоом болгож зохиосон ч байж болох юм. Гэвч дуу амьдарч тал даяар түгжээ. Чоносын ахлагчийг мэдэх нь ч, зүс үзээгүй хүмүүс ч энэ дууг дуулна. Чухамхүү иймээс онцгой итгэл хүлээлгэж түшиг, найдвараа гэж үздэг Бергясыг өвчнөөс нь аврахын тулд хотны малчид, хурлын санваартан, буурал өвгөд тэдний гэр лүү өглөөнөөс эхлэн цувжээ.

	Гэвч Бергяс хурсан хүмүүсийн дуу шууг сонсоод дахин морио эмээллэн тал руу давхижээ. Бас л хэнд ч юу ч хэлсэнгүй. Ахлагч мориороо хаашаа явж байгааг мэдэхийн тулд хөгшид хойноос нь морьтой улс явуулав. Бергяс элчийг хараад ихэд уурлаж буцаажээ. Бергясыг гурван өдөр дахиад хэн ч харсангүй. Эцэст нь зугтсан ахлагч явсаар Хембя зайсангийн хотонд хүрчээ. Тэр маш хачин янзтай очжээ. Бергяс зайсангийнд хоёр чоно авчирсны нэгийг эмээлдээ ганзагалж, нөгөөг бугуйлтай амьдаар нь авчирчээ. Амьд чононыхоо аманд ташуураа гударч сураар нь амыг нь боожээ.

	Зайсан Хембя ухаантай, зоригтой хүнийг хүндэлнэ. Тийм ээ, өөрөө ч залуудаа хулчгар байгаагүй бил ээ. Тэгээд ч Бергясын бэлэглэсэн хоёр чононд сэтгэл нь хөөрчээ. Бергяс зайсангийн харшид хонон өнжин наргижээ. Энэ бүх хугацаанд гоо үзэсгэлэнт Сяяхля түүнд үйлчилжээ.

	Бергяс ганцаараа тал дундуур чоно хөөж явахдаа зайсангийн залуу гэргийн тухай тасралтгүй бодож байлаа. Сяяхляг хулгайлах нэг нь нөгөөгөөсөө илүү зоримог төлөвлөгөө дараа дараагаараа түүний солиорох шахам хоосон санаархалд бий болно. Гэвч тэр бодлуудаа эцсийн эцэст өөрөө няцаана. Гагцхүү өдөр тутам Сяяхлягийн дууг сонсож, харж байхын тулд өөрийнхөө хотыг орхиж, алхагчийнхаа албанаас чөлөөлөгдөн, Хембя зайсныд шилжин сууж зарц болъё гэсэн бодол ч хүртэл төржээ.

	Бергясыг зочилсноос хойш гурав дахь өдөр нь аймгийн хөгшин эзэн үнэгний анд явахыг зочинд санал болгов. Гэр өөдөө явахаар завдаж байсан Бергяс гэнэт зайсанг талд дагалдаж явахаар зөвшөөрчээ.

	Мэхт гайхал нүхнээсээ олз хайн гардаг үеэр нь эрт явахаар шийджээ. Энэ үед талд бүх амьд амьтан сэрж, зурам нүхнээсээ гарч, шувууд ямар ч арчаагүй ангаахайгаа орхиж үүрнээсээ ниснэ. Бүргэд үүрнийхээ дэргэд зүүрмэглэж, талд манан бүрхсэн үүрээр үнэг гөрөөлнө гэдгийг талын хэн ч мэднэ.

	Анчдад аз дайрчээ. Тэр өдөр ув улаан гурван том үнэг хөөж гүйцжээ. Зайсан хүүхэд шиг баярлана. Тэр зочноо бас нэг өдөр үлдэхийг гуйлаа. Бергяс өөрөө ч баяртай байсан авч ямар нэгэн юм түгшээнэ. Бас ч санамсаргүй биш ээ. Тэр шөнөжингөө муу унтжээ. Тэгээд өглөө эрт сэрж хувцаслан, морио хармаар санагджээ. Өчигдөр зээрд морь нь үнэг хөөж яваад зөв талын урд хөлөөрөө тарваганы нүхэнд бүдэрчээ... 

	 

	 

	Хөгшдийн нүдэн дээр төрөлх хотноосоо зугтсанаа дурсан санахад шившигтэй мэт санагдана. Бергяс тун тусгүй юм хийснээ энэ өдрүүдэд анх удаа тод ойлголоо. Тэр өөрөө хүмүүсийг зөвлөгөөнд дуудаад, тэр өглөөгөө гэрээсээ хэнд ч юу ч хэлэлгүй явжээ. Бүтэн гурван өдөр өнгөрч дөрөв дэх өдөр нь болжээ. Хүмүүс түүнийг эрүүл биш гэж үзэн санаа зовж байгаа. “Хэрэв миний сэтгэлийг юу болж байгааг тэнд хардаг сан бол өвчин гэж нэрлэхээс өөр аргагүй. Тэр өвчний шалтгаан нь зайсангийн гэрт байгаа юм... Сяяхлягүйгээр буцаж харих нь уг өвчнийг улам даамжруулна гэсэн үг” хэмээн Бергяс бодлоо.

	Түүнчлэн тэр мөчид Бергяс: Сяяхлягүйгээр цаашдаа амьдрах хэрэг байна уу? гэж бодож байтал гэнэт Чотыны дууг сонслоо. Сяяхлягийн хамаатан ямар нэгэн хэргээр зайсанд садан охин дээрээ иржээ, магадгүй Бергясыг ч хайж ирсэн байж болох юм. Хотноосоо зугтахад нэхэж ирсэн тэр залууг хөөсөн шигээ Чотыныг хөөх үү?.. Энэ бол байдлаас гарах арга биш ээ. Тэгэхээр буцан явж, хөгшчүүлтэй харьцаагаа засах цаг болжээ. Гэвч Сяяхлятай улаан нүүрээрээ нэг ч удаа учралгүй хэрхэн явах бил ээ? “Энэ зальт хөгшин зайсан бүгдийг харж, мэдэж байгаа боловч түүний зовлонгоор цэнгэж байна. Тэгээд ч тэднийг нэг ч удаа хоёулыг нь үлдээсэнгүй. Ээ дээ, хэрэв Сяяхляг дуудаж болдог сон бол доо” гэж бодон Бергяс үүдний өрөөнд ярилцах чимээг сонслоо.

	Бергяс тэр өдрөө Чотынтой хамт гэр лүүгээ явлаа. Хэдийгээр бүгдийг ойлгож байсан авч тайлбарлан ярилцахад хэцүү байсан тул Чотын түүний хамаа намаагүй аашилсанд уурлаж загнасангүй. Эмэгтэй хүний ер бишийн гоо үзэсгэлэнгийн эсрэг эрчүүдэд хамгаалалт байхгүй гэдэг дээр тогтлоо. Байх ч үгүй, байж ч болохгүй. Гэвч эр хүнд өөр түүнээс дутуугүй чухал санаа тавих зүйл бий. Үүрэг гэж байдаг, тэгэх тусмаа бусдыг захируулахаар тавьсан хүнд үүрэг чухал... Тэвчвэл хайр сэтгэл яах вэ, байдлыг дэнсэлж, бүгдийг, аар саар юмыг хүртэл бодвол Сяяхля тийм хүрч болшгүй бүсгүй биш байж болох бил ээ.

	Бергяс хотондоо нэлээд хөгжилтэй буцаж ирлээ. Тэр Хембягийн аймаг орох замыг бараг жил мартлаа. Чотыны цэцэн цэлмэг үгийн ач энэ дээ! Бас ганц үг ч биш ээ! Бергясыг хотондоо ирснээс хойш сар ч болоогүй байхад Сяяхля төрөл төөрөгсөд дээрээ айлчилж иржээ. Зайсангийн гэргий алс холын аймгаас айлчилж ирсэн тухай мэдээ айл гэрээр тэр даруй тарлаа. Язгуурт зочны ирсэнд зориулан Бергяс найр цэнгэлээ хийжээ. Бараг долоо хоног гадаа дуу, хуур эгшиглэжээ. Сяяхля Чоносын хотонд хоёр ч удаа айлчлав. Зайсангийн гэргий алс холын хотонд айлчилсан явдлыг гагцхүү төрөл садан дээрээ айлчилж очсоноор тайлбарлаж болох байв. Гэвч Бергяс болон өөрийнхөө өвөг удмын нутагт Сяяхлягийн айлчилсан явдал ахлагчийг өөр хүн болгожээ. Тэр хүмүүст өгөөмөр, цагаан сэтгэлтэй, инээмсэглэсэн хүн болов. Тэгээд ч Сяяхля эл хотонд бүрмөсөн ирэх нь боломжтой хэрэг хэмээн итгэхэд бэлэн байв.

	
ТАВДУГААР БҮЛЭГ

	1

	Түүний найз Микол Жидковын хүү түүнд хүндэтгэлтэй биш хандсанд хэчнээн их хилэгнэвч Бергяс дүрэлзэн гарах уураа барилаа. Тэр зальтайгаар нүдээ онийлгон инээмсэглэж зочдыг ширээнээ суулгав. Өвгөн Чотыныг өөрийнхөө баруун талд, зочдоо зүүн талдаа суулгах гэсэн ажээ. Гэвч өвгөн зөрж, Бергясаас холхон суув. Ахлагч хөмсөг зангидсан боловч номхорч нэг хотныхоо хүндэт өвгөнд юу ч хэлсэнгүй.

	... Гэрийн гал голомт! Халимгуудад голомтод бадраасан галаас ариун юм байхгүй! Мах чанаад гаргахаараа хамгийн түрүүнд галдаа, дараа нь бурханд өргөнө. Суугаад архи уухдаа анхны дээжийг нь галд цацаж, дараа нь хоймор өөдөө өргөнө.

	Шинэ хүн төрөх юм уу, гэр бүлийн хэн нэг нь талийгаач болбол галаа тахиж галд өргөл өргөнө. Нүүдэл суудал болоход галаа догшруулахгүйн тулд, шинэ газар сайхан бадраахын тулд бас л бодох болно. Амьдрахад саад тотгор болж байгаа хамаг муу муухай юм бүхнийг галаар ариутгана. Тиймээс ёслол үйлдэж байхдаа гал хэчнээн дүрэлзэн бадарч байсан ч усаар унтраах ёсгүй. Галыг усаар унтраах нь их нүгэл болно! Гал түймэр гарч гай гамшиг дайрч гэр орон шатаж, эд хогшил сүйрсэн ч хувин барьж, худаг руу гүйж болохгүй! Эсгий навтсаар цохиж, цай, сүүгээр унтраана... 

	Эгэл хүнээр зогсохгүй лам хувраг хүртэл гэрийн гал голомт байдаг газар сууж зүрхлэхгүй. Чухамхүү тиймээс Чотын Бергясын баруун талд суусангүй. Өөрийнхөө таашаалгүйг илэн далангүй харуулж, гэрийн эзнээс зайдуу суув. “Гал голомт дээрээ ширээ тавьж, хүн суулгах нь дутаа юу” гэж тэр аман дотроо гонгинохдоо гэрийн эзэнд дуулдахаар хэлжээ.

	Гурван жилийн өмнө Бергясын гэрт бас ийм юм болжээ. Астраханаас орос түшмэл ирэхдээ замаасаа бага дөрвөдийн ивээн тэтгэгчийг авчирчээ. Бергяс ихэмсэг зочдод зохицуулан гэр доторх бүх юмаа ийш тийш болгожээ. Тэгэхэд, гурван жилийн өмнө, Чотын, Дунд-Хурлын багш ламын хамт Бергясыг айлгаж, тавьж болохгүй газар ширээ битгий тавь гэж ятгажээ. Зөрүүд эр зөвшөөрсөнгүй. Гагцхүү уурссан багшийг явахад л Бергяс нүглээ наманчилж, бурхныг хилэгнүүлэхгүйн тулд гай гамшгийг аргалах ёслол үйлджээ. Тэр явдлыг мартаж эхэлсэн авч Бергясын морь нэг өдөр зөв зүгээр тэгш зам дээр хөлөө хугалж, эзнээ золтой л дарчхаагүй ажээ. Морь бүдэрч болох чулуу юм уу ямар нэгэн хонхор цонхор Бергяс шал дэмий хайлаа. Гагцхүү энэ үед Чотыны ятгалга, багшийнхаа урьдчилан сануулж байсныг санажээ. Тэрээр жил илүү номхон дөлгөөн байж, өглөө, үдэш зул бадрааж бурханд мөргөж, уучлал гуйлаа. Дараа нь бүгдийг мартжээ.

	Бергяс анхны хундагыг нэг ч үг хэлэлгүй хөнтөрч, тавагтай махнаас хэрчин үмхэж таатай зажлан зочдыгоо сэмхэн ажиглана.

	Борис Вадим хоёр хундаганд гагцхүү уруул хүргэлээ. Өвгөн Чотын томхон балгаж, халааснаасаа тонгорог гаргаж мах хөшиглөж эхлэв.

	— Бид саяхан Цэрэнгийнд хоол идчихсэн. Бидэнд гомдохгүй байхыг хүсье... Сүүлд иднэ ээ гэж Вадим хоолонд дургүй байгаагаа тайлбарлав,

	— Хэрэв зочин галд гараа ээхгүй, идээ будаанд хайнга хандаж эзэн хүний санаа зовоовол тэр зочин ч биш, нөхөр ч биш. Энэ бол миний үг биш, талын хүмүүс ингэж ярьдаг юм. Би өөр юм ярих гэсэн юм шүү... Бүх юм ийм эвгүй болсонд би харамсаж байна. Та нар өөрийнхөөрөө зөв ч байж болох юм, гэвч би өөрийнхөө гомдлыг барьж чадсангүй. “Хүн ахтай, дээл захтай” гэдэг. Хотын ахлагчаар намайг сонгосон. Зөвхөн хотоор барахгүй аймаг даяараа шүү. Тэгэх тусмаа энэ зочин миний шилдэг найз Миколын хүү байдаг. Микол байсан сан бол та нар шиг ингэхгүй байсныг би сайн мэдэж байна... Аймагт нь ирээд өөрийг нь анзаарахгүй, тэнэмэл гөлөг мэт хандвал ахлагч яах болж байна? гэж Бергяс анхааруулав.

	Аймгийн тэргүүний зэмлэлийг Вадим өөр дээрээ тусган авч:

	— Энэ бол миний буруу. Би л жирийн талынхан хэрхэн амьдарч байгааг түргэн харах гэж хүссэн юм... Ноён Бергяс, таныг бид анхаарахгүй өнгөрч чадахгүй байсан. Тэгэх тусмаа явуулын хүмүүст дандаа тусламж хэрэгтэй гэв.

	Бергяс энэ үгийг сэтгэл хангалуун хүлээн авч хэлсэн үгийг өөрийн туршлага дээр дүгнэж:

	— Зөв дүгнэлт хийвэл аливаа эндэгдэл аймшигтай биш... Харин одоо миний үгийг сонс. Би та нарын ирсэн зорилгыг зөв ойлгож уу? Хэрэв зөв бол хоёр өдөр зугаалъя. Нөгөөдөр энэ жаалын эцэг нас барснаас хойш дөчин ес дэх хоног болно гээд Бергяс Цэрэн рүү дохиж, — Бид талийгаачийн араас буян үйлдэнэ. Та нар тэр бүгдийг өөрийнхөө нүдээр үзэх болно. Түүнээс гадна Их Бугын аймгаас манайд нэрт жангарч Ээлян Овла ирнэ. Жангарчийг үзэж, сонсох нь нэг хүний дүрээр бүх халимгийг үзсэнтэй адил. Манай хүндэт туульч Ээлян Овла “Жангарыг” цээжээрээ хайлах болно. Хэрэв тал нутагтай анх удаагаа танилцахад энэ бүгд бага санагдвал надад нуулгүй хэлээрэй. Бергяс ямар нэгэн өөр юм бодно... Харин одоо намайг муухай авирлалаа гэж хэчнээн ч харааж зүхэж болно, би тэснэ гэв.

	Вадим хотны эзний хичээл зүтгэлийн ачаар бүх бодож санасан зүйл биелэгдвэл сэтгэл хангалуун байж, гэрийн эзэнд баярлахаа итгүүлэв.

	Бергяс улам цайлган сэтгэл гаргаж, элдвийн шог яриагаар зочдыг хөгжөөн, идээ будаагаар шахаж улиглахгүй ажээ. Гэхдээ гэртээ зочин хүлээж байгааг сонин болгон ярина.

	— Багачуул аа та нар чинь огт уудаггүй юм аа? гэж чанга дуугараад, — Зөв л байна даа! Архи биднээс хаашаа ч зугтахгүй. Мөдхөн бидний найр энэ хотыг хамарна. Та нар гадаах шуугианыг сонсож байна уу? Манай бүх удмынхны зочид болох Бергясын зочдыг угтахаар хүмүүс гарч байна. Халимгууд зочноо хэрхэн угтдагийг мөдхөн үзэх болно. Та нар надад итгээрэй! Харин одоо та нарын морины тухай ярья. Энэ залуусын алга болсон морьдын талаар сураг байна уу? гэж Бергяс Чотыноос асуулаа.

	— Морьдыг хоёр морьтой хүн аваад явчхаж. Мөр хөөвөл Очирын худаг руу очлоо. Тэнд морины хулгайч морио юүлж, цаашаа давхижээ. Манжин Кел голын адагт мөр алдлаа.

	Бергяс ууртайяа толгой сэгсэрч:

	— Хүний явдлаар нь... Энэ ч лав Окон Шанкуновын ажил байх аа. Муу нохой чинь иймдээ тулжээ! Миний хотноос агт хулгайлахыг хэн түүнд зөвшөөрсөн юм бэ? гээд зэгсэн балгасан Бергяс ширүүн зан гаргаж ширээг нударгаараа шаагаад:, — Борлыкийг над дээр дуудаадах гэв.

	Гэрийн хаалга сэмээрхэн онгойж, өргөн суран бүс бүсэлж, хар каракуль малгай духдуулж, хуучирсан муу хар тэрлэг өмссөн хорь эргэм насны залуу орж ирлээ. Тэр ширээнээ суугчидтай толгой дохин мэндэлж, баруун гараараа цээжээ дарж хаалганы дэргэд зогслоо.

	— Борлык, чи энд байгаа юм уу гэж түүний орж ирсэнд баярлаагүй мэт ахлагч баргар хэлээд, — Чамайг эхнэрээсээ айдаг гэж би сонссон, тийм үү? гэв.

	Борлыкийн нүд дүрэлзсэн боловч тэр даруй хорслоо дарлаа.

	— Миний тухай юу гэж яривал ярьж байг, гэвч би эр хүн болж төрсөн юм даг хэмээн Борлык мэдэгдэв.

	— Үүнийг чинь сонсоход сайшаалтай байна! гэж Бергяс үгийн сэжүүрийг өлгөж аван, — Би чамайг яг эр хүний ажлаар дуудсан юм. Нэг хүнийг газар дороос ч хамаагүй олж ирэх хэрэгтэй байна.

	— Энэ газар манай тал юм бол газар дороос ч олж ирье! гэж зочдын өмнө жаахан зориг гарган Борлык тангараглангуй хэллээ.

	Ахлагч түүнд хундага архи барьж:

	— Чи жирийн, илэн далангүй залуу. Би чамд зээ охиноо зүгээр санамсаргүй өгөөгүй шүү дээ... Надад Окон Шанкунов хэрэгтэй байна гэв.

	— Тэр муу шаарыг мэднэ! гээд Борлыкийн царай гэнэт өөрчлөгдөж, — Өнгөрсөн жил түүнтэй тааралдаж л байлаа... Тэгэхэд тэд гурвуулаа би ганцаараа байсан юм гэв.

	— Өөрийнхөө тухай түүнд сануулах хэрэгтэй гэж Бергяс хатуу хэлэв. ,

	Гэвч Борлык ширээнээ суугчдыг сандарсан харцаараа тойруулан хараад таг боллоо. Тэр Чотыноос тусламж гуйх мэт байх ажээ.

	— Ингэхэд газар дороос ч олж ирнэ гээ биз дээ? гээд Бергяс жуумалзаж, — Чамайг Оконоос айхгүйг мэдэж байна. Харин эхнэр чинь юу гэж хэлэх нь чамд миний хүсэлтээс чухал. Чиний хувьд эхнэр чинь дээрэмчин Окон, гол нь Бергясаас ч аймшигтай биз дээ?.. Чи яагаад дуугарахгүй байна аа?

	Борлык хөлөө сэлгэн гаднын хүний нүүрэн дээр, тэгэх тусмаа эрэгтэй хүүхдүүдийн дэргэд ярихыг зориглосонгүй. Түүнд хэлэх юм байсан бөгөөд тэр нь морь хулгайлагч Окон Бергяс хоёрын нууц хуйвалдаанд хамаатай байлаа. Бергяс шөнийн хулгайчтай найрамдал тогтоож, Оконоос бэлэг болгон ташуур авч өөрийнхөө ташуурыг хариу бэлэглэсэн гэсэн цуу яриа саяхан тал даяар таржээ. Тэгтэл одоо Бергясын даалгавраар Окон руу очих нь түүний ташуураар ташуурдуулж болох бус уу? “Дээдэс зууралдвал доодсын үс унана!” гэж дэмий ярьдаггүй байхаа.

	Бергяс Борлыкийн шийдэмгий биш байгаагийн шалтгааныг ойлгон түүнчлэн ширээнийхнийг тайтгаруулах сайхан үг ярихын тулд уулийн хошуу яагаад нүхгүй байдаг домгийг ярьж гарлаа.

	— Бүх шувуудын хаан. Бүргэд зөрүүд хатан Шар шувуутайгаа амьдран сууж байжээ. Хатан төрөх цаг болжээ. Тэр зөрүүд зан гаргаж нөхөртөө: “Бүх шувууг цуглуулж, хошууг нь өрөмдөж нүх гаргаад хамраар нь холбо гэж тушаа. Би тэдний нуруун дээр амаржихыг хүсэж байна” гэжээ. Хаан Бүргэд эхнэрийнхээ үгэнд орж бүх өдтөнүүдийг цуглахыг тушаажээ. Тэгээд Бүргэдийн үүр лүү нисэж ирсэн шувуудыг тоолж үзвэл ганцхан ууль байсангүй. Хаан дахин элч илгээсэнд ууль сая иржээ.

	— Бусдынхаа адил яагаад цагтаа ирсэнгүй вэ? гэж Бүргэд зэвүүцжээ.

	— Замдаа их удлаа, бороотойд миний жигүүр нисэхийн аргагүй... Та нар бусад шувуудынх шиг нүд заяасангүй. Би өдөр огт юм үздэггүй... Өдөр нь шөнө болохыг хүлээж, шөнө болохоор цаг агаар сайхан болохыг хүлээх нь амьдрал биш, зовлон.

	— Чи миний үүр лүү ирэхээр ингэж удаан явахдаа юу үзсэн нь сонин байна. Шөнө юу харж, юу бодов оо? гэж Бүргэд асуулаа.

	— Би газар дээр амьд, үхсэний аль нь их байдгийг мэдэх гэсэн юм гэж ууль хариулжээ.

	— Тэгээд чиний бодлоор бол аль нь их байна даа? Амьд нь уу, үхсэн нь үү?

	— Хэрэв унтаж байгааг нь талийгаачид тооцвол газар дээр үхсэн нь их байна.

	— Чи замдаа өөр юу мэдэв?

	— Унасан, ургаа модны аль нь их байгааг тооллоо.

	— Аль нь их байна даа?

	— Хонгилтойг нь ургаа гэж үзэхгүй бол гэрэлт хорвоо дээр унасан нь их байна.

	— Замдаа өөр юу мэдэв?

	— Өдөр нь их үү, шөнө нь их үү гэдгийг... Өдөр шөнө нь мэдэгдэхгүй манантай өдрийг шөнө гэж үзвэл шөнө нь их байна.

	— Энэ урт удаан замын турш чиний ажигласан зүйл ердөө энэ гэж үү? хэмээн Бүргэд заналхийлэн асуужээ.

	— Үгүй дээ, цөм биш ээ, би эрчүүл, авгайчуулын аль нь ихийг мэдэх гэсэн бил ээ.

	— Сонин байна, тэгээд хэн нь их байна?

	— Эхнэрийнхээ өсгий доор гишгэгдэж байдаг эрчүүдийг эрчүүд гэж тооцохгүй бол газар дээр эмэгтэйчүүд нь хавьгүй их байна.

	— Чи наад өрвөгөр муухай сохор эмгэнээ юунд нь чих тавин сонсоод байгаа юм бэ? Наадхаа түргэн цаазалчих, манай шинэ ангаахайг хорвоо дээр мэндлүүлэх аятайхан байр бэлтгэ гэж Бүргэдийн гэргий Шар шувуу бархирлаа.

	Бүргэд гэнэт дээш хөөрч өөрийн эхнэр Шар шувуу болон ойн чөлөөнд цугларсан бусад бүх угсаа удмынхныхаа нүдний хараанаас гарч маш өндөрт хөөрлөө.

	Бүргэд хамгийн их өндөрт гарч жигүүрээ эвхэн доош чулуу мэт унав.

	Хаан бүргэдийг зарлигаа биелүүлээгүйд уурласан Шар шувуу “Кр-крр... Чамаар яах вэ, тэнэг минь тэр чигээрээ тонил... Өөр бусад тэнэг олдоно!” гэсээр ичсэндээ тал руу нисжээ.

	Шар шувууны зөрүүд зангаас болж уй гашуунд өртсөн удам угсааныхан нь Бүргэдийг өрөвдсөндөө сандарцгаан, унах ёстой тэр газар нь өөрсдийгөө зулан хэвтэцгээжээ.

	Улам доош унаж явсан Бүргэд ихэнх нь өөрсдийгөө гаргуунд гаргаж шувууд түүнийг аврах гэж байгааг ойлгожээ. Тийм дээрээс газарт ойртоод зөөлөн хөвсгөр хивсийг харж, Бүргэд хүчит жигүүрээ дэлгэн дахин огторгуй өөд цойлжээ.

	Бергяс ийнхүү яриагаа дуусгаж, аймшигт даалгавар авсандаа гутран байгаа зарцынхаа царайг ширтэж:

	— Борлык, чи энэ домгийн утгыг ойлгов уу? гэлээ.

	— Тэглээ гэж тэр аяархан хариулав.

	— Чи тэгэхээр хэн нь болж байна? Эр нь үү, эм нь үү? 

	— Эр нь ээ!

	— Сайхан үг байна! Чи эхнэрээсээ эмээдэг чинь нэг их нүгэл биш ээ хэмээн шинэ хоол аваад Сяяхлягийн мөдхөн орж ирэх үүд рүү харан Бергяс хэлээд, — эхнэр чинь чамайг алдахаас айж байгаа учраас л бухимдаж байгаа юм. Би түүнтэй ярина. Чиний тухай ч би бас бодсон. Чи ямар дээрэмчинтэй зодолдохоор явж байгаа биш дээ. Чиний хийх ажил бол тэр муу хулгайчид энэ ташуурыг эргүүлж өгөх явдал юм... Энэ ташуур бол Окон Шанкуновын ташуур. Тэр ташуураа хараад чамтай зодолдохтой манатай болно. Нэг эр нөгөөдөө ташуурыг нь буцааж өгч байгаа явдал чухам юу гэж буйг тэр мэднэ.

	— Үүнийг манайхан дайснаа эрүүлд дуудах гэдэг гээд Бергяс оросын залууст орчуулаад өг гэж тушаалаа.

	Бергясын гэрт ширээнээ ийм яриа болж байхад хашаанд ажил өрнөж байв. Бергясын сууцнаас нэлээд холхон шинэ цагаан гэр барьжээ. Хоёр гэрийн хооронд эрчүүл шон эгнүүлэн зоож асар татлаа. Тэнд тарган шар өвчицгөөх ажээ.

	Үдийн хэрд гоёлын хувцастай хүмүүс хөсөг тэргээр ирж эхлэв. Эмэгтэйчүүд ногоон, цэнхэр тэрлэг, өлбөн хэлхэж оёсон улаан оройтой малгай өмсөж гоёжээ. Эрэгтэйчүүд нь гялалзтал зүлгэсэн савхин гуталтай, сатин болон бараан ноосон даавуун хувцастай хашаан дотуур хөлхөлдөнө.

	Салхинд гарсан Борис, Вадим нар одоохондоо юу ч хийгээгүй байгаа тэдгээр эрээн мяраан хувцастай хүмүүсийг харлаа.

	— Энэ нутгийн эр ямар гэгч багт наадам хийх гэж бодоо юм болоо? гэж нарны хурц гэрэлд онийн байж Борис хэлэв.

	— Чиний санаанд юу ч таарахгүй юм! Тэсэж үз, чамаас юу уначих гээд байна вэ? Нэгтэй л хийхээр бодсон бол хүссэнээрээ л болж байг. Харин хоёулаа харж л байя гэж Вадим гуйлаа.

	— Хэн хүсэж байгаа юм бэ? Тэд хүсээд байгаа юм гэж үү дээ? Эднийг дур зоргоор нь тавьчихвал дороо л бохир муухай ноорхой руугаа тарж одоцгооно. Бергяс л хүсэж байгаа юм. Өөрөө цэнгэж, чамайг тайтгаруулах гэж байгаа юм. Дураараа дургигч, мөлжигч хог. Түй! Бүр чиний үгээр ярьчихлаа. Уучлаарай.

	— Дуртайяа уучилна., Борис минь тэвчиж л үз. Харин энд хэн нь мөлжигч, хэн нь зарцлагдагч болохыг би ойлгож байна. Эр зоригоо бүжгээрээ харуулж, ядуу зүдүү ч гэсэн дуу хуураасаа салаагүй тэр хүмүүсийн талд миний сэтгэл дандаа байх болно.

	Зугаа цэнгэл сунжирч, залуус домбор хөгжмийн аялгуунд бараг үүрийн гэгээ ортол хөгжилдөв.

	Вадим өдрийн үлэмж их сэтгэгдэлдээ умбан, бүүр түүр сэрсэн нойрондоо автан байх зуураа хэн нэгэн хүний:

	— Жангарч Ээлян Овла ирлээ! гэсэн баяртай дууг сонслоо.

	Чухам хүмүүс жангарчийг хүндэтгэн чимээгүй болсон юм уу, эсвэл Вадим юу ч сонсох тэнхэлгүй болсон юм уу тэр даруй бүх юм нам жим боллоо. Борис найзынхаа тасалдангуй хурхирахыг сонсоод орноосоо сэмээрхэн босож хазгар Такаг хайхаар гарлаа.

	Наргианч ахлагчийн бүхий л авьяас билгээр зугаа цэнгэл өргөн далайцтай болсон ч гэсэн огт эрүүл болон хөлчүү хүмүүсийн дунд Бергясыг илэн далангүй харааж зүхсэн хүмүүс цөөнгүй байлаа. Харааж зүхэх юм ч бас байв. Нохашкийг оршуулснаас хойш дөчин есөн хоног хараахан өнгөрөөгүй байлаа. Хэрэв жангарч болон багш хоёр ирээгүй сэн бол найр цэнгэл яаж төгсөхийг хэн мэдэх бил ээ!.. Сүнс нь хотныхны зугаалж цэнгэсний хэр хэмжээнээс хавьгүй их нүгэлд орж болох Нохашкийн төлөө, зан заншлаа хамгаалахын төлөө, шүтлэгийнхээ төлөө зогсоход бэлэн зоригтныг хотноос олж болох байлаа.

	Бергясын цагаа олоогүй бодол санаанд дургүйцсэн дургүйцэл Ээлян Овалыг ирмэгц, дараа нь Араши Чапчаевыг ирмэгц тэр даруй арилав... Энэ хоёр хүний хэний ч ирсэн аливаа баяр наадам онцгой ёслол төгөлдөр болдог бөгөөд тэр хоёр хоёулаа нэгэн хотод ирсэнд бөөн баяр хөөр болцгооно.

	Оюутнуудтай эвлэрэхийн тулд Бергясын сэдсэн найр ид дундаа болж байхад жороо хар морьтой хүн ахлагчийн гэрийн гадаа буулаа. Тэр хүн идэр залуу оросууд шиг хувцасласан хүрэн бор царайтай, шантгар хамартай, янхир царайд нь аятайхан инээмсэглэл тодорсон залуу хүн байлаа.

	— Араши гуай, амархан сайн байна уу! гэж бүжиглэгчдийн хэн нэг нь хашхирвал хэд хэдэн хүн цулбуурыг нь авахаар гүйлээ. Гэвч гэрийн хаалга онгойж, Бергяс гарч ирэн зочны өмнөөс том том алхахыг цөм харцгаав. Нутаг усандаа хүндтэй тэр хүнд туслах гэж явсан хүмүүсийг ахлагч шийдэмгий занган зогсоов.

	— Эрхэм багш Араши сайн байна уу? гэж гэрийг тойрон байгаа болон дотор нь байгаа бүх хүмүүст сонстохоор тэр чангаар мэндэлж,

	— Эрхэм багш минь тантай учирсандаа баяртай байна. Бид таныг аль эртнээс хүлээж байлаа! гэлээ.

	Бергяс ирсэн хүн болгоны өөдөөс угтаж жолоог нь авдаггүй бил ээ. Тэр ийм их хүндэтгэлийг ламтай адил зиндааны тайж, ноён Тундуков юм уу сүмийн хамбад л үзүүлдэг бил ээ... Энэ гурван хүнээс гадна ахлагчийн хүндэтгэлийг Янхалын хошууны цагдаагийн дарга, мах бэлтгэх аж үйлдвэрийн эзэн Микол Жидко нар юм.

	Хотонд ирсэн багштан мориноосоо буугаад Бергясын өмнө хүндэтгэлтэйеэ толгой мэхийн мэндэлж хотны эзэнд найр цэнгээнд оролцож байгаа бүх хүмүүст эрүүл энхийг ерөөв. Дараа нь гэрт яаралгүй орж, мөнхүү үгээ хэлж мэндлэн, зургаан талт эрүү малгайгаа авлаа.

	Астрахань болон Саратовын дээгүүр зиндааны түшмэлийн оёулж өмсдөг европ костюм залуу халимагт аятайхан зохисныг Борис, Вадим хоёр хараад гайхлаа. Талынхны хэн нь ч ингэж хувцасладаггүй бил ээ. Тэр ч байтугай Янхалын улсын түшмэл, хэлмэрчид шинэ загварын ямар ч хувцас өмсөхийг зүрхэлдэггүй, торгомсог даавуу буюу сатинаар хийсэн уламжлалт бараан өнгийн тэрлэг буюу хөнгөн ташуу захт өмсдөг байлаа. Орчуулагчид, бичгийн түшмэд цөм нэгэн жигд дүрэмт хувцас шиг улаан цацагтай, өндөр оройтой меринос малгай өмсөнө. Хотын захаас тастаж авсан хонхон цэцэг шиг явахад санжганан байдаг тэрхүү цацгийг ариун зүйл гэж үздэг тул ламын шашны дээгүүр зиндааныхан л хэрэглэнэ.

	Чинээлэг халимгууд их төлөв зулбадсан арьсаар гараар хийсэн гутал өмсөнө. Язгуур дээгүүр хүмүүс өөрийгөө болон насанд хүрсэн хүүхдээ худалдаж авсан торгон савхин гутал, илгэн эдлэлээр гангална. Ядуучууд нь маахай маягийн гутал өмсөнө. Ийм маягийн гутлыг бараг хүн болгон хийж чадах бөгөөд хэсэг нойтон шир авч идээгээр юм уу хуучирсан айргаар идээлж янзална. Хэдийгээр ийм гутал ширээр хийсэн боловч бэлэн байдлаараа жинхэнэ маахайг санагдуулах нь гайхалтай. Халимаг орос хэлийг хольж ярьдаг хил залгаа гацааны зээл дээр талын адуучин, тариачин эртэй адилхан хямд үнэтэй хуйсан маахайгаар ширэн маахайгаа сольж наймаа хийх нь санамсаргүй хэрэг биш ээ. Хонины ширүүн ноосоор нэхсэн ороолт халимгуудын гэртээ хийсэн бүдүүн бараг даавуун оймс бие биеэсээ ялгагдах нь бараг үгүй. Аль ч айлын найм эргэм насны охид гэр бүлийнхнийгээ бөх бөгөөд хөнгөн шингэн ийм гутлаар маш амархан хангана.

	Араши багш нарийн цэнхэр цэмбэн костюмтай байх ажээ. Богинохон түрийтэй торгон савхин гуталд өмднийхөө түрийг чихжээ. Араши Чапчаев уулзалтын энэ өдөр хорин хоёрхон настай, сахалдаа тонгорог хүргээгүй байлаа. Дээд уруул дээр нь ургасан зөөлөн хар унгарил нь хүрэн бор царайнаас нь бараг үл ялгарна. Астраханьд ардын багшийн курс төгсөхдөө Араши арван зургаан настай байлаа. Тэр манжик аймгийн төрөлх хотондоо хичээл зааж эхэлжээ. Гэвч халимгийн анхны багшийн алдар суу тал даяар зунжингаа тархсан нь түүний шавь нар үг холбож, үсэглэл уншиж эхэлсэнтэй холбоотой бил ээ. Залуу багш Араши Чапчаев эмэгтэйчүүдийн нэр төрийн төлөө тэмцлээ. Тэгээд ч түүний нэрийг үлгэрийн баатруудын нэртэй адил хэмжээнд өргөмжлөх болжээ.

	Тэртэй тэргүй сэндийлүүлсэн шоргоолжны үүр шиг бужигнаж байсан хотонд нэртэй зочин ирснээс хойш хөдөлгөөн мэдэгдэхүйц ихэслээ. Авгайчууд зайлшгүй хийх ажлаа яаран сандран хийж бага балчир хүүхдээ бие биедээ даатгаж цоож түлхүүр хангинуулан авдар саваа онгойлгож хуримын үеэс хойш өмсөөгүй байсан хувцсаа гаргацгаав. Эрчүүд мал сүргээ түр харах хүн хайж, тийм хүн олдохгүй бол байн байн хотны гол руу ирж байх гэж малаа ойртуулав. Тэгээд хожим хойно хүүхдүүддээ: “Би жангарч Ээлян Овалын домборын эгшгийг сонсож, зайсан шоронд суулгасан Араши Чапчаев багшийг нүдээрээ харсан” гэж хэлнэ.

	Охид гоёлоо өдөрт хоёр гурван удаа сольж амжлаа. Тэд эрээн мяраан хувцастай, улаан цацагтай өндөр оройтой малгай буюу үсэн эмжээртэй улаан цэмбэн навтгар тоорцогтой байх ажээ.

	Бергясын хотонд хүндэт зочид ирсэн явдлыг халуунд хатаж хагарсан газар гэнэт зуны өгөөмөр хур орсонтой адилтгаж болох ажээ. Ийм сайхан цагт бүх амьд амьтан ноохойноосоо гардаг сан. Тэр ч байтугай чийг дутагдаж өлбийн хатсан ургамал бие биеийгээ энхрийлэх мэт бөхийн дэлбээ болгон дээр нь нарны зүйрлэшгүй олон туяа тусна.

	Хөгшин жангарч, залуу багш хоёрыг аян замынх нь алжаалыг тайлагдтал амраав. Наадам цэнгээ хүндэт зочидгүйгээр үргэлжлэн байвч тэдэнд зориулагджээ. Үд өнгөрөхөд морь уралдуулав. Уралдаанд таван хос эр эм залуус оролцов. Эхний зургаан өрсөлдөгч хоёр талдаа арав арван бээр газар уралдахаар товлов. Бусад нь таван бээр газар уралдав... Эндхийн нэг толгодоос нөгөөг хүртэлх тэгш талыг сайн мэдэх Бергясын морь хамгийн түрүүн барианы газар давхиж ирлээ. Хөрш аймгийн шалмаг хүү шагналын нэгийг авчээ. Бергяс бөөн хөөр боллоо. Уралдааны үеэр тэр солиорсон мэт зарим нэгийг нь уухайлан хөгжөөж, нөгөө хэсгийг нь элдвийн үгээр хараан зүхэж байв. Тэгээд тэсэж байж ядан талбай дээр харайн гарч, золтой л азарганыхаа туурайнд өртсөнгүй. Бергяс шүүгчдийн хашхирахыг ч анзаарсангүй, гагцхүү Сяяхлягийн зөөлөн дуудах дуу болон зэмлэнгүй харц хэдийгээр удаан биш ч гэсэн ахлагчийг намба төрхөд нь эгүүлж оруулав.

	Дараа нь бөх барилдав. Богинохон өмдтэй бөхчүүд дэвжээнд гарч бие биеийнхээ хөлийг хаман авч, далаар нь цэвэр тавихын тулд үүрч шидэхийг завдана. Дийлдсэн бөх дийлсэндээ тахим өгч, шороодоогүй бөх дахин барилдана.

	Тойрог дотор өндөр, нам, лагс биетэй, туранхай янз бүрийн бөх гарч ирэх авч тэдний булчин томсон дээс шиг зангиран байх ажээ. Гонзгой туранхайвтар царайтай, ханхар цээжтэй, бэлхүүсээрээ нарийхан залуу бүгдийг дийлэв. Түүнд тэр даруй Заан цол олгов... 

	Гэвч бөх барилдах болон бусад зугаа цэнгээний завсар хүмүүс идээ будаагаа мартсангүй, архи ууж, мах зооглоно. Түүдгийн дэргэд бас нэгэн шар гаргаж, хонь өвчих харагдав.

	Үдшийн бүрий болоход мөнгөн буурал сахалт өвгөд, чинээлэг эрчүүд Бергясын их гэрт газрын тосон дэнлүү асаан цугларцгаав. Гэр дотор хоёр эгнэн дугуйран сууцгааж, жангарч Ээлян Овал хамгийн хүндтэй суудал эзлэв. Борис, Вадим хоёр ч тухлан сууцгаалаа. Тэд Бергясын зүүн гар талд, цаана нь багш Араши Чапчаев нар суув.

	Ээлян Овал домборынхоо чавхдасанд хүрэх төдий маш аяархнаар тууль хайлж эхлэв. Борис, Вадим хоёр тийнхүү тууль хайлж эхлэхийг нь ч мэдсэнгүй. Туульчийн хоолойны хачин гунигтай өнгө, шүлгийн толгой холбосон мөрүүдийн нэгэн жигд аялга жангарчийн хайлах бүх зүйл тэдэнд ер бишийн хачин санагдана. Борис дуурийн жүжигчин юм уу уран уншигчтай төстэй юм бодож байлаа. Ардын тууль “Жангар” бий болоод бараг таван зуун жил болж байгаа болохоор ардын ийм ариун эрдэнэсийг хадгалагч хүмүүс ч ер бусын хүмүүс байх нь лавтай! Тэр өвгөн чухам юугаараа дур татна вэ?

	Тамхинд шарласан шингэн сахалтай, намхан нуруутай хатангир өвгөн байх ажээ... Бүр дорой, зөвхөн дууны өнгө, хатангир нарийхан гар хоёр нь л амьдралтай мэт бөлгөө.Ясархаг том царай нь царсны холтос шиг хар бараан, гүн үрчлээнд идэгдэж, онигор хар нүд нь хонхойжээ... Нүд нь цэл залуугийнхаар дүрэлзэж, төсөөлөн харах зүйлдээ урамшин гал дөлөөр бадарснаа хязгааргүй гунигт автагдана. Жангарч хөлөө завилан сууж чөргөр гараар домбороо атган займарна. Тэр гадаад төрхөөрөө гайхуулах юмгүй дорой боловч дуугаараа бүхнийг бишрүүлнэ. Хүмүүс түүний үгийг чих тавин чагнах аж... 

	Вадим өвгөний уянгалуулан унших айзмыг чагнаж гарлаа. Үгэнд нь гийгүүлэгч олонтой сонстоно. Шуугин урсах горхи мэт аялгуу ямар нэгэн үл үзэгдэх юманд торох мэт болно. Тэгэх тусмаа тэр жангарчийн юу хайлж байгааг хэлийг нь хэдийгээр огт мэдэхгүй боловч ойлгож, магадгүй зүгээр л тааварлаж байгаагаа мэдэрлээ. Харь хэлний туульч болон өөрийнхөө хоорондын эл харилцан холбоог ийнхүү нээсэндээ Вадим гайхлаа. “Хэлийг нь мэдэхгүй байж яаж ойлгох бил ээ?” гэсэн энэ асуудалд өөртөө хэрхэн хариулахаа тэр удтал мэдсэнгүй. Туульч уруулын хөдөлгөөн, дууны өнгө, гар толгойн үл ялих зангаа дохиогоор домбороо эгшиглүүлэх хатангир гарын хөдөлгөөнөөр нисэн цойлох шувуу, өргөн уудам тал, өтгөн өвсөн дундуур давхих адуун сүргийг дүрсэлж байгааг ойлгов... Морин төвөргөөнд газар дэлхий нүргэлж бут сондуул өвсний шилбэ шажигнана... Тэгтэл хуяг чуулгатай нэгэн баатар жад шидэж, нум сум харвалцаж ган болд төмөр хангиналдав. Тэгтэл өвгөний толгой гудайх нь баатар эр ялагдсаных ажээ. Арцалдах тулалдаанд даанч тэнцвэргүй байжээ... Гэвч талд ямар нэгэн юм өөрчлөгдлөө. Жангарчийн дуу улам улам чангарах нь нэгэн хүчтэй цагаан санаатай хүн, магадгүй эх нь ч юм уу сүйт бүсгүй нь морьтныг түшиж шархыг нь боож, тулалдаанд адислав. Жангарч бүүр гаарч, дуу нь оргилон, өвгөн болсон хоолой нь цангинан сонстоно... Хаана ч юм, зуун зууны тэртээ тулалдаан өрнөн байна... Удам угсааныхан нь тэрхүү алс тэртээд шилжин тулалдааны талбар дээр бишрэлтэйеэ таг чиг бөхийн байнам... 

	— Жаалхан гараад ирье! гэж Борис шивгэнэвэл Вадим татгалзан толгой сэгсэрч: “Суу!” гэж тэвчээргүй нөхрийнхөө ханцуйнаас угзрав.

	— Залхаж гүйцлээ! Би огт юу ч ойлгохгүй байна!.. Бас чи ч адилхан байгаа. Битгий баашлаад бай! гэж Борис зөрлөө.

	— Чимээгүй байгаач! Ямар сайхан юм бэ! гээд Вадим Борисын тохойг өвдтөл нь чимхэв.

	Өвгөний амнаас агуу их наран гэрэлт Бумбын орны тухай талын баатруудын тухай дуулал удтал урслаа. Гэтэл дуу тасарч багш Араши суудлаасаа босов.

	Тэр гурвыг гадаа гарахад багш “Жангарын” нэгэн дууллыг ярьж өглөө. Араши орчуулахдаа өөрөөсөө ямар нэг юм нэмсэн байж болох авч эртний тэр домог нэн амьд сонирхолтой сонсогдсон тул уйтгарлаж байсан Борис тэсэж чадсангүй: “Өвгөн хөгжмөө толгой дээгүүрээ эргэлдүүлэхдээ юу гэж ярив аа? Сонсож байсан хүмүүс гэнэт толгой гудайн мэгшин уйлахад тууль юун тухай өгүүлж байв?” гэж асуулаа.

	Багш жангарч оросын залууст таалагдсанд илэн далангүй баярлаж бүгдийг мэддэг хүний байдлаар цөмийг тайван тайлбарлаж өглөө.

	Вадимыг сэрэхэд нар дээр хөөрсөн байлаа. Борис сайхан хурхиран унтсаар байх ажээ. Тэд өчигдөр орой шинэхэн өвс дэвсэн өргөн тэргэн дээр гадаа унтсан ажээ. Вадим ногоо зулгааж байгаа морьдын тургих чимээг сонсож эргэж харвал түүний хээр, Борисын хар морь хоёр тэрэгний арлаас уяатай байхыг хараад гайхахдаа золтой хашхирчихсангүй морьд нь юу ч болоогүй мэт өвс зулгаан эздийнхээ тэрэгнээс унжсан өвсийг овжин цавчлан унагаана.

	— Боря, нүдээ нээгээч! хэмээн Вадим нөхрөө түлхэж, — Ямар сайхан зүүд зүүдлэгдсэнийг хараач! гэхэд Борис зангидсан гараараа нүдээ нухлан морьдоо хараад юу ч үл ойлгон нөгөө хажуугаараа эргэж:

	— Зүгээр байгаач! гэж бувтнав.

	— Манай бөгтрөгтэй морьд зогсож байна! Гайхалтайяа!

	— Мөн гайхах юмаа олов оо. Бергяс аваад явсан. Бергяс авчирч өгөхийг тушаасан... Ийм л улс даа! Зугаацаж цэнгэх юмаа мөн олов оо!

	— Өө! гээд Вадим дургүйцсэн маягтай гараа сэжив.

	Борис бүүр сэрчхээд Вадим руу эргэж харан шинэхэн ногооны шилбэ зажлан:

	— Энд над хамгийн гайхалтай нь чи өөрөө байна. Чи надтай дандаа энгийн ард түмний тухай, нийгмийн өөрчлөлт зайлшгүй тухай, хүн бүрийн болон бүхний соёлын тухай ярьдаг. Гэтэл чи өөрөө бүхнийг гайхаж шагширсан гэнэн балчир хүүхэд юм... Гайхах юм юу байгаа юм бэ? Аваад л явсан авчраад л өгөө биз дээ, тэгээд л гүйцлээ. Хүсвэл чинь би бүхэл бүтэн азарга адуу хөөж аваачаад талд орхичихъё. Эсвэл хоёр гурван өдрийн дараа энд буцаагаад хөөгөөд ирье. Мөрийцөх үү?

	— Тэнэг мөрий байна. Тэгэх тусмаа мунхаг санаа байна! гэж Вадим түүнийг ятгахыг оролдов.

	Борис өөрөөсөө бойнго Вадимыг овжин дарж шинэхэн өвсөн дээр барилдах санал гаргасан авч Вадимд өглөө эртийн цагт тэгж тэнэглэх дур байсангүй. Сүүлийн өдрүүдэд хөдөлмөрийн доодчуудын амьдралыг зайлшгүй өөрчлөх тухай аливаа ярианд Борис маш бүдүүлэг хандан зөрүүдэлж байгаа тухай улам их бодох болжээ.

	— Борис, би чамайг гайхаж байна. Чи яагаад эндхийн бүх юмыг хараан зүхэж, шинэ сайхан эхлэлийг анхаардаггүй юм бэ? Чиний эцэг мах бэлтгэлийн аж үйлдвэрийн эзэн, худалдаачин хүн, энд түүний бүхэл бүтэн сүрэг мал бий. Бас нөгөө талд мод бэлтгэх завод, усан тээрэм, будаа бэлтгэх машин байгаа. Гэлээ ч гэсэн түүний сэтгэл нь арай зөөлөн хүмүүст тэвчээртэй ханддаг. Мөнх юм гэж юу ч байхгүй, амьдрал дандаа өөрчлөгдөж байдагт эцэг чинь итгэдэг... Тэгээд тэр өөрчлөлтөд ухамсартайгаар тусалж ямар нэгэн амиа бодоогүй эрмэлзэлтэй хандвал өөр амьдрал бий болно. Сая сая олон түмнийг нойрноос нь сэргээх явдал зуу юм уу, хоёр зуун жилийн дараа биш одоо л эхэлнэ гэж Вадим гоморхонгуй хэлэв.

	— Энэ бүгдийг би чамаас хэдийнээ сонссон бил ээ. Одоо бас Араши Чапчаев гэж нэг социалист гараад ирлээ. Түүнтэй тэврэлдээд үнсэлцсэн ч болно. Харин энэ бүгд чинь надад уйтгартай байна! Та нар чинь ганц ганцаараа хэт мөрөөдөгчид юм! Тэгээд чи өөрчлөлтөө энд авчирвал морийг чинь хулгайлж аваад чамайг ална даа!

	— Битгий бүдүүлэг зан гаргаад байгаач! гэж Вадим уурлаад, — Харин чи Арашийг битгий оролдоорой! Чи Чапчаевийг ойлгоогүй нь нэг хэрэг, чамд огт тодорхойгүй юм уу, ангийнхаа үүднээс хүлээж авшгүй зүйлийн талаар өнгөцхөн тунгааж таарахгүй! Зөвшөөрч байна уу? гэв.

	— Зөвшөөрөхгүй! гэж Борис хариулав.

	Борисын дээд уруул ууртайяа татганахыг Вадим анх удаа ажиглаж гол зүйл дээр бууж өгөлгүй ярианыхаа өнгийг хурцатган:

	— Араши Чапчаев бол халимгийн жирийн багш. Тэр социалист эрдэмтдийн бүтээлийг мэдэхгүй, яг л чи бид хоёр шиг багахан мэдлэгтэй байгаа. Гэлээ ч гэсэн тэр ард түмнийхээ гасланг бүрэн дүүрэн мэдэрч байгаа юм. Тэгээд ч хүмүүсийн амьдралыг хөнгөвчлөхийн тулд ямар нэгэн юм хийж байна! гээд Вадим Борисын дух руу нь молцоглон унжих өтгөн хар үснээс нь атгаж толгойг нь сэгсрээд:

	— Чи Арашид туслахыг зөвшөөрөх үү? Зөвшөөрнө гэж хэлэх үү? гэж асуув.

	— Үгүй, үгүй, үгүй! хэмээн Борис шууд батлаад, Вадимын чанга гараас мултрахыг оролдон, — Тэнэг минь, чамд тусалсан туслах ч болно. Чамайг мэднэ ч; ойлгоно ч, харин тэднийг мэдэх ч үгүй, ойлгох ч үгүй, тийм учраас туслахыг хүсэхгүй байна. Харин чамд тусална шүү! Халимгийн ноён эмч ээ, чиний толгойд байгаа үл гүйцэлдэх үзэл санааг чинь авч хаяхын тулд заримдаа чамтай үзэлцмээр санагдах юм гэв.

	Тэд хүүхдийн маягаар бие биеэ нудран тэргэн дээрээс морьдынхоо өмнө өнхрөн унатлаа ноцолдов.

	Эцсийн эцэст Вадим ядарч, босоод мөрөндөө наалдсан сүрлийг сэгсрэв.

	Эргэн тойрон нам жим ажээ. Хотонд нэг ч насанд хүрсэн хүн үлдсэнгүй, тэдний морьдоос өөр нэг ч амьтан үл үзэгдэнэ. Цөм тал руу явцгаажээ. Энэ нам жимд сэтгэл бүрэн автан туулж өнгөрүүлсэн зүйлээ тайван бодоход хэн ч саад хийхгүй. Өөрийн этгээд байдлаар бусад бүх хүмүүсийг халхлах мэт санагдах Бергясын тухай яагаад ч юм бодогдсонгүй, харин Абганеровын холын бус удмын, өчигдөр танилцсан багшийн тухай бодож байлаа.

	Насанд хүрсэн хэд хэдэн хүүхдийн эцэг, Манычийн улсын нэгэн зайсан зарцынхаа залуу авгайг хүчинджээ. Хөөрхий доромжлогдсон авгайн нөхөр бүхнийг захирах эзэнтэй зууралдахыг хүсээгүй боловч зайсанг ичээж сэтгэлээ тайтгаруулах гэж тэднийд очжээ. Зарцыг зайсанд бялдуучлагчид үүдний нь өрөөнөөс түлхэн гаргажээ. Тэр гоморхсондоо арав дахин хүчтэй болжээ. Тэгээд тэр байшинд орох зөвшөөрөл ч эрсэнгүй, замдаа тааралдсан бүхнийг шидэлж, ноёны өргөөнд дайран оржээ. Эгшин зуурт зарц нараар зогсохгүй ноён өөрөө зарцынхаа гарын нэг цохилтод шалан дээр унав. Зарцын тэр гар нь эзэндээ удтал хүчин зүтгэж түшиг тулгуур, өмөг нь болж байж бил ээ. Гоморхсон зарц уур хорслоо ийнхүү гаргаж, тэрлэгийнхээ хормойгоор нүүрээ арччихаад өнөөх л зайсангийнхаа өвсийг хадахаар тал руу сажилжээ. Зайсан гоморхсон залууг уучилсангүй хойноос нь хөөж хөөрхий хадланчийг сүргээсээ хоцорсон бөхөнг буудах адил бухал өвсний араас бууджээ. Хүмүүс үүнийг харцгаасан бөгөөд уг гэмт хэргийг нуусангүй. Зайсанг гянданд хорьж шүүх болов. Зайсангийн садан төрлүүд тэр үед тойрог даяарт цорын ганцхан байсан халимаг өмгөөлөгч Санж Бояновыг хөлслөн авчээ.

	Санж Боянов зөвхөн өөрийн удам угсааны хотныхондоо цуутай байгаад зогссонгүй. Өмнө зүгийн хамгийн баян худалдаачид, загасны үйлдвэр заводын эзэд өрсөлдөгчидтэйгөө хийх заргыг өөрийн талд ашигтай шийдүүлэхийн тулд хууль мэддэг ухаалаг зальжин халимгийг өөртөө татах гэхдээ бэлэг сэлтэд гар татдаггүй байлаа. Сониуч өмгөөлөгч маань шүүх ажиллагаа дээр ялагдах нь тун цөөхөн.

	Өөрийн нь гай зовлонгийн талаар гарсан хүмүүсийн элдэв дээдийн ярианаас үхтлээ айсан хөөрхий эмэгтэйг шүүхэд гэрчээр татжээ. Тэр амьдралынхаа туршид гэрээсээ ч гарч үзээгүй, тэр ч байтугай, улсын төв ч орж үзээгүй ажээ.

	Болсон явдлын тухай залуу багш Араши Чапчаев сонсжээ. Хөөрхий золгүй бүсгүйд тэр адаглаад шүүхийн хурал дээр мэдүүлгийг нь орчуулж туслахаар шийджээ.

	... Шүүх хуралдаан эхлэхээс хэдхэн минутын өмнө цардмал цагаан цамцтай, “эрвээхэй” зангиатай, хар ноосон даавуун хувцастай дунд хэрийн нуруутай залуу халимаг шалмаг орж ирлээ. Араши үүнээс өмнө шүүх хуралд оролцож байсан удаагүй. Гэвч тэр шүүх ажиллагаа эхлэхээс гурав хоногийн өмнө бүх түшмэлүүдийн ажлын байраар явж шүүх хуралд орчуулагч хийгээд зогсохгүй хохирогч эмэгтэйн өмгөөлөгч болох зөвшөөрөл эржээ. Прокурор байцаан шийтгэх хуулийг дурдаж тэр бүсгүйг хуулийн хариуцлагад татахгүй, түүнд занал хийсэн юм ер юу ч үгүй... Ирсэн шигээ л аймаг руугаа зүв зүгээр буцна гээд Арашийн баримт нотолгоог шууд няцаав. Тэгээд прокурор: “Ноён Чапчаев, хэрэв та тийм их баатар эр юм бол тэр эмэгтэйд жинхэнэ баатрын хамгаалалт хэрэгтэй тэр үед нь тусалсан бол таарах байж дээ” гэж даажигнав.

	— Ноён прокурор оо, та бид хоёрыг дээдсийн яриа ярьж байх хооронд мянга мянган ийм золгүй хүмүүс доромжлогдож, хамгаалалт хэрэгтэй болж байгаа даа гэж Араши түшмэдийн мулгуу хошигнолыг няцаав.

	— Манай шүүн таслах шинжлэх ухаан практик яг тодорхой юман дээр үндэслэж нотолж батлахыг шаардахаас биш ерөнхийлдөггүй юм.

	— Хэрэгтэй гэж үзвэл та миний үгийг нотолгоо гэж үзэж болно хэмээн багш уучлангуй дуугаар хариулав. 

	 

	 

	Энэ үеэр Санж Боянов ямар нэгэн ажлаар прокурорын өрөө рүү санамсаргүй шагайжээ. Тэр залуу хүүгийн хэрхэх гэж байгааг мэдэн сайн дурын өмгөөлөгчийн талд орлоо. Ийнхүү Араши Чапчаев амьдралдаа анх удаа ядуу хүнийг аливаа эрхгүй болгосон эд агуурстны засгийн амьдралын агуу их шударга биштэй нийтийн өмнө индэр дээр тулгарах болжээ. Тулгараад ч зогсоогүй, дийлжээ! Мэргэжлийн хуульчийн цэцэн цэлмэг үг, гэмт хэрэг үйлдэх үеийн хэрэгтний сэтгэхүйн гүнд нарийн орсон байдал, шүүгдэгчийн ширээнээ суугчид нинжин сэтгэлээр хандахыг шүүгчдийн бүрэлдэхүүнд хандан гуйсан гуйлтын эсрэг нэрд гараагүй багш прокурорын болон бусад хууль сахиулагчийн ярьж байсан тэр тодорхой байдлаар баримтуудыг дэс дараатай уудлан хариулав.

	... Өөрийнх нь тухай багшийн ярьсан дээр хөөрхий эмэгтэй юу ч нэмж чадсангүй, гагцхүү тавьсан хэдэн асуултад л хариуллаа. Бүсгүй нулимсаа асгаруулан байж өөрийн нь шаналлыг ойлгож өмөөрөхийн тулд газар дэлхий дээр бууж ирсэн бурхан мэтээр Арашийг ширтэнэ.

	Араши хүч түрэмгийлэгчийг шүүгээд зогсохгүй бас тэжээгчээ алдсан зарцын гэр бүлд учирсан хохирлыг төлүүлэхийг шаардлаа.

	Шүүгчид нэртэй өмгөөлөгчийн гарамгай үгийг чих тавин сонсоод зогсоогүй үг цөөтэй залуугийн нотолгоог ч түүнээс дутуугүй итгэлтэй сонслоо. Зайсанг гурван жил дөнгөлөн хорихоор шийтгэж, хохирол үзсэн гэр бүлд шүүхийн шийдвэрээр арван хонь, таван үнээ олгуулахаар тогтов.

	Залуу багш зайсанг болон хөлсний өмгөөлөгчийг дийлсэн тухай мэдээ талыг донсолголоо. Өвгөдийн л мэдэхийн ийм юм болж байгаагүй учир ядуучууд бөөн баяр хөөр боллоо. Баядынх дандаа зөв байдаг байж бил ээ. Арашийн нэр айл болгонд цуутай боллоо. Дөнгөж хөл дээрээ босож байгаа залуу хүүд баатар эрийн гавьяаг оноож байлаа.

	Залуу багш дээр хэдэн зуун бээрийн тэртээгээс хүмүүс ирнэ. Одоо залуу Арашид тал нутаг хүний эдлэмгүй зовлон, хор хөнөөлийн далай болж харагдах ажээ. Мянга мянган эрх чөлөөгүй хүнд тэр юугаар тусалж чадах вэ? Зөвхөн биеэр уулзаж тайтгаруулаад зогссонгүй! Тэр хүмүүст эсэргүүцэх сэтгэлийг аажмаар сэргээж, хувь тавиландаа бууж өгөлгүй, өөрийнхөө төлөө тэмцэхэд сургалаа. Багшийн яриа зайсан болон ахлагч нартай таашаагдахгүй байв. Тиймээс тэд үзэн ядахынхаа хэрээр түүнээс айж байлаа! Багшийн үгнээс тэдэнд гав дөнгөний дуу сонсогддог байлаа!

	Хувь тавиланд нь сайхан сэтгэлээр оролцсон явдалд халимгууд түүнд эцсийнхээ хонийг ч өгөхөд бэлэн байлаа... Арашийн оронд нэр төр хөөцөлддөг, ховдог шунахай хүн байсан сан бол өргөлийн зүйлээр бөөн хөрөнгө хуримтлуулж чадах сан бил ээ. Тэр бусдын адил нэлээд овжин байсан сан бол, бас долдгонуур зантай сан бол ноёдтой төрхөмсөж өөртөө болон өөрийнхөө удам угсааныхны таатай амьдрах нөхцөлийг хангах сан бил ээ. Араши гагцхүү адуучдын гаслан гуниг, зарц ядуучуудын зовлон зүдүүрийн тухай мэдлэгээр баян бил ээ. Тэр жирийн амьдралын туршлага суух тусмаа бүхнийг мэддэг ганц хүнийг бодвол ард түмэн зуу дахин их цэцэн мэргэн ухааныг авч явдгийг улам их ойлгожээ. Ард түмэн өөрсдийн захирагчдаас мянга дахин хүчтэй авч хүмүүс салангид байгаа ажээ. Харин өнөөх захирагчид тэднийг чоно хонь барих адил нэг нэгээр нь дуулгавартай хоолойг нь хяргаж дарна.

	Бутарч сарнисан хүмүүсийн нэгдэж нягтрах замыг хайж олох хэрэгтэй. Нэгэнт тийм болохоор Араши цаашид суралцах ёстой. Тэгээд тэр дахин оюутан болж, Казанийн багшийн сургуульд суралцахаар явжээ... 

	Тэгээд одоо тэр дахин талд ирж, өөр шигээ оролдлогот багачуулыг, хархан нүдэт охидыг бичиг номд сургаж гарлаа.

	 

	 

	Бергяс сэтгэлдээ Араши Чапчаевыг тэвчиж чадахгүй бөгөөд нүднээс далдуур “нийгмийн тэжээвэр” гэж хочилно. Учир нь залуу хүү нийтийн цуглуулгын хөрөнгөөр сурч байлаа. Гэвч ахлагч нүүр учран уулзахаараа боловсролтой хүний өмнө түгдэчнэ. Баян төрөл саднаа дооглон тохуурхахад тэр “хүн болох багаасаа, хүлэг болох унаганаасаа” гэсэн зүйр үгээр хариу барина.

	Ямар ч байсан Арашийг олж ирээрэй, миний нэрийн өмнөөс хэлж ятгаарай, яагаад гэвэл орос оюутнуудад “талын сувд” болсон боловсролтой халимгийг харуулах хэрэгтэй байгаа юм... гэж ахлагч ширүүн тушаасан тул Бергясын элч багшийг хайж нэлээд олон гацаагаар явжээ.

	Араши Бергясын шаргуу шаардлагыг өөрийнхөөрөө ойлгожээ. Ардын туульч Ээлян Овалын сууж байсан их бухасын аймагт хоёр жилийн өмнө Петербургээс профессор Алексей Позднеев хүрэлцэн иржээ. Дорно дахиныг судлагч эрдэмтэн халимгийн аман зохиолын Эрдэнэсийн санг гэгээрсэн ертөнцөд танилцуулахыг боджээ. Жангарчдын уран сайхнаар боловсруулсан, хот айлын дунд яригдаж байдаг хэвшмэл хэллэг, үлгэр домгийг Позднеев бичиж авчээ. Профессор Позднеев богино хугацаанд ирсэн бөгөөд зан авираараа язгууртантай огт төсгүй зөөлөн, сайхан сэтгэлтэй, хүндлэнгүй түүнийг халимгууд хайрлажээ. Профессор дахин ирэх юм уу эсвэл өөрийн туслагчдаа ирүүлэхээр амлажээ. Араши Чапчаев эрдэмтэн зочинтой тэр ирэх үеэр нь танилцаж чадаагүй бил ээ. Харин одоо Бергясын хотонд хоёр орос оюутан ирснийг элчээс сонсоод, профессор Позднеевын тухай түүний эхэлсэн ажлын тухай тэр даруй саналаа.

	— Оросын оюутнууд чухам ямар хүмүүс болохыг би ч өөрөө мэдэхгүй байна гэж Бергяс морины уяан дээр Чапчаевт хэлээд..., — Хэрэв тийм биш бол чи битгий гомдоорой... Бас нарийн ширийн юм ярьж болохгүй байна. Нэг жаал орчуулж байгаа юм, түүний юу ярьж байгааг бүү мэд гэжээ.

	Үнэн хэрэг дээрээ зальтай ахлагч явуулын оросуудын өмнө боловсролтой хүнтэй найзалдгаа харуулах гэсэн ажээ.

	— Бергяс гуай юун уучлах вэ? Би ч гэсэн танай зочидтой ярилцахад таатай байна гэж Араши ахлагчийг тайтгаруулав.

	 

	3

	Маргааш өдөр нь найр наадам гадаа гэртгүй үргэлжлэв.

	— Харамч Очирыг зарц нар нь золтой л нөгөө ертөнцөд тонилгочхоогүй гэж би сонссон. Юунаас болоо юм болоо? хэмээн Бергяс түгшүүрээ муухан нуусан дуугаар хэллээ.

	Араши аягатай цайндаа уруул хүргээд ховдог шунахай баян малчинтай зарц нарын хийсэн сүүлийн үед шуугиан дэгдээсэн мөргөлдөөний тухай ярьж гарлаа. Араши жинхэнэ хэлмэрчийн адил хоёр хэлээр хааш хааш нь ярьж, бүгд бие биеэ ойлгог гэж яаралгүй, тод ярина.

	Болж байгаа явдлын талаарх өөрийнхөө бодлыг сонсогчдод тулгахгүйн тулд сэтгэлийн илүү догдлолгүй Араши биеэ барьж өгүүлэх нь Вадимд таалагдав. Манычийн аймгийн нэг хомхой малчин нэг хотныхноосоо нууцгайгаар нэгэн том нугыг хадаж бусдынхаа малыг тэжээлгүй болгосон явдлаас уг хэрэг манджээ. Зарц нар цөхөрсөндөө эхлээд түүний бухлыг шатаах гэж бодсон боловч хэргийн хамаг муу уршиг нь өвсөнд биш ичгүүр сонжуургүй Очирт байгаа шүү дээ гэх эрүүл саруул ухаан тэгүүлсэнгүй. Зарц нар нь харамч баян, бурхны нэрээр хамсаатнаа хамгаалахыг оролдоод зогсоогүй дүү гэлэнтэй нь хамт болгоож тавьжээ.

	— Шүүх хуралдаан болж зоригтой залуусыг шоронд хийжээ хэмээн Араши яриагаа дуусгав.

	— Ёстой болж! гэж Бергяс дуу алдаад шөрмөслөг гараа толгой дээрээ өргөж, — Удам угсааныхныгаа жанчиж, өөрийнхөө үнэн зөвийг нотлох юмаа мөн олов оо. Ингээд л бид чинь мөдхөн цөм зодолдоод байх болж байна уу!.. Уг хэрэг тийм ч их маргаантай хэрэг биш байна, их малтай нь нугын ихэнх хэсгийг авах ёстой. Хүн, малгүй цөм иднэ шүү дээ.

	 

	 

	Саяхан тайван ярьж байсан Арашийн нүд өөрчлөгдөж:

	— Би үүнийг зөвшөөрөхгүй. Хүмүүсийг газар дэлхий тэжээж байна. Тэгээд газрыг оросын тосгоных шиг иддэг хүний нь тоогоор хуваах хэрэгтэй байгаа юм. Миний мэдэж байгаагаар бол үндэстнүүдийн түүхэнд эрт дээр үеэс дайн тулалдаан бухал өвснөөс биш газар шорооноос болж гарч байжээ. Харамч Очир түүний зарц нарын хооронд ч ийм л юм болжээ гэж багш өөрийнхөө нотолгоог бататгав.

	— Бурхан л биднийг тунгаан шүүг. Тэр хүн, мал, газар дэлхий, огторгуйг цөмийг бий болгосон... Бурхны зарлигаар хүмүүс баян ядуу гэж хуваагджээ! Нэг нь эзэн, нөгөө нь зарц байх ёстой. Хэрэв зарц нарын зөв байсан юм бол Очир биш тэд яагаад шоронд сууж байгаа юм бэ? хэмээн Бергяс бууж өгсөнгүй.

	— Бурхан гагцхүү хүмүүсийг бий болгосон бололтой... Харин тэднийг Очир шиг тийм шударга биш юмс шүүж байгаа юм гэж Араши ёжлонгуй хэлэв.

	Бергяс маргааныг хурцатгахыг хүсэлгүй:

	— Агаарт гарч, залуусын бүжихийг харцгаая гэж санал болгов.

	Охид, хөвгүүд хөгжмийн дор найрал дуу дуулна.

	Хүмүүсийн халууцсан нүүрийг улам ч туяаруулах талд шингэх зуны үдшийн нарны туяа дуучдын уянгалаг жингэнэсэн дуу энэ бүхэн Вадимын сэтгэлийг догдлуулахгүй байж чадсангүй. Гэвч энэ өдрийн хамгийн их сэтгэл догдлуулсан зүйл бол Араши гэдэг ховор нэртэй халимаг залуутай танилцсан явдал гэдгийг Вадим бүүр ширээнээ сууж байхдаа мэдэж байлаа. Хэдийгээр үе тэнгийнх боловч илэрхий өөр зиндааны хүмүүс болох тэдэнтэй болон баян Бергястай найзлахдаа багшийн хараат биш байгаа явдал Вадимд таалагдав. Ядуучуудыг хамгаалан Бергястай хийсэн багшийн маргааныг Вадим сэтгэл догдлон сонслоо. “Араши Чапчаев талаас миний олсон хамгийн үнэтэй олз байж болох юм. Би түүнтэй найзалж чаддаг болов уу, үгүй болов уу. Гэвч талд баян чинээлэг улсыг эсэргүүцэж тэдний эсрэг тэмцэх тийм хүмүүс байгааг... санаа нэгтэн байгааг мэдэж авлаа!” гэж Вадим бодов.

	Тэрээр бүжигчдийг ажиглан явсаар Араши дээр огт мэдэгдэлгүй ойртон очиж ханцуйнаас нь чангаан Бергясаас холтгон хажуу тийш нь аваачив.

	— Талд хүүхдийг сургах ажил үйлс ямар шүү байна даа? гэж маш болгоомжтойгоор жирийн сониучирхан асуулаа.

	Араши биеэ барьж өнгөндөө тайван үг цөөнтэй ярьсан боловч багшийн өөрийнхөө болон нөхдийнхөө тухай, өсөн торниж байгаа залуу халимгуудын хувь тавилангийн тухай ярьсан яриа их гунигтай байлаа.

	... Өргөн уудам тал даяар зөвхөн арван зургаан сургуультай тэдгээрт арав арван багачуул сурдаг ажээ. Улсуудад сургууль арай олон боловч тавь гаруй шавь нар нэг дор цуглаж байсан удаагүй. Хүүхдүүд хоёрхон жил сурч цагаан толгой, тооны анхны мэдэгдэхүүнтэй болохын зэрэгцээ шашны үлгэр маань мэгзмээр толгойгоо гашилгана. Астраханийн багшийн сургуульд боловсрол олж авсан халимаг багш дөнгөж тавхан бөгөөд бусад нь оросоос ирсэн сайн дурынхан ажээ. Тэдний зарим нь халимаг хэл хагас дутуу мэднэ, зарим нь хэд арван үгтэй ажээ... Гэлээ ч гэсэн талд сэжиглэлгүй ирж, гэрт сууж маш бага цалинтай ажиллаж байгаад нь баярлахаас өөр аргагүй. Орос багш нарын дунд Мария Степановна Яхонтова, Татьяна Дмитриевна Юркова нарын зэрэг халимаг хүүхдийг сургахад бүхий л амьдралаа зориулсан жинхэнэ эр зоригтнууд байлаа... 

	Жинхэнэ гавьяа байгуулсан энэ хоёр хүний тухай Чапчаев хэлэхдээ:

	— Гэгээрэлд ганцхан дуртай байх явдал бага хэрэг, сэтгэл санаандаа нэлээд чухал ямар нэгэн юмтай байх хэрэгтэй... гэжээ.

	— Чухамхүү юу юм бэ? гэж Вадим Арашийг цаашид илэн далангүй ярина гэдэгт итгэн асуулаа.

	— Энэ тухай энд ярихаа больё. Энэ гэрүүд илжгэн чихтэй шүү— хэмээн багш тоглоом болгон хариулав.

	Тэд бие биеийнхээ гарыг чанга атгаж, дахин өөр байдалд заавал уулзана гэж амлацгаав.

	Борис энэ үеэр түүдгийн дээр эргэлдэх эрвээхэй адил бүжиглэн эргэлдэх хөөрхөн бор охиныг шохоорхоно. Тэр бүсгүй түүнийг ширтэж, нүдээрээ ирмээд ч байгаа юм шиг түүнд санагджээ.

	“Түүнтэй тал руу очиж бухал өвсөн дээр самуурвал муугүй еэ” гэсэн бодол Борисын толгойд орлоо. Тэр ингэж бодсоор бөөн хүмүүсийн дундуур Бергяс руу ойртож очлоо.

	Цэрэнгийн хэлснээр бие нь сайжирч байгаа Нюдля дээр очих хэрэгтэйг Вадим саналаа.

	— Би охин дээр очиж халууны нь үзээд, эргээд ирье гэж тэр Борис, багш хоёрт хэллээ.

	Энэ үеэр гэрт нам жим болж хүмүүс цөөн цөөнөөрөө гарч эхэллээ.

	Вадим Нохашкийн урцны үүдийг сөхвөл зулын гэрэлд унтаж байгаа Нюдлийг харлаа. Охин жигд амьсгалах ажээ. Түүний хажууд хэн ч байсангүй. Эх нь хаашаа ч юм явчихжээ. Зочин урцанд ганцаараа орж зүрхлэхгүй, эргэж харлаа. Үүднээс арваадхан алхмын цаана бэлчээр дээр хэвтэж байгаа малчин хүү мэт Цэрэн тэргэн дээр хэвтэнэ. Хөнжлийнх нь нэг сэжүүр гулсан газар унасныг Вадим засахаар очиж тонгойвол Цэрэнгийн харцтай тулгарлаа.

	— Яагаад унтахгүй байгаа юм бэ? гэж Вадим асуулаа.

	— Од тоолж байна... эмч ээ, та од хэчнээн байдгийг мэдэх үү?

	Нохашкийнхны хувьд Вадим Нюдлийг эмчлэн анагаагч эмч бил ээ.

	— Од хэчнээн болохыг мэдэхгүй, гэвч түүнийг харах дуртай! Хэрэв маш удаан ширтэх юм бол одод алтан зоос шиг чам дээр унана гэлцдэг... би олон газар очсон, гэхдээ танай эндэх шиг гүн цэнхэр тэнгэр, хурц тод одыг үзэж байгаагүй. Талын одод огт өөр харагддаг юм байна гээд Вадим тэргэн дээр хажуулдаж, — Харин чи оддыг тоолох гэсэн юм биз дээ? гэв.

	— Оролдоод үзсэн юм! хэмээн Цэрэн ичингүйрэн үнэнээ хүлээж, — Гурван зуу хүртэл тоолоод л будилчих юм. Яасан ч их шигүү юм бэ дээ гэв.

	— Тийм ээ, чиний зөв... Бас тэгээд эмх замбараагүй гээч.

	— Би жигүүртэй сэн бол тийшээ нисэж ойртож очоод л тоолчих сон! Хүн ийм өндөрт хүрч чадах болов уу, сонин оо? гэж Цэрэн мөрөөдөнгүй ярилаа.

	— Чадах байх аа... Гэхдээ одоо биш шүү... Хүн одоогийн хийж байгаа олон юмыг хийж чадахгүй байсан шүү дээ.

	— Жигүүр хэрэгтэй болно шүү дээ гээд Цэрэн гайхлаа.

	— Цэрэн, хүн өөртөө жигүүр хийхийг зөндөө оролдсон, харин энэ бүгд нь зугаагаа гаргахын тулд л байсан юм. Одод руу одоохондоо бидний мэдэхгүй байгаа өөр жигүүрээр ниснэ. Францчуудад нисдэг онгоц бий гэвч энэ бол оддод хүрэх жигүүр биш ээ.

	— Яагаад мөдхөн болдоггүй юм бэ? гээд жаал хүү санаа алдав.

	— Чи хаашаа яарах юм бэ?.. Торниж том бол, магадгүй чамайг амьд байхад ч энэ бүхэн бүтэж болох юм гээд Вадим инээмсэглэв.

	— Удаан хүлээхийг хүсэхгүй байна! Хүмүүс огторгуйгаас оддыг авч талд авчирвал ямар нэгэн өөр амьдралтай болно байх гэж дандаа бодогдох юм.

	“Оддоос өөрчлөлт эхэлнэ гэж үү дээ? Юу л болдоо!.. Жаал хүүгийн одонд итгэсэн итгэлийг нь унтраачихгүйн тулд энэ талаар юу гэвэл таарах юм бэ дээ?” гэж хариу хэлэх үгээ бодон Вадим дуугүй болов.

	Цэрэн хариу хүлээлгүй:

	— Чанх өөдөө хараач! хэмээн толгойгоороо занган, — Одод, сар нарыг хуруугаараа зааж болдоггүйг та мэднэ биз дээ. Гагцхүү толгойгоороо занган зааж болно гэж яриагаа үргэлжлүүлэв.

	— Тийм гэж үү дээ? гэж Вадим хөхрөв.

	— Тийм ээ, тэнгэр өөд гараараа чичлэх нь нүгэл... Тэнгэр бол бурхдын орон.

	Цэрэн амьсгаа авснаа бурхдын орноор аялсан тухайгаа:

	— Өнөөдөр би оддыг удаан ширтлээ. Тэнгэр өөд хараад байсан чинь гэнэт үнээний хөх харагдаж байна! Манайх Донд байхдаа хөх савагтай үнээтэй байсан юм дэлэн нь маш том боловч дөрвөн хөхтэй... Тэгтэл би тэнгэр өөд ширтээд байтал огторгуйн тэр үнээний дэлэнгээс хэдэн зуу, мянган хөх бөнжийлдөх ажээ. Тэдгээр хөхнөөс сүү тал тал тийшээ цацрах ажээ. Тэр сүүн цацрагаас болоод дэлхий дээр ч хүртэл өдөр шиг гэгээтэй байдаг ажээ. Огторгуйн нэг үнээний сүүг мянга мянган хүн цадталаа ууж болох юм. Газар дээр тийм үнээ ирдэг ч болоосой. Амаа ангайгаад, гэдсээ дүүргэх сэн! Тэгвэл Бергясын тугалыг хариулж өглөө бүр туранхай хүрэн үнээгээ саах гэж гүйх хэрэггүй болно!.. Тэр том үнээ бүгдийг тэжээнэ шүү дээ! Бергяс түүнийг өөрийн болгож чадахгүй. Тийм үнээг хэн ч түүнд худалдахгүй гээд Цэрэн тохой дээрээ өндийвөл түүний нүд хөгжилтэй гал цогоор дүрэлзэж байлаа.

	Вадимын сэтгэл жаал хүүгийн үгэнд шимширлээ. Түүнд нэгэн зэрэг таатай бөгөөд гунигтай байх ажээ. Таатай нь юу вэ гэвэл амьдралдаа малчны шилбүүр, Донын гацаанаас өөр юу ч үзэж хараагүй залуу хүү ард түмнийхээ зовлон зүдүүрийг ойлгон шаналж байлаа... Оддыг ажиглаж байсан хүүгийн толгойд чиний миний гэх эзэнгүй, бүх хүнд адилхан өгөөмөр үнээний тухай бодол орж ирсэн нь гайхалтай! Тэр үнээ бүгдийн үнээ байх ёстой!.. Вадим өөрийнх нь хажууд, магадгүй өөрийнх нь нүдэн дээр шинэ сайхан домог төрж, тэр домог хүүгийн амнаас ам дамжин цуурайтаж болохыг мэдэрлээ!.. Дандаа биеэ барьдаг Вадим уярсандаа Цэрэнг тэврэв. “Хөгширч байгаа юм биш байгаа даа? Хорин гурван нас чинь бага л нас биш дээ” гэж тэр бодлоо.

	Вадим хожим нь Цэрэнгийн дүүтэй ярилцаж байхдаа “Ийм од тоологчид сурах бололцоо олгож, алс холын ертөнцөд аялан жуулчлах нисдэг аппарат бүтээж өнөөх бүхний үнээг олж ирүүлэх сэн!.. гэсэн бодол төрлөө. Гэвч түүний хичээл сургууль, хэрчим талхны төлөө хэн санаа тавих бил ээ? Тэр өнөөдөр хүүхэд биеийнхээ хөдөлмөрөөр амь зогоох талхаа олж Бергясийнд нуруугаа бяцартал ажиллаж байна. Ийм хүмүүсийн төлөө тэдний аз жаргалын төлөө тэмцэх хэрэгтэй. Бүх захирагчдыг бололцоотой газар бүрийд ниргэж дараа нь харгис цагдаагийн мөрдлөгөөс нуугдан тал даяар тэнэж байж болох юм! Ажил хэрэгтээ түргэн орох юм сан!

	— Цэрэн, чи тэнгэр огторгуйг сайхнаар харж байгаа нь сайн байна. Чи бодож, тархиндаа тунгааж сурчээ. Гэвч бүхний өгөөмөр үнээ чинь өөрөө огторгуйгаас хүрээд ирэхгүй гэдгийг бодож үзээрэй... Талд байгаа бүх үнээ, бүх баялаг нийтийнх болж, хүмүүс сүү, талх тариа болон бусад бүх зүйлийг агаараар амьсгалж буй мэт жирийн авдаг, идэхийг хүсвэл идэж, гутал чинь муудчихвал шинийг худалдаж авдаг байх хэрэгтэй. Түүний үгийг жаал хүү өөрийнхөөрөө ойлгож

	— Бергяс үнээгээ зүгээр өгөхгүй! гэв.

	— Үнээг чам шиг малчдын нийтийн сүрэгт нийлүүлнэ.

	— Бергяс улсаас цагдаа авчирч бүгдийг гянданд хийнэ дээ!

	— Малчид, ядуучууд цагдаагаас, цэргүүдээс ч илүү олон. Гагцхүү хуран цугларч, цөм нэгэн зэрэг босох хэрэгтэй... Ганцхан халимгууд ч биш, орос, татар, украйн цөм босох хэрэгтэй.

	— Гэвч тэр өөр хүмүүсийг... орос юм уу татары чинь бид царай зүсээр нь ч танихгүй, тэдний юу бодож байгааг мэдэхгүй шүү дээ.

	— Тухайлбал би орос хүн! Би чамд яаж итгэж байгааг харж байна уу!.. гэж Вадим хэлэв.

	Цэрэн өндийж явган суугаад:

	— Нюдлийг эмчилж өгсөнд танд их гялайлаа! Гагцхүү та өөрийгөө бодож яваарай... Бергяс зальтай хүн, түүний үеэл дүү хурал номын багш. Захирагч болон бүх дарга нар Бергястай нэг санаатай. Тэр ч байтугай ноён Данзан түүнийг мэднэ... гэж шивнэн ярилаа.

	— Тиймээс ч тэднийг одоохондоо хөөж чадахгүй, сайхан амьдралын тухай мөрөөдөх нь ямар ч утгагүй. Тэднийг цөмий нь Бергясаас аваад түүний зэрлэг ах дүү нар, ноёд, хаадыг хүртэл цөмийг хөөх хэрэгтэй.

	— Ноёд, хаадыг оролдох хэрэггүй хэмээн Цэрэн айн анхааруулаад, — Тэднийг бурхан илгээсэн юм. Бурхныг ойшоодоггүй хүмүүс байдаг гэж үү дээ? гэв.

	— Бурхан бол санаанаас зохиосон зүйл... Харин жирийн хүмүүсийн төлөө тулалдаанд ордог тийм хүмүүс байдаг юм.

	— Тэд чинь хэн юм бэ?

	— Чи бид хоёр шиг л хоёр гартай, хоёр хөлтэй хүмүүс байгаа юм. Гэхдээ тэд их юм сурч мэдсэн, эр зоригтой, юунаас ч айдаггүй улс.

	— Та адаглаад нэг тийм баатрыг нүдээрээ харсан уу?

	— Цэрэн, тийм зоригтой, ухаалаг олон тэмцэгчдийг харсан боловч гол хүний нь хараагүй... Манай Ижил мөрөн дээр нэг хүний тухай их ярьдаг юм, түүнийг “Өвгөн” гэж дууддаг. Тэр бүх хаадыг цөмийг нь нийлүүлснээс ч илүү ухаантай. Түүнийг нэг биш удаа баривчилж, Сибирьд цөлсөн. Харин одоо тэр гадаадад өөр улсад байгаа гэлцэх юм... Гэвч удахгүй эргээд ирнэ.

	Вадим өөрийнхөө жирийн биш үгийн ядаж санааг нь хүүд ойлгуулахыг хичээн:

	— Бергяс мэтийн хүмүүсийг үзэн ядаж, ядуучууд, ажилчдыг хайрлаж, үг дуулахгүй байна гэж хаан “Өвгөнийг” Сибирьд цөлөхөөр явуулжээ... Тэгээд түр зуур нуугдах хэрэг гарчээ. Тэгэхгүй бол дахиад гянданд суулгаж, магадгүй буудан алж болох юм... За одоо болно, хожим өөрөө үзэж учрыг нь олно биз. Би явахаас болохгүй. Тэгэх үү? Харин чи унт! Өнөөдөр од тоолох чинь хангалттай гээд Вадим гэнэт яриагаа таслав.

	Вадим Нохашкийн урцнаас их л урамтай буцаж ирлээ. Охин тайван нойрсож, нойрондоо хүч авч, ах нь түүнийг сахиж, задгай тэнгэрийн дор мөрөөдөж байна? Ямар сайхан гэр бүл вэ!

	Цэрэнтэй ярьсан яриандаа хөөрсөн Вадим Бергясын гэрт дөхөж очлоо. Борис, багш Араши, жангарч цөм гадаа байх ажээ. Тэднээс жаахан цаахна цамцныхаа энгэрийг задгай тавьсан Бергяс хүндтэй өвгөдөөр хүрээлүүлэн зогсоно.

	— Залуу минь, чамайг бүр хүлээж ядлаа! Хойноос чинь хүн ч явуулдаг юм билүү гэж бодлоо хэмээн Бергяс дургүйцлээ нуулгүй зэмлэв.

	Вадим уучлал гуйж, багшид талийгаач Нохашкийн хүүхдүүдийн тухай, огторгуйд бүх ядуучуудад адилхан өгөөмөр үнээ харсан од тоологч залуугийн тухай товчхон ярилаа.

	Уг яриаг сонссон жангарч:

	— Тэр жаал хэдэн настай юм бэ? гэж асуув.

	— Арван хоёртой! гэж Вадим хариулав.

	— Хэрэв тэр ийм насандаа ганцхан өөрийнхөө төлөө биш бусдын төлөө санаа тавьж байгаа бол сайхан сэтгэлтэй хүү байх ёстой. Дүүгээ энхрийлж, огторгуйн үнээний тухай бодож байдаг... Удам угсаагаа хамгаалах сайн эр байна даа... 

	Хүлэг болох унаганаасаа гэж жангарч сануулсан боловч багш туульчийн энэ үгийг орчуулж амжаагүй байтал Бергяс ярианд оролцож:

	— Шал дэмий юм ярих юм! хэмээн ахлагч багшийн яриаг бүдүүлгээр тасалж, — Жаал идэж уухын хүслэн болоод л солиорч байгаа юм. Өлсгөлөн хүн мах зүүдэлж, сүү хүссэн хүн огторгуйд үнээ харж байгаа юм! гэв.

	Түүний үгийг сөрсөн боловч Бергяс зочдынхоо дургүйцлийг хайхралгүй:

	— Одод чинь хунгар дээрх өлсгөлөн чононы нүдтэй төстэй, өөр юм үгүй! гэж хэт хөлчүүрсэндээ сөөнгөтсөн хоолойгоор эрс хэллээ.

	Борис Бергясын тэнэг тохууг сонсоод биеэ барьж чадалгүй тачигнатал хөхрөв.

	— Ноёд оо, нээрээ шүү! Миний найз Миколын хүү миний үгэнд итгэхгүй байгааг би харж байна! Өлсгөлөн араатны нүдийг хэзээ нэгэн цагт харсан болов уу? гэж түүнээс асуумаар байна. Бидний ингээд зэрэгцээд зогсож байгаа шиг ийм ойрхноос шүү! Ээ дээ, хэлж болшгүй юм харагдана даа! Айдас хүрч, хамаг бие хүйт оргино!

	Өөрийн нь үг зочдын сонирхол татаж байгааг мэдсэн Бергяс бүгдийг ойрхон байгаа тэрэгний зүг занган дуудлаа. Хүмүүс түүнийг дагаж зарим нь тэргэн дээр, зарим нь эсгий дээр байраа эзэлцгээв.

	— Эцэг, эх хоёр минь намайг анх гэрлүүлэх тэр жил энэ явдал болсон юм гэж тэр яриагаа эхлээд, — Хатуу ширүүн өвөл болж, цас бүсэлхийгээр татаж, хавар ойртлоо... Мал өвс тэжээлгүй үхэж эхэллээ. Цөөрсөн малаа нуурын хуурай зэгс рүү туулаа. Зэгс ч аварсангүй. Тэгтэл чоно сүрэг сүргээрээ хөшилдөх боллоо. Бүр гэгээн цагаан өдөр хотонд орж ирнэ. Араатан хүнээс айхаа больж малчид руу дайрдаг болж гэсэн цуу тарлаа. Өвлийн нэгэн ийм өдөр хадам аавыг хүндээр өвчиллөө гэсэн хэл ирэв. Өвгөн үхэхийнхээ өмнө гэрээслэлээ хэлэх гэсэн ажээ. Морио эмээллэж алсын замд гарлаа. Маныч орчхоод эргээд явж байлаа. Үдэш орой болж байсан ч арай шөнө болчхоогүй байв. Гэр хүртэл арваад бээрийн зай үлдсэн, морь минь ч цуцаагүй байлаа. Тэгтэл морь маань ухраад чихээ соотгонуулаад явдаггүй. Ташуурдвал морь маань өрөвдмөөр үүрсэж, цоройлоо! Тэгтэл замын хоёр талаар саарал юмс сүүтгэнэхийг ажиглав... (Арван хоёр араатан байхыг тоолов. Нүд нь хачин жигтэй гялалзаж нэвт харах мэт ажээ. Тэгэхэд нь би “нүд биш огторгуйн одод” гэж бодлоо! Муу совин татах нь тэр! Миний морь ч сайн морь байсан л даа. Эргээд давхивал хөөж гүйцэхгүй гэж бодлоо. Үргэж жигшсэн морио эргүүлэх гэсээр байтал чононууд бүслээд авлаа... Тэдний толгойлогч бололтой, хүнээс ч айхаа больсон нэг лут том чоно зам хөндөлдөн амаа ангайна... Хадам аавын бэлэглэсэн, бороохойноос ч бөх ташуур надад байсан юм. Морин дээрээсээ далайгаад тархин дундуур нь буулгахад гавлыг нь хага цохих нь гарцаагүй. ... Улайрсандаа би ч өөрөө чоно! хэмээн бодлоо гэж Бергяс яриан дундаа гэнэт үнэнээ хэлээд, — За ах дүү нар аа, нэг зам дээр тааралдсанаас хойш хэн нь хэнийгээ дийлэхээ үзье гэж бодлоо. Өнөөх том чоно чинь хүрээд ирлээ. Би ч дөрөөн дээрээ босон хамаг байдаг чадлаараа тэр “одны” дундуур буулгалаа! Араатан ч хажуулдаад өглөө. Би ч жолоогоо сул тавьж, морь минь ч ухасхийлээ! хөөж байгааг эргэж харалгүй мэдэрлээ! Моринд минь ямар нэгэн юм бүү тохиолдоосой гэж залбирч явав. Хээр морь минь бүдрэхэд л бид хоёр хоёулаа тас татуулна. Би хүний өөрийн бүх бурханд залбирч, талийгаач болсон эцэг, эхдээ мөргөв. Тэгтэл морио би чинь хааш нь залж явна вэ? гэсэн бодол гэнэт төрлөө. Айл амьтнаас хол тал руу явж байна уу даа? Тэр замаар хамгийн ойрын хот айл хүртэл гучин бээрээс багагүй зайтай бил ээ. Ихэд давхисандаа морины хөлс бөнжгөнөнө. Хэрэв баруун талаа баривал оросын гацаанд очиж болно гэж саналаа. Тэр гацаа тав, зургаан бээр газар байдаг. Мориныхоо жолоог залж чиглэлээ өөрчлөв. Морь жигүүртэй мэт давхих нь түүнд ч бас үхэл аймшигтай ажээ. Харвал өмнө гал улалзаж, нохой хуцан, хүний дуу гарлаа! Ингэхэд л би эргэж харах зориг орлоо. Ээ бурхан багш минь! Эргэж харалгүй явсан нь дээр байжээ! Газарт тэнгэр унаад ирсэн юм шиг талд хэчнээн чонын нүд байсан гэж санана! Тэгэхэд би анх удаа цас цэнхэр байдгийг харж байлаа. Үдшийн бүрийд хунгар, цас бүгд цэнхэр байлаа. Харин тэр гүн цэнхэр талаар чонын нүд улалзах очнууд шиг хөдлөн харагдана! Морио жаахан зогсоовол бид огт өөр ододтой огторгуйд очих байлаа! Айсандаа зүрх хагарчих шахаж явсан боловч аврагдах итгэл төрж бил ээ.

	 

	 

	Ийнхүү бодлогошрон байх хооронд баруун талаар үс нь өрвийсөн гургар муухай араатан гүйцэж ирлээ. Бусдыгаа хүлээж тал тал тийшээ харан шогшино. Түүнийг ойртуулж байгаад баруун дөрөөн дээрээ хазайн хоёр чихний нь дунд байдаг чадлаараа буулгалаа. Чоно гэдрэг харан унаж хоцров. Гацаа алхам алхмаар ойртсоор байлаа. Зориг гарган эргэн харвал өнөөх л гэрэл тал даяар цацсан мэт харагдана... Ийм олон чонын нүд хаанаас гараад ирэв ээ? гэж бодлоо. Би арван хоёр чоно тоолж, хоёрыг нь ташуураараа цохиж алсан шүү дээ. Арваад чоно үлдсэн байх ёстой, тэгэхээр хориод л од харагдах ёстой. Яагаад тал даяар чонын нүд гололзож байдаг бил ээ? Бид хоёроос өөр дайрах юм олдоогүй юм болов уу? Айсандаа хий юм харав уу, хэн мэдэх вэ. Тэгээд ч бид гацаанд ойртлоо. Малчид бидний гайд учирсныг эрт мэдэж, хамгаалалтад бэлтгэсэн байжээ. Хэдэнтээ буудах дуулдав. Гэвч чоно ямар нэг юм хүлээсээр байлаа. Тэдний ховдог шунахай нүд үүр цайтал талд гялалзаж байж бил ээ. Тэгээд өлөн араатны улилдахыг яана... Гацааныхан өглөө болтол нүд аниагүй, дайрч магадгүй гэж хүлээсээр байлаа.

	Өглөө нь мөр хөөцгөөлөө. Гацаанаас холгүй, намайг хөөж явсан өнөөх чоныг удам угсааныхан нь зооглож араг яс нь л үлджээ.

	Ингэж би Чоносын удамд чоно алсан анхны хүн болсон юм. Үүнийг их нүгэл гэж үздэг бил ээ. Чоносын удам бол чоныг битгий оролдоорой, нөгөө ертөнцөд очихоороо аймшигт залхаалт хүлээнэ гэж өвгөд ярьдаг юм. Араатнууд л өөрсдөө намайг газар дээрх өрсөлдөгч нь болсон мэт ийм муухай юманд оруулсан юм. Эхлээд ч ясыг нь хараад сандарлаа. Дараа нь нэгэнт тэд өөрөө өөрсдийгөө идэж багаа болохоор хүн ийм амьтдыг хайрлах ёстой юм гэж үү? гэсэн бодол төрөв хэмээн Бергяс яриагаа асуултаар төгсгөж, гоё хайрцагтай, өндөр үнэтэй цаасан тамхи халааснаасаа яаралгүй гаргаж татахыг хүссэн бүхнийг тамхиар дайлав.

	Бергяс Хэмбя өвгөнийд очсон тэр цагаасаа хойш Царицын руу ажлаар явсан хүнд гоё хайрцагтай цаасан тамхи хэдэн хайрцгийг худалдаж авчрахыг захидаг болжээ. Эрхэм дээд зочинд ч авдраа уудалж түүнийгээ гаргана. Эсвэл ядуучуудынхаа өмнө гайхуулж, өгөөмөр өглөгчөө харуулна. Бергяс азтай эрд урт чамин иштэй тамхи өгөхдөө өөрийн ухаан, сайхан сэтгэлийг магтуулахыг бодно. Хүмүүс түүний энэ сул талыг ойлгожээ. Бялдуучлагчид: “Бергяс, — энэ сайхан юмыг хаанаас олоо вэ? Ийм сайхан үнэртэй тамхиар ганцхан ноёд, хаад л цэнгэж байдаг байх даа?” хэмээн магтах үгээ олж ядан ихэд гайхсан дүр үзүүлнэ.

	Зочид ингэж хэл амаа билүүдэж, шагширцгаан Бергясын олз омогтойг тунгаан ярилцахад ахлагч ихэмсгээр гэдсээ илж:

	— Зүгээр тамхи шүү. Хаанаас авчирсныг мэдэхгүй байна. Хаантан өөрөө худалдаж аваад заримдаа өөрийн ноёдод хайрцаг хайрцгаар нь өгдөг юм. Харин миний хувьд бол өглөө татчихвал өдөржингөө сэтгэл өег байдаг юм. Хааяа нойрон дунд энэ үнэр нь үнэртэнэ гээч гэж хайнгадуухан ярина.

	Тэгээд аймаг даяар шог яриа таржээ. Хэн нэг нь сайхан үнэрийн тухай яривал: “Манайх яасан сайхан үнэртэй байх юм бэ? Бергясын тамхины үнэр биш байгаа?” гэх буюу эсвэл нөхөр нь эхнэртээ санамсаргүй маягтай “За, унтахынхаа өмнө Бергясын хажуугаар жаалхан эргэлдээд ирье. Шөнө сайхан үнэрт илүү их дурлаж магад” гэх бэлэн үгтнүүд зөндөө.

	Эдгээр цуу үгс эцсийн эцэст Бергясын сонорт хүрсэн нь магадтай боловч цаасан тамхины эрээн гоё хайрцгаасаа тэр нэгэнт салах бололцоогүй болжээ.

	Бергясын удмыг яагаад чонын удам гэж нэрлэх болсон учрыг ахлагчаас асууж байгааг минь орчуулж өгнө үү? хэмээн Вадим тамхины шингэн утаа суунаглуулан байж багшаас гуйлаа.

	Бергяс Вадимын асуултад өвгөд дээдсийн нь ясыг өөр шүтлэгийн хүн хөндсөн мэт сэжиглэнгүй хандлаа.

	— Энэ бол аль эртний сунжруу түүх... Энэ тухай бүхэл бүтэн шөнө ч ярьж барахгүй... За тэгээд ярихын хэрэг байна уу даа? гээд тэр ярвайв. Чонын тухай ярьсны дараа тэр амаа зайлахыг хүсжээ.

	— Хүүе, Сяяхля, Така! гэж тэр гэрийн зүг хашхираад, — Хүйтэн айраг аваад ир. Ихээхэн шүү! Зочид байгааг бодолцоорой гэв.”

	Бергяс Арашитай халимгаар ямар нэгэн юм хурдан хурдан ярих нь орос оюутны гуйлтыг дүйвүүлэн өнгөрүүлэхэд багшийг туслаач гэж гуйж байгаа бололтой ажээ.

	Араши Бергясын хэлснийг зөвшөөрсөнгүй.

	Тэгээд Бергясын удмын Чоносын түүхийг талын бусад домгийг мэддэг Ээлян Овал ярихаар тогтжээ. Орос оюутны хүсэлтээс татгалзах нь ёс журамд нийцэхгүй гэж багш баталлаа.

	Хүйтэн айрагтай том хул зочдыг дамжина.

	Цөмөөрөө ундааны сайхныг болон айргийг тэгж сайхан эсгэж зочдод барьж буй урлагийг магтан шагшиж байлаа.

	Хөгшин жангарч ер бишийн зочны сонирхсоныг дуртайяа ярьж өгөхөөр болов. Ээлян домборынхоо чавхдасыг тэвчиж ядан шувтарч:

	— Ариун будда бурхан үүнийг ярихад надад туслаг гэж аяархан хэлээд буурал эртний домгийн гүн утга санаанд умбалаа.

	Араши бүгдийг оросоор орчуулж чадахуйцаар жангарч зугуухан, үе үе түр зогсосхийн ярина.

	... Эрт урьдын цагт байжээ. Тэр үеэс хойш хэдэн зуун жил өнгөрснийг хэн ч мэдэхгүй. Бид Орос оронд ирээд гурван зуун жил болжээ. Миний өгүүлэх зүйл маань манай өвөг дээдсийг эндхийн талд ирэхээс өмнө Зүүн гарт болсон юм санжээ. Халимгийг тэгэхэд дөрвөн орд гэж нэрлэж байсан бөгөөд одоогийн ойрадууд юмаа. Овог болгон өөр өөрийнхөө онцлогоор гэр бүлээрээ, хэсэг хэсгээрээ амьдарч байлаа. Эв түнжингүй, өөр хоорондоо муур нохой шиг уралцаж байлаа. Заримдаа үзэлцэж байсан авч, заримдаа нэг тогооноос хооллоно. Ах дүүгээ алж сүйтгэх явдал ч гарна. Бүхэл бүтэн омгийг ч сүйтгэнэ. Ийнхүү дайсагналцах шалтгаан нь бэлчээр ус булаацалдах, авгайчуулаас болж алалцах гээд зөндөө байв.

	Нэг тийм жижигхэн омгийнхон гурван талаараа өндөр уулаар хүрээлэгдсэн хөндийд нутагшжээ. Тэр уулыг юу гэж нэрлэдэг байсныг одоо хэн ч мэдэхгүй. Омгийнхон найрсаг сайхан байжээ. Өвөл нь малаа ууланд хариулж, зун нь хөндийд орно. Бэлчээр хангалттай, мал ихэд өсөж үржжээ. Гэвч сүүлийн үед догшин зан араншинтай улс хөндийд байн байн ирдэг болжээ. Найрсаг омгийг хомхойрон харж, хөндийн хуучин эздийг шахан гаргахаар шийджээ. Тэдгээр ирсэн зандалчидтай цус асгаруулсан тулалдаан эхэлжээ. Найрсаг малчид чадамгай хамгаалжээ. Тэд газар нутгаа сайн мэдэх учир дайрагчдаас цагаа олж нуугдан, хариу цохилтыг цагаа олж өгнө. Аж ахуйч малчид дандаа дийлнэ. Тэд хөндийг хааж боож далан барин дээрэмчин нүүдэлчдийн эсрэг уулын голын усаа хэрэгтэй цагт нь тавина.

	Тэгэхэд нь гай зовлонд өртөхгүй бол зоригт малчид руу хэд хэдэн омгийнхон дайрна. Тулалдаан хоёр долоо хоног тасралтгүй болжээ. Жад, балтаа эрчүүдээр зогссонгүй, эмэгтэйчүүд, хүүхдүүд хүртэл авчээ. Дайсан далангийн сүүлчийн хамгаалагчийг шахаж, сум гэр лүү нисэж өвгөд хүүхдийн толгой дээр бууна.

	Ийм их гай зовлонг харсан найман настай жаал өлгийтэй байсан нялх дүүгээ авч уул өөд зугтжээ. Тэрхүү тулалдаан тосгонд болж байгааг сонсон, заналт дээрэмчдээс аврагдахгүй гэдгийг мэдэн уул өөд яваад л байжээ. Тэгж чулуут жимээр хөлөө шалбарч зулгартал явсаар өөрийгөө болон нялх дүүгээ аварчээ. Тэгээд хүч тамиргүй болж хадан цохион дээр сууж, эргэн тойрноо харвал хадны хооронд харанхуй нүх байхыг ажиглажээ. Үдэш болж, хүйтэн салхи салхилна. Жаал хүү нүхэнд мөлхөж оржээ.

	Нүхэн дотор анир чимээгүй дулаан тул жаал хүү тэнд байж учрах гайг хүлээхээр шийджээ. Өөрийнхөн нь дийлбэл хэн нэг нь тэдний хойноос ирнэ. Үхэх тавилантай бол дайсны жаданд л үхэхгүй... Зоригт хүү жаахан амраад өөртөө болон дүүдээ идэх юм олохоор явжээ. Гэвч жимснээс өөр юу ч олсонгүй. Тэр сонгож авсан үүрэндээ эгж ирвэл аман дээр нь асар том чоно байх ажээ. “Хоёр хөлтэй махчны гараас гарч дөрвөн хөлт араатны гарт оржээ. Ингээд дүүгээ алддаг байжээ! Яах гэж ганцаарыг нь орхив оо?” гэж бодон айсандаа бие нь арзайв.

	Тэгтэл жаал хүү дайсныг тосгон руу довтлохоос нэг өдрийн өмнө ууланд дөрвөн бэлтрэгтэй чонын үүр байхыг багачуултай олсноо саналаа... Эх чоныг эргэж ирэхээс айн бэлтрэгийг оролдсон ч үгүй гэртээ гүйж очин эцэг эхдээ хэлжээ. Анчид тэр даруй зэвсэглэж үүр лүү явжээ. Эх чоныг олж чадсангүй, бэлтрэгүүдийг авчирч алжээ. Өөртөө болон дүүдээ аврал эрсэн хүү саяхны хүмүүсийн хоосолсон тэр үүрийг олсноо айн саналаа. Тэгэхээр өөрөө өшөө хорслыг нь тайлахаар ирсэн болж байна!.. Эм чоно дүүг нь идчихсэн байгаа даа. Цусанд дуртай чононы тухай хэчнээн аймшигтай түүхийг сонслоо доо! Тэгээд хүү цаашаа сажилжээ. Чингэтэл “Дүү минь амьд байвал яах вэ? Бас тэгээд идсэн бол би эцэг эхдээ бүх болсон явдлыг ярих ёстой!” гэсэн бодол түүнийг зогсоов.

	Зориг орсон жаал дахиад чонын үүр лүү очлоо. Чулууны хоорондуур ан цаваар удаан харжээ. Тэгээд хүү айдсаа дарж сэрүүн харанхуй нүх рүү орлоо. Харвал, дүү нь эсэн мэнд байх ажээ... Дүү нь цатгалан байртай уруулаа жимийж, тайван нойрсоно. Жаал хүү дүүгээ авч ум хумгүй зугтмаар санагджээ. Гэвч дүү нь маш сайхан унтах тул сэрээхэд харамсалтай байлаа. “Эх чоно дахиад наашаа эргэж ирэхгүй. Тэр энд бэлтрэгээ байхгүй байгаад итгэжээ. Чоно цатгалан байна. Эргэн тойрон шувуу жижиг араатан зөндөө байна. Түүнээс биш дүүг минь аль эртний тастчихсан. Нэгтэй л огт оролдоогүйгээс цааш энэ түүний хоол биш байх нь ээ...” гэж тэр хүү тунгаав. Жаал хүү амандаа гашуувтар жимс чихэж зажлан унтжээ.

	Тэр үл мэдэг сэрчигнэх чимээ, эвгүй муухай хурц үнэрээс сэржээ. Нүдээ нээгээд айсандаа золтой л амь тавьчихсангүй.

	Өөдөө харан хэвтэж байгаа дүү нь чангаар шов шовхийж, эх чоно хүнд гэдсээ дээрээс нь унжуулжээ... 

	Хэдэн минут, магадгүй, хэдэн хором л өнгөрсөн авч жаал хүүд маш удаан санагдаж, ээжийнхээ байнга сануулдаг нүглийн хариуг амсах шиг болжээ.

	Айх, цөхрөх хосолно. Гэвч хүн байнга айж амьдарч болохгүй. Нэг бол айдас хүнийг, эсвэл хүн айдсыг ялна. Гурав дахь, өөр зам байхгүй.

	Жаал хүү аажмаар сэхээ авлаа. Дүү нь чононы сүү хөхсөөр байгаад бэлтрэг болж хувирна гэсэн нэг л бодол түүнийг эзэмдэв. Тэр ийм домгийг ахмад хүмүүсээс сонсож байсан бил ээ. Одоо яах вэ? Араатны хор хөнөөлд яаж саад хийх вэ? Яг л домогт гардаг шиг юм болов.

	Хүүхэд хөхөж цадаад амнаасаа хөхий нь тавихад эм чоно түүний дээгүүр алхаж зулайг нь долоогоод үүрнээсээ тайван гарчээ.

	Хүүд эн түрүүнд дүүгээ түргэн авч гэр өөдөө гүйх санаа төрлөө. Тэнд тулалдаан дуусаж, дайснаа хөөн, эцэг эх нь тэднийг хайж байгаа ч юм бил үү, хэн мэдэх бил ээ. Харин дайсан дийлсэн байвал чонын үүрэнд хэзээ ч эргэж ирж болно. Гэвч жаал хүү бодож үзээд юуны өмнө тагнан туршихаар шийджээ. Баян тансаг байсан гацааны оронд гунигтай юм хүү харжээ. Тэр нэг ч амьд хүн харсангүй. Тулалдаан аль эрт нам жим болж хорлонт Зүүн, гарууд тонон дээрэмдэж, гэр орны нь шатаан амьд үлдсэн хүмүүсийг нь олзлон авч оджээ.

	Хаашаа явж, юунд найдах бил ээ? Одоо өнчин хүүгийн гуйлтыг хэн сонсож хэн туслах бол? Хүү шатсан эсгий, янз бүрийн муусайн даавуу цуглуулж унтраагүй баагин байгаа түүдгийн дэргэд дэвсэж хэвтлээ. Хэдийнээ хавар болж шувууд үүрийн гэгээ ортол шулганалдаж, шөнө тийм ч урт биш байсан авч түүнд шөнө хязгааргүй мэт санагджээ.

	Жаал хүүгийн ой тойнд энэ шөнө тийнхүү хамгийн урт шөнө болон үлджээ. Тэр хүү уй гашуундаа ганцхан шөнө хөгширчээ. Юу гэвэл, өглөө босоод гол дээр очиж бөхийн усанд өөрийнхөө дүрсийг хараад, ард нь цал буурал өөр хэн нэгэн хүн харж байна гэж боджээ. Нүдэндээ итгээгүй хүү туг үс сугалан авч үзвэл нээрээ цагаан байжээ. Тэгээд нурмын орчмоос хувцасны тамтаг хэсэг навтас цуглуулан уул өөд зугуухан гэлдэрчээ.

	Буцаж ирэхэд нь дүү нь тайван хэвтэж байснаа түүнийг хараад баясгалантайяа инээмсэглэж гараа сарвагануулав. Тэгээд дүүгээ жимсээр хооллох гэсэн авч огт идсэнгүй. Жингэр чоно өөрийнхөө үрчилсэн жаалыг цадтал хооллож амжжээ.

	Тэр жингэр хоногт хоёр ч удаа өглөө, оройд ирдэг болжээ. Энэ үеэр ах нь унтсан болж, таг чиг болно. Жаал хүү нэгэн өдөр нүхнээсээ гарвал янгирын бүтэн мах байхыг харж, тэр даруй, гал ноцоож хэрчим мах шармаар санагджээ. Гэвч гал ноцоож чадсангүй. Тэгэхээр нь хурц иртэй чулуу олж, махаа арай ядан эвдэж, жаахан түүхий мах зажилжээ. Дараа нь гал хайн хоосорсон гацаа руу гүйжээ. Гал нь унтарчихсан байв. Өлсөхийн эрхэнд тэр түүхий мах идэж сурсан байна.

	Жингэр хүүг сэрүүн байхад ч ирдэг болжээ. Тэр айлгахын тулд хутга, алх, хамгаалах хэрэгсэл болдог чулуугаа л нааш цааш өнхрүүлнэ. Гэвч жингэр гагцхүү түүний харцнаас л айна. Тэгэн тэгсээр чоно хүн хоёр бие биеийгээ итгэн харах тэр үе иржээ. Чонын нүд гунигтай авч хорсолтой биш, харин их уй гашуу амссан хүнийх шиг байлаа. “Энэ араатны нүд нь яагаад хорсолтой биш байна? Миний эцэг түүний бэлтрэгийг алж байсан шүү дээ, гэтэл тэр биднийг өлсөх даарахаас аварч байна шүү дээ!” гэж хүү бодов.

	Тэр үеэс эхлэн араатан хүн хоёр нөхөрлөж бие биеэсээ айхаа бүр больжээ. Ийнхүү зун, намар өвөл өнгөрчээ. Жингэр чоно тэдэнд туулай, ятуу авчирч өгнө. Хүү өөрөө уулаар тэнэж зүйл зүйлийн үндэс, самар нөөцөлнө. Гэвч өвлийн сүүлчээр жингэр үүрэндээ улам цөөн ирэх болжээ. Энэ нь хүүг түгшээв. Гэтэл хавар болоход дахиад л байн байн ирэх болов. Жаал хүү түүний удаан алга болдгийг учир шалтгааныг мэдсэнгүй.

	Хавар хөндийд ямар нэг хүмүүс ирж гэрээ барьж, тэдний мал сүрэг газар сайгүй тархаж, заримдаа ууланд ч гарч ирнэ. Харийн хүмүүсийн хувцас, зарим шинж тэмдгээр нь зүүн гарчууд хөндийд амьдран сууж байгааг тааж болно. Ах дүү хоёр төрөлх нутгаараа очиход аюултай ажээ.

	Нэгэн дулаахан сайхан өдөр дүү нь дөрвөн хөллөн мөлхөж байснаа хөл дээрээ босож явжээ. Тэрээр энэ үедээ ах шигээ махаар хооллож сурсан байлаа. Харин жингэр чоно хүүхдүүдэд ихэд дассан учир балчир хүү түүнийг унаж, энэ нь түүнд маш таатай зугаа болно. Хүүхдүүд жингэрээр тоглож эрхэлж байхыг нэг өдөр байлдан дагуулагч омгийн хүн харж, айхдаа чарлан зугтжээ. “Ууланд цагаан толгойтой намхан нуруутай анахай амьдарч байна! Жингэр чонотой хамт хүүгээ өсгөдөг юм байна... Тэр жаал нь чоно унан давхиж байна!” гэсэн цуурхал дорхноо таржээ.

	Гацааны ахлагчдыг цуглуулж лам дуудаж шар ном уншуулбал: тэдний үзсэн хүн бол бүх хуурай газрын эзэн Цагаан Өвгөн байна. Гэм зэмгүй хүмүүсийг цусанд умбуулсны өшөөг дээрэмчин омгоос товлосон цагт авахын тулд хөндийд ойртон иржээ. Түүний цэрэг нь төмөр хүү юм. Тэр хүүг ямар ч жад, сэлэм дийлэхгүй. Тэр төмөр жаал мөдхөн төмөр Хэрээ болон хувирна, тэгэхэд хөндийд суугаа асар их нүгэлтнүүд өөрийнхөө хийсэн нүглийн төлөө хариуцах болно... гэж уншжээ.

	Түдэлгүй дайсны гацааныхан байлдан авсан үржилт хөндийгөө орхин нүүжээ.

	Гурван жилийн дараа жингэр чоно хүүхдүүдийг орхижээ. Чоно өөрийн бэлтрэгтэй болсон ч юм уу, чоно тийм ёстой ч юм уу бүү мэд. Хөвгүүдийн том нь энэ үед ан хийж сурсан бөгөөд агуйдаа галтай болжээ.

	Тэгээд их хүү арван зургаатай, бага нь наймтай болоход эзгүйрч хоосорсон хөндий рүү бууж, эцэг эхийнхээ сууж байсан шиг сууцыг чулуугаар барьжээ. Ан гөрөө хийж, загас барьдаг байлаа. Том хүү арван долоо хүрэхдээ алс холын хөндийн малчин охинтой танилцжээ. Залуу түүнийг гэртээ авчирч жилийн дараа тэр хоёроос хүү төржээ. Ингэж Чоносын удам бий болжээ. Энэ удмын хүмүүс хөрш омгийнхноос удаан хугацаагаар хөндий байжээ. Энэ омгийн эрчүүд чонын удамтай гэж цөм ярилцана. Тийм дээрээс аль ч үед эднээс араатан гарч болно, тэгэхээр холхон байсан нь дээр гэлцэнэ... Чоносын удмынхан шинэ бэлчээрт нүүн ирвэл хуучин оршин суугчид нь өөр удмынхныг барааддаг заншилтай болжээ. Чоносынхон хүн амьтангүй газар цэцэглэн хөгжжээ. Тэр ч байтугай дээрэмчид хүртэл тэдэнтэй нанчилдаж үл зүрхэлнэ. Их Чоносыг ах нь, Бага Чоносыг жингэрийн сүүгээр тэжээгдсэн дүү нь толгойлжээ. Чоносын хоёр удам одоо Их Дөрвөд болон Дон дээр байгаа бил ээ. Ийм нэгэн түүх байдаг юм даа... 

	Энэ үеэс эхлэн Чоносын удмын хүмүүс чоно агнахыг хоригложээ. Чоно алах явдлыг их нүгэл гэж үздэг байлаа. Өвөг дээдсийнхээ андгай тангаргийг зөрчсөн тэдний удмын анхны хүн бол Бергяс байгаа юм гэж жангарч батлахдаа түүнийг огтхон ч зэмлэсэнгүй.

	 

	 

	— Эрхэм эцэг минь, та тун сайхан ярилаа! гэж Вадим дуу алдан Ээлян Овалын хатангир гарыг атгаад, — Энэ бол домог нь лавтай, гэвч та үг бүрд нь итгэхээр үнэхээр сайхан ярилаа. Баярлалаа! Танай талынхны ярьдгаар урт удаан наслаарай гэв.

	Жангарч домборынхоо чавхдасыг ядрангуй нитгэрэв.

	— Чоносын удмын үүсэл гарлын тухай судар бичигт тэмдэглэгдсэн зүйл байхгүй. Гэхдээ энэ нь болсон явдал байж мэднэ. Утга зохиолын сурвалж бичигт жингэр чоно хүний хүүхдийг тэжээсэн тохиолдлыг дурссан байдаг шүү дээ. Энд эхийн зөн билэг байгаа юм гэж Араши нэмж хэллээ.

	Вадим жангарчийн өгүүлсэнд сэтгэл догдолсон хэвээр:

	— Халимагчууд монголоос гаралтай гэж би сонссон, тиймээс ч би тэдний нүүдэлчдийн үлдэгдэл тал даяар таржээ гэж боддог юм. Тийм гэж хэн ч хэлдэггүй байх аа? гэлээ.

	Борис ч мөн тэгж боддог бололтой:

	— Энэ нутагт халимагчууд чухамхүү арван гуравдугаар зуунаас амьдарч байгаа юм гэж аав минь ярьж байсан юм гэлээ.

	Оюутнуудын төөрөгдөлд гайхсан Араши Чапчаев жуумалзан мишээж:

	— Петербургийн профессор Позднеев бусад мэргэжсэн хүмүүсээс илүү халимгийн түүхийг судалсан юм. Тэр Ижил мөрний сав нутгийн талынхны жинхэнэ үүсэл гарлын талаар үнэнхүү нээлт хийсэн юм... Ойрадууд Чингис хааны удмынхны захиргаан доор аажмаар мөхөж арван тавдугаар зууны хоёрдугаар хагаст ойрадын дунд самбаатай, идэвхтэй хан Эссенг гарч иртэл тун буурай болсон байлаа. Эссен нүүдэлчин ойрадуудыг нэгэн хүчирхэг омогт нэгтгэжээ. Ойрадууд Эссенээр толгойлуулан өөрийнхөө эзэмшлийг Саянаас хятадын их хэрэмд хүргэсэн юм. Илүү ч үгүй, дутуу ч үгүй зуун жилийн дараа шинэ бэлчээр хайж тал тал тийшээ хөдөлж эхэлжээ. Омгийн нэг хэсэг өмнө зүг Тянь-Шань уул хүртэл явж, нөгөө хэсэг нь дорно зүг явж Амар мөрний хөндийгөөр таржээ. Гурав дахь хэсэг нь болох торгууд, дөрвөдүүд баруун хойшоо Сибирь, Уралын тэртээх асар уудам нутаг руу явжээ.

	Азиас Европ руу хийсэн энэ агуу их нүүдлийн шалтгааны тухай янз янзаар ярьдаг юм. Хятадын захирагчид тэргүүтэй дайсантай болсон ойрадын дайнч феодалуудад арван долоодугаар зууны эхээр олон гамшиг учирчээ. Тэгээд өөрсдийнхөө урьд өмнө түгшээгээгүй тийм нутагт очвол аврагдана гэсэн зөн билгээрээ халимгууд өрнө зүг хөдөлжээ гэсэн таамаг үнэнд дөт болов уу... гэж тайлбарлав.

	Энэ бүхнийг чагнаж суусан жангарч зөвшөөрсний тэмдэг болгон толгой дохиж байснаа:

	— Оросын хаанд элч илгээсэн тухай ярихаа битгий мартаарай гэж багшид сануулав.

	— Тийм ээ, мянга зургаан зуун найман оны хоёрдугаар сард халимгийн элч хаан Василий Шуйскийд бараалхсан юм. Талын хөвгүүд өөрсдийгөө оросын харьяат болгохыг гуйгаад, оросын хаанд үнэнчээр сүсэглэн зүтгэнэ гэж амласан юм. Шуйский халимгуудын хүсэлтийг биелүүлэхийг тушаан хааны жуух өргөмжилсөн нь одоо болтол архивд хадгалагдаж байна. Ингэж зүүн гарын чөлөөт хөвгүүд агуу их оросын хөвгүүд болсон билээ гэж Араши үргэлжлүүлэн ярив.

	— Тэгэхээр “халимаг” гэдэг үг чинь... гэж Вадим эхэлтэл Араши энэ талаар мэдлэгтэй байгаадаа сэтгэл хангалуун инээмсэглэж:

	— Бараг орос үг байгаа юм гэж тайлбарлаад, — Орчуулахдаа л жаахан буруу орчуулчихсан юм. Бид өөрсдийгөө “халимаг” гэж нэрлэдэг, та нар калмык гэж дууддаг... Өөрийнхөө ард түмний үндсэн салаа мөчрөөс салж Оростой нийлсэн ойрадуудыг эндхийнхэн халимаг гэж нэрлэсэн юм. “Халимаг” гэдэг энэ үг түрэг гаралтай бөгөөд орчуулбал тусгаарласан гэсэн утгатай үг. Ердөө л энэ. Тэгэхээр мянга зургаан зуун гучин оны хавар Хо-Өрлөгийн захиргаанд байсан халимгуудын гол хэсэг болох тавин мянган өрх Ижил мөрний зүүн эрэг рүү нүүн ирсэн юм. Янз бүрийн хэлбэр, хэмжээтэй тэрэг, морин, тэмээн жингийн цуваа зүүн эргийн асар их уудам нутгаар пиг дүүрсэн юм. Хөл дээрээ зогсох чадалтай хүн болгон их голын эрэг рүү очиж залбиран мөргөсөн юм.

	“Голын энэ эрэг манай удам угсааныхны аз жаргалын эх болог! Голын энэ хэмжээгүй ус биднийг аливаа гай түйтгэрээс хамгаалж, нөгөө эрэг нь аз жаргалын газар шороо болог!” гэж өвгөд хөгшид, үр ач нар нь шившиж байжээ. Халимгууд голын нөгөө эрэг дээр гарахын өмнө хүн бүр цагаан зоос буюу мөнгөн зоос Ижил мөрөн рүү хийжээ. Халимгууд одоо ч гэсэн мөнгөн зоосыг цагаан зоос гэж нэрлэдэг юм гээд Араши оросын оюутнуудад шууд хандаж:

	— Өнөөдөр бид “Жангарын” дуунаас Бумбын аз жаргалт орны тухай мөрүүдийг сонслоо... Дорно зүгээс хөөгдөн шахагдсан ойрадын омгууд оросын эзэмшилд шилжин орсон явдал чухамдаа аз жаргал байсан юм. Газар удаан хайж байгаад Ижил мөрний дэргэд газартай болсон тухай эртний туульст

	 

	Хөхөө өвөл гэдгийг мэдэхгүй дандаа хавраараа

	Хөгжүүн сайхан дуут алтан гургалдай, 

	Хөөрхөн болжмор хөгжмийн эгшгээр жиргэдэг газар 

	Анхилам шүүдэр шиг бороотой 

	Аюулт үхлийг мэдэхгүй амьд бүхэн мөнх нутаг 

	Хязгааргүй огторгуй нь гоо үзэмжтэй 

	Хөгшрөхийг мэдэхгүй үүрд залуусын орон 

	Аугаа хүчтэний асар сайхан эх орон 

	Аймшиггүй баатруудын хүслэнт эх орон... 

	 

	гэж дуулсан байдаг юм гэв.

	Араши Чапчаевтай уулзсан явдал Вадим Семикомоновын хувьд ёстой бөөн олз байв. Багш цагийн улс төрийн нарийн төвөгтэй байдлыг сайн гадарлаж, өөрийн бардам, цөөн тооны үндэстний нэр төрийг хэт өргөмжлөх юм уу басамжлалгүйгээр өвөг дээдсийнхээ явдлыг итгэл төгс хэлж чадах байлаа.

	Уг чанартаа өвгөд ч гэсэн Арашийн үгийг хүндэтгэн сонсох ажээ. Халимгийн түүхийг сайн мэддэг гэж өөрийгөө үздэг Бергяс ч багшийн ярианы гүн, цэгцтэй утгад илэн далангүй атаархана.

	Борис энэ бүх ярианаас түдэлгүй уйдав. Жидковын гэр дотор халимгуудын оростой нийлсэн түүхийг нэг биш удаа ярилцдаг бил ээ. Халимгууд ийм зальжин овтой хаантай байгаагүй сэн бол аль эртний сөнөх байсан, оросууд халимаггүйгээр ямар ч тохиолдолд болох л байсан гэдэг дүгнэлтийг их багагүй хийдэг байжээ... 

	— Зуун жилийн өмнө халимгуудын нэг хэсэг орос орноос гарч явсан тухай Пушкиний бичсэн байсныг би уншсан юм. Орос орны өмнөд хилийг хамгаалахад халимгуудын байгуулсан гавьяаг тоомсорлолгүй орос захирагчид халимгуудын хөдөлмөрч бөгөөд гэнэн байдлыг ашиглаж хэрцгийлэн дарлаж, хууль бусаар загнаж, хамжлага шигээ харьцдаг байсан байна. Талынхны гомдол хаанд хүрсэнгүй, тэгэхээр нүүдэлчид нутгаа өөрчилсөн ажээ гэж Пушкин үүний учир шалтгааныг бичсэн юм гэж багшид Вадим хэлэв.

	Араши хариу бодон тамхи нэрнэ. Түүнд тавиун хурц харцтай хонгор толгойт энэ оюутан таатай санагджээ.

	— Энэ явдал зуун жилийн өмнө биш, зуун дөчин жилийн өмнө болсон юм гэж Араши тодруулаад, — Оросын агуу их яруу найрагч халимгийн талынхны үймээний шалтгааныг зөв ойлгожээ. Шахалт хавчилга байсан, одоо ч тоо томшгүй их байна. “Сар шувуу лууны амнаас гараад хоёр толгойт бүргэдийн хумсанд орлоо” гэж тэр үеийн халимгууд дэмий гашуудан яриагүй байжээ гэв.

	Бергяс оросоор ярьсан зүйлийг цөмийг ойлгоогүй ч гэсэн сүүлчийн өгүүлбэрийг ойлгожээ. Шахан хавчигчдыг зэмлэж байгааг нь багшийн дууны өнгөний хөгжөөнтэй биш байдлаар тааварлажээ. Ямар улсыг вэ? Эрт урьдын самуун дэгдээгч хаан Увашийн үе юм уу, эсвэл одоогийн адуучдын дургүйцлийн тухай ярьж байна уу? Тэр тухай ярина гэвэл барахгүй!

	— Чи түүнтэй юун тухай ийм удаан яриад байгаа юм бэ? гэж Бергяс багшаас шаардангуй асуугаад, — Наана чинь явуулын хүн байгааг битгий мартаарай! Ухаан санаанд нь юу байгааг бурхан л мэдэх байх. Юмыг яаж мэдэх вэ, биднийг оросын түшмэдийг зэмлэж суудаг юм байна гэж ойлговол яана? Бидэнд тийм эрх хэн өгсөн юм бэ? Газар сайгүй янз бүрийн улс амьдарч байдгийг Араши чи мэднэ шүү дээ. Уг чанартаа үйлс муутай архичин ч юм уу, тэнэг амьтан л зовж зүдэрч байдаг шүү дээ... Тийм хүмүүсийг оросуудын дундаас ч, манай халимгуудын дундаас ч хэчнээнийг бол хэчнээнийг олж болно гэв.

	Одоогийн засаг захиргааг зэмлэсэн ганц ч үг энд, тэдний гэрийн дэргэд хэлээгүйгээ Араши Бергяст итгүүлэв. Харин гучин мянган өвөг дээдсийг нь ор сураггүй алга болгож үндсийг нь эвдсэн үнэнч биш Уваш хааныг одоо болтол айл бүрд хараан зүхэж байдаг шүү дээ... 

	Бергяс багшийн үгэнд итгэсэнгүй. Түүний царайд түгшүүр, шийдэмгий янз бодлогоширсон байдал тодров. “Бидний чалчсан тухай маргааш гэнэт ивээн тэтгэгч мэдвэл яана? Харин тэр зальт зуйгуур их юм мэддэг шүү! Зөвхөн мэдээд зогсдоггүй хошуу захирагчид илтгэнэ гээч! Би ч өөрийнхөө идээ будаанаас болж өөрөө шаахайдуулна. Үгүй, энэ үл ойлгогдох яриаг цааш нь үргэлжлүүлж болохгүй” гэж тэр боджээ.

	Тэр хуурамч хөгжүүн зангаар ярилцагчдадаа хандан:

	— Эрхэм зочид оо! Үүр цайх дөхчхөж, алив сүүлчийнхээ хундагыг өргөөд унтацгаая. Маргааш талийгаач Нохашкийн гал тахилга болно. Та нарыг энэ талаар мартаагүй байх гэж итгэж байна гэв.

	Хүндтэй өвгөд, тэдэнтэй хамт өөрийн эрхгүй үүрэглэж чилээрхсэн жангарч ч энэ л үгийг хүлээж байсан мэт Бергясын хойноос гэр лүү явлаа.

	Борис ч мөн л амаръя гэсэн боловч Вадим тэр их юм мэддэг багштай үүр цайтал яриагаа үргэлжлүүлэхэд бэлэн байлаа. Вадим дахин дахин шалгаахад бэлэн боловч багш түүний сүүлчийн асуултад дуржигнуулж хариулаад мэхийн ёсолж Жангарчийг гүйцэж очоод ядарсан өвгөнийг их л асрамжтайгаар сугадан авав. Тэд халимгаараа ямар нэгэн юм ярилцан одов.

	Вадим, Борис хоёр эл хот айлд гийчилснээсээ хойших гурав дахь өдөртэйгөө золгов. Залуус сэрвэл эргэн тойрон огт анир чимээгүй ажээ. Тэрхүү байгальтай хослон нийлсэн байдал ба ер бишийн амгалан тайван талд төрж, өссөн хүмүүс л гагцхүү ойлгож чадна. Өчигдрийн баярын хөгжөөн цэнгээний шуугиан, домборын жигд сайхан аялгуу, талын аранзал хүлгийн хатирааг санагдуулам өсгийн товшилт, гал дөлтэй сонин сайхан бүжиг, бүжигчдийн “Хатир, хатир!” гэж эрэмгий хашхиралдах дуу, энэ бүгд одоо нэг сонин гойд зүүд мэт санагдах бөлгөө.

	Борис бүр босчихсон, хураагаагүй орон дээр хувцастайгаа сууж байв. Түүний ядарсан туранхай царайд инээмсэглэл тодорно.

	— Царцаахай дуугарч байна! Мөн сайхан аа! гээд Вадим хөнжлөө ярав.

	Тэнгэрийн хаяанаас шидсэн цалмын дайтай өндөрт нар хөөрсөн байхад тэд гэрээс гарчээ. Мал сүрэг талдаа бэлччихсэн шөнийн шуугианд ядарсан хотны ноход сүүдэрт зүүрмэглэнэ. Талынхан гэр орныхоо ажил төрлийг хэдийнээ цэгцэлчхээд талийгаачийн сүнсийг үүрд амгалан орших газар луу нь илгээх ёслолд оролцохоор Нохашкийн урц руу одоцгоох ажээ.

	Тавтай нойрсож, сахлаа мөлчийтөл хуссан багш өвгөн Чотыны хамт хүрч ирлээ. Оюутнуудыг Бергясын их гэрт өглөөний зоогт урив. Гэрийн эзэн явчихсан байлаа. Тэр удам угсааны тэргүүний хувьд уг ёслолыг удирдах ёстой ажээ.

	Талийгаачид өргөл өргөх ёслол өдөржингөө үргэлжлэв. Дунд Хурлаас дөрвөн санваартан иржээ. Орос хүмүүст буддын шашны ёс горимыг тодорхой мэдэх нь тийм чухал бишийг сайн ойлгосон Араши үдийн хоолны дараа тэднийг нуур луу явуулахыг Бергяст ятгажээ. Борис, Вадим хоёрын уржигдар мориор удаан явсны дараа амарсан тэр газар луу гурван залуу явжээ. Тэр өдөр шиг халуун сайхан өдөр байлаа.

	Сонин сайхан яриа цагийг амархан өнгөрөөгөөд зогссонгүй, бие биесээ хөөцөлдөн сэлж, ахуй амьдралын янз бүрийн юмыг ярилцсан нь уг уулзалтыг улам ч таатай болгожээ.

	Араши Чапчаев мянга есөн зуун есөн онд оюутны хөдөлгөөнд оролцсоны учир Казаньд баривчлагдаж байсныг Вадим мэдлээ. Семинарын багш нар түүнийг аварчээ. Авьяаслаг оюутныг даалтаар авчээ. Вадимыг “оюутны үймээний” нарийн ширийн зүйлсийг ярьж эхлэхэд Араши ихэд гайхжээ. Учир нь тэр суралцаж байгаа залуучуудын жагсаалыг санаачлагчийн нэг байж, морьт харгис цагдаа нарыг чулуугаар шидэж байсан ажээ. Тэгэхээр тэд нэгэн үе нэгэн цуваанд явж байжээ!

	Вадим өөрийгөө зүгээр нэг оюутан биш, Саратовын нууц байгууллагын удирдагчдын нэг, эдүгээ талд ирсэн нь танихгүй газар нутагт дур зоргодоо яваа хэрэг биш гэж хэлж чадсангүй. Зүгээр л бага эмчийн дадлага хийж яваа минь энэ гэж даруухан хэлжээ. Талийгаач Нохашкийн бие барьсан хантаазнаасаа болж золтой л амь алдчихаагүй охинд тохиолдсон явдлыг ярилаа... 

	Араши ч Нюдлийн тухай яриаг учир мэдэх хүний ярианаас сонсож байснаа Цэрэнгийн тухай гэнэт ярилаа.

	— Илэн далангүй хэлэхэд Цэрэн өрөвдөлтэй байна. Өргөл үйлдэх ёслолын дараа тэднийх ямар ч нөөцгүй хоцорсон. Цэрэн үүрд зарцлагдах аюулд орж байна. Тэр их сэргэлэн хүүхэд, би сургуульдаа аваачмаар байгаа юм. Гэвч гэрийнхнээсээ цорын ганц тэжээгч нь тэр шүү дээ. Бид хамтарч түүний хувь тавиланг шийдвэл яасан юм бэ? гэж багш ярилаа.

	Вадим хариу хэлэхийнхээ өмнө эргэж харвал Борис нуурын дунд усанд булхсаар л байлаа.

	— Нохашкийн гэр бүлд тусламж үзүүлээч гэж би том Жидковыг ятгаж чадах байх аа. Харин би энд байгаа дээрээ цалингаасаа жаал зугаа юм илүүчилье... Ер нь тэр хүүг авах нь дээрсэн.

	— Бергяс түүнийг хотноосоо явуулахгүй гэж Араши гунигтай хэлээд, — Түүний эмгэгтэй эх, дүү хоёр ахлагчид ер хамаагүй, харин Цэрэн бол бэлэн зэлэн ажилтан... Адаглаад ямар ч хөлс шангүй хэлмэрч байгаа юм... Үгүй, Бергяс тавихгүй. Харанхуй бүдүүлэг, дарлал, өлсгөлөн гуйланчлалдаа тал тэр аяараа гасалж байна гэв.

	Эзэн хаант улсын бэлчээр, тариан талбай, алтаар баян асар уудам нутагт ядуучууд эрх мэдэлгүй байгаа тухай хоёр залуу ам булаалдан ярилцлаа... 

	— Бергясын хотонд таны хэдхэн өдрийн дотор харсан тэр зүйлийг өөр бусад аль ч хотонд харж байна гэж Араши гунигтайяа яриагаа үргэлжлүүлээд, — Бергясын хаанчлал, чухамдаа Нохашкийн бэлэвсэн авгайн нулимс бол бүх ядуу халимгуудын гаслант хувь заяаны өчүүхэн хэсэг юм. Тусламж ганц нэг хүнд ч, бүх ард түмэнд ч хэрэгтэй байна гэв.

	— Гэлээ ч гэсэн удаан хүлээхгүй! Хувьсгал ирнэ ээ! Том хотуудад эхэлж, халимгийн гүн дотор ч ирнэ! гэж Вадим багшид улайран итгүүлнэ.

	— Энэ тухай хэчнээн ч сонсож байна даа! Казаньд энэ зүйлийг мөн их сонссон! Тэр хувьсгал чинь хаана байгаа юм бэ? Тэр чинь энэ уй гашуундаа харласан гэрүүдэд иртэл ард түмэн сүйрч, Бергясчууд тэднийг багалзуурдана!

	— Миний эрхэм нөхөр Араши минь! гэж Вадим багшийг тайтгаруулаад, — Хувьсгалыг хэн ч хаанаас ч хөтлөөд ирээгүй. Ард түмэн өөрчлөх хэрэгтэй бол өөрсдөө л тэр өөрчлөлтөө хийх ёстой. Бидний хийх ажил бол хүмүүсийг эсэргүүцэлд бэлтгэж, ирээдүйн өөрчлөлтийг хамгаалагчдыг өсгөн торниулж, жинхэнэ тэмцэгчдийг хүмүүжүүлэх явдал мөн... гэв.

	Тэд орой болсон хойно нуурын тэндээс салцгаав. Жаал хүү багшид эмээлтэй морь авчирч өглөө. Вадим холдон яваа Арашийн хойноос буурал малгай духдуулсан мэт зэрэглээтэх толгодын хошуугаар далд орон ортол нь удаан ширтэн зогслоо.

	Багш, дараа нь жангарч явмагц хотон дахь хөгжөөн тэр даруй намдав. Бергяс ч орос зочдод царайгаа хувиргав. Түүний царайд ихэд ууж, идсэн өнгөрсөн өдрүүдийн зовуурь харагдана. Амьдралын аливаа юманд шунаг Бергяс ширээнээ биеэ барьж эс чадна. Тэр хэт их идсэндээ ховдоглосон нохой мэт өлбөгөр, эрүү нь унжин чичирч гулгиулж зовооно... Бергяс хөмсөг зангидаж, хүмүүсээс царай буруулан түргэн салж хажуулдах боломж хайна. Тэр Борис, Вадим хоёроос салахын тулд арай ядан толгойгоо өргөлөө. Тэр ч байтугай найз Миколынхаа бэлгийн хариуг гэргий Сяяхлядаа тушаан бэлтгүүлж, даалинд нь юу юу хийхийг зааж хэлэв.

	Хотынхонтой салах мөч болоход Цэрэн алга байгаа явдал Вадимын сэтгэлийг зовоов. Тэр өвгөн Чотыны гарыг чанга атгахдаа: Нохашкийн урцанд, — Ямар байгаа, охин боссон эсэх, жангарч багш хоёрыг ирмэгц Бергясын гэрээс бүдүүлгээр хөөгдсөн залуу хэлмэрч одоо хаана байж болохыг тэсэж чадсангүй асуулаа.

	— Цэрэн туслах малчидтай нуурын хоолой дээр байх ёстой гэж өвгөн итгэл төгс хэлээд, — Энэ үед Бергясын тугал хоёр нуурын хоорондох хүзүүвч дээр бэлчдэг юм гэлээ.

	Энэ нь Борис Вадим хоёрын буцах замын чиглэлтэй яг таарч байв. Ган гачигт шингэрсэн эргийн зэгсэн дэл рүү оюутнууд харж амжаагүй байтал Цэрэн намгийн шаварт халтар болсон хоёр жаалыг дагуулсаар угтан гарч иржээ. Цэрэнгийн найз нарын нэг нь өнөөх нүд нь өвдсөн жаал байв. Одоо Шорвын төрх анх танилцсан үеийнхээс дээргүй байгааг Вадим ажиглав. Үнэндээ ч хэдийдээ зүгээр болох бил ээ? Шаналан зовж байгаа залууг өрөвдөж Вадимын зүрх шимширнэ. Тэр мориноосоо бууж:

	— За, эр хүн цөхөрдөггүй юм гээд залуугийн мөрөнд хүрч, — Одоо чи өрх тэргүүлж байна... Араши багш бид хоёр чамайг зөнд нь, гай зовлонд умбуулж орхихгүй, сайн хэл ирэхийг хүлээж байгаарай... тэр улсын ивээн тэтгэгчтэй уулзана, магадгүй ойрын өдрүүдэд хувцас, хоол хүнс авчирч өгч ч болно... гэж Цэрэнтэй ярилаа.

	Араши тэр хоёрын найдвар биелнэ гэдэгт Вадим нэг их итгэхгүй байлаа. Жаал хүү ч өөрөө үүнийг тааварлаж байлаа. Алс холоос ирсэн огт танихгүй хаа хамаагүй хүн түүнтэй төрсөн эцэг шиг нь юм уу, ах шиг нь ярилцаж байгаа явдал Цэрэнд их сайхан байлаа. Үнэндээ эцэг нь ч цөмийг чадахгүй байсан шүү дээ... Вадимыг сургуульд сургах боломжтой алс холын үлгэр таавар шиг юм ярихад Цэрэн шуудхан татгалзаж:

	— Өвчтэй эх, дүү хоёроосоо салж хаашаа ч явахгүй! гэлээ.

	— За яах вэ, дараа дахиад ярилцана гэж Вадим хүүгийн яриаг зөвшөөрч, — Харин одоо... багшийг чамд тусламж хөөцөлдөж байх хооронд миний бэлгийг ав, май жаахан мөнгө... хоёр хонь, тугал худалдаж ав гээд түрийвчнээсээ үнгэгдсэн гуравтын дэвсгэрт авч сарвайв. Жаалын харц мохож мөнгийг авалгүй зогсоход Вадим өөрөө нугалсан дэвсгэртийг түүний цамцны ёрдойх халаасанд хийлээ.

	— За найз минь чамайг яадаг юм билээ дээ! гээд Вадим хөмсөг нь хавдсан бохир муухай банди руу харцаа тусгаж,

	— Чамайг Шорва гэдэг байх аа? гэв.

	Банди толгой дохиход, Цэрэн:

	— Тийм, Шорва гэж батлав.

	— Цэрэн үүнд орчуулаад өг. Би эцэгтэй нь ярьж тохирсон юм. Тэд Жидковын гацаа руу над дээр заавал очиг... Тэнд хоёр долоо хоног л байх болно. ... Өвчнийг нь бүр эдгээчихгүй юмаа гэхэд нэмэхгүй болгоно. Бас тэнд том эмч нартай зөвлөж болно. Ийм юманд амжилт байдаг л даа.

	Вадимыг туслах малчидтай салах ёс гүйцэтгээд мориндоо мордоход Борис эмээлээсээ зүүгдсээр Цэрэн дээр ойртон ирлээ. Тэгээд үг дуугүй огцом хөдөлгөөнөөр ноорсон хүрээтэй халаасанд нь цоо шинэ, хуруу эсгэм аравтын дэвсгэрт чихэж хийв.

	Цэрэн учирсан аздаа эргүүтжээ. Тэр талархахыг түвдсэнгүй, ямар ч байсан тайлж аваад өөр хүнд өгчих, өөртөө оёогүй хүний цамцны хэмжээ авхуулж байгаа мэт дуугүй зогсоно. Гагцхүү Шорва Цэрэнгийн төлөө баярлаж илэн далангүй, гэнэн сэтгэлээр байдаг чинээгээрээ инээмсэглэв. Түүний өөрийн нь аз жаргал өмнө нь байлаа. Зочид хэчнээн өгөөмөр байгааг харсан Шорва анагаах талаар Вадимын хэлсэн үгэнд бат итгэв. Энэ нь чухамдаа мөнгөнөөс ч илүү чухал байв. Учир нь эцэг нь бараг юу ч үл харна... Тэгээд тэжээгчийнхээ оронд бага насны хүүхдэд мөдхөн дарамт болох байв.

	Борис эдгээр хар халтар малчдад түрийвчээ хоослохыг хүсээгүй авч хагас өнчин хүүд эцсийнхээ рублийг өгсөн Вадимын явдал саятны хүүг уриалан дуудсан юм шиг санагджээ. Борис энэ бүхнийг Вадимын давилуун зан, их өглөгч царай гаргаж байгаа мэтээр ойлгон түүний гурван рублийг аравтын дэвсгэртээ хариулан хариу дөнгөхөөр шийджээ.

	Жаахан яваад Вадим Бористой зэрэгцэн очиж түүний мөр лүү чанга гэгч алгадаж, түүний ноёрхуу зан гаргасанд гоморхож, эмзэглэснээ тэр цохилтоороо гаргалаа. Вадим Цэрэнд сүүлчийнхээ рублийг чин сэтгэлээсээ өгсөн бол Борис арван рубль өгснөөрөө жинхэнэ худалдаачин шиг загнажээ.

	— Өвгөн минь чи намайг баярлууллаа! гэж Вадим егөөдөн хэлээд, шүлгийн үгийг дурсан санаж:, — Сахиус минь, нинжин сэтгэл чинь сэргэжээ гэж итгэж болох нь ээ хэмээн нэмж хэлэв.

	— Чи ч намайг баярлуулж байна гэж мориныхоо жолоог тавин Борис дуугараад, 

	— Золтой л эмээлээс нь холбируулчихсангүй. ... Чиний уян сэтгэлийн явдал үүгээр дуусна гэж итгэж болох уу? гэв.

	Талаар аялсан явдал нь олон чухал зүйл үзэж мэдэхийн зэрэгцээ Борисыг илүү таньж мэдэх бололцоо олгосныг бодон Вадим дуугарсангүй. Орос орны хөгжлийн замын тухай гэрийн нөхцөлд аяга цай уун эцэгтэйгээ чөлөөтэй маргалдахдаа, магадгүй оюутны дунд байдаг сэтгэлгээнд автаж, Вадимыг дуурайн түүний талд орох нь цөөнгүй байсан бил ээ. Борис эцгийнхээ өмнө орчин үеийн юмыг чамин тунгаадаг хүн болох гэдэг байж мэдэх бил ээ... Харин энд малчид, адуучдын дунд байхдаа тэднийг үл ойшоон тэдний адил байхыг ерөөс хүссэнгүй. Түүний дотор ноён эзэн, захирагчийн дүр төрх сэргэж иржээ... Өөрийнхөө дадал заншилд бүрэлдэн бий болсон байдлаар нь л юмс үзэгдлийг ойлгож, өөрийнхөө “би” гэдгийг батжуулах, хүссэнээрээ амьдрахад нь л саад болохгүй өөрөөсөө түргэн салгаж хоцроохын тулд хэрэгцээ гарваас арав, зуун рубль ч аваад чулуудах чадалтай байх нь түүнд дээр ажээ. Борис гэртээ байхдаа эцгийнхээ өмнө нэг их дэвшилт хүн болж, үгээгүй ядуучуудад тэр өмчийг нь өөрийн гараар хуваан тараах гэж байгаа мэт саятныг бүх хуримтлуулсан зүйлээ алдана гэж айлгадаг байв. Харин энд, өөр нөхцөлд тэр хувийн өмчийг хамгаалагч, эцэг шигээ хүмүүсийн тогтоосон доодчуудыг эрх чөлөөгүй байлгах талыг баримтлагч болж харагдах ажээ.

	“Борис нэг л өдөр урваж магад!” гэсэн дүгнэлт гэнэт хийгээд Вадим: “Ерөөсөө гацаанд тэднийхний зочломтгой загнаж байгаа нь аргагүйн эрхэнд хийж байгаа зүйл. Харуул цагдаа тайвширч, ул мөр алдтал ингэж л байхаас” гэж бодлоо.

	Оросуудыг явмагц гар дахь мөнгө нь халуу шаттал хайрч байгаа мэт хоёр дэвсгэртээ атган яаж ч чадахгүй зогсож байгаа Цэрэн дээр Шорва, Лувсан хоёр гүйн ирлээ. Нэг нь үнгэгдсэн гуравтын дэвсгэртийг, нөгөө нь шажигнах аравтын дэвсгэртийг авлаа. Тэд халимаг зангаараа цаасыг үнэрлэн үзэж жинхэнэ мөнгө мөн бишийг мэдэхийн тулд гэрэл өөд барьж үзлээ.

	Така зэгсний цаанаас гарч ирэв. Бергясын хүү хүнд биеэрээ лүг лүг алхлан туслах малчдын зүг анхааралтай ширтсэн боловч ойртож очсонгүй. Жаалууд Такаг хараад Цэрэнд мөнгийг нь тэр даруй өгч бүх л төрхөөрөө онцгой юм болоогүй юм шиг байдал гарган, зүгээр багачуул цуглардаг байдлаар л цугларсан мэт байлаа. Така ч зэгсэн дундуур хот руугаа сажлав.

	Тугалуудаа услах үд дундын үеэр оросууд салж одохдоо Цэрэнг бараг мөнгөөр булчих шахсан Нохашкийн гэр бүл бөөн их баялагтай болсон тухай мэдээ хот даяар тархжээ... Аливаа шинэ мэдээг хов жив болгон тараах дуртай авгай нар уг цуурхлыг тараах гэж онцгой чармайжээ. Зарим нэг нь тэсэж байж чадахгүй Нохашкийн урцанд орж ядуурч зовсон малчны гэр бүлд бэлэглэсэн дэвсгэртийг үнэртэж, гэрэл гэгээнд харахаар очжээ.

	Мөнгө байгаа газар атаархал байдаг хойно доо... Дөнгөж өчигдөрхөн өрхийн тэргүүлэгч талийгаачийн араас буян хийхээр гунигтай ч, үрлэгтэй ч ёслол үйлдсэнийг хөхөө өвлийн хүйтэн болох гэж байхад чармай нүцгэн хоёр хүүхэдтэй эмгэг хуучдаа баригдсан бэлэвсэн авгай өнчдийн гачигдал, талийгаачийн тухай тэр даруй мартах, ойр холын төрөл төрөгсдөө дайлахын тулд эцсийнхээ хоёр төлгийг гаргасныг ч оргүй мартацгаажээ. Одоо үгэнд дуртай хөршүүд нь гайхан шагширч, бэлгийн мөнгийг хэрхэн зарцуулах талаар ам өрсөлдөн зөвлөж, хэл ам билүүднэ. Хотын захад худгийн дэргэд Бергясын агтчид, бас хоёр гурван тамхичин эрчүүл мөнгөний талаар нэг их эрээ цээргүй яриа үүсгэжээ. Болсон бүх явдлыг чөлөөт ярианд оролцогчдоос илүү сайн тодорхой мэдэж Така хазаараа барьсаар тэдэн рүү дөхөж ирлээ.

	— Тэд шууд арван гурван рубль бэлэглэчихээр Нохашкийн төрөл садан биш, хачин юм даа хэмээн худгаас ховоогоор ус татаж гарган хижээлдүү адуучин тунгаагаад, 

	— Булгантай юм болчихсон юм биш байгаа даа? Тэгвэл яагаад Цэрэнд мөнгө өгч байдаг бил ээ? Эсвэл энэ буруу номтнууд бэлэг маягаар хүүхдээр нь дамжуулж төлдөг ёстой юм болов уу? гэв.

	Гэргий нь шилдэг сайны нэг биш ч гэсэн хижээл адуучин тохуурхсан нь лавтай. Гэвч маргах зав олгосонгүй усан дээр шүдлэн морьд хөөж ирсэн нэг залуу 

	— Ямар ч байсан миний эхнэр тэр мөнгийг нүдээрээ харж, гартаа барьж үзсэн байна билээ гэж яриаг нь үргэлжлүүлэв.

	— Хүнд зүгээр мөнгө өгөхгүйдээ. Бэлэвсэн авгайд мууг нь чихэх гэж битгий яар. Ер нь оросууд замдаа ядарч ирээд унтаж байхад нь Цэрэн түрийвчнээс нь суйлчихсан байж таарна... гэсэн цуу үг салхи мэт тарав.

	Бэлэвсэн авгайг өмгөөлөгч энэ хүн бол атираатсан урт хүзүүтэй, бамбагар тарган уруултай, гонзгор урт нүүртэй, уйтгартай араншинтай хүн бил ээ... Тэр мөнгө хулгайлсан талаар хачин жигтэй үг хэлээд яагаад ч юм бэ учир битүүлэг инээмсэглэв.

	— Тэд анхны шөнөөсөө хойш Бергясынд гурван удаа хоносон шүү дээ. Алдсан юмаа илрүүлж болох л байсандаа гэж хөөрхий бэлэвсэн авгайг ичгүүргүйгээр мөнгө олсон тухай хувилбарыг ярьж байгаа талыг баримтлагч эл хотны садар самуун Бурат мөчөөгөө өгсөнгүй.

	— Жаал хүү явахын нь өмнө мөнгийг нь суйлчихаа биз. Харин хэн замд мөнгөө тоолох юм бэ? Оросууд гэртээ хариад л мөнгө алга болсныг мэднэ, тэгээд бид л буруутай болно гэж Цэрэнг муучлах гэсэн хүн эсэргүүцэв.

	Юу ч мэдэхгүй байж маргалдаж байгаа хоёрын ярианд залхсан залуу адуучин

	— Ямар ч байлаа гэсэн Цэрэн оросоор догь ярьдаг юм байна шүү. Араши гуай өөрөө жаалыг магтаж байна бил ээ... Түүнийг сургуульд оруулах юм байх аа. Харин чиний бүтэлгүй амьтад зодолдохоос өөр юу мэдэх вэ гэж урт хүзүүтэд хандаж хэлэв.

	— Минийх ч яах вэ, ахлагчийн хүү энэ Така оросоор юу ч мэдэхгүй шүү дээ гээд тэр эргэж Така руу хулгай нүдээр харлаа.

	Така урт хүзүүтийн бөгтөр нуруун дээгүүр хорсолтой харцаа тусгав. Тэр амгайвчилсан морины цулбуураас барьж услах гэж байснаа, гэнэт хазаарлаж мордлоо. “Такагийн талаар чалчаад л бай, чалчаад л бай, би чамд үзүүлээд өгье!” гэж тэр бодов.

	— Гомдчихож, одоо эцэгтээ бүгдийг хэлнэ дээ гэж залуу адуучин хойноос нь харан хэллээ.

	Така худгийн дэргэд сонссон зүйлийн талаар эцэгтээ юу ч ярихгүй гэж шийдэв. Тэр гэр өөдөө явж байхдаа өөр нэг төлөвлөгөө боловсруулжээ. Талынхны Тогоруу гэж хочилдог урт хүзүүт адуучинтай зууралдах хэрэг алга. Их барьсан ч өмхий, бага барьсан ч өмхий. Хэргийн хамаг учир Цэрэнд байгаа юм. Одоо түүнийг хот даяараа магтана. Харин Така түүний хажууд үүрд ухаан мөхөс гэгдэх болно. Түүний богино хөлөөс нохой болгон зуудаг. Одоо бас ухаан сэхээг ярьж байдаг. Эдний хэл амыг яаж зогсооно доо? Мөнгө хулгайлсан тухай санаа ч муугүй санаа байна шүү. Энэ санааг ёсоор нь болгож бататгах хэрэгтэй... 

	Эцгийн гэрийн авдар дээрх хивсний цаад буланд том түрийвч дандаа байдаг. Эцэг Миколын бэлэгт ирүүлсэн цагийг тэнд хийж байсан. Тэр түрийвчийг л нуухад хамаг хэрэг гүйцнэ. Эсвэл нуур луу аваачиж ч болно... 

	Така өөрийнхөө бодолд баяр хөөр боллоо. Тэр гэр лүүгээ давхиж очин морио бага гэрийнхээ дэргэд сойв. Босго давбал хамаг юмыг янзалж, ширээ сандлыг байранд нь тавьжээ. Галын дэргэд хойд эх, үеэл дүү Саран нар нь цай ууж суулаа. Яг үдийн цайны үе бил ээ. Така тэднийг хармагц ухарсаар гарах гэсэн боловч:

	— Така, суу, цөмөөрөө хоолоо идье гэж хойд эх нь дуудлаа.

	Така босгоны тэнд гаднын хүн шиг бодлогошрон эргэцэж зогслоо. Түүнд Сяяхлягийн хоолой ширээнд суухыг урихдаа хүртэл эвгүй сонсогддог байлаа. Төрсөн ээжийгээ дурсан саналаа. Тэр элдвийн үггүй, таваг дээр мах тавин толгойг нь илдэг бил ээ... 

	Сайн юманд ой той муутай өссөн Така Сяяхля амьдралын нь муу юмыг түргэн мартагдуулах гэсэн мэт энхрийлж хайрласан ч төрсөн ээжийгээ тухай бүр дурсан санана.

	Отгоныг нас барахад Така дөнгөж тавхан настай байжээ. Тэр гомдоосон хүний өөдөөс харж зүрхэлдэггүй, толгойгоо ганзагалж явдаг дөлгөөн, үл мэдэгдэм хүн байлаа. Гадаад төрхөөрөө ямар ч авгайчуулаас дутахгүй боловч яагаад ч юм өөрийгөө бусдаас дор гэж үзнэ. Үүний шалтгаан бол эрд гарсны сүүлийн жилүүдийн дарамт юм. Ууган хүүхдүүд нь үхэж үрэгдэн ялангуяа бэртэнгэ Такаг гарсны дараа Бергясын удам угсаа унтрах, зэрэмдэг хүүхэд төрсөнд өөрийгөө гэм буруутай хэмээн бодож айн эмээх болжээ. Нөхөрт гараад будда бурханд муу залбирсан учраас бурхан түүний нүглийн хариуд шийтгэхээр шийджээ гэж Отгон үзэх болсонд Бергясын нөлөө бас бий. Тэр нүгэл нь заавал ганцхан түүний хувийн нүгэл байх албагүй. Буддагийн жаяг ёсоор хүн бүр хэд хэдэн хувь тавиланг дайран өнгөрдөг бил ээ. Ганц хүн ч биш, түүний бүх удам тийм байдаг. Удам угсааны хэн нэг нь нүгэл үйлдвэл өшөө хонзон гагцхүү түүний толгой дээр буугаад зогсохгүй, ойр дотнын хэн нэг хүн дээр бас бууна. Одоо биш гэхэд хожим хойно өөр үеийнхэнд, бүхнийг харагч бурхнаас чамд зэмлэл хүртээгээгүй ч чиний хүүд юм уу ач гуч нарт хүртээнэ!.. Зэмлэл шийтгэл гэм буруутныг хойд насанд нь ч олно.

	Буддын шашны энэ өш хонзон, нүглийн тухай шүтлэгтнүүдийн хувьд маргашгүй сургаалыг Бергяс ч бас мэднэ. Тэр гэр бүл дотроо буддагийн жанжны эрхийг эдэлж түүний дур зоргыг түгээн сурталчлагч бил ээ. Ямар нэгэн шалтгаар уурлахдаа зэрэмдэг хүү төрүүлсэн эхнэрээ хэрцгийгээр муучилж, гомтгоно. Тэр зэмлэлийг Отгон зүй ёсны юм гэж хүлээн авч, түүнээс болж шаналж байгаа Бергяст ихэд сэтгэл зовнидог байлаа. Анхны биеэ даасан алхмаас эхлэн хазганасан Така Отгонд болон түүний удам угсаанд мөнхийн болжээ.

	Бергяс хотны бусад эрчүүдээс ялгаатай нь гэвэл уурлаж цухалдан бүдүүлэг үг хэлэхээс хэтэрдэггүй, эхнэрээ зоддоггүйг шударгаар хэлэх хэрэгтэй. Гэвч зодохоос илүү аймшигтай юм байдаг. Бергяс зайсан Хембятай ан хийж яваад танилцсанаас хойш, шинэ танилындаа Налтанхинд хэд хэдэн удаа очсоноос хойш гэртээ өөрийнхөө авааль эхнэрийг байгаа байхгүйг анзаарахаа больжээ. Отгон Бергясын ойр дотнын хүн, гэрийн эзэгтэй, гэр бүлийн гишүүн байхаа больжээ. Гэр бүлийн үйлс гэдэг чинь одоо зэвүүцмээр хүнийг анхаарахгүй өнгөрсөн ч цагийн дараа хажуугаар нь өнгөрөхдөө тохойгоороо санаандгүй шүргэчихэд харц тулгардаг бил ээ. Бас санаа тавихаа болилоо гэхэд өрөөл бусад нь өөрсдийнхөө байгааг ямагт сануулж байдаг. Бергяс хөндлөнгийн хүнтэй ярьж байгаа юм шиг харцаа өөр тийш нь буруулан байж эхнэртэйгээ ярьдаг байлаа. Гэлээ ч гэсэн энэ нь Отгоны зовлонгийн хязгаар биш байлаа.

	Налтархины зайсангийн гэргий Чоносын хотонд айлчлан ирэх өдөр болжээ. Отгон нөхрийнхөө тухай ч, зайсангийн залуухан гэргий Сяяхлягийн тухай ч муу юм огт бодсонгүй. Тэгээд зайсангийн гэргий тэднийд зочлохыг хүсвэл зочныг их гэртээ нэр төртэй хүлээн авахад саад хийхгүйн тулд Отгон хүүтэйгээ бага гэртээ шилжин суулаа. Тэр бага гэртээ удтал суух болжээ. Одоо гэртээ зөвхөн ажил гарвал л орно.

	Бергяс эхнэр, хүү хоёрынхоо шинэ байраар орох хэрэггүй гэж үзэж байлаа. Ер нь тэднийг мартжээ гэж бодож болохоор ажээ.

	Нөхөрт гарсан тал нутгийн бүсгүйчүүлийн хувь тавилангийн мухардмал байдлыг ойлгосныхоо нэгэн адил Отгон одоогийнхоо эл байдлын зүй бусыг ойлгосон нь мэдээж.

	Халимаг бүсгүй эрд гараагүй, эцэг эхтэйгээ хамт байхдаа бусад хүүхдүүдтэй адилхан эрх эдлээд зогсохгүй өсөж торнихын хэрээр өөрийнхөө эрх ямбыг олж авдаг бил ээ. Түүний эрхэлж, наадам тохуу хийхийг эцэг эх нь, л тэвчиж гэмээ нь бүсгүй гэрийнхэн дотроо дуртай бүхнээ хийнэ. Үе тэнгийн найз охид, залуус цугларахаараа дүрсгүй золбоолог дуу, охидын аз жаргалтай инээд, үдэш оройн тоглоом улам гоо үзэсгэлэнтэй болж гэр аж ахуйн цэцэн ухааныг танин мэдэх явдал охины гэрт цөөнгүй болно. Эцэг, эх хоёр нь охиноо хайрлаж, бохир, чийгтэй газар байлгахгүй, хүнд ажил хийлгэдэггүй байлаа. Гагцхүү охины аз жаргал хавар цагийн шувуудын жиргээ лугаа адил богино, удаан биш! ажээ.

	Хуримын найрын дараа эцгийн голомтын босгыг үүрд алхан гарч бүсгүй хүний ёсны бүх эрх, итгэлийг орхино. Түүнийг нөхрийн нь гэрт гагцхүү өөрийнхөө зарлиг буулгагчид дуулгавартай байх үүрэг хүлээж байна. Гэрийн эзэгтэй өглөө бүхнээс эрт босох ёстой. Өглөө болж байгаа үгүйг гарынхаа алгаар6 тодорхойлно. Нар мандахаас өмнө үнээгээ сааж, малаа бэлчээж, архи нэрэх айргаа бэлтгэж, галаа түлж, тосоо шахна... Гэрийн эзэн бэлэн хоолны сайхан үнэрт сэрдэг гэж халимгууд ярилцдаг. Эхнэр хүн гэрийнхээ бусад хүмүүсийг хооллосны дараа идээ будаанд хүрнэ. Нөхөрт гарсан халимаг бүсгүй зочид болон бусад хүмүүсээ хэвтэж таг чиг болсны дараа хамгийн сүүлд хажуулна.

	Бичигдээгүй энэ бүх горим журам Отгоны балчир нялх наснаас нь нүдэн дээр нь болсоор ирсэн тул энэ дэг журмын зөв бурууд эргэлзэж, ямар нэг юмыг өөрчилж, эсэргүүцэх санаа түүнд ер байсангүй. Эр нөхөр нь гар далайдаггүй нь сайн хэрэг!.. Бусдад долоон дор юм тохиолддог нь хөлчүү эрс нь нүдэж, хадам ээж нь өө эрж гоочлон идэх хоолгүй байх нь бий. Энэ явцуу хязгаарлалт болон горим нутгийн язгууртан цагаан ястан болон зайсангийн авгай нарыг тойрч гардаг байсан байж болно. Тэд ширээнээ эрчүүдтэй ярилцах, өөрийнхөө санаа оноог хэлэх өөр бусад авгайчуудыг өмөөрөх эрхтэй байлаа. Тийм ээ, авгайчуултай холбоотой гэрийн доторх ямар нэг юмны тухай ярьж байгаа бол тэр шүү.

	Ийнхүү Бергяс өөрийнхөө эхнэрээс хөндийрч бага гэрт байгаа хүү эхнэр хоёроо эсэн мэнд байгаа эсэхийг сонирхохоо, бага гэр лүүгээ шагайхаа аль эртний больжээ... Түүний ийм зан араншныг дуулгавартай Отгон ингэхлээр эзэнд одоохондоо хэрэггүй байх нь ээ гэж тайлбарлаж байжээ. Тэр гаднын хүнтэй ярилцахдаа Бергясыг эзэн гэж нэрлэдэг байлаа!

	Гэвч Бергясын цаашдын шийдвэр түүний гэм буруудаа сэтгэл тайван биш байдгийг улам ч түгшээв. Нөхөр нь их гэрт орохыг хатуу хоригложээ. Бергясын хувцсыг оёх хоол унд бэлтгэх, гэр орноо цэвэрлэх түүний байнгын үүрэг үеэл дүү Лижийн нь гэргий Балжирт ноогджээ. Тэр авгай ажилд ер бишийн бойнго, салан бил ээ. Түдэлгүй гэр доторх бүх юм эмх цэгцгүй болж гэрт хомоол, аргал хөглөрч, хийсэн хоолноос нь хачин жигтэй, үнэр ханхална. Бергяс үнэнээсээ Балжирт уурлаж хөөжээ. Харин түүний оронд Окажи өвөөгийн биелэг бэрийг дууджээ. Тэр аж ахуйч бүдүүн бүсгүй хоёр гуравхан өдрийн дотор гэр доторхыг урьдын нямбай байдалд оруулжээ. Түүний дуу аятайхан уянгалаг бил ээ. Тэр ахлагчийн хоёрдмол утгатай тохуунд нь нүдээрээ дүрсгүйтэн хариулж оролдоход нь гомдолгүйгээр өнгөрүүлж чадна.

	Бергясын гэрийн зүгээс түүнд яагаад аймшигтай хүйтэн байгааг Отгон тааварлаж байлаа. Гэвч нөхөртэйгөө байгаа одоогийн энэ харьцаанд тэр ямар нэгэн юм засаж чадна гэж үү? Халимаг бүсгүйчүүлд эр нөхөр нь урвах явдал шинэ зүйл биш ээ. Отгоны л мэдэхээс нөхөртөө мэхлэгдсэн авгай нар тэр тухай хоорондоо яриад л өнгөрдөг бил ээ. Тэд өрсөлдөгч эхнэрийг хардаж сэрдэж, харааж зүхэж, хар хүнээ заналхийлдэг байлаа... Гэвч энэ нь зөвхөн хөрш хоёр эмэгтэйн хооронд болдог бөгөөд ихэнхдээ охид нь усан нүдэлж, болсон явдлын талаар эхтэйгээ зовлонгоо хуваалцана. Ингээд л хамаг хэрэг өнгөрдөг байлаа. Эр нөхрөө зэмлэж, хэрүүл шуугиан гаргаж, салахаар хаалга саван гардаг тийм явдлыг Отгон энэ насандаа хараагүй бил ээ. Тэгээд ч Бергястай илэн далангүй ярьж болохгүй. Тэгэх гээд л үзвэл уг яриа яаж эргэж, юугаар төгсөх нь тодорхойгүй!

	Дураараа дургидаг нөхрийнхөө бодож олсон энэхүү гэрийн хорионд Отгон олон хонов. Тэр авгай өөрийгөө ертөнцийн бүхнээс тусгаарлагдсан гэж мэдэрнэ. Бусад авгайчуудыг ч Бергяс Отгон дээр орохыг хориглосон бололтой. Окажи өвөөгийн гутрахыг мэддэггүй бэр л гагцхүү үзэгдэнэ. Тэр өдөрт нэг удаа орж ирэн ширээн дээр бин, мах, сүү тавина... Энэ бүхнийг цүнхнээсээ үг дуугүй гаргаж тавиад дуугарах ч үгүй гарч одно. Хааяа тэнэг юм шиг жуумалзана. Энд жуумалзаад байх юм юу байна? Эзэн залуу бүсгүйг ам нээхийг хориглосон юм болов уу?.. Энэ өдрүүдэд Отгон ийнхүү бодлогоширч байлаа.

	Чотыны эхнэр заримдаа хоригдол дээр орж ирнэ. Амьд байхдаа тэр шүү. Түүнийг нөхрөөрөө дамжуулан өмгөөлөн хамгаална гэж аль байдгаараа тайвшруулан амлана. Гэвч сайн хүн удаан насалдаггүй бололтой, хотын цэцний элэгсэг эхнэр түдэлгүй нас баржээ.

	Отгоны, амьдрал тэсэж давшгүй болжээ. Хүн ажилд огт гар хүрэхгүй, хүнтэй нэг ч үг солихгүй бүрэг бараг гэр дотор хадагдсан мэт өдрөөс өдөрт дэмий сэлгүүцэж байж чадна гэж үү дээ? Бергяс түүнийг тал руу явж мал хариул гэхгүй юм болов уу?.. Эсвэл эцэг эх рүү нь явуулчихгүй юм болов уу?.. Нэгэн өдөр Отгон эр нөхрөө ч зэмлэлгүй, цаашдаа яах гэж байгааг нь ч асууж шалгаалгүй эцэг эхийнхээ тухай, аль эртний өвчтэй байгаа эхийнхээ тухай ярьжээ. Бергяс энэ бүгдийг сонсоод өрөмдөх мэт ууртай харцаар хариу барихад хөөрхий Отгон цохиулсан мэт агдайж дахиад удаан дуугүй болжээ.

	Тэгтэл бодож санаснаа гүйцэтгэх өдөр ч болжээ. Отгон өглөө маш эрт сэрж, хүүдээ сүү хөөрүүлж, шинэхэн цөцгийн тосонд хайрсан бин хэрчиж ширээн дээр тавин цэвэр алчуураар бүтээлээ. Тэгээд өөрөө гэрээсээ сэмээрхэн гарч, хаалгаа гадна талаас нь сайтар түгжээд, пиндээ орж уут хайн олж аваад мөрөн дээрээ тавьж тал руу яаран сандран явжээ. Бергясын гэргийг хэн нэг нь харсан боловч муу юм огт бодсонгүй. Аргал түүх нь талынхны жирийн ажил бил ээ. Үнэндээ Отгон урд нь аргал түүдэггүй байлаа. Ахлагчийн түлшийг хотны жаалууд хангадаг байв. Бергясын хоёр гэрийн хооронд хуурай аргал дандаа дүнхийн байдаг бил ээ... 

	Тэр өдөр Така эхийгээ хүлээж цөхжээ. Үдэш орой болоход уйлж чарласан Такаг Окажигийн бэр эцэг дээр нь аваачиж өгөөд ээж нь гэртээ ч, айлд ч алга байгааг хэлжээ. Ийм мэдээг дуулаад Бергяс айжээ. Тэр даруй зарлага довтолгов. Гагцхүү маргааш өдөр нь Чоносынхноос долоон бээрийн газар байгаа хуучин худаг дээр Отгоныг үдийн хэрд олжээ.

	— Аваад ирлээ!.. Отгоныг аваад ирлээ! гэж хүмүүсийг хотын захаас түгшингүй хашхиралдахад Така хашаан дотор тоглож байв.

	Жаал хүү уй гашуунд умбасан олны өөдөөс гүйн очлоо. Эх нь хивэнд идэгдсэн хуучин эсгийнд ороолттой, тэргэн дээр хөдөлгөөнгүй хэвтэх ажээ. Тэгээд түүнийг бага гэрт оруулахад эхийнхээ аймшигтай хөхөрсөн царай, ер бишийн хөөсөн хөлийг Така харлаа.

	— Ээж ээ!.. Миний ээж ээ! гээд жаал хүү эхийнхээ хөдөлгөөнгүй хэвтэх цогцос руу гүйж очсон боловч мөс шиг хүйтэн биед нь хүрээд гараа татан агдайв... Тэр уйлж чичиргэнэх хэн нэг хүний гарт хүрэн бие нь сулдайн ухаан алджээ. 

	Тэр үеэс хойш хөөсөн биетэй хөхөрсөн царайтай авгайг, өөрийнхөө эхийг нэг бус удаа зүүдэлжээ. Хожим нь ээжийнхээ амиа хорлосон шалтгааныг олох гэж зовуурилан бодсоны эцэст эцгийгээ Сяяхлятай холбоотой болсныг мэдмэгц эх нь усанд унаж үхсэн гэдэг дүгнэлт хийжээ.

	Тэр үеэс хойш Сяяхлягийн нэр Такад тэсвэрлэшгүй мэт санагдах болжээ. Хойд эх хэчнээн сайхан зан гаргаж, хичээх авч дагавар хүүгийн хорслыг номхотгож эс чадна. Эх нь түүний нойрмог нүүрийг нулимсаараа норгон үүрд хагацахынхаа өмнө үнсэн таалж ямар нэг юм шивнэж байсан тэр нэгэн сэрүүн харанхуй өглөө түүний ой тойнд бүр том болсон хойно ч дахин дахин зүүд зэрэглээ шиг орж ирдэг байлаа...

	Төрсөн эхийн нь царай, нүдний харц ой тойноос нь аажмаар арчигджээ. Бохир муухай эсгийгээр хайнгахан хучсан хүйтэн хөл, хөөж хөхөрсөн царай нь л үлджээ.

	Такагийн хувьд Сяяхля гэдэг нэр ч байхгүй байлаа. Тэр бусадтай хойд эхийнхээ тухай ярихдаа түүний “тэр”, “тэр авгай” гэж нэрлэдэг ажээ. Харин Сяяхлятай ярилцахдаа эцэг нь Отгоныг дууддаг байсан шиг “хүүе!” гэж дуудна. Така өөрийн үеэл дүү Саранг ихэд үзэн ядна. Тэр эцгээсээ юм болгонд дандаа айна. Айхын зэрэгцээ атаархана. Орчин тойрныхоо хүмүүст айдас төрүүлсэн, захирангуй, ширүүн Бергяс шиг болохыг хүснэ. Ахлагчийн хүү бас баян болохыг хүснэ. Бусадтай ярилцах яриа, дууны өнгөөрөө эцгийгээ өөрөө ч мэдэлгүй дуурайдаг болжээ... Сяялхя, Саран хоёрыг үзэн ядахдаа юуны өмнө жаал хүүд хорслоо гаргана. Тэр түүнийг сэмхэн өшиглөж, дооглож, Саранг зодуулахын тулд гудамжны жаалуудыг турхиран өгдөөнө. Нэг удаа дүүтэйгээ үлдээд Така түүний аманд золтой л хор хийчхээгүй бил ээ.

	Бергяс, Сяяхля хоёр ч ах дүү хоёрын эвлэршгүй дайсагналцдагийг мэднэ. Уг дайсагнал хэнээс нь гарч байгааг ч мэднэ. Ах нь ухаан орж сэхээрэн цагаа болохоор учраа ололцоно гэж тэд боддог байлаа.

	... За ингээд л их хүү нь босгон дээр зогсож, хойд эхтэйгээ нэг ширээнд суух уу, эсвэл сүүлд ганцаараа хооллох уу хэмээн бодлогоширно. Сяяхля суугаач гэж урьснаас биш шаардсангүй. Тэр юу ч болоогүй юм шиг Сарантай ярьж байсан яриагаа үргэлжлүүлж:

	— Нохашкийнхан сайн хүмүүсээс жаахан мөнгө авсан нь сайн хэрэг. Одоо тэд өөрийн үнээтэй болно гэж ярилаа.

	Така суудалдаа сууж, цайгаа ойртуулав.

	Саран Такагаас урьдчилан болгоомжлон хөндийрөв. Учир нь ах нь ширээнд сууж байхдаа өвдтөл чимхдэг заншилтай бил ээ.

	— Ээж ээ, би ч гэсэн Цэрэнгийн төлөө баяртай байна гэж Саран хөгжөөнтэй хэлээд, — Цэрэн дахиад Дон руу битгий явчхаасай гэж би хүсэх юм!.. Тэгвэл хэн намайг оросоор ярьж сургах юм бэ? гэв.

	Саран улсын сургуульд яваад хоёр жил болж байгаа бил ээ. Жаал хүү бичиж уншихдаа лут боловч уншсанаа ойлгохдоо тааруухан ажээ. Цэрэн түүгээр үг цээжлүүлж, дараа нь хоёр гурван үг холбуулж өгүүлбэр зохиолгоно. Цэрэнгийн сургууль задгай агаарт болдгоороо сонин ажээ. Уг юмсаа хараад мэдэхгүй үгээ Цэрэнг даган давтана.

	“Баярлаж л бай, баярлаж л бай. Та нар удаан цэнгэх бий!” гэж Така хорсон бодно.

	Түдэлгүй Саран гадагшаа гүйн гарахад хойд эх нь гэр зуурын ажлаар гадагш гарав. Така суусан чигээрээ хивсэн доогуур гараа шургуулав. Аавын нь түрийвч өнөөх газраа байх ажээ. Түрийвчинд зургаан тавтын дэвсгэр байх агаад нэг ч аравт байсангүй!.. Ээ чааваас даа!.. Гэлээ ч гэсэн хоёр гуравт! Бас цаг нь байлаа!.. Аравт л огт байсангүй!.. Така аравт байхгүй ийм нөхцөлд яахаа ухаарч чадсангүй.

	Тэр хаалга руу очин хулгайч маягаар гадагшаа шагайв. Гэрийн цаанаас хойд эхийн дуу гарна. Така энэ дууг үзэн яддаг бил ээ! Болдог сон бол тэр хойд эхийнхээ хоолойг тас татах сан. Така буцаж байрандаа суув. Сэтгэл ихэд хөдөлсөндөө нүүрээр нь том том хөлс бурзайна. Суугаа чигээрээ ухасхийн эгүүлж тавьсан түрийвчээ хивсэн дороос дахин гаргалаа. “Эцэг зочидтой хөлчүү байсан болохоор түрийвчиндээ хэчнээн ямар дэвсгэрт байсныг санана гэж үү дээ” гэсэн бодол тархинд нь орлоо.

	Така эхлээд түрийвчийг чулуун дор хийе гэж шийдсэн боловч дараа нь элс чихэж нуур луу хаяхаар шийдэв. Хоёр дахь шийдвэр нь илүү санагджээ. Тэгээд морио эмээллэж нуур луу давхилаа. Тэгээд замын хагаст ороод: нуурын тэнд дандаа багачууд байдаг, нуурт шумбаж хавч хайгчид байдаг... Чингэхлээр нуурт хаяж болохгүй, чулуун дор ч хийх аюултай. Санамсаргүй олж аваад баяжих болно. Бас тэгээд хэн нэгний нь мөнгө илүүджээ хэмээн тэнэг амьтныг дооглох болно. Түрийвчинд гучин зургаан рубль байгаа шүү дээ... гэж бодов. Така эцгийнхээ рублийг эцсийн эцэст хураалттай аргал дотор булахаар шийдлээ. Одоо аргалаа хатааж байгаа болохоор өвөл болтол хэнд ч аргал хэрэггүй. Хожим нь итгэлтэйхэн газар нууж болно гэж бодлоо.

	Тэгээд түүнийг хатааж хураасан аргал дотор түрийвчээ шургуулж зоориныхоо захыг тэгшилтэл ард нь хөлийн чимээ сонсогдов.

	— Чи энд юу хийж байгаа юм бэ? гэж нуур луу явж байсан Саран дүү нь асуулаа.

	— Өө, өөдгүй амьтан! гэж түүн рүү омогдон, — Сайхан хураалттай байсан аргалыг дандаа нурааж байдаг, хожим хойд эх намайг л хураа гэнэ шүү дээ! гэв.

	— Энд чинь гөлөг хэвтэж байсан юм гэж Саран өөрийгөө цагаатгахыг оролдон, харин гөлөг энэ сайхан хэвтэрт хонохыг хүсдэггүй юм гэвэл

	— За тонил! Ингэж хүнийг сэмхэн мяраан харж байдгаа болиорой! Тэгээд байвал гөлгийг чинь нуурт живүүлчихнэ шүү! гэж Така дүүгээ айлгав.

	Така нямбайлан хураасан хатсан аргалыг хөлөөрөө засаад, гараа сэгсрэн цаашаа гэлдрэв.

	Бергяс зочдыг явсны дараа дунд хурлаар орж үдэш болоход нэлээд хөлчүү буцаж иржээ. Оройн хоолон дээр гэрийнхэн нь цөм цугларчээ. Шинэхэн гаргасан хонины мах идэцгээж, Сяяхля зочид Цэрэнд мөнгө бэлэглэсэн тухай ярив. Үл таних халимаг эмэгтэйн гай зовлонг мэдэрч талархсан орос залуучууд маш буянтай улс. Сайхан сэтгэлтэй хүмүүс л тэгнэ дээ. Сяяхля өөрийнхөө санасныг нэмж хэлэв... 

	— Бусадтай хэрчим талхаа хуваалцах, хүний уй гашууг ингэж мэдрэх чинээлэг хүмүүс халимаг бидний дунд тийм ч олон олдохгүй байх аа гэж Нохашкийнхны төлөө баярласан Сяяхля хэлжээ. 

	Бергяс юмны учрыг тунгаан боддог ухаалаг эхнэрийнхээ үгийг дотроо зөвшөөрч байсан авч тэр даруй эсэргүүцэх санаа төрж:

	— Хотын оюутнууд Бергясаас илүү өгөөмөр гэж чи хэлэх гэсэн юм биш биз дээ? гээд сэгсэр хөмсгөө өргөж, — Нээрээ би Нохашкийнханд саалийн үнээ өгч чадна гэв.

	— Бергяс гялайлаа... Би энэ тухай сонссон... Гэвч та өнчин өрөөсөн амьтдын төрөл садан, харин оросууд тэдний юу юм бэ?

	Така яг ярианд оролцох цаг болж гэж шийдлээ. Тэр:

	— Оросуудыг унтаж байхад Цэрэн тэр мөнгийг хулгайлсан. За тэгээд зочдыг явсны дараа тэр мөнгийг бэлэглэсэн гэж байгаа юм гэж агтчид өнөөдөр худаг дээр ярилцаж байна бил ээ... гэж мэдээлэв.

	Ухаан мөхөс Такад Бергяс ер нь итгэдэггүй, түүний үгийг нэг их тоодоггүй байв. Гэвч энэ бол Такагийн хэлж байгаа таамаг биш, хүмүүсийн яриа байлаа! 

	— Ээ дээ, Бергяс минь!.. Гэмгүй хүнийг битгий бузар юманд хутгах гэж яар! Тэгж нүгэлд орсны хэрэггүй! гэж Сяяхля урьдчилан сануулав.

	Энэ үгийг сонсоод Бергяс Такагийн ичгүүр сонжуургүй харцанд захирагдах мэт аягатай шөлөө хажуу тийш нь түлхэж хивс рүүгээ гараа явуулав. Тэнд юу ч байсангүйд яаран босож бараанаас дээд талын хоёр авдрыг, дараа нь хайрцгийг авч хивсээ эргүүлэв.

	— Ингэхэд миний түрийвч хаашаа алга болсныг би мэдмээр байна! Түүнд Миколын бэлэглэсэн үнэтэй цаг байгаа юм.

	Така сэтгэл ихэд зовнисон мэт суудлаасаа босов. Гагцхүү Сяяхля сандраагүй боловч гэнэт алгадуулсан мэт цонхийв. Учир нь тэр гэрийн эзэгтэй болохоор аливаа алга болсон юм юуны өмнө түүнд хамаарах бил ээ.

	— Эзэн минь, та юу ярьж байна. Таныг байхгүй хойгуур манай гэрт хулгайч орлоо гэж үү дээ? Хэрэв тэгсэн бол гал голомтоо хамгаалагч би л буруутай!

	— Тэгвэл түрийвч хаана байгааг одоохон хэл?

	— Цөмөөрөө хайцгаая! гээд Сяяхля хөвгүүдээ харцаараа тойруулан харж, — Түрийвчийг гаднын хүн авч чадахгүй. Эзэн нь өөрөө ч түрийвчээ гээчхэж болно шүү дээ гэв.

	— Би өөрөө буруутай болж таарч байна уу? гэж Бергяс хашхираад, — Би түрийвчээ гээчихээр тийм хөлчүү, тэнэг байснаа одоо та нараас асууж байгаа юм биз дээ? Бас тэгээд та нар халимгийн муу жаалд бөөн хөрөнгө бэлэглэсэн өглөгч оросуудын тухай над ярьж байгаа юм биз дээ... Нээрээ л Цэрэн золгүй хулгайч болж таарлаа! Тэр дандаа энд шалчигнаад л байсан. Тийм л хэлмэрч байж л дээ! Тэр миний гэрт чалчсандаа хэтэрхий их төлөөс авах гэжээ.

	Бергяс босон харайж хананаас хүнд ташуур авлаа.

	— Тунгааж үзээч! Бурхнаас эмээгээч! Тэр чинь гэр орныхныхоо ганц тэжээгч нь шүү дээ. Өнчин өрөөсөн амьтныг шал дэмий юманд орооцолдуулж яаж зүрхэлнэ вэ? Танд сэтгэл алга гэж үү дээ? хэмээн Сяяхля арай ядан нулимсаа барьж хэллээ.

	Така бөөн баяр хөөр болж байлаа. Түүний санаа бүтэв бололтой! Сэтгэл зөөлөн Саран Цэрэнд ямар гай заналхийлж байгааг ойлгон авдар сав хивсний хооронд дөрвөн хөллөн түрийвчийг хайлаа.

	— Така, яваад Лижийг дуудаад ир! гэж Бергяс тайвширсан бололтой хэллээ. Тэгээд хазгар Такаг гармагц ахлагч сэтгэлийн их догдлолдоо гэр дотроо хойш урагшаа бухимдан холхив. Тэдний гэрээс анх удаа ямар нэг үнэт зүйл алга болж байгаа нь энэ бил ээ.

	— Бергяс аа, түрийвчинд чинь хэчнээн мөнгө байсан юм бэ? гэж Сяяхля ямар ч гэсэн асуулаа. Бергяс хэрхэхээ хэдийнээ шийдчихсэн байгааг тэр мэдрэв.

	— Тэр хамаагүй ээ! Тэнд хэчнээн мөнгө байлаа ч... Тэр бузар жаал бусдын хөрөнгө рүү гар сарвайж яаж зүрхлээ вэ? гэж Бергяс зандарлаа.

	— Жаахан мөнгөнөөс болж нэг их шуугиан дэгдээх хэрэггүй юм биш үү? гэж нөхрийнхөө хорон санаанд саад хийж чадахгүйгээ мэдсээр байж Сяяхля сануулав.

	— Хэргийн учир мөнгөний их багад байгаа юм биш ээ!.. Миний гэрт миний эд хогшилд хэн ч хүрэх эрх байхгүй! Чи үүнийг мэдэж байна уу? За, тэгэхээр эдүгээ хүртэл хэн нэг нь үүнийг ойлгоогүй байсан байна.

	Гялалзсан баргар царайтай лагс биетэй Лижи орж ирэн гэрийн хоймор зогсон, ах руугаа асуунгуй ширтлээ.

	— Тэр чөтгөрийг над дээр аваад ир! гэж Бергяс тушаав. Тэгээд хэний тухай яриа болж байгааг мэдэхгүй байгаа нь Лижийн хоосон харцаар ойлгож:, — Нохашкийн хүүг одоохон над дээр аваад ир! гэж тайлбарлав.

	Цэрэнг баривчлагдсан хүн мэт гэр лүү түлхэн оруулав. Түүний ард Лижи, Така хоёр гөлгөр царайт харуул болон зогслоо.

	— За, хэлмэрч ээ ойртоод ир! гэж Бергяс тушаагаад, — Миний нүд рүү цэх хар, битгий ирмээрэй гэв.

	Цэрэн ахлагчаас айж байсан боловч тулгуу, илэн далангүй ширтлээ.

	— Яасан ичгүүргүй амьтан бэ! Нүдээ ч бууруулахгүй байна шүү! гэж Бергяс хорсон уурлаад, — Ийм юманд бүх зүйл падгүй... Мөнгө хаана байна, хэл? Бүгдийг ний нуугүй яриарай!

	Галзуурсан мэт уурссан ахлагчийн шаардлагад айн дагжсан Цэрэн:

	— Мөнгө ээжид байгаа гэж хариулбал

	— Арван гурван рубль хаана байгааг би мэдэж байна! Бусад нь хаана байгаа вэ? Цагийг хааш нь нууснаа хэлээрэй! гээд Бергяс хариу ч хүлээлгүй жаал хүүгийн хацар луу алгадахад найгасан боловч унасангүй.

	Яагаад түүнтэй ийнхүү хорсолтой ярьж, зодож байгаа юм бол оо? “Бусад” мөнгө гэдэг нь юун мөнгө юм болоо? Ахлагч юун цагны тухай яриад байна вэ? гэж учрыг ойлгоогүй Цэрэнгийн сэтгэл хөөрлөө.

	— Түрийвч хаана байгааг хүлээх үү? гэж Бергяс Цэрэнгийн цамцны захнаас заамдан асуулаа.

	Өөрт нь юу ярьж байгаад гайхаж цөхсөн Цэрэн:

	— Та юун түрийвчний тухай ярьж байгаа юм бэ? Мэдэхгүй байна гэж шулганавал

	— Аа мэдэхгүй гэнэ ээ! гээд Бергяс жаалын нүүр лүү байдаг чадлаараа далайн цохилоо.

	Цэрэн хяргагдсан мэт уналаа. Тэгтэл Сяяхля лавирын цаанаас гүйн гарч ирээд өөрийн нөхөр, Цэрэн хоёрын дундуур орж жаалыг сэгсэрч гарлаа. Нөхрөө ухрахгүй байгааг харсан Сяяхля жаалыг шийдэмгий халхаллаа.

	— Бергяс, хэрэв таны гар загатнаад байвал намайг зод! гэх түүний харцанд Бергясыг дандаа далдируулж байдаг тэр гал дүрэлзэж байв. Гэргий нь ийм хорсолтой, шийдэмгий байх нь ховор ажээ. Одоо Сяяхля хэтэрвэл чухам юунд хүрэхийг хэн ч үл мэдэх тийм заагт тулаад байгааг Бергяс ухаанаараа гадарлав.

	— Хүмүүс шүүхээс айхгүй бол бурхнаас айгаач! Бергяс, та халимаг хүн биш юм байна! Бөөс хараад хутгаа хуйнаас нь бүү сугал! гэдэг цэцэн үгийг мартжээ та! гэж арай ядан биеэ барьж Сяяхля хатуу сануулав.

	— Ээ, гайхал! гээд Бергяс хивсэн дээрээ лагхийн суугаад, — Лижи үүнийг миний нүднээс холтгоод аль, тэгэхгүй бол бол үнэхээр санаандгүй цааш нь харуулчхаж мэднэ гэв.

	Түүнийг зарц юм уу, агтчидаасаа ямар нэг юм дуулж чадахгүй бол Лижи уул хэргийг зүйл дуусгадгийг Бергяс мэдэх бил ээ.

	Сяяхля энэ мөчөөс эхлэн гэрийн дотор захирамжлав.

	— Лижи, Така! Цэрэнд битгий гар хүрээрэй!.. Цэрэн хүлээж бай, би өөрөө чамайг гэрт чинь хүргэж өгнө! хэмээн зэвүүцэхийн дээдээр зэвүүцсэн Сяяхля хэллээ.

	— Үдэх хүнээ мөн олов оо! Битгий ай, замаа өөрөө олно гэж Лижи бувтнав.

	Түдэлгүй цөм гарч одоход ганцаараа үлдсэн Бергяс архи руугаа сарвайв.

	Зодуулсан Цэрэнг Сяяхля гэрт нь хүргэж өгөөд Нохашкийн урцнаас гарахад Лижи, Така хоёр орж ирлээ. Тэд эхийн мэгшин уйлахыг ч тоосонгүй Цэрэн рүү очиж хулгай хийснээ хүлээ гэж шаардлаа.

	Жаал хүү өвдөн шаналахыг арай ядан тэвчиж:

	— Така! Оросууд над мөнгө өгч байхыг нүдээрээ харснаа чи яагаад эцэгтээ хэлээгүй юм бэ?.. Чи үнэнийг хэлээгүй ч гэсэн нинжин сэтгэлээ алдаагүй өөр бусад нь ямар ч атугай хэлнэ дээ! гэв.

	Энэ үгийг дуулаад Така нам жим боллоо. Тэр Лувсан, Шорва хоёр дээр очихыг гэнэт зөвшөөрчээ. Харин цаанаа Цэрэнг гэрээс нь гаргах гэж тэгжээ. Лижи Така хоёр хүүхдүүдийг хотын захад аваачин нэг нэгээр нь байцаалаа. Тэд зориг шантруу Лувсанг Цэрэнг хамгаалахаас амархан шантраав. Хоёр гурван удаа жинтэй алгадсаны дараа тэр ямар ч мөнгө хараагүй гэж насанд хүрэгсдийн үгийг давтан хэллээ. Харин Шорва худлаа хэлэхгүй гэлээ. Цэрэнгээс илүү их зодуулсан тэр оросууд Цэрэнд хоёр цаасан дэвсгэрт өгөхийг яг харсан хэмээн баталж байлаа.

	— Чи чинь өндгөө дарсан тахиа шиг харалган амьтан! гэж Така Шорваг дооглоод, — Чи ер нь мөнгийг юу гэж боддог юм бэ?.. За харалган минь, ярь!.. гэлээ.

	Шорва, Цэрэн хоёр бие биеэ түшсээр арай ядан гэртээ хүрчээ.

	Маргааш өглөө нь нар мандахаас өмнө шөнөжингөө нойргүй хонож нус нулимсандаа холилдож өрвийсөн Булган Бергясын гэр лүү гүйлээ. Түүний байдал төрх аймшигтай ажээ! Тэр дөнгөж саяхан эр нөхрөө оршуулж, ганц охин нь золтой л амь тавьчхаагүй байтал хүүд нь бөөн гай дайрчээ! “Сайн санаат хүмүүс минь! яалаа гэж нэг айлд ийм их шаналал учирч байгааг хэлээд өгөөч!” гэсээр гэрээсээ гараад явж байсан Бергясын замыг хөндөлдөн цамцныхаа захыг зад яран:

	— Хэрэв танд миний амьдрал хэрэгтэй бол ав, май! Та чинь удам угсааны минь тэргүүн шүү дээ, хүүхдүүдийг минь өршөөгөөч! гэлээ.

	— Үүр цүүрээр ингэж хот даяар орилоод байвал би чамайг хүлээд хот руу явуулчихна шүү... Тэнд чам шиг ийм юмнуудыг эмчлэх больниц байдаг юм! гэж Бергяс тал тал тийшээ харан сүрдүүлэв.

	Тэр зах заамаа хүү татахад товч нь үсэрлээ. Цээжээ ярж дэлгэсэн нүд нь гөлийчихсөн Булган энэ агшинд аймшигтай байлаа.

	— Наад дуугаа тат! гэж Бергяс тушаагаад, — Чи наран мандах үеэр харааж зүхэхээ болихгүй бол би чамайг өөрийнхөө гараар ална шүү! гэв.

	Гэрээс Сяяхля гүйн гарч ирээд, уй гашуундаа галзуурах шахсан эмэгтэйг нулимсаа асгаруулан мөрнөөс нь зуурч авлаа.

	— Булган, хонгор минь, би бүгдийг мэдэж байна. Би л буруутан байгаа юм! Тэр тамлагчдыг урцнаас чинь яван явтал би танайд суух хэрэгтэй байжээ! Тайвшир даа! Би тэр гайтай түрийвчийг хайн олж, гэм буруутныг цээрлүүлэхийг нөхөртөө шаардана! Миний төлөө, наран мандах үед нөхрийг минь харааж зүхэхгүй байхыг гуйя! Өөрийгөө ч, биднийг ч хайрлаач!

	Сяяхлягийн санаа зовсон үгэнд Булган жаахан сэхээрлээ. Хэрэв наран мандах буюу жаргах үед хүн нөгөөдөө муу юм хүсвэл тэр хараал биелдэг гэдэг итгэл халимгуудад байдаг. Өглөө эрт юм уу үдэш орой мартамхайдаа ч юм уу, биеэ барьж чадалгүй муу үг хэлж мэдэх хүнээс болгоомжилдог бил ээ. Цэрэнгийн уй гашуундаа цөхөрсөн эхээс эхлээд Бергяс, дараа нь Сяяхля дэмий ч айгаагүй бил ээ. Эх занчуулсан хүүгээ сахиж шөнөжин нүд аниагүй бил ээ. Сэхээрсэн Булган Бергяст муу юм санадаггүйгээ, золгүй хүүгээ өрөвдөж байгаагаа... Төрсөн эх нь өрөвдөхгүй бол өөр хэн өрөвдөх вэ? гэж Сяяхля итгүүлж гарлаа.

	Өөр шиг нь эх хүний талархангуй элэгсэг, ухаалаг үгэнд уй гашуундаа умбасан эмэгтэй номхорч, уур хилэнгээ намдаан аймшигт догшин зэвсгээ дайсныхаа хөлийн дор шидлээ.

	Бергяс дотроо цоройн босох адгуусыг номхотгох гэж хүчилсэнгүй. Дуулгавартай тэр этгээдэд өөрийнхөө хүч, эрх мэдлийг батлан дураараа авирлахыг тас зогсоохын тулд боломжтой болон боломжгүй бүхнийг оюун ухаандаа тунгаан бодож байлаа. Тэр түрийвчээ алга болсныг оросуудын ирсэнтэй ямар ч байсан холбож байв. Гэвч оросууд санамсаргүй хүмүүс биш, гуйлгачин хүмүүс биш байв. Тэгэхээр өөрийнхнөөс нь хэн нэг нь авчээ... Чухам хэн байх бил ээ? Цэрэн л түрийвчинд бусдаас илүү ойр сууж байсан. Түүгээр хүлээлгэх хэрэгтэй!

	Нар нэлээд дээр хөөрмөгц Булган ахлагчийн гэрт дахиад очжээ. Энэ удаа тэр бүр тайвширсан байлаа. Авгай хүүгээ аврахын тулд чин үнэнийг хайж, өөрөө өөрийгөө цаазлахаар боджээ.

	— Яасан ч бэлэн байгаагаа би та нарт хэлэхээр ирлээ. Хэрэгтэй бол би бурхан багшийн өмнө бадарч байгаа зулын нь өмнө өвдөг сөгдөхөд бэлэн байна. Миний хүү шударга үнэнч гэж би андгайлъя! Тэр таны түрийвчинд гар хүрээгүй. Бид гэм буруутан бол бурхан биднийг залхааг! гээд Булган гэрийн босгоны тэнд сөгдөн алга хавсран магнайн тус газар залбирав.

	Бергяс өөрийнхөө бодолд автагдан энэ бүхнийг бясалгав. Авгай цааш үргэлжлүүлэн:

	— Ийм андгай багадаж байвал би яахад ч бэлэн... Би улайсгасан тогоон дээр амьд хулгана шарахад ч бэлэн байна. Намайг ямар ч андгайгаар шүүж болно, харин миний хүүг шал дэмий юмнаас зайлуулж аль! гээд сэгсийсэн үсэндээ нүүрээ нууж мэгшлээ.

	Бэлэвсэн авгайн цөхрөнгөө барсан үгэнд ямар нэг бодууштай юм байх шиг ахлагчид санагдав. Амьд хулгана шарах тангараг гэнэ ээ? Тэр хүүхэд байхдаа ийм сорилт байдгийг сонссон бил ээ. Өвөг дээдэс сэжиглэгдэгсдийг ингэж шүүдэг байлаа. Энэ нь үнэн худлын хоёр туйл бил ээ. Тэр нь яллагчийг ч буулгаж мэднэ. Үүнд Бергяст өөрт нь ямар аюул байна вэ? Түрийвч хулгайчид уу, эсвэл Бергяст байна уу? Тэгээд тэр тангаргаас айх хэрэг юу байна? Домгоор бол гэм буруутныг жирийн замаар илрүүлж чадахгүй бол тэр сэжиглэгдэж байгаа хүнийг түүдэг дээр аваачна. Яллагдагч будда бурхны өмнө зул асаан бадрааж амьд хулгана авчирч тогоонд хийнэ. Хулгана эхний үед халуун тогоон дотуур гүйх нь лавтай. Тэгээд тогоо бүр халахад хулгана үхэтхийн унаж, нүд нь бүлт үсэрнэ. Энэ мөчид жинхэнэ гэмт хэрэгтний нүд бүлтэрнэ. Сэжиглэгдсэн хүн гэм зэмгүй бол түүнийг хардаж олны өмнө андгайлахад хүргэсэн тэр хүнийх нь бүлтэрдэг гэж ярьдаг бил ээ. Булган хүүгийнхээ гэм буруугүй гэдэгт итгэл төгс байгаа бол эхийн совин үүнийг хэлж байгаа байх гэж бодох тусам Бергясын сүр далайлгах зан араншин хэдий их авч Цэрэнгийн муу юм хийсэн гэдэгт эргэлзэх ажээ. Тогоонд хулгана шарах шүүлт нь түүний хувьд золгүй бэлэвсэн авгайнаас илүү их аюултай байлаа. Булган арай ядан хөл дээрээ зогсож, салхинд давтагдах лаа мэт бөхөх гэж байгааг Бергяс харж байлаа. Тэр сэтгэлийнхээ хямралыг давж чадахгүй мэт ажээ. “Гэлээ ч гэсэн ахмад хүний үгийг сөргөж болохгүй гэдгийг бусдад харуулах хэрэгтэй. Хэн нэг хүн түүний дээр гарахыг хичээн, тэгэх тусмаа түрийвчийг нь хулгайлан тохуурхаж байгаа бол Бергяс яасан ч хамаагүй” гэж тэр бодлоо.

	— Булган, чи бүр зоригтой болчихжээ! Бурхны өөрийн нь өмнө очихоосоо айхгүй байна уу? гэж Бергяс зугуухан хэлээд туйлдаж гүйцсэн эмэгтэйг нэвт харж, — Яв, дахиад сайн бодоорой! гэв.

	— Би юунд ч бэлхэн байна! Өрхийн тэргүүлэгч талийгаачийн сайн нэрийг болон хүүгийнхээ нэр төрийг аврахын тулд юу ч хийхэд бэлэн байна... Нохашк нас барчихлаа, харин хүү нь замаа алдаж гүйцжээ гэж бусдад зэмлүүлэхгүйн тулд бүгдийг хийнэ!.. Хүмүүсийн дунд өмгөөлөгч олдохгүй бол бурханд очиж тусламж гуйна.

	— Тогооны дэргэдэх зулыг чи өөрөө өргөхөөр шийд ээ юү? Номлолд түүнийг явуулахгүй юм уу? гэж Бергяс асуулаа.

	— Үгүй, өөрөө асаана... Цэрэн хүүхдээрээ байна... Түүний бүх сэтгэл нэвт харагдаж байна. Миний хүү хүмүүсийн өмнө ариун тунгалаг. Би нүгэлтэй бол нүднээсээ салбал салаг.

	— Чи тэгж шийдсэн бол сайн байна. Гагцхүү түүний малгайг аваад ир. Хулгай нэгэнт миний гэрт гарсан хойно ёслолыг үдийн дараа энд хийнэ. Ямар ч байсан чи эх хүн, ухаандаа сайн тунгаагаарай... Ариун буддад авгай хүний тэнэглэл хэрэгтэй гэж үү. Бурхан энэрэнгүй өршөөлтэй боловч уур хилэн нь хөдлөхөөрөө түүний номлолыг тоож үздэггүй хүнд хайр найргүй байдаг. Эсвэл ингэсхийгээд зохицох уу? Залууг сургамжилсан, тэгээд болох юм биш үү! Би уучлахад бэлэн байна.

	— Таны уучлал цаазлахаас ч доор байна! гэж бэлэвсэн авгай дөнгөж дуулдах төдий хэллээ.

	Үдийн хоолны цаг ойртсоор байлаа... Булган Бергясын руу явахынхаа өмнө хүү рүүгээ тонгойж духыг нь алгаараа иллээ. Жаалын хамаг бие халуу шатна. Энд тэнд нь тогтсон хөх няц нойтон жингийн дараа цайрч эхэлсэн боловч Цэрэн дэмийрсээр байлаа. Ямар нэг дотор эрхтэн нь гэмтсэн байж ч болох ажээ. Хүүгийнхээ хувь тавилангийн төлөө айн эмээсэн Булган одоо хүүгээ гомдоосон хүмүүсийн нүдийг ч маажихад бэлхэн ажээ. Гэлээ ч гэсэн хүүтэйгээ дахин яриад үзэхээр шийдлээ. Энэ яриа сүүлчийн яриа ч байж болох бил ээ.

	— Хүү минь, хүү минь гэж хуурай жингэнэсэн дуугаар Булган шивнэн дуудаад, — Тэр орос залуус үнэхээр чамд мөнгө өгсөн юм уу? хэлээч миний хүү гэлээ.

	Тэр хүүдээ итгэж, огтхон ч эргэлзээгүй боловч энэ аймшигт сорилтын өмнө өөрийн итгэлийг бэхжүүлэхийн тулд түүний үгийг дахин сонсмоор санагджээ.

	Цэрэн тохойн дээрээ өндийж эхээ гунигтайяа харлаа.

	— Ээж ээ, та над итгэхээ байлаа гэж үү дээ? Та итгэхгүй байвал би яаж амьдрах... гээд дэрэндээ нүүрээ дарж хамаг бие нь чичиргэнэв.

	“Сахиус минь! Энэ муухай хэрэгт хүү маань хамаагүй юм байна! Би л лав хүний өмнөөс хөндлөн хөх зүү ч авч байгаагүй. Надад айгаад байх юм юу байх бил ээ?! гэж Булган бодлоо.

	Булган хүүгийнхээ малгайг шүүрэн авч хүүгээ гомдоогчдыг цаазлах гэж байгаа мэт, үнэн шударгын холбоотон, бурхан өөрөө түүнд туслах гэж байгаа мэт урцныхаа босгыг итгэл төгс алхлаа.

	Гадаа Бергясын их гэрийн орчим тэсэж ядан шуугилдах олон хүн байхыг тэр харлаа. Хөгшин, залуугүй цөм цугларчээ. Хотны захад онцгой Нохашкийн урцнаас ганцаараа ирж яваа түүнийг цөм сэтгэл догдлон ширтэцгээнэ. Хүмүүс түүнийг өрөвдөж, Бергясыг үзэн ядаж байгааг Булган ойлгох, авч тэдгээр чимээгүй, гунигтай харц хөдөлгөөний нь дөнгөлнө. Өрөвдөх сэтгэлгүйд нь үзэн ядна. Ахлагч улайсгасан тогоонд хулгана хөөн оруулахын оронд хүнийг оруулахад бэлхэн байна шүү дээ! Булганы хувьд бол өөрөө ч харамсалтай, халууран дэмийрч байгаа жаал хүү нь ч харамсалтай, бүгдийг ойлгож, чимээгүй байгаа урвуу царайлсан олон түмэн ч харамсалтай ажээ!

	Булган Бергясын шударга бус явдлыг өөрөө ялна гэдэгт итгэж байлаа. Эхийн шүүх биелэгдмэгц хүлцэнгүй үнэн шударгад итгэл алдсан, хотныхон бас л итгэх болно... Тэгэхэд Бергяс хорсолдоо шатаж нэр төр нь гутамшигт умбана. Эрхтэн дархтнаас бусдыг дарлах шударга биш явдал хэзээ нэгэн цагт ор сураггүй алга болох ёстой биз дээ?

	Хүмүүс Булганд гудам гарган зам тавилаа. Тэр гудмаар хэнийг ч харалгүй явж өнгөрөхөд хэн нэг нь хайрцаг чүдэнз атгуулав. Лижи түүний араас гэрийн хаалга хааж, Цэрэнгийн үнгэгдсэн туулай малгайг авав.

	Гэрийн өрхийг бүтээж, хатавчийг тагласан учир харанхуй ажээ. Булган чүдэнз зурвал намхан ширээн дээр олон мутар, нигууртай зэс будда бурхан байхыг харлаа. Энэ нь таван настай хүүхдийн дайтай бурхан багшийн цутгамал байлаа. Булган залбирсаар зулыг нь асаалаа. Зулын бүдэг гэрэлд буддагийн царай хорвоогийн хүмүүсийн үймээнийг зэмлэсэн мэт гунигтай байх ажээ. Бас ихэд шаналсан эх түүнийг тэр өрөвдөж байх шиг Булганд санагджээ. Тэр өөрөө хүү байсан шүү дээ.

	— Ээ агуу их будда минь, миний хүү үнэнч шударга хүү, тэр хэний ч юманд хэзээ ч гар хүрэхгүй! Биднийгээ хамгаалаач! гэж Булган шивнэв.

	Булган эргэж харвал Лижи шуухитнан харааж, хаалганы дээгүүр дамжуурга тогтоож байлаа. Тахир савааны нэг үзүүрт Цэрэнгийн малгай санжганаж, нөгөө үзүүрт нь малгайтай тэнцүүлэхийн тулд хонины шаантын ясыг туухай маягаар Лижи өлгөж байлаа. Малгай шаантын яснаас хөнгөн байвал түүнд атга үнс хийнэ. Тийнхүү гурван хоногийн турш түүнд хэн ч хүрэхгүй байх ёстой. Малгайны тал дийлбэл малгайн эзэн гэм буруутай, гурав дахь хоног дээрээ ясны тал дийлбэл золгүй амьтныг цагаатгана.

	— Ээ бурхан минь! гээд Булган өвдөг сөхөрч алга хавсран залбираад, — Чи намайг нүглийн минь төлөө зургаан хүүхдээс минь хагацаасан! Чи үлдсэн бүх хүмүүсийг тэжээгч хөөрхий золгүй нөхрийг минь авсан! Миний цорын ганц охиныг чи хүнд өвчнөөр хэвтэрт хатааж болох байсан!.. Гэвч миний баяр баясгалан, миний итгэл хүүг минь юунд цаазлахыг зөвшөөрнө вэ? Эргэн тойрон юу болж байгааг чи харахгүй байна гэж үү дээ? Бурхан минь, миний муу урцнаас атаархаг харц, хорон муу гүтгэлэг, хараал дайсагналыг холтгож өгөөч! Ээ бурхан будда минь биднийг гүжирдлэгээс авраач! гээд улам бөхийхөд зэс баримлын хүйтэн өвдгөнд толгой нь шүргэв.

	— Миний хүү хулгайч биш, тэр хэзээ ч хүний юманд шунахгүй, чиний номлолыг ариунаар сахиж, бага наснаасаа эхлэн настайчуудын адил хөдөлмөрөөр амьдарч байгааг чи харж байгаа биз дээ? Тэгэхээр хүүг минь толгой дээр буусан захлаагч гарыг зайлуулж, итгэлийг нь сэргээж сэтгэлийг нь хөгжөөгөөч... Сайн санаат хүмүүсийн миний хүүд өгсөн мөнгө энэ байна!.. Бурхан минь би чамд үзүүлэх гэж авчирсан юм. Энэ бол Бергясын мөнгө огт биш гэдэгт итгэ! Бергясын сэтгэлийг амрааж, түүний хорсолт нүдийг Нохашкийн муу урцнаас ангижруулаач... Бергясын түрийвчийг өөр нэг хүн хулгайлжээ! Бүхнийг харагч бурхан минь чухам хэн авсны нь мэдэж байгаа биз дээ? Уур хорсолдоо араатан амьтнаас аймшигтай, хайрлахыг мэддэггүй тэр хүмүүст зөв замыг нь зааж, биднийгээ дайралтаас хамгаалаач. Заяа нь дутсан бүхнийг өмгөөлөгч агуу их бурхан минь биднийгээ авраач.

	Булган ухаан алдан ойчих шахаж байлаа. Тэр ярих биш, мэгшин уйлахын завсар хашхирах ажээ.

	Лижи энэ бүгдийг сонсоод босгоны тэндээс.

	— Түрийвчний тухай товчхон ярь! Тангаргаа битгий мартаарай! Бурхан будда олон янзын ажил үйлстэй, хэрэв бүх юмыг нэгмөсөн гуйвал уурлаж магадгүй шүү гэлээ.

	Булган айн чимээгүй боллоо.

	— Ээ, бүхнийг чадагч бурхан минь! гэж чадлаа гарган Булган хэлээд, — Би гүтгэлгээс нэрээ цэвэрлэхээр ирсэн юм. Эмэгтэй хүний сул талыг минь уучлаарай! Хүү минь бусдын мөнгийг одоо ч, урьд нь ч хэзээ ч хулгайлж байгаагүйг чамд тангараглая. Би худлаа ярьж байвал, будда бурхан минь намайг залхаа. Би чамд адаглаад нэг л удаа худлаа хэлсэн байвал ямар ч шаналал хүлээхэд би бэлэн байна! гэв. 

	Хүч тамираа барсан Булган буддагийн хөлийн дэргэд түрүүлгээ харан уналаа. Гэрийг тойрон зогсож байсан хүн бүхэн түүний үгийг сонсов. Ард холхон байсан хүмүүстээ ойр байсан нь шивнэн дамжуулж байлаа. Зарим нь Булганыг дагаж тангаргийг давтаж алчуурынхаа булангаар нулимсаа арчиж, залбирал уншина.

	Булган толгойгоороо буддагийн хөлийн доор чимээгүй ойчиход хурсан олон ч нам жим боллоо. Аймшигтай зовуурьтай таг чиг үе эхэллээ. Цаг хэртэй байрнаасаа хөдлөөгүй боловч алсын бэлчээрээс дөнгөж сая гүйн ирсэн мэт хүмүүсийн амьсгаадах үе үе сонстоно. “Будда түүнийг доор нь ниргэчхээгүй байгаа даа?” гэсэн асуулт хот нэгтнийхний нь нүднээ илэрхий.

	— Хөөрхий амьтан босож байна! гэсэн баярт дуу хурсан олны дээгүүр цуурайтлаа.

	Нэг эмэгтэй ёх гээд ухаан алдлаа. Хүмүүс хашхирч, баярлалдаж бие биеэ тэврэлдэнэ. Таг чиг байдал баяр хөөрөөр солигдов. Цөм буддагийн үнэнч, шударга, мэргэн цэцэн ухааныг алдаршуулах аж. Энэ мөчид аянга ниргэж Бергясын цагаан гэрийг дөл нөмөрсөн сөн бол хүмүүс баярласандаа бурхны галыг тойрон бүжиж дуу шуу болох байсан байх аа. Гэвч гал түймэр ч, өөр ямар нэгэн ид шидийн юм огт болсонгүй.

	Булган зугуухан босож алга хавсран залбиран чигээрээ хаалга руу ухрав. Тэр бурхан руу бөгсөн биеэ харуулж болохгүй гэдгийг сайн санаж байлаа. Булган босгон дээр очоод зогслоо.

	— Ээ, бидний агуу их бурхан минь, миний нүглийг өршөө! гэж бүгдэд дуулдахаар хэлээд дамнуурга дэнжгэнэж байгаа зүг өөд тэргүүнээ өргөн харлаа. Эгшин зуур малгай доош болох шиг санагджээ. Хамаг сэтгэлээ хөвчилсөн Булган тамир тасран хяргагдсан мэт унав.

	Цугларсан олон дахин зовуурьтай муухай нам жим боллоо.

	Гар нь мэдээгүй унжсан Булганыг хоёр эр дамжлан гэрээс гаргаж, энэ үеэр Бергясын бодлогошрон сууж байсан тэргэн дээр тавилаа.

	— Уулын оройгоос урсаж байгаа ус бэлд нь заавал хүрдэг бол хүний үйлдсэн муу хэрэг өр төлөөсөөр төгсдөг! гээд Бергяс нүдээ ууртай гялалзуулж тэрэгнээс ухарлаа. Тэр уг хэрэг чухам яаж төгсөхийг урьдаас мэдсэн мэт Булган руу ч харсангүй.

	Хүмүүс Бергясыг баргар царайлан ажиглаад

	— Хүмүүс ээ, үүнд хэлснийгээ та нарт ч давтан хэлье, бурхнаар тохуурхаж болохгүй, ахмад хүний үгэнд орж бай гэдгийг санаж яв! гэв.

	Энэ үг хүмүүсийн толгой дээгүүр аймшигтай цуурайтлаа. Олон түмэн дуугарсангүй. Гагцхүү хэн нэг нь шогширч, алсад морин төвөргөөн сонстов. Чоносын хотны хүмүүсийн амсаж байгаа аймшигт мөчийн тухай одоохондоо мэдээгүй ямар нэг зол жаргалтай хүн өөрийнхөө замаар давхиж яваа нь энэ ажээ.

	Хурсан олон тарж эхэллээ. Булганы дэргэд зөөлөн сэтгэлтэй хэдэн эмгэд болон Сяяхля гөвтнөнө. Саран эх рүүгээ гүйж ирээд дээлийн нь ханцуйнаас чангаав.

	Сяяхля эргэж ч харсангүй.

	— Чи бас юу гээ вэ? гэж асуугаад Булганы аманд ус цутгахыг оролдоно.

	— Ээж ээ!.. Түрийвчийг би оллоо!.. Аргал дотор бүр ёроолд нь байж байна.

	Сяяхля хүүгийнхээ хойноос гүйлээ. Нэг авгай чихэндээ үл итгэн хашааны голд дүнхийх аргал руу яаран явлаа. Сяяхля чичирхийлэх гараараа хамгийн доод талын аргалыг сугалж тэмтэрвэл ямар нэг юманд хүрлээ. Түүний царай цөхөрсөндөө ярвайсан харагдана. Нээрээ өнөөх золгүй муу түрийвч мөн байх ажээ. Сяяхля түгжээг нь тасхийлгэн онгойлговол хот даяарыг донсолгосон, хүний аминд хүрсэн мөнгө, цаг тэнд байх ажээ.

	— Таны өнөөх үнэ цэнтэй түрийвчийг оллоо! гэж нөхрөө гэрийн хажууд байхыг харсан Сяяхля дуу алдаад, — Бергяс аа яасан шившиг вэ? Алдсан юм чинь гэртээ байгаа гэж би хэлээгүй бил үү! гэв.

	— Тэгж хэлсэн юм бол чи нуусан байж таарна даа! гэж Бергясын хоолой жингэнэв. Ахлагч өөрийнхөө дуунаас айж гэр лүүгээ орлоо.

	Энэ хооронд Така морио сандран эмээллээ.

	Бергяс гэрээс харайн гарч ирэхдээ чонын анд явахдаа барьдаг аймшигт том ташуураа барьсан харагдав.

	Сяяхля гаслан, зэмлэл дүүрэн үг нөхөртөө хэлж нөхөр нь мэгдсэн хариу хэлэх зуурт Така ер бишийн шалмагаар мориндоо мордож давирахад морь ухасхийн бүрэнхийд далд орлоо.

	Тарж байсан хүмүүс ахлагчийн гэр лүү дахиад л цувлаа. Булган ухаан орж тэргэн дээрээ сулхан ёолно.

	— Такаг эргүүлээд ир! гэж Бергяс хэн нэгэнд хашхираад, — Лижи хаашаа алга болчхов оо? Эсвэл энэ бүгд түүнд хамаагүй гэж тэр бодож байгаа юм уу? Өөрөөр минь ингэж муухай тоглох гэж бодсон хүнийг би одоохон харахыг хүсэж байна! гэж тэр ташуураа сэгсчин бархирав.

	— Бергяс аа, биеэ барь! Та түрийвч авсан хүнтэй нэг биш удаа улаан нүүрээрээ халз тулан суух болно гэж Сяяхля зэвүүрхэн хэллээ.

	Бергяс солиотой мэт ийш тийшээ харснаа ташуураа хажуу тийш чулуудаж, түрийвчээ шүүрэн авч зад татан урж, мөнгийг газар хаялан гишгэчиж цагаа тал руу шидлэхэд алтан од мэт гялалзав. Газар хаясан мөнгийг дээш нь авахаар хэн ч хөдөлсөнгүй. Түрийвчний эзнийг тайтгаруулах нэг ч үг хэн ч дуугарсангүй.

	Бергясын орчим байсан хүмүүсийн хүрээ улам хумигдав... 

	— Та нар намайг яах гээд байна вэ? гэж ахлагч хорсолтойгоор шивгэнээд, — Улайны ноход шиг гүйлдэж ирсэн байх чинь вэ дээ! гэхэд хүмүүс зэвүүцэн дуугарсангүй. Эл дуу чимээгүй байдал Бергясын хувьд аливаа шүүхээс ч аймшигтай байлаа.

	— А-а!.. гээд Бергяс толгойгоо базалж, нүд нь улайсгасан тогоон доторх хулганынх мэт бүлтийнэ, — Алаадах! Намайг одоо алаадах! Хэнд миний цус хэрэгтэй байна, наашаа хүрээд ир гэлээ.

	Тэр хувцас хунараа тайлан хаяв. Чихний нь дээр цус харлан урсаж харагдав. Бергяс ганирсандаа нүүрээ маажин, үсээ зулгаана. Тэгэхэд нь харанхуйд нэг нь нүүр лүү нь нулимав... 

	Хүмүүс хий үзэгдлээс зугтах мэт нулиман тарж явцгаав. Энэ мөчид ахлагчаа хэн нь алж болох байсан авч ийнхүү үсээ зулгааж байгаа Бергясыг харах нь үхлээс ч аймшигтай ажээ. Гагцхүү галзуурсан нохой л өвчнөө хөнгөвчлөхийн тулд өөрийгөө ийнхүү зулгаадаг бил ээ.

	— Чи бол нохой, нохой хэвээрээ үлдэнэ! гэж шөнийн харанхуйд далд орж байгаа хэн нэг нь хэллээ.

	Чоносын хотонд нарийхан, сохойсон цонхтой долоохон шавар тагз байдаг бөгөөд бусад нь өвөл, зунгүй гэрт сууна. Өвөл гэрийг тойруулан өндөр зэгс холбож сүлжин хаалт хийдэг нь цасан шуурганы хамгаалалт болдог ажээ.

	Гэвч эсгий сууцыг хэчнээн дулаалсан ч гэрт яс янгинам хүйтэн. Чухамхүү тиймээс өвлийн үдшийг өнгөрүүлэхийн тулд гэр, урцанд оршин суугчид харуй бүрий болмогц шавар тагз руу хөвж эздийн тэвчээрийг алдтал тэнд сууцгаана. Харин Нохашкийнхан шиг цөмөөрөө сайхан ааш зантай байдаггүй бил ээ.

	Нохашк зөвхөн цайгаараа дайлаад зогсохгүй, орой болгон тэдний зочид харь нутагт үзсэн харсан зүйл, ямар нэг домгийг сонсоно. Тэр эртний олон дууг домборын аялгуунд дуртайяа дуулдаг байлаа!

	Тэднийд ядуу малчид, хүйтэнд хөрсөн ясаа галд нь бүлээцүүлээд зогсохгүй сэтгэлээ бүлээцүүлдэг ажээ. Гагцхүү хавартай золгохын тулд цагийн ширүүнд үг хэл мэддэггүй амьтан, адгуус хүртэл бие биедээ шахцалдан бүлээцдэг байхад хүмүүс өөрөөр яаж ч байх бил ээ.

	Нохашк хүмүүсээс дулаан байраа харамлаж, хомс хоол хүнсээ нууж чин сэтгэлээ зочдод нээхгүй байж чаддаггүй байлаа. Тэгж ч чаддаггүй, тэгж ч сураагүй бил ээ. “Эвтэй найртай бол үхэл ч сайхан!” гэдэг өөрийн хэлэх дуртай цэцэн үгээ Доноос сурч ирсэн ажээ. Тэр үүний үгийг ойлгоогүй боловч ариун мөн чанарыг нь санаа сэтгэлээрээ мэдэрсэн ажээ.

	— Хүний хэрэг бүтвэл өөрийн хэрэг бүтнэ гэж Нохашк гэрийнхэндээ ямагт хэлдэг байлаа.

	Булган өдөр тутмын зочдод том тогоо цай чанаад л санаа амардаг үе ч бий. Гэрийн эзэгтэй болохоор нөөцөө мэднэ шүү дээ. Гэлээ ч гэсэн хүний өөрийн гэж ялгалгүй цөмд нь сүүлчийнхээ юмаар хоол хийнэ... 

	Булган саа өвчин тусаад жил гаруй хэвтэрт орж таван өдрийн өмнө нас баржээ. Төрөл төрөгсөд нь цугларч түүнийг хөдөөлүүлээд хүүхдүүдийг нь яах вэ? гэж бодлогоширцгоожээ. Цэрэн арван дөрөв, Нюдля ес хүрсэн байлаа. Тэднийг төвхнүүлэхийн тулд яах вэ? Өвгөд цугларч тарж, зарим нь боодолтой идэх юм авчран буцаж ирэх авч юу ч бодож олсонгүй.

	Шөнийн харуй бүрий болж байхад Нохашкийн руу морьтой залуу зүүн зүгээс яаран сандран иржээ.

	Цэрэн энэ үед зуухныхаа аман дээр сууж зэгсээр галлаж байлаа. Баруун буланд нь жижигхэн ширээн дээр бүрхүүлгүй керосин дэн буртаг хаялан сүүмэлзэнэ.

	— Сайн байна уу, хүүхдүүд ээ! гэж орж ирсэн хүн мэндлэв.

	— Нарма! гээд Нюдля хэвтэж байснаа босон харайлаа. Охин нагац ахынхаа борлож харласан хүзүүгээр туранхай гараараа тэврэн авлаа.

	Цэрэн бөөн зэгсний цаанаас гарч, гараараа нүдээ арчлаа.

	Цэрэн эхийгээ өвчтэй байхад хүмүүсийн дэргэд уйлдаггүй, түүний нулимсыг хэн ч хараагүй бил ээ. Тэрээр шөнө орондоо уйлна. Өглөө болоход дэр нь нойтон, өвс чихсэн мэт хүндэрсэн байдаг бил ээ. Өдөр нь гэр орны ажилд дарагдан байдал цаг хурдан өнгөрнө. Харин орой үдэш тэднийх хөгжөөнтэй болно. Шорва, Сяяхлягийн хүү Саран ирж, Шорва заримдаа эднийд хононо. Тийм шөнө бол Цэрэн уйлахгүй. Гэвч одоо Нармаг хараад нулимсаа барьж чадсангүй. Нарма Налтанхин аймгаас гаралтай бөгөөд түүний эх нь Булганы ууган эгч бил ээ. Мах цусны төрлөө хайхад хүрвэл Цэрэн Нюдля хоёрт Нармагаас өөр хэн ч талд үлдээгүй бил ээ. Цэрэн Нармаг сайн мэддэггүй, хэдхэн удаа л харсан бөгөөд эхээсээ түүний тухай үе үе сонсдог байлаа. Өнгөрсөн жил тэднийхийг өвөлжөөндөө буучихсан байхад Нарма айлчлан ирж тав хоносон бил ээ.

	Нарма өндөр нуруутай, өтгөн хар үс нь дух руугаа сүртэй унжина. Тэр гонзгойдуу цагаан царайтай, дандаан хөгжөөнтэй байдаг нүдтэй бил ээ. Нарма дөч дөхөж яваа боловч үл таних хүмүүс, ялангуяа эмэгтэйчүүд түүнийг өөрийн нь наснаас залуу гэж үзнэ.

	— Миний хонгор Нюдля, Цэрэн нараа сайн байцгаана уу, та нар сайн хүүхдүүд юм! Та минь ямаршуу амьдарч байна даа? гэж Нарма босго алхмагц хэлээд нэг гараараа уйлж буй Нюдлийн толгойг цээжиндээ нааж, нөгөөгөөрөө Цэрэнг мөрөөр нь тэвэрч авлаа. Жаал хүү нүүрээ буруулан жишүү харав.

	— Цэрэн, чи бүр эр хүн болжээ! гэж Нарма хөгжөөнтэй баргил дуугаар яриагаа үргэлжлүүлэн, — Нюдля өсөж, мөдхөн ахыгаа гүйцэх нь ээ. За уйлцгаахаа больё, цаашид яаж амьдрахаа ярилцацгаая. Эрхмүүд минь, би одоо та нартайгаа хамт үргэлж байх болж байгааг мэдэж байна уу! Цэрэн, яасан сайхан амттай хоолны үнэр гараад байна вэ! Би бүр чоно шиг өлсчхөж! Миний даалинд жаал зугаа юм байгаа... Цөмийг нь гаргаад ширээн дээрээ өр! гэж захирамжлаад дайлангаа уудалж, Нюдлийн хүзүүнд хэлхээтэй цагариган боов зүүж өглөө.

	Түдэлгүй хүүхдүүдийн царай туяарч, Нюдля Нармагийн наадам тохуунд хариу болгож, зориггүйхэн хөхөрч байлаа. Өнчин хүүхдүүдийн гэрт инээж, хөгжөөгүй уджээ. Энд ярихдаа ч хүртэл шивнэдэг байлаа.

	Айл хөршийнхөн буюу жирийн танилууд нь өнчин хүүхдүүдийн сэтгэлийг засахын тулд орж гарна. Нэг хэсэг нь мах, сүү авчирч өгөөд гасалж гангинан сэтгэл үймрүүлэх тул тэдний авчирсан өглөг бараг хэрэггүй мэт санагдана. Цэрэн яваандаа ийм хэт өрөвч заримаас нь хаацайлж сураад: “За яах вэ!.. Эцэг эхгүй ч гэсэн амьдрах л болно! Дүү бид хоёр ямар амьдаараа амьтдын нулимс урсгаж байх эрэмдэг улс биш” гэдэг байлаа. Тэдний амьдрал тийм ч амаргүй байх болно гэдгийг Цэрэн мэдэж байсан хэдий боловч Нарма бол урам сэргээхэд бэлэн огт өөр хүн шиг түүнд санагджээ.

	— Нагац аа! Гал дээр мах байгаа юм! Өнөөдөр ахлагчийн гэргий бидэнд хонины дал авчирч өгсөн юм гэж Цэрэн тайлбарлав. Тэр тогооныхоо тагийг авахад хонины шинэхэн махны үнэр гэрт ханхаллаа.

	— Өө, энэ чинь өнөр гэр бүлийн хоол байна шүү дээ! Би ирээгүй сэн бол ийм их махыг та нар яах байсан юм бэ? гэж Нарма сэтгэл хангалуун дуугарлаа.

	— Санаа битгий зов гээд Цэрэн инээмсэглэж, — Надад нэг сайн нөхөр бий, түүнд хэчнээн ч их мах тавагт нь хийсэн хоосолчихно... Түүнийг Шорва гэдэг... Заримдаа: “Шорва-ховоо” гэж даажигнадаг юм. Энэ нэг их инээдэмтэй юм байхгүй. Залуу цадталаа хоол идэх нь ховор, харин хааяа нэг олдохоор нь ч алив, алив гээд л байна даа... 

	— Саяхан тэр оросын эмч Вадим руу яваад ирсэн гэж Нюдля зориг гарган ярианд орж, — Тэнд тэд бараг сар сууж, нүдээ анагаасан юм. Одоо ч Шорва, түүний эцэг хоёр амар болсон доо. Нүд нь улайхаа байсан. Харин Шорвагийн нүд их л онигор доо гэвэл

	— Гэлээ ч гэсэн чи наадгай шиг том нүдтэй биз дээ? гэж Нарма зээгээ цаашлуулав.

	— Байдгаараа л байна! гэж Нюдля хариулаад нүүрээ инээдэмтэй мурчилзуулав.

	Цэрэн уур савссан мах модон тавагт хийж, ширдэг дээр тавилаа. Нарма гараа угаалаа.

	Нагац ахыгаа ийнхүү хооллохоор зэхэж байх хооронд Цэрэн гарч морины нь эмээлийг авч, үнээтэй хамт нэг пинд уяад, эмээлийг нь шавар тагздаа оруулав.

	Энэ бүгдийг Нарма ажиглаж, жаал хүү биш, огт өөр, ажлаа зохицуулдаг, овжин гавшгай Цэрэн болжээ гэдгийг мэдэв. Цэрэн хэнээр ч хэлүүлэлгүй гэр орныхоо ажлыг насанд хүрсэн хүн шиг хийх ажээ. Гэвч Нарма огт өөр зүйл бодож гасаллаа. “Энэ хүү хүүхэд ахуй цагаасаа яагаа ч үгүй байхад хагацна гэдэг тусгүй” гэж бодов.

	Сяяхляг хувин барьсаар орж ирэхэд тэд хооллож байлаа.

	— Хүүхдүүд ээ, сайн байна уу! Нюдля, чамд сүү авчирлаа! Саваа аль, юүлчихье!

	Нюдлийг бортого суллахыг хүлээлгүй Сяяхля буланд ямар нэг юм хайв.

	Эхлээд тэр хүүхдүүдээс гадна нэг хүн гэрт байгааг анзаарсангүй. Зул гэр доторхыг муу гэрэлтүүлнэ.

	— Сяяхля, сайн байна уу! Бидэнтэй хамт сууж хооллооч! гэж Нарма бүрэг бараг булангаас урилаа.

	Хувин руу тонгойж байсан Сяяхля санамсаргүй байсандаа цочин сүүтэй хувингаа цээжиндээ наан чухам юу гэж хариулахаа мэдэхгүй тэвдэв. Тэр дуу түүнд хэт танил байв.

	— Гялайлаа! гэж дуугарахдаа нэлээд итгэлтэй болж, —  Нөхөр маань намайг хүлээж байгаа, би явах ёстой гэлээ.

	— Мах идэж, шөл уугаач гэж Нарма мөн л шаардангуй хэллээ.

	— Нарма, чи яасан зоригтой болоо вэ! Эхнэр чинь жигүүрийг чинь тордож янзлаа юу? гэж Сяяхля хүүхдүүдэд үл ойлгогдох зэмлэл хэллээ.

	— Сяяхля, чи таасангүй дээ! Надтай суух эмэгтэй хараахан төрөөгүй байгааг танаас өөр мэдэх хүн үгүй л болов уу.

	— Бал дарс хэтэртлээ уучихсан юм шиг ярьж байх чинь вэ гэж Сяяхля дооглонгуй хэлээд толгойн алчуураа засаж явахаар завдав.

	— Чи яагаад танилуудынхаа тухай асуухгүй байна вэ? Би дөнгөж өнөөдөр Налтанхинаас ирлээ шүү дээ хэмээн Нарма эвлэрэнгүй хэлэв.

	— Нарма, би чамайг хүүхдүүдийн дэргэд илoү юм асуухгүй байх ухаантай хүн гэж үздэг шүү. Тэгээд ч бидэнд ярилцах юм юу байх бил ээ. Хувь тавилангаар ноогдсон бүхнээ гүйцээлээ... Хуучныг төнхөх ямар хэрэг байна вэ?

	Сяяхля Нюдлийн авчирсан данханд сүүгээ юүлж үүд рүү явахдаа:

	— Нарма, уулзана гэж битгий бодоорой! Тэгсэн нь чамд, ч надад ч дээр гэж урьдчилан сануулав.

	— Сяяхля, түр азнаач! гэж Нарма үүд рүү ухасхийх зуураа хашхираад, — Би чамтай уулзах гээгүй. Бүх юм зүйл дууссаныг мэдэж байна... Гэвч чи нэг зүйлийг мэдэх ёстой. Үүнийг мэдэх нь чамд чухал... гэв.

	— Би мэдэх ёстой юмаа мэдчихсэн.

	— Эрхэм Сяяхля минь чи цөмийг нь ч мэдээгүй байх аа. Бид бүгдийг нь мэдэхгүй байна... Бергяс бол алуурчин! Үүнийг чи ядаж тааварлаж байна уу?

	— Энэ үгийг чинь дуулахыг ч хүсэхгүй байна! Хүүхдүүд өнчирсөн явдалд би ч буруутай. Боллоо! гэж Сяяхля ширүүн хэлээд гарахыг завдтал, догдолсон Нарма түүнийг босгоны дэргэд зогсоож:

	— Яая гэх вэ. Ямар л муу үг байдаг вэ, түүгээр намайг харааж, зүх... Өнөөдрийг хүртэл би дуугүй явсан юм, одоо бол чадашгүй... Чиний анхны нөхөр зайсан Хембяг Бергяс алсан юм! Харин би наашаа алуурчны амийг цааш харуулахаар ирсэн юм! гэж Нарма тангараг мэт чангахан шивнэн хэлэв.

	— Өөдгүй амьтан, чи худлаа хэлж байна!, — Чи хотын ахлагчийг гутаах гэж байна! гээд Сяяхля тагзаас гүйн гарлаа.

	Нарма энэ тухай хэлэх гэж аль эртний завдсан боловч тийм боломж олдсонгүй. Одоо л тэр боломж нь бүрджээ... Тэр Бергясыг хэчнээн их үзэн ядаж байсан гээч! Нарма дөжирсөн мэт суудал дээрээ лагхийн сууж, хоолонд ч гар хүрсэнгүй. Хүүхдүүд учраа олж ядан түүнийг ширтэнэ.

	Газар гэрт хохигор жаал шагайн үл таних хүн байхыг хармагц үүдэнд зогслоо.

	Түүний ирсэнд баярласан Цэрэн:

	— Шорва, ор, ор гэж найзаа зоригжуулаад, — Энэ миний нагац, ээжийн минь эгчийн хүүхэд ирсэн юм. Би чамд ярьж байсан шүү дээ гэв.

	Нюдля Шорвад хэлхээтэй цагариган боов дуугүй аваачиж барилаа.

	Нарма ч зочинд суудал тавьж хажуу тийшээ суулаа.

	— Шорва гэдэг сайхан нэр. Би Шорва гэдэг голд суудаг хүн. Алив, залуу минь танилцъя! Миний нэрийг Нарма гэдэг юм Харин одоо маханд ойртож суу.

	Шорваг суумагц хаалга дахин онгойж, хэдийгээр зун боловч урт нэхий дээлтэй өвгөн орж ирлээ.

	— Өө... Онгаш өвөө ирлээ! Сайн байна уу, өвөө! гээд Нюдля алга ташлаа. 

	Булганыг хэвтэрт орж улам улам доройтоход өвгөд, эмгэд өвчтөнийг эргэхээр Нохашкийнд ирдэг байв. Булган сайн сэтгэлт сахиуруудтай жаахан яриад тайвширч нойрсоно. Сахиурууд ч сайн итгэл өвөрлөж тарцгаана. Харин ганцхан Онгаш шөнөжингөө нүд үл анина. Хүн сонсож байгаа эсэхийг үл анзааран өвгөн үүр цайтал элдвийн зүйл санаанаасаа зохион ярина. Хамгийн тэвчээртэй нь Нюдля байдаг тул өвгөн түүнд бусдаас илүү хайртай бил ээ.

	— Яаж амьдарч байна даа? гэж Онгаш өвөө заншил болсон асуултаа эхэлтэл

	— Сайн! гэж Нюдля бусдаас түрүүлж дуугараад, — Манайд алс холын нутгаас эрхэм зочин ирсэн!.. гэв.

	Өвөө үстэй дээлээ тайлж булан руу хаяад нэхий хантаазаа тайлж, дараа нь тэрлэгийнхээ энгэрийг яран, галд хөлөө жийж, пийшингийн хажууд суулаа. Хүн урт наслахдаа янз бүрийн юм үздэг бил ээ. Урьд цагт Онгаш өөр нэртэй байжээ. Тэр дандаа дулаан хувцасладаг тул “Байцаа” гэж хочтой байжээ.

	— За, хүүхдүүд ээ, танай гийчин чинь хаанаас ирсэн юм бэ? Яриад байгаарай гэж амьсгаа авсан Онгаш өвөө асуулаа.

	Нарма Нохашкийн хүүхдүүдийн юу нь болох, энэ хотонд хаанаас ирсэн тухайгаа өвгөнд тайлбарлан ярилаа.

	— Удаан тайлбарлах хэрэг юу байна гэж үгэнд дуртай өвөө Нармагийн яриаг таслаад, — Чамайг Булганы зээ гэдгийг мэдлээ. Ингэхэд би эцгийг чинь санаж байна, тэнгэр түүнийг тэтгэх болтугай. Хотонд түүнээс өөр сайн хүн байгаагүй юм. Чиний эцэг чинь миний өнөөгийн... гээд Онгаш өвөө түгдрэн тэртээ тэргүй үрчлээтэж гүйцсэн духаа үрчийлгэн байснаа гэнэт ухаарсан мэт:

	— Өө, би чинь юун тухай ярьж байв аа, эцэгтэй чинь Каспий руу явж байсан тухайгаа юу?.. Өө, саналаа!.. Намайг төрөхөд Эрэнжин гэдэг нэр өгсөн юм. Би их ухаалаг, оюун ухаанаараа зарим настай хүнээс ч давсан хүүхэд байсан гэлцдэг юм. Эцэг эх маань үүнд гайхаад Онгаш гэдэг өөр нэр хайрлажээ. Хөгшрөөд, дотроосоо ч хүйт даах шиг санагдах болов. Тэгээд л дулаан хувцасладаг болсон нь тодорхой, тэгтэл “Байцаа” гэдэг орос нэр хайрлалаа. Харин над бол хүн, хүн гэдгээс илүү сайхан нэр ер хэрэггүй юм шиг санагддаг... Бид цөм адилхан нүүр царайтай шүү дээ.

	Өвөө өөрийнхөө намтрыг ухаандаа тунгаах мэт агшин зуур чимээгүй боллоо. Тэгснээ нүд нь хөгжилтэй гялалзаад ирэв.

	— За, сонсоцгоо л доо. Тун инээдэмтэй явдал байгаа юм. Налтанхин аймгийн зайсан Хембятай бид тэр нэгэн цагт сайн найз нар байлаа. Царицын хот руу бид нэг удаа хамт яваад хот дотуур явж байтал одоогийн ноён Данзаны эцэг өөдөөс айсуй. Ноён биднийг тэргэндээ суулгаж нэг их баян дэлгүүрт аваачиж зүүнээс дөнгөж гарсан шинэ бүхнийг өмсүүллээ. Дараа нь ноён биднийг зоогийн газар аваачихыг тушаалаа. Шар хажлагатай өмдтэй генерал биднийг угтлаа. Өнөөх генерал чинь намайг сугадаж аваад өвч хивс дэвссэн, таазандаа гялалзсан шилнүүдтэй том тасалгаанд аваачлаа. Намайг биш, хажууд байгаа ноёныг сугад гэж би тэр генералд нүдээрээ дохив. Харин тэр ойлгодоггүй хамаг анхаарлаа надад хандуулж арай л гар дээрээ өргөх нь халаг байх аж. Бас тэгээд: “ноёнтон, та маш даруу хүн юм, бас наадам тохуу хийх нь үү, бид бүгд хараад л таньсан!” гэдэг байна. Биднийг алтан хонгорцог ширээн дээр нь туяарах хажуугийн тасалгаанд оруулж түшлэгтэй сандалд суулгав. Ширээн дээр идээ будаа гэж зөндөө! Байхгүй юм гэж ер алга! Архи ч гэж зөндөө. Гадаадын дарс ч янз янзаараа! Хувингаар уусан ч толгойд ер гарахгүй, харин хөл тушчихна даа! Яагаад намайг анхаарч, хүндэтгэснийг хожим нь би тааварлалаа. Тэд намайг ноён Дяявидын хүү гэж боджээ! Ер нь намайг өнөөдрийн манай ноёнд тооцжээ. Цөм адилхан сайхан хувцасласан болохоор будилах нь ч аргагүй. Ноёны хүүг агтчинаас ялгах гээд үз л дээ. Ер нь залуудаа би сайхан залуу байлаа. Зоогийн газрын эзэн эхнэр, хүүхэдтэйгээ бидэнтэй хамт хооллохоор иржээ. Түүний охин гэж хонгор үс, дүрлэгэр том нүдтэй охин байлаа. Яг миний эсрэг суугаад, намайг ширтээд байх юм. Бас нүдээрээ сэмхэн ирмээд байв. Ноён тэгэхэд миний үе тэнгийн хүн байсан юм, тэр алдааг анзаарч инээмсэглэн битгий сандар гэсэн маягтай над руу дохино! Гэтэл би яахаа ч мэддэггүй! Өөрийнхөө халимаг охидтой ч нэг ч удаа озолцож үзээгүй амьтан байлаа... Адаглаад арваад орос үг мэддэг байсан сан бол орос хүүхэнтэй гэрлээд, худалдаачин л болох байсан байх... “үйлс нь муу хүний хоолой дээр”мах тээглэдэг” гэж эрт цагт ярьдаг сан. Халимаг бүсгүйтэй гэрлэж тэгээд л миний мөнхийн зовлон эхэлсэн юм... 

	Онгаш пийшин рүү тонгойж, гаансаа, баагиулав.

	— Өвөө! Зоогийн газраас хэдийд гарч, таныг ноён хааш нь аваачсан юм бэ? гэж Цэрэн асуулаа.

	— Шаарнууд намайг живүүлж алах гэж боджээ! Гүүрэн дээр аваачаад ус руу шидчихлээ... Онгаш усан дор агааргүй бүхэл бүтэн цаг байж чадах эсэх талаар ширээнд байхдаа маргалдацгаажээ! За тэгээд л түлхчих нь тэр... Залуу, бас хөлчүү байсныг та нар мэдэж байгаа, би өөрөө ч үсэрсэн байж болох юм... 

	Өвгөний дурсамжаас нэг ч үг гээлгүй чих тавин сонсож байсан Нюдля:

	— Таны тэр шинэ хувцас чинь хаана байгаа вэ? гэж асуулаа.

	— Өөдгүй амьтад тайлаад авчихсан юм! гэж Онгаш өвөө шийдэмгий хэлээд, — Ядуу агтчиныг наргиулаад, бүх хувцсыг нь хуу тайлан, хуучнаар нь гангалав! Ингэж л ноёд ядуу биднийг доромжилдог байлаа. Гагцхүү яг шууд тэгээгүй юм. Би ч амархан бууж өгөөгүй, замаг дотор нуугдаад, ёроолд нь суув... Харин нөгөөх зоогийн газрын эзний охин хонгор үст хүүхэн эргийн дагуу орь дуу тавин гүйсээр байлаа. Тэр надад маш өрөвдөлтэй санагдсанд би уснаас ил гарч эрэг дээр гарвал тэр бүсгүй над дээр гүйж ирээд инээлээ. Тэр өөрөө ч нулимсандаа норжээ. Түүний эцэг их хорон санаатай, бүдүүн гэдэстэй хүн биднийг харж хөхөрснөө над руу ирж мөрөн дээр алгадан: “За сайн байна! Зоригтой залуу байна!” гэлээ. Өөр ч юм хэлсэн юм уу, би оросоор юугаа мэдэх бил ээ. Гэвч зайсан Хембя оросын хэлсэн үгийг ойлгож түүнийг биш, намайг магтсанд атаархжээ. Хувцсаа тайчаад усанд умбалаа, болсонгүй. Тэгэхээр ядуу надаас зайсан хүн давуу гэдгийг харуулахын тулд сэлэхээр шийджээ. Худлаа хэлээгүй шүү, Хембя гоц сэлдэг хүн байсан юм. Эргэж харж ч амжаагүй байтал Ижил мөрний нөгөө эрэг дээр гарчихсан байв! Тэгээд гараараа далласнаа эргээд л сэллээ... Харин хувцас яасан гээ? Муусайн гөлөгнүүд тайлаад авчихсан юм! гэв.

	Өвгөн Онгашийн яриаг Нарма бусдаас бага хөгжөөв.

	— Өвөө, та нэг л будилаад байх! шиг. Манай зайсан Хембя чинь усанд бол сүх шиг амьтан байсан юм.

	— Чи бас миний ярьсныг эсэргүүцнэ гэнэ ээ хө! Хембя Ижил мөрнийг хэрхэн сэлж гаталж байхыг би нүдээрээ харсан юм шүү! гэж Онгаш уурсав.

	— Би Хембягийн дэлбэгчээр долоон жил ажилласан хэмээн Нарма өвгөнийг сэхээрүүлэхийг оролдон, — Тэр голд сайн сэлдэг байсан юм бол нуурт яагаад живчих вэ дээ гэв.

	— А-а! гэж өвгөн ихэд гайхаж, — Түүний тухайд бол өөр шалтгаан хай. Дээрээс бурхны зааснаар, хувь тавилангийн эзний тушааснаар хүн халбагатайдаа ч хахаж үхнэ. Үхэх цаг ирсэн бол юу ч аврахгүй. Хайрт эмэгтэйнхээ халуун өвөрт ч... 

	Цэрэн, Шорва, Нюдля гурав хэдийнээ унтчихсан байлаа. Нарма эхлээд өвгөний яриаг сонирхон чагнаж байснаа бусдын анхаарлыг гойд татах гэж оргүй худал юм ярьдаг болохыг нь түдэлгүй ойлгов.

	Нарма аль эртний унтмаар байсан боловч өвгөнийг ганцаарыг нь орхих нь эвгүй байлаа.

	Тэр цаашаа эргэсэн боловч өөрөө өөртэйгөө ярин гунигтайяа санаа алдан гагцхүү өөртөө ойлгомжтой юмыг бувтнан удтал суув.

	Онгаш тал руу нүүрээ харуулан байдгаараа бөгтийн, бөөн зэгснээс хэсэг урт шилбэ авч хатангир гартаа нугалж, унтарч байгаа гал руу хийлээ. Тэгээд ардаа Нармагийн сайхан хурхирах чимээг сонсмогц, пийшингийн дэргэд нэхий дэлгэж дээлээ нөмрөн хэвтэж нам жим болов.

	Өглөө эрт Нармаг босоход Онгаш өвгөн гэрт алга байлаа. “Өвөө гомдчихоогүй байгаа даа? Би түүнтэй маргах хэрэг байв уу? Зайсан сайн сэлдэг гэж бодож л байг. Түүний санаанаасаа зохиосон хоосон юмны тухай домог нь харанхуй балар амьдралын нь сүүлчийн жилүүдийг чимдэг байж ч болох юм даа?” гэж тэр бодов.

	 

	3

	Нарма энэ хооронд унтарсан галыг зэгсээр бадраав. Хоолны хурц үнэрт хүүхдүүд сэрж, шинэ өдөр эхэлжээ. Гадаа хагсаж хатсан тэрэг таржигнахад тэд хоолоо идчихсэн, сав суулгаа хураачихсан байлаа.

	Тэднийд Вадим Семиколенов, Араши Чапчаев нарыг орж ирэхэд Цэрэн, Нюдля хоёр эрхэм зочдын ирсэнд учиргүй их баярлаж, тэдний баярлаж хөөрсөн дуу бээрийн газар сонстож байлаа.

	Араши багшийн тухай Нарма, урьд нь мэдэж байсан боловч нүүр учран уулзаж байгаагүй бил ээ. Булган амьд байхдаа орос докторын тухай түүнд ярьж байсан удаатай. Нарма зочидтой танилцаж, хүүхдүүдийн тухай тэдний жирийн биш яриа эхэлжээ.

	— Цэрэн, Нюдля хоёр бол миний зээ нар... Харамсалтай нь Булганыг оршуулахад би ирж чадаагүй юм. Эзэн намайг агттай минь Царицын хавь руу явуулсан юм. Гагцхүү одоо л би өнчин зээ нараа өөр дээрээ авч болох боллоо. Гурвуулаа яагаад ч гэсэн амьдарна. Энүүхэндээ гэхэд ганцхан Нюдля л хүүхдээрээ байгаа юм. Гэвч охин аж ахуйн бүх юмыг хийж чадна, насанд хүрсэн ямар ч хүнээс дутахгүй.

	Гуньж гутраагүй Нармагийн энэ бодол багшид таалагдсангүй.

	— Таны гэр бүл олуулаа юу? гэж Араши асуулаа.

	— Одоохондоо би ганцаараа. Эцэг, эх хоёр маань нас барчихсан. Тэгээд ч би угааж цэвэрлэх хоол унд хийхдээ ямар ч авгайчуулаас дээр гэж Нарма ярив.

	— Харин Вадим Петрович бид хоёр ийм нэг юм бодоод байгаа юм. Нюдля оросоор сайн ойлгодог, авьяастай охин. Түүнийг Астрахань руу аваачиж дотуур байртай дунд сургуульд оруулбал ямар вэ? Сургуулиа төгсөөд багш болж болох юм.

	Арашийн ярьж байгаа юм үлгэр домогтой адил мэт боловч Нарма түүнд итгэж: “Нюдля миний гэрт ямар ч байсан зочны маягаар байх болно. Зургаа, долоон жилийн дараа мөн л ядуу тарчиг нэг хүнтэй сууна... сайн санаат хүмүүс тусалъя гэж байгаа бол үнэхээр түүнийг номтой нөхөрлүүлбэл дээр биш байгаа?” хэмээн уг саналыг тунгаан бодов.

	— Зөвшөөрч байна, харин Цэрэнг та нар яах гэж бодож байна вэ?

	— Цэрэн эрийн цээнд хүрчээ. Өөрөө л сонгог. Тантай хамт явна гэвэл яваг... Гагцхүү тэр танайд очоод юу хийх болж байна даа? Малчин болгох уу?

	Ингэж хэлсэнд нь Нарма гомдлоо.

	— Халимгууд үеийн үед мал маллаж гэдсээ тэжээж ирсэн бил ээ. Та нар үүнээс илүү ямар ажил түүнд олж өгөх гээ вэ? Бичээч болгох гээ юү? Цэрэн надтай хамт явна гэж Нарма шийдэмгий хэлэв. Тэр өнчин хүүхдүүд шиг өөртэйгөө хамт байх болно гэсэн бодолдоо бүр автсан учир Цэрэн ганцаараа ч болтугай надтай хамт байг гэж боджээ.

	Араши Нармагийн хэлсэн бүхнийг Вадимд хэлмэрчилж өглөө.

	Хотонд Вадим, Араши хоёрын ирсэн тухай хүмүүс мэдэж Нохашкийн тагз руу хөвлөө. Хагас цаг өнгөрөхөд тэдний гэрт хөл тавих зайгүй болжээ. Их төлөв эрчүүл иржээ. Булганыг өвчтэй байхад Араши тэднийд хоёр удаа ирсэн ажээ. Нэг удаа нь Вадимтай хамт ирсэн учраас тэд ахлагчийн түрийвчнээс болсон аймшигт шүүлтийн талаар сайн мэдэж байлаа.

	— Бергяс харийн хүмүүсийг ирэх бүрийд алба ажилтай юм шиг алга болно. Така ч эцэгтэйгээ уулзахаас зайлсхийнэ. Тэр Манычид байгаа садныдаа очиж суужээ. Така эцгийнхээ чанга гарыг мэднэ. Бергяс хүмүүсийн хэл амыг тэвчиж, хүүдээ маллуулж байхыг хүссэнгүй. Зайсан, ахлагч нар тал нутагт янз бүрийн муухай юм хийдэг байлаа. Хонийг чоно барихад хонин сүрэг айн түгшиж майлалддаг боловч дахин идээшилдэг шиг баячуудын дур, зоргоороо авирт хүмүүс дасжээ... Гэвч Булгантай учирсан явдлаас хойш тойрог даяар дургүйцэн ярилцах чимээ тасарсангүй. Хүмүүс одоо хүртэл Бергясын харгис хэрцгийг уучилсангүй. Хамгийн ойр дотнын хүмүүс нь ч урьдын адил ойр дотно ярилцахгүй, уулзахдаа малгайгаа дурамжхан авдаг болжээ. Урьд нь хөндлөнгийн хүн Бергясын талаар муу үг хэлэхийг зүрхэлбэл удмынхны нь хэн нь ч муулагчийн амыг тагладаг байсан бол одоо Бергясыг өмөөрөгчид байхгүй болжээ. Одоо захын хүн ахлагчийг элдвийн үгээр харааж зүхнэ. Бергяс гэнэдэж ийм явдал дахин үйлдвэл энэ нь түймэр дэгдээх оч болох байлаа.

	Бергясын дураараа авирт зэвүүцсэн хүмүүсийн царайг ажиглан Нохашкийн урцанд сууж байгаа Вадим Арашитай гацаанд эхэлсэн яриагаа үргэлжлүүлэх мэт:

	— Чи ер нь ядуучуудын нүд нь нээгдэж байна гэж ярьж байх шив дээ... гэвэл 

	— Одоохондоо үүрийн гэгээ тэмдгэрч л байна! гэж Араши хариулаад, — Хүмүүс аль тийшээ явах, хаанаас аврал хайхаа бас л мэдэхгүй байна... Орос орны ядуучууд өөрийн цэнхэр нүдэт Бергясчуудтай хэрхэн тэмцэж байгааг чи ярих юм биш үү... Би хэлмэрчилж өгье гэв.

	— Талынхан ийм ярианд бэлэн байна гэж үү дээ? Ойлгоно гэж үү? Итгэх үү? гэж Вадим асуулаа.

	— Ойлгоно ч, итгэнэ ч! гэж Араши толгой дохин ярианд урилаа.

	Вадим дэмий эргэлзжээ. Тэнд байгаа хүмүүс болон ер нь Чоносын хотныхон дунд түүнд итгэдэггүй хүн байхгүй байлаа. Сайн үг дуулиантай, “орос эмч” энэ хотонд хоёрхон удаа богино хугацаагаар ирэхдээ их зүйл хийж, түүгээрээ хүмүүсийн сэтгэл зүрхийг эзэмджээ. Вадим сохор зоос ч авалгүй Нюдлийг хөл дэээр нь босгоод зогсоогүй сүүлчийнхээ гуравтын дэвсгэртийг ч өгчээ. Өвчтэй Шорва эцэгтэйгээ тэднийд дөрвөн долоо хоног сууж, хорвоо дээр дахин мэндэлсэн мэт болоод буцаж иржээ. Ийм хүмүүст итгэхгүй юм бол хэнд итгэх юм бэ?

	Вадим эхлээд өөрийнхөө үйлдвэрт ажилладаг эцгийнхээ тухай товч ярилаа. Насан туршаа оёдлын машинтай зууралдсан эхийгээ бас дурслаа.

	Дараа нь оросын хот, тосгонд ядуучууд хэрхэн амьдарч байгаа тухай Вадим ярилаа. Хасаг, халимаг, орос хэн нь ч байсан ялгаагүй эд агуурсгүй, зарц, малчны амьдрал хаана ч гэсэн бэрх байгаа тухай түүний ярианаас цухалзлаа, Харин фабрикийн эзэд газрын эзэд. худалдаачид, нударган, ноёд тос торгонд умбаж, өөхлөх тусмаа улам гаарч угийг нь дагаагүй улсыг ташуурдаж цөллөгт хөөж байна.

	— Хүмүүс уй гашуундаа зөвхөн хар толгойгоо хаацайлж ганц нэгээрээ зовж байгаагаас л ийм байна. Харин одоо оросын ажилчид хамтран ажиллахаар шийджээ. Тэгээд есөн зуун таван онд хааныг сандаргасан бил ээ! хэмээн Вадим ярилаа.

	Хүмүүс нэг ч үг дуугаралгүй чих тавин чагнана.

	— Танай хотонд хамгийн их малтай нь хэн бэ? гэж тэр асуулаа.

	— Асуух юмаа мөн олов оо! гэж өвгөн Онгаш хатавчнаас хашхираад, — Бид бүгдийн бүх малыг хөөж ирээд нийлүүлсэн ч Бергясын сүргийн аравны нэгд ч хүрэхгүй.

	— Онгаш, дуугаа тат! гэж нэг нь хашхираад, — Толгойгоо шал дэмий юманд гашилгаж байна. Энд чинь ажил төрлийн тухай ярьж байна гэв.

	— Би худлаа юм ярилаа гэж үү дээ? Надтай ноён Дяявид өөрөө зөвлөдөг юм шүү.

	Инээлдэцгээв.

	— За харж байгаа биз дээ? гээд Вадим яриагаа нухацтай үргэлжлүүлж, — Тэгэхээр нэг өрхийн мал хотонд байгаа гучин өрхийнхөөс хэд дахин их байна шүү дээ. Энэ чинь хэний баялаг юм бэ? гэв.

	— Бергясынх байлгүй яах вэ! Түүнд бурхан заяасан юм гэж өнөөх Онгаш тайлбарлав. Онгашийн эсрэг гарсан шуугиан намдахад Вадим

	— Бергяс ийм их сүргийг хэний хөдөлмөр, хөлс, нулимсаар хуримтлуулаа вэ? гэж яриагаа үргэлжлүүлэв.

	— Ээ хайрхан! Ойлгогдохгүй юм юу байна? Бурхан л баяжихад нь тусалжээ! гэж догдолсон өвгөн бусдын дууг баргил сөөнгө дуугаараа дарлаа.

	— Энд бурхан ямар ч хамаагүй! Бергяс өөрийнхөө сүргийг нийтийн бэлчээрт хариулдаг. Тэгээд тэр өөрөө хариулдаг гэж үү? Та нар л өдөр шөнөгүй, усан бороо, улаан шуурганд түүний үнээ, тугалын дэргэд байдаг биш үү? Эмэгтэйчүүд сохор зоосны хөлстэйгөөр түүнд унгас ноосыг нь хяргаж өгч, хургыг нь малладаг. Тэгэхээр энэ чинь хэний сүрэг болж байна?..

	— Тэгэхээр биднийх болж таарч байна уу? гэж Онгаш өвөө догдлон асуулаа.

	Араши, Вадим хоёр үдэш орой болтол хүмүүстэй ярилцаж, тэдний амин чухал асуудалд хариуллаа. Зочид нэг нэгээрээ гарж явахад гэрт Вадим Араши, Нарма, Үлэмжийн хөвгүүд болох ах дүү Гаха, Ноха хоёр үлджээ.

	Ах дүү хоёр хараахан хорь хүрээгүй ажээ. Яльгүй ахмад Гаха нь өнгөрсөн жил гэрлэж, дүү Ноха нь одоохондоо эцэг эхтэйгээ гэртээ байгаа бил ээ. Тэдний эцэг Үлэмж дөчин насандаа нас баржээ. Тэр Бергясын агтчин байжээ. Энэ явдал таван жилийн өмнө болжээ. Бергяс, Лижи нар галзуурах мэт уурсаж агтчиныг занчжээ. Алга болсон адууг хайлгахаар түүнийг явуулахад цасан шуурга улам ширүүсжээ. Унасан морь нь нүхэнд бүдэрч хөлөө хугалсан тул Үлэмж явгаар тал дундуур шөнөжин өдөржингөө тэнэжээ. Цасан шуурга намдахад адуун сүргээс тасарч алга болсон морьд өөрсдөө хотонд иржээ. Гагцхүү Үлэмж л буцаж ирсэнгүй. Нэлээд хэдэн өдрийн дараа цасанд дарагдсан түүнийг санамсаргүй олжээ.

	Эцгийгээ нас барсны дараа Гаха, Ноха хоёр Черный Яр луу очиж ачигчаар хөлслөгджээ. Ах дүү хоёр талаа санан гуньхарсаар өнгөрсөн жил хотондоо буцаж иржээ. Үнэн чанартаа тэд Цэрэн, Нюдля хоёр шиг Бергясын буруугаар өнчрөгсөд ажээ.

	Хүмүүсийн тарж явахад:

	— Булганы эрт нас барсанд, бидний эцгийн амь үрэгдсэнд чухам хэн гэм буруутайг бид мэдэж байна! гэж Гаха уур хилэнтэй хэлэв.

	— Бергясыг торны цаана хийхгүй бол бид түүнийг өөрийнхөө гараар цааш харуулна! Ахынхаа үгийг дүү нь дэмжив.

	— Гарцаагүй үхэл рүү нэгийгээ явуулсан хүнийг гянданд суулгах тийм зүйл анги хааны хуульд байхгүй. Харин та нар Бергясыг өөрийнхөө гараар албал тэр гарыг чинь гавлана даа гэж Вадим тайлбарлав.

	— Бергясыг алснаар юу ч өөрчлөгдөхгүй. Түүний оронд эцгээсээ илүү шаар Така сууна. Өөр зам хэрэгтэй гэж Вадим дэмий яриагүй байна шүү! Бүх Бергясыг бүгдийг нь болгож тавих хэрэгтэй гэж Араши бодлогошронгуй ярилаа.

	— Тэднийг яая даа! гээд Ноха толгойгоо барьж гомдсондоо гаслав.

	Тэднийг засгийн эрхнээс зайлуулж, дарлагчдаас нийт ардын өшөөг авах нарийн төвөгтэй, сайхан замын тухай Үлэмжийн хөвгүүдэд Вадим удаан тайлбарлав.

	Сонссон зүйлдээ мэл гайхширсан Нарма зочдын яриаг үг дуугүй чагнана. Тэр өөрийгөө эдүгээ хүртэл амьдралын юмыг бусдаас илүү харж, учрыг сайн олж байна гэж бодож байжээ. Араши, Вадим хоёрын дэргэд Нарма өөрийгөө Цэрэн, Нюдля хоёр шиг арчаагүй жаахан юм гэдгийг мэдрэв.

	Нармагийн эцэг Архат Налтанхины сүүлчийн зайсан Хембягаас зургаа ах байжээ. Эрчүүд дөч гараад ирэхээр тав зургаан насны ялгаа бага ажиглагдана. Харин нэг нь нөгөөгөөсөө арван таван насаар ах бол өөр хэрэг.

	Хембяг арван нас хүрмэгц нь эцэг зайсан нь түүнийг Астрахань руу сургуульд аваачжээ. Тэгээд хүүгээ харж хандуулахаар арван зургаан настай Архатыг үлдээжээ. Зарц Архат ч зайсангийн хүүд бүрэн тохирсон халамжлагч болжээ. Тэр хүүхэд байхдаа Черный Ярт гэрийнхнийхээ хамт сууж, орос хүмүүстэй хутгалдан байсаар уншиж, ярьж сурчээ. Ноёны агийг харахад ийм л овжин залуу хэрэгтэй байжээ. Зайсангийн хүү Астраханьд дөрвөн жил сурахдаа дандаа Архаттай хамт байжээ. Мулгуу Хембяг янз бүрийн аюул ослоос аврахын тулд Архат амиа дүйчих шахна.

	Хембя сургуулиа төгсөөд Архатын хамт төрсөн гэртээ эгж иржээ. Түдэлгүй Архат гэрлэх нас болжээ. Тэгтэл хөгшин зайсан орчлонгийн мөнх бусыг үзүүлжээ. Боловсролтой, залуу Хембя аймгийн эзэн боллоо. Хотод суралцаж байхдаа Архат тэр хоёрын амсаж өнгөрүүлсэн сайн, муу бүхнийг Хембя хэзээ ч мартдаггүй ажээ. Буцааж авах гэлгүйгээр мал зээлдүүлэн, хэрэгтэй бол мөнгө ч хүртэл өгөн Архатад тэр зүйл бүрээр тусална. Гэвч ноёдын өглөгөөр баяжиж байсан хүн үгүй бил ээ. Түүн дээр Архат хотод байх үедээ архидаж сурсан байлаа. Тэр мөн хөзөр мөрийцөн тоглох хорхойтой болжээ. Заримдаа Архат хоёр гурван хоногоор хөзөрдөж, мөрийнд нь мал, тэрэг, хомс хөрөнгө цөмийг нь тавина... Тэгээд хожигдож сүйрэхдээ сэхээрсэн мэт аж ахуйгаа дахин эрхэлнэ. Олхиогүй амьдралын нь шийтгэл мэт гэр оронд нь эв түнжин ер үгүй байжээ. Архатын эхний хүүхдүүд нь үрэгдэж, гагцхүү хамгийн отгон Нарма нь л амьд үлджээ. Хорт могой хар архи л Архатыг алжээ. Хэн их архи уудгаа үзэх гэсэн ёрын тэмцээн дээр наргианчийн маань зүрх тэссэнгүй. Зайсан Хембя Нармаг халамжлан үзэж Бага дөрвөдийн улсын өргөөнд аваачиж хоёр жилийн сургуульд оруулжээ. Хоёр жил ч нүд ирмэхийн зуур өнгөрч, зайсан ч түүнээс нүд салгасангүй, агтчинаа болгожээ.

	— Агтчин хүн хүчтэй, самбаатай, зоригтой болдог юм гэж зайсан Нармад итгүүлжээ.

	Хотын амьдралд дассан талын зальт эзэн нь энэ тэрийг шүүн тунгаах дуртай ажээ.

	— Би залуудаа шууд агтчин бололгүй төчнөөн жил ном шагайж суусандаа харамсдаг юм. Одоо ан гөрөөнд шунаж, жирийн малчдын бүрэн эзэмшсэн тэр жирийн цэцэн мэргэний адаглаад зууны нэг хувийг ч болтугай эзэмшихийг хүснэм... гэж тэр ярина.

	Зайсан Нармаг хэд хэдэн удаа анд дагуулж яваад буу авч өгчээ. Залуу эр өөрийнхөө сайн эзэнд байн байсаар дасжээ. Нарма хийж буй ажилдаа дур хүсэлтэй, хий гэсэн бүхний нь хийдэг байв. Торгуудын удам угсаат зайсны гэр бүлээс авсан Хембягийн гэргий аж ахуйгаа зална. Тэр Хембяд маш үнэнч, залуугийнхаа гоо үзэсгэлэнтэй, ухаалаг эмэгтэй байлаа.

	Он жил өнгөрч, зайсан гэргийтэйгээ хөгширсөн ч удам залгах үр хүүхэд гарсангүй. Энэ нь эр эм хоёрыг түгшээсэн боловч тэдний хооронд хэрүүл маргаан тарьсангүй. Тэд хот орноор явж, нэр цуутай эмч, домч олонтой уулзсан боловч бурхан өршөөлгүй хэвээр ажээ. Тэд аажмаар Нармаг өв залгамжлагчаа болно гэдэг бодолд дасан залууг өөрсдөдөө ойр байлгадаг байлаа. Сүүлчийн жилүүдэд тэд түүнд худалдаа наймааны ажил даалгаж мөнгөөр хангах болов. Тэгээд Нармаг арван долоон нас хүрэхэд Хембя авгайтайгаа бүх нарийн ширийн юмыг ярьж түүнийг гэрлүүлэхээр шийдээд хуурай хүүдээ эхнэр хайж эхэлжээ. Шилж сонгосон охидын нэг нь уг удам их цуутай биш, нөгөө нь хэрүүлч, гурав дахь нь залхуу гэх мэтээр таалагдсангүй... Бүх ургийнхны нь хувьд авч үзвэл бүсгүйн талаар ч эцэг эх, найз нөхдийнх нь талаар өөлөх юм ер нь гаралгүй яах вэ?

	Зайсангийн эхнэр Бага Цохиур луу нэг удаа хамаатныдаа айлчлан очоод тэнд чухамхүү хүсэл мөрөөдөл болж байсан бэрээ олж харжээ.

	Хембя өөрөө хавар эрт ирээдүйн бэрийнхээ эцэг эх дээр очиж бүгдийг тохиролцоод, худ бололцох л үлдээд байлаа.

	Дунд хурал, Налтанхин аймгуудын хооронд Беергин гэдэг газар байдаг ажээ. Тэнд Хембян адуун сүрэг бэлчдэг бөлгөө. Хаврын тэр цагт Нарма нэгэн ажлаар Беергин явахаар шийджээ. Тэр агтаасаа хоёр сайн азарга шилэн авч үүлдрийг нь тодорхойлуулахаар Хембяд үзүүлэх гэсэн юм сан ажээ. Морьд зайсанд таалагдвал малын домчид аваачиж хөнгөлүүлж, хөллөгөөнд сургах гэсэн ажээ. Хембя тойрогтоо морь сайн таньдаг гэгдэх тул үүндээ бахархдаг бил ээ.

	Нарма өглөө эрт гэрээсээ гарчээ. Үд дундын хэрд гэрээсээ дөчин бээрийн газар орших Беергинд хүрчээ. Үд дундын үед агтыг услахаар худаг руу тууж ирдэг учир Нарма тэнд хүлээж мориор удаан явсны учир оршсон хөлийнхөө чилээг гаргах гэж шинэхэн ногоон дээгүүр нааш цааш хөлхөв. Тэгтэл түүний анхаарлыг эмнэг морь барьж байгаа агтчин залуу татлаа. Агтчин худгийн ойролцоо цалмаа овжин шидлээ. Цаламд орсон байдас янцгаан дээш цоройн зүтгэнэ. Гэвч агтчины урт дэлтэй намхан морь эзэнтэйгээ хуйвалдсан мэт байдас руу хажуугаараа эргэн газарт туурайгаараа ургасан мэт зогсоно.

	Дур зоригоо биелүүлж чадаагүй байдас хамаг биеэрээ дагжин толгойгоо дуулгавартай гудайлгав. Тэгснээ дахин догширч хойш цахдан цаламд орсон хүзүүгээ цөхрөлтгүй сэгсчив.

	Агтчин морио хажуулдуулан нэг үе цалмаа сулруулж, нэг үе хөвчилнө.

	— Хөөе залуу, алив, цалмаа нааш нь өгөөдөх, тэгэхгүй бол алдах нь байна! гэж худгийн дэргэд зогсож байсан Нарма хашхираад туслахаар ухасхийв. Гэвч өнөөх залуу түүнд цалмаа өгөөгүйгээр барахгүй, ардаа хүн дуугарахыг ч сонсоогүй байртай байлаа.

	Тэгтэл залуу агтчины дөрөөний сур тасарч зөрүүд эр золтой л унасангүй. Нарма ч тэр даруй сулрахаа зөгнөн мэдсэн мэт ихэд тэмүүлэх байдсыг ажиглан сунасан цалмаас барьж авлаа. Залуу ч мориноосоо бууж Нарма руу гүйн ирж, цалмынхаа үзүүрийг булаан авахад Нармагийн уур хүрч:

	— Өө, тусламж хэрэггүй байсан юм уу! За яах вэ, чамайг эмнэг байдас сургаад өгнөө гэж хашхирлаа.

	Суларснаа мэдэрсэн гүү өөрийгөө тамлагчийг шуудайтай өвс мэт чирэн худаг тойрон давхилаа.

	Гэвч залуу гарцаагүй байдалд орсон боловч бууж өгсөнгүй.

	— Цалмаа тавиач! Эрэмдэглэчихнэ! гэж сэхээ авсан Нарма хашхираад цалмаас нь барьж авахыг хичээв. Тэгээд хоёул сая тэр байдсыг номхотгов. Талын адуучид, тэнгисийн далайчид л гэсэн үг. Нарма тэр юм ухаардаггүй залууд уурлаж байсан боловч мориндоо мордож, агтчины эмээлтэй морийг барьж авчирч өглөө.

	— Залуу, чи хэчнээн зоригтой ч гэсэн ийм адайр зантай адууг цалмаар хол авч явж чадахгүй... Чиний хүч хүрдэг ажил биш ээ.

	— Энэ миний гараас хаашаа ч гарахгүй! гэж тэр адуучин жингэнэсэн, бараг хүүхэд дуугаар хариулав.

	— Чи ёстой сайн залуу юм! Гэвч ганцаараа ийм ажил хийх нь аюултай гэж Нарма нэлээд тайван хэллээ.

	Тэгтэл залуу агтчин ахмадын сайшаалыг ч, сургаалыг ч тоосонгүй. Бас Нармаг ч хайхарсангүй.

	— За, яах вэ! Чи хэний албат вэ? Чамайг хэн гэдэг вэ? гэж түүнийг давхиад явчих гэж байгааг харсан Нарма асуулаа.

	— Нэрийг минь нэхий! гэдэг хэмээн агтчин дооглонгуй дуугараад, нэлээд холдсоноо эргэж Нарма руу хэлээ гаргалаа.

	“Энэ чинь юу вэ! Бүсгүй хүн гэж үү дээ? Залуу эр байсан бол эрчүүдийн хэлээр ярих сан бил ээ. Тэгээд бүсгүй хүн байлаа гэхэд морь ямар гайхалтай сайхан унана вэ? Анхныхаа шидэлтээр эмнэг морь цаламдаж, ганцаараа догшин адгуусыг номхруулж байдаг!..” Үгүй, Нарма талд ийм гайхамшигтай ид шидийн юм үзээгүй бил ээ.

	Энэ үеэр юунд ч юм уурссан, гандсан баргар царайтай морьтой хүн Нармагийн цаанаас ойртон ирлээ.

	Барьсан агтаа хөтлөн давхин одож байгаа залуу руу Нарма дохин:

	— Энэ агтчиныг хэн гэдэг юм бэ? гэв.,

	— Өө, чи Сяяхлягийн тухай асууж байна уу? хэмээн тэр эр дэмий асуув гэж уцаарласан мэт дурамжхан бувтнаад, — Яах вэ дээ... Манайхны нэгний охин байгаа юм гэв.

	— Охин гэнэ ээ? Бүсгүй хүн юм уу?! гэж Нарма баяртайяа дуу алдав.

	Баргар агтчин зальтайхнаар хөмсгөө өргөөд:

	— Залуу минь болгоомжлоорой!.. Сяяхля чамайг ч гэсэн цаламдчихна шүү гэв.

	Ингэхдээ хор маажсан маягтай хэлсэн боловч Нарма огтхон ч гомдоогүй нь хачирхалтай. Энэхүү нээлтдээ мэгдсэн тэр эл тохуурхалд хариулах үг арай ядан оллоо.

	— Бүсгүй байсан нь харамсалтай! Ийм шаламгай агтчин зайсангийн аж ахуйд л таарах сан.

	— Ажилд шаламгай бүсгүй залуугаас дор гэж хэн хэлсэн юм бэ? Охиныхоо гоёлыг өмсчихсөн байхыг нь чи харсан ч болоосой!.. Хатан л гэсэн үг! Ноёны охид түүний чигчийнд нь ч хүрэхгүй. Манай залуус Сяяхляг нэг хараад л ухаан алдчихдаг юм! Харин тэр хэнтэй ч юу ч ярьдаггүй, ганц ч үг дуугардаггүй юм!.. Харин чи л хэдэн үг солилцсон бололтой байна. Эсвэл үгүй юү?

	— Туслах гэсэн чинь татгалзаж байна бил ээ! Бас тэгээд салахдаа хэлээ гаргаж байсан шүү гэж холдон бүдгэрч байгаа морин төвөргөөнийг чагнасаар Нарма мэгдэнгүй ярилаа.

	— Чи чинь азтай залуу байж таарах нь! Тэр чинь бусад залуустай ам нээдэггүй их зантай амьтан! гэж агтчин бүр нухацтай хэлэв.

	Нарма түүнтэй хамжиж хоёр морь сонгон барьж гэр өөдөө аваачлаа.

	Хембя морьдыг үзэж шинжсэнд тэдний нэг, алаг нь хараа булаажээ. Нөгөө морь яагаад тэнцэхгүй байгааг зайсан Нармад тодорхой тайлбарлаж, тэр даруй агтад эгүүлж нийлүүлэхийг тушаалаа.

	Уг морийг агтад нийлүүлэх жирийн ажлыг зарц нарын хэнд нь ч даалгаж болох байсан авч Нарма өөрөө Беергин явахаар шийджээ.

	Гологдсон морь эрх дураараа шинэхэн ногоо зулгааж, Нарма энэ тэрийг ярилцан агтчидын хооронд эргэлдэнэ. Тэр өнөөх зоригт эмэгтэйн тухай асууж шалгаамаар авч хэрхэн асуухаа мэдэхгүй байлаа.

	— Залуу, чамд чөлөө цаг их байдаг байх аа! Гэр өөдөө огт яарахгүй юм гэж эрчүүдийн ахмад нь Нармад хэлэв.

	Тэр Нармаг юунд бодлогоширч байгааг мэдэж зөвлөж туслахаар шийдсэн бөлгөө.

	— Үгүй дээ, Адьяа гуай... Зайсангийнд цөмд нь ажил хангалттай... Мөдхөн явна.

	— Ээ дээ, залуу минь, Сяяхляг нэг удаа ч бол харсан хүн удаан тайван байдаггүй юм даа. Гагцхүү хайр сэтгэлтэй бологсдын энэ зовлон түүнд ер хэрэгцээгүй. Түүнээс нэг үг дуулах ч тэнгэрээс од авахтай адил даа.

	— Ээ, ах минь! Надаар та даажигнаж байх шив! Тэр юун бүсгүй вэ? Адаглаад хэний охин болохыг хэлээч? Хаана суудаг юм бэ?

	Агтчин энэ хооронд тоглоом хийхийг бодсонгүй.

	— Нарма, их юм горьдсоны хэрэггүй! Чиний эцэг намайг зайсангийнд ажилд оруулж өгсөн юм. Тиймээс би чамд зөвхөн л сайныг хүснэм, Сяяхлягийнд очих замыг зааж өгөх ч амархан л байна. Олон хүн тэр замыг хүүхэд ахуйгаасаа мэддэг байсан авч хаалган дээр нь очоод л эргэхэд хүрдэг юм. Тэр хэн нэгтээ суух нь лавтай. Эцгийнхээ сонгож авсан хүнтэй суух байх даа. Нэгэнт л шийдсэн бол хожим хувь тавилан өөр хүнтэй учруулахад харамсахгүйн тулд битгий мох, үзээд алд.

	Нарма эцгийнхээ найзын зөвлөгөөг дуугүй чагнана.

	— Оросуудын хот руу ганцаараа очвол Сяяхлятай тааралдах нь юу л бол! Энд миний нэг залуу агтчин байгаа, тэр өвчтэй авга дээрээ очъё гэж эртнээс гуйгаад байгаа юм. Авга эгч нь тэдний хотонд суудаг юм. Ганцаараа дийлэхгүйдээ би түүнийг явуулаагүй юм. Чи түүнтэй хамт яв, чиний тусын тулд явуулж байна. Түүнийг Пүрэв гэдэг... 

	Нарма, Пүрэв хоёр маргааш нь замдаа гарлаа. Тэд хотны өмнө талаас нь очлоо.

	Нар салхинд гандаж хатсан тэгш талд гучаад гэр ярайна. Тухайн үедээ баян Оросуудын удам тахалд нэрвэгдэж, цөөн хүн амь үлджээ. Ядуугаас ядуу гучхан өрх үлджээ. Холоос харахад гэрүүд гандаж шарласан өвснөөс огтхон ч үл ялгагдана.

	Олон арван жилийн өмнө Черный Ярийн хошууны цагдаагийн дарга хошуундаа багтах халимаг хотоор явжээ. Цагдаагийн дарга халимгуудаас элдвийн бэлэг сэлт авах, дарс зооглох дуртай байжээ. Хэт хөлчүүрсэн ч юм уу, оросуудын оршин суугчид зохих ёсоор угтаагүй ч юм уу, цагдаагийн дарга догшин араатан мэт тааралдсан бүхнийг баруун зүүнгүй ташуурдаж Сибирьд цөлнө гэж заналхийлэн эргэн тойрох ажлаа дуусган Черный Ярт хүргэж өгөхийг тушаажээ. Замд нь огт санаандгүй юм болжээ. Хөллөсөн морьд нь гэнэт ямар нэгэн юмнаас үргэж авч давхин тэрэг нь онхолджээ. Улаачийн ард сууж явсан цагдаагийн дарга өнхөрч унан дугуйн дор орж амь тавьжээ.

	Цагдаагийн даргыг санаатайгаар алсан хэрэгт халимаг улаачийг яллаж арван жил шоронд хорихоор болж Сибирь рүү явуулжээ. Хөөрхий амьтны гэрт хөхүүл хүүхэдтэй залуу эхнэр нь үлджээ. Золгүй улаач арван жил шоронгоор тэнээд хугацаа дуусмагц бараг тийм хугацааг Сибирийн гацаанд өнгөрүүлжээ. Тэр бүх хугацаанд эхнэр, хүү хоёр нь түүнийг хүлээсээр байжээ. Гэвч тэрээр хотондоо ганцаараа биш хонгор шаргал үстэй орос эхнэр, хүүхдийн хамт иржээ.

	Хотны хүндтэй хөгшид, хурлын санваартан нар цуглаж, хэрхэхийг шийдэх болов. Хоригдол эр эхнэр хүүхдээ орхиж, өөр сүсэгтэн эмэгтэйтэй хувь заяагаа холбосноор өөрийн сүсгээс няцсан тул хөөхөөр шийджээ. Тэгээд түүнд гол горхигүй, өвс ногоо ургадаггүй тийм газар зааж өгчээ. Гэвч уг эр зовлонд дассан хүн байсан учир өнөөх бяцхан газраа суурьшиж, газар гэр барин аж ахуйгаа хөтөлж эхэлжээ. Ингэж шинэ гэр бүлтэйгээ амьдарчээ. Гэтэл хэдэн жилийн дараа анхны эхнэр нь насанд хүрсэн хүүтэйгээ тийшээ очжээ.

	Яая гэх вэ, тэднийг найрсгаар хүлээн авч, гэртээ толгой хорогдуулж хооллон халамжилжээ. Он жилүүд өнгөрч хөвгүүд нь өсөн торниж эрийн цээнд хүрэн эхнэр авч өөрийн аж ахуйтай болжээ. Ийнхүү Дунд хурлын аймагт шинэ удам оросуудын хот бий болжээ. Анхны эхнэрийн хүүгээс нь царай зүс, зан араншнаараа жинхэнэ тал нутгийнхны үр удам хорвоо дээр мэндлэхэд, хоёр дахь гэргийнх нь хүүгээс цагаан царайтай охид, хөвгүүд төржээ. Тэд цөм хөдөлмөрч, хүмүүстэй чин сэтгэлээс харьцдаг ухаалаг байсан учраас тэдэнтэй хүмүүс дуртайяа ураг барилддаг байжээ. Оросуудын хот болон ойр зэргэлдээх хотонд маш гоо үзэсгэлэнтэй хүүхдүүд төрнө. Тэр үеэс хойш хэд хэдэн жил нүд ирмэх зуур өнгөрч өнөөх золгүй улаач халимгийн тухай хэн ч дурсан санаж мэдэхгүй болжээ. Харин шинэ удмынхан ер бусын амьдрах чадвартай ажээ.

	Оросууд удмын цэцгийн хүчирхэг хүрээн дотор Нармагийн шагшруулсан Сяяхля Нядвидова хаврын алтан зул цэцэг мэт цэцэглэжээ.

	Харийн хотонд бүсгүй хүнтэй уулзах шиг хэцүү юм байхгүй! Халимгууд охидынхоо нэр төрийг чамд хамгаалж, тэднийг хатуу барьдаг авч ажлаар зовоодоггүй бил ээ. Охид бага насандаа ээждээ гэрийн ажилд нь тусалж ахмад хүмүүсээсээ аж ахуйгаа хөтлөхөд суралцдаг. Харин охиноо насанд хүрч бэр болох үед нь гэрийнхээ баруун талд тусгай ор тавьж, хүнд хүчир ажлаас чөлөөлнө. Тэгээд тогоо барих, даавуун дээр өнгө өнгийн утсаар хээ шаглан, оёж эсгэх ажилд шаргуу сургана. Гэвч ирээдүйн эзэгтэй нар энэ бүх эрдэмд суралцах нь янз янз. Хичээл оролдлого, эв дүй, ухаанаас их юм шалтгаалах авч эцэг эхээс ч бас шалтгаалах юм бий. Нэг гэр бүлд хивс нэхэж, гадуур гоё хувцас оёж, гутал дээр хээ угалз, цэцэг шаглахад чадамгай байхад бусад нь тийм юм хийхгүйгээр ирээдүйн гэрийн эзэгтэйн хийх юмыг эзэмшинэ.

	Сяяхляг сайн үйлчинд хамруулах нь юу л бол. Тэр эрчүүдийн ажлыг илүү их сонирхож байлаа. Бүсгүй дүрсгүй, хэл ам хурц, хөгжөөнтэй зантай ажээ. Тэр залуусын хэнийг ч өөртөө үл ойртуулна. Хэн нэг нь түүнтэй яриа үүсгэвэл мань зоригт охин ширүүн үгээр царайг нь улайлгаж доог тохуугаар булна. Тэр ингэж өөрийнхөнтэйгөө харьцдаг бил ээ. Өөр аймгаас ирсэн явуулын залуу ийм эмзэг хүнтэй юугаа ярих юм бол доо!

	Пүрэв Нарматай хамт ирээд авга эгчийндээ буулаа. Пүрэвийн ах бэргэн зочин ирсэн учир хуучны заншил ёсоор урцандаа өдөр нь настай хүмүүсийг урьж дайлна.

	Харин үдэш нь авгынх нь тусламжгүйгээр ач дээр нь залуучууд цугларна. Охид, хөвгүүд гоёлынхоо хувцсыг өмсөж ирцгээнэ. Өөрийн гоёлын хувцасгүй хүн гутамшиг тул тийм хүн нөхдийнхөө хувцсыг гуйж өмсөнө. Энэ удаа ч тийм л байлаа.

	Гэвч үдшийн хөгжөөн ид дундаа авч Сяяхля ирэхгүй л байлаа. Нарма “дэмий ирлээ...” гэж гутрангуй байв. Тэгтэл үе тэнгийнхний дунд Сяяхля илгэн гуталтай сэмхэн алхсаар орж ирлээ. Түүний гоо цэх биед урт ногоон палааж бие барин жавхайжээ. Цөм тэр даруй чимээгүй болж царайд нь мишээл тодров. Залуус нэгэн зэрэг босож хожимдож ирсэн зочинд суудал гаргалаа.

	Түүний гоо үзэмж Нармад үнэхээр сайхан санагдав. Сяяхля найз нарынхаа дунд ороход хэн нэгний нь ханхар цээж түүнийг Нармагаас халхалсан авч Нарма түүний барааг харахаа байсан ч хаана байгааг нь мэдрэн тэндээс хараагаа салгаж чадахгүй байв. Домбор хөгжим эгшиглэж хөгжөөнтэй дуу бүжигт дуудна. Эхний тойргийн дараа ирсэн залуусыг саналаа.

	Нарма сайхан бүжиж, энд эрэмгий зоригоо шалгах мэт байлаа. Мошкур, мольджур, чичирдэг, ишкимдык гээд зугаатай бүжгүүд нэг нь нөгөөгөөр солигдох авч Нармаг тойргоос гаргахгүй, илэн далангүй түүний ер бишийн уран хөдөлгөөнийг шагшиж байв.

	— Сяяхля тойрогт ороорой! Сяяхля хотныхныгоо авраарай! гэсэн даажигнангуй дуу хадлаа.

	Тэгтэл тойргийн голд Сяяхля гарч ирлээ. Тэр хормой, энгэрээрээ нарийн хээтэй цагаан палааж өмсжээ. Тэрээр бяцхан талбайг намуухан, зөөлөн тойрлоо. Сяяхля ерөөсөө бүжих биш домбор хөгжмийн эгшигт хөвөлзөх мэт Нармад санагджээ. Салхинд нуур жирэлзэн мяралзахад нөмрөн ирэх долгионд нарийхан зэгс ийнхүү найгадаг бил ээ. Тэрээр нэг их онцгой юм хийгээгүй боловч түүний гар толгойн хөдөлгөөн өхөөрдөм инээмсэглэл бүхэн залууд гүн утга агуулгатай мэт санагдана.

	Үе тэнгийнхэн нь Нармаг ч, Сяяхляг ч тойрогт дөрвөн удаа дуудаж гаргалаа. Энэ үдэш тэднийх болж, тэд ноён, хатагтай хоёр шиг байв. Цөм тэр ховор сонин зүйлд хүүхэд шиг баярлаж байлаа. Хаврын энэ дулаан үдэш Нарма, Сяяхля хоёрын залуу оросуудад зориулж хийсэн шиг ийм идэр залуу, гоо үзэсгэлэнгийн яруу баяр ерөөл бусдын хувьд амьдралын туршид давтагдахгүй байхыг хэн мэдэх вэ.

	Шөнө дунд өнгөрөхөд гэрийн эзэд зочид, хурж цугласан нэг хотынхноо цайгаар дайллаа. Ийнхүү цайгаар дайлсан нь хөгжөөн цэнгээнийг үргэлжлүүл гэсэн үг ажээ.

	— За, одоо цөмөөрөө гадаа гарцгаая! Цагаан мод тоглоцгооё! гэж Сяяхля дүрсгүйтэн хашхирлаа.

	Эл санаа сэтгэлд нь тохирсон хүмүүс:

	— Уухай! хашхиралдав.

	Сяяхлятай энд маргалдах хүн огт байхгүйг Нарма ажиглав. Тэр бээр тунгалаг усанд байгаа загас мэт анд найз, үе тэнгийнхнийхээ баярласан харцанд умбажээ.

	Залуусын цус шингэн бөгөөд халуун! Идэр насанд элэн халих шувуу адил ядрахыг үл мэднэ. Шөнөжингөө бүжиж, тоглож, дуулалдан үүрээр том хувингаа барин үнээгээ сааж, тэд энэ тухайгаа дурсан санана! Залуус юунд ажрах бил ээ! Маргааш орой нь домбор эгшиглэхэд л царай зүс орчихсон, улаа бутарсан ягаахан хацарлан гүйлдэж ирцгээнэ. Тэгээд ч тэдний хувьд сунжирсан хоёр орой юухан ч биш! Харин ч хүч тамир доройтохгүй улам ч нэмэгдэх шиг болно! Шуугиан чимээнд ядарсан авгыгаа дуг нойрондоо дугжирч байхад залуу гийчид нь гадаа бүгдийг дахин эхэлж байна!

	Хавар цаг үхрийн хөөвөр хөөрөх үеэр залуучууд алаг үнээний хөөврийг самнаж хүндрүүлэхийн тулд төмрөөс өөр жинтэй юм дотор нь хийж зангидсан гарын дайтай бөмбөг хийнэ... Тэгээд л хамгийн их хортой тоглоом болох цагаан мод гэдэг тоглоом эхэлнэ.

	Бөмбөгөө авч тал руу гүйж, хоёр хэсэг болон хуваагдана. Цөмөөрөө байр байраа эзлэхэд удирдагчдын нэг нь бөмбөгийг хүчтэй шидэж тоглоом эхэлсний дохио өгнө. Тэгээд бөмбөгийг бусдаас түрүүнд олсон хүн цагаан мод талдаа аваачихын тулд болгоомжтой авхаалжтай ажиллах ёстой. Харин эсрэг талынхан ямар ч атугай бөмбөгийг булааж авахыг эрмэлзэнэ. Хэдийгээр тэр бөмбөг өчүүхэн авч тоглож байгаа, харж байгаа хүн бүрийг хөгжөөн баясгаж, түүний эргэн тойронд хашхиралдах, хөхрөлдөх дуу хадна. Янз бүрийн насны, заримдаа хоёр, гурван насны зөрөөтэй охид, хөвгүүд эл бөмбөгөөр тоглох тул энд залуучууд зөвхөн хүчээ сориод зогсохгүй, эв дүйгээ хөгжүүлнэ.

	Бөмбөг ч бөмбөгөөрөө л байдаг биз, харин залуу хүү хурдан шаламгай бүсгүйн хойноос ялан дийлсэн дуугаар хашхиран хөөж бусдаасаа холдоод чихэнд нь ямар нэг юм шивнэж амжина. Бас бүсгүй хулгана мэт бултганан элдэн хөөгчийн халуун гараас мултарч цөхрөнгүй чарлана. Тэгээд залууд ганц нэг үг хаяна. Энэ нь тоглоом тохуу юм уу, сэтгэлд нь бүрэлдэн боловсорч орь ганцаарыг нь шаналгасан бөгөөд залуу хүүг мэл гайхуулах тэр эрхэм үг ч юм уу гэдгийг холоос хараад хэн ч мэдэхээргүйгээр хэлнэ.

	За, энэ ч яах вэ! Цагаан мод тоглож байхад ийм юм болбол үгийн тэр солиог хэн ч чагнах ёсгүй бил ээ. Бүсгүй хэтэрхий сул байхгүй, залуу ч эх захгүй зан гаргахгүй, хос хоёр эрээ цээргүй байхгүй байвал болох нь тэр. Бие биеэ хөөцөлдөн бусдаас холдох чухал биш ээ!.. Олсон бөмбөгөө зүгээр нэг алдчихвал ямар олиг болох вэ? Хараа булаасан түүнийхээ чанга тэврэлтэд агшин зуур ч болсон орж “би чамд хайртай” гэсэн үгээ амьсгаадан шивнэхийг нь сонсохын тулд сэргэлэн бүсгүй хар хурдаараа гүйж хажуу тийш нь залууг аваачин түүний хөлд нь тээглэхээр санаандгүй мэт унах нь ч байдаг. Бүсгүй ч мөн цөхрөнгүй чарлах зуураа аяархнаар “би ч бас!” гэж хэлж амжина. Тэгээд буржгар толгойг нь тэврэн авч агшин зуур цээжиндээ наана... Хэдийгээр заримдаа гэгээтэй байх боловч шөнө л бол шөнө шүү дээ. Бөмбөгөө булаалцаж тэмцэлдээд мөргөлдсөн ч юм уу, эсвэл залуу хүү хайртынхаа хүслэн болсон уруулд хүрч, хацрыг нь үнсэж, гараас нь унасан бөмбөгийг ч мартан мансуурч байгаагийн учрыг хэн алсаас олох бил ээ!

	Үнсэх нь үнэндээ хэтэрч байгаа хэрэг! Ийм юманд хүрэхгүйг хичээнэ. Олны нүдний өмнө цагаасаа өмнө үнсэлдэх нь нэг агшинд цөмийг баллаж болно. Цуу яриа тарж, эцэг эх нь хориог дур зоргоороо зөрчин үнсүүлсэн охиноо хэнд өгөхийгөө өөрсдөө шийдэх болно. Их төлөв өсөн торниж байгаа бусад хүүхдүүдэд сургамж болгон тэвчээр алдагсдын хүсэл зоригийн эсрэг амьдралын нь замыг шийднэ.

	Залуус Сяяхлягийн дуудлагаар тал руу гүйлдсэн тэр шөнө саруул биш байв. Оройноос саран саруул сайхан байсан боловч түдэлгүй үүл бүрхэж газар бүрий бараанд умбав. Үе тэнгийнхнээ бүжгээрээ гайхуулсан Нарма хурдаа хэзээ ч үзэж байгаагүй бил ээ. Гэтэл энд бөмбөг байн байн хурдан шаламгай Сяяхлягийн гарт орно. Үзтэл тэр бусдаасаа доор орохгүй байгаа юм уу, эсвэл өнөөдөр доор орохыг хүсэхгүй байгаа бололтой аж.

	Чухамхүү одоо л энэ мөчид Сяяхляг хөөж гүйцэх хэрэгтэй гэсэн совин Нармад татаад байлаа. Бүсгүй уяхнаар бөхийн салахгүй байгаа элдэн хөөгчөөсөө мултарч, Нармагийн зүг гүйх зуураа намайг хөөж гүйцээч гэж уриалах мэт бөмбөгөөрөө түүнд гайхуулах аж. Нарма байрнаасаа ухасхийн хойноос нь харайсан авч гялалзуур Сяяхляг хөөж гүйцэхгүй гэдгээ бараг тэр даруйдаа ойлгов.

	Гэвч ард нь зоригжуулан хөгжөөх дуу сонсогдлоо. Сяяхлягийн хойноос бас хоёр хүдэр залуу хөөж явлаа. Гэтэл нэг нь сондуулд тээглэн ойчиход нөгөө нь улам хурдлахыг үзвэл илүү хүчтэй ажээ. Усан дээр сэлүүрдэж яваа мэт алгаараа агаар самардан, хурдаа саахгүй гүйж байгаа том гартай, ханхар цээжтэй залууг харуй бүрийд Пүрэв гэж Нарма таалаа.

	— Пүрэв ээ! Боль доо! Би хөөе! Би чамаас гуйж байна шүү дээ! гэж Нарма өрсөлдөгчийнхөө шил рүү амьсгаадан гүйлээ.

	— Тэгэхгүй шүү! Бүх юманд чи түрүүлэх ёсгүй! гэж Пүрэв мөрөн дээгүүрээ таагүй байртай хяламхийв.

	“Авгындаа ирэх гэж ахлах агтчинаас ийм л учиртай гуйсан юм байжээ” хэмээн Нарма тааварлав. Уур нь хүч нэмлээ. Пүрэв хоцорч байгааг Нарма ажиглав... Тэд бараг зуузай холбон гүйлдэж байлаа. Харин Сяяхля талын зээр шиг тэдний хэнд нь ч гүйцэгдэхгүй урьд нь цойлно. Эцэст нь тамир нь барагдсан Пүрэв гомдонгуй халаглаад Нармаг түрүүлүүлэхдээ өрсөлдөгчөө зогсоохын тулд гараа алдалсан авч Нарма хөлс цувсан түүний царай руу их хилэнтэй харахад тэр зайлсхийв. Барилдаж авсан сан бол өрсөлдөгчийнхөө хоолойг тас мэрэхэд ч бэлэн байгаагаа Нарма мэдрэв.

	Пүрэв хурдаа сааруулаагүй авч хоцорч эхлэхэд цагаан палаажтай Сяяхля гүйх биш, харин дэнгийн эрвээхэй мэт дэрвэлзэн байх шиг харагдав. Тэгээд л газраас хөндийрөн огторгуй өөд цойлох гэж буй мэт байх аж. “Огторгуйн дагина минь чи яалаа ч гэсэн минийх” гэж Нарма өөрөө өөрийгөө зоригжуулна. Пүрэв тоглоомоос хэдийнээ гарчээ. Бусад охид хөвгүүдээс холхон аваачих гэсэн хүнээ аваачиж чадсан Сяяхля үүнийг ажиж мэдэв. Тэгээд гэнэт хунгийн жигүүр мэт гараа алдлан уналаа.

	— Бөмбөг хаана байна? гэж Нарма хүндээр амьсгаадаж, хажууд нь өвдөг дээрээ сөхрөн унав.

	— Чи тэгээд тал дундуур бөмбөгний хойноос хөөцөлдсөн юм биз дээ? гэж Сяяхля дооглонгуй хэлэв.

	— Үгүй, би чиний хойноос л гүйсэн юм! Би насан туршаа гүйсэн ч бэлхэн байна. Гэвч чамайг нэг л өдөр газраас хөөрч огторгуй өөд нисчих вий гэж айх юм! хэмээн залуу эр цагаан цайлган сэтгэлээр үнэнээ хэлэв.

	— Нарма, газар дэлхий ийм гоо үзэсгэлэнтэй юм чинь бидэнд огторгуй ямар хэрэгтэй юм бэ?..

	Тэгээд Сяяхля хүлээснээсээ алдуурсан мэт гэнэт ухасхийн залуугийн толгойг бие рүүгээ татаж духан дээр нь үнслээ.

	Нарма аз жаргалдаа мансуурч, тархинд нь хамаг юм будилж: “Хүн л битгий хараасай! Хоёулаа өнгөрнө...” гэж бодлоо.

	— Нарма, гагцхүү битгий хамраа сөхчхөөрэй! Өчигдөр надад сайхан бүжиглэж өгсний чинь төлөө юм шүү... Харин одоо буцаад гүйцгээе! гэж Сяяхля сануулав.

	Энэ давтагдашгүй мөчийг алдчихаасаа айсан Нарма:

	— Үгүй, бурхныг бодож, үгүй шүү! Би яахад ч бэлэн байна. Дараа нь намайг цаазалбал цаазлаг!.. Намайг өөрөө албал ал!.. Харин би чамайг өөр хэнд ч өгөхгүй, энэ бол миний хэрээс хэтэрсэн хэрэг... Ганц л үг хэл... Чи бол миний хувь заяа! Би үүнийг худгийн дэргэд байх даа анх хараад л ойлгосон юм... Амь наснаасаа илүү чамд хайртай! гэлээ.

	— Нарма, болиоч, бидний яриаг сонсчихно гээд бүсгүй залуугийн гараас мултарч, — Чамайг хэлээгүй байхад чинь би чиний асуултад хариулсан, өөр чамд юу хэрэгтэй юм бэ... Миний хонгор яв, түргэн цаашаа яв, тэгэхгүй бол бид өөрөө өөрсдийгөө баллана гэв.

	Сяяхля түрүүлж босоод цаашаа гүйлээ. Харин Нарма хажууханд нь авч Сяяхлягийн хойноос биш, хувь тавилангаар заяасан үзэгдэж дуулдаагүй эрдэнэс авч яваа мэт жаахан хөндийхөн яаралгүй гүйж явав.

	Тэр хөгжөөнт шуугиант шөнө хувь тавилан тэднийг агшин зуур бас дахин уулзуулж Сяяхля:

	— Хамгийн түрүүн намайг тал руу хөөсөн залуу хоёр жил салахгүй байгаа юм. Тэр хөрш Ламын хотонд суудаг. Өвөл, зун байн байн манай хотоор ирдэг юм. Харвал ч тийм ч муу залуу биш л дээ. Эцэг маань намайг түүнтэй гэрлүүлэх гэсэн авч би ятгасаар байгаад болиулсан юм. Эцэгт маань нэг л таалагдаагүй байх, түүнээс биш хаанаас надаас асуух вэ... Би хоёр жил цагаан мод тоглоогүй. Чамайг байгаагүй бол өнөөдөр ч тоглоом дээр ирэхгүй байх сан гэжээ.

	— Гэвч эцэг чинь чамайг өөр хэн нэгэнд өгчхөж болно шүү дээ! гэж Нарма цөхрөнгүй шивнэв.

	— Өнөөдрөөс өмнө бол тэгж болох байсан юм. Одоо бол ноёнтой ч байсан би суухгүй! гээд тэр өөрсдийнхөө хувь тавиланг үүрд холбох мэт гарт нь дуулгавартайяа хүрч гарыг нь атгажээ.

	Тэр гайхамшигт үдшээс хойш хэдийнээ хоёр сар өнгөрсөн бөгөөд оросуудын хотонд нэгэн оршин суугч нэмэгдсэн мэт байх болов. Нарма тодорхой аян шалтаггүйгээр тийшээ байн байн очно. Цагаан мод тоглох үеэр Сяяхлягийн хэлсэн үг залууд их итгэл төрүүлжээ. Тэр үлгэрийн галт шувууг гартаа бараг оруулжээ. Гэвч буруу талаас хаалгыг нь нээвэл барьсан шувуу нисээд явчихдаг тохиолдол байдаг. Хайр сэтгэлт хоёрын замд саад тотгор дараа дараагаар гарч эхлэв. Эл хотонд Нармаг хоёр дахь удаагаа ирэхэд найзууд нь ялангуяа залуучууд мэдэгдэхүйц цөөрчээ. Түүний эрэмгий зоригт дурлахаа байсан мэт бүжигт ч дуудсангүй. Нармаг юм асуухад хариулахгүй юм уу, энэ тэрээр дүйвээлж өнгөрөөхийг бодно. Зарим нь бүүр танихгүй юм шиг царай буруулж байлаа.

	Заншил ёсоор хуримаа болон болтол залуу эр болзоот бүсгүйнхээ эцэг эхэд өөрийгөө танилцуулах эрхгүй бил ээ. Гэтэл бүсгүйтэй гэрээс нь гадуур хэдэн сараар ч уулзах боломжгүй. Гадаа тааралдсан ч очиж болохгүй. Тэгэх тусмаа дуудахад хариу дуугарч болохгүй.

	Нарма бүр зовж гүйцээд хайртынхаа эцэгтэй ярихаар зориг шулуудав. Тэр эцгийг нь огт танихгүй замын хүн болбол гэрийн эзэн зочныг ширээнд урьж хүндэтгэл үзүүлдэг ёстой бил ээ. Гэвч Нарма Сяяхлягийн гэрт санамсаргүй явуулын хүн болж орох цагаа алдаж, нэгэнт хожимджээ. Нэг хотныхон нь нүд үзүүрлэж, Сяяхляг шинэ бишрэгч ойр тойронд тэнэж байгаа тухай хэл амаа билүүдэх болжээ.

	Хөгшин Нядвид залууг босгон дээрээ хармагц мэндлэлгүй гэрээсээ гарлаа.

	Ачийнхаа төлөө наргиантай дайллага хийсэн Пүрэвийн овжин нагац бэргэн хэдийгээр Сяяхлягийн төлөө зээгээ хатаж байгааг мэдэх боловч Нармад сайн байлаа. Ачийн нь хувьд ямар ч найдваргүйг тэр мэдэж байлаа. Тэгэх тусмаа өөрийн нь бодож байгаагаар Сяяхлягийн сэтгэл зүрхийг татах талаар заяагүй Пүрэвээс нь дээрдэх юмгүй Нармад саналгүй энэ тэрийг зөвлөж байлаа.

	— Заншил ёсоор бол хуримаас өмнө эхнэр болох бүсгүй, нөхөр болох залуу уулзаж болохгүй. Харин Сяяхля та нар гадуур танилцжээ. Хүү минь чи түүний гэрийн босго дээр өнжиж хонож байна, илэн далангүй ярьсан хөгшин намайг уучлаарай. Энэ чинь тусгүй. Чамд хүнд байгааг би ойлгож байна. Гэвч түүнд чамаас ч хүнд байгаад итгэ! Чиний талаар хотонд ярихгүй юм алга! Чи хотноос эртхэн алга болбол тэр бүсгүйд адаглаад дээр!.. Би л тэгж бодож байна. Чи өөрийнхөө л ухаанаар шийд гэж тэр авгай хэлжээ.

	Нарма өөрийн хөгтэй байдалдаа гутарч байлаа. Тэр өөрийг нь хажиглан байгаа хотныхны нүднээс далд ороход бэлэн байсан авч хайрттайгаа агшин зуур ч болтугай уулзаж нэг болтугай үг сонсмоор санагдах ажээ!

	Нарма үдшийн харуй бүрийгээр Сяяхлягийн хашаа руу орж, юу л болбол болог гэж шийдэн тэргэн дээр хэвтжээ. Бүсгүй түүнийг харсан тул шөнө дунд тэрэг рүү сэмээрхэн очиж:

	— Нарма! Одоохон яв! Аав нэг өөдгүй юм сэдээд байх шиг байна. Чамайг түүний нөхөд зодож ч мэднэ... Эндээс түргэхэн яв, тэгээд зуучаа ирүүл! гэв.

	Нарма хормын дараа мориндоо морджээ. Хотны захад түүний өөдөөс ташуур барьсан таван мундаг залуу гарч иржээ. Хайртынхаа үгэнд жигүүрлэсэн Нарма энэ мөчид өстнүүдийнхээ толгой дээгүүр мориороо дүүлэн гарч болох байсан боловч замаас гарч үнэнч хээрийнхээ хүзүүнд толгойгоо наан давхих нь дээр гэж үзжээ...

	Нарма сүүлчийн гурав, дөрвөн жилд зайсан Хембягийн аж ахуйг бүхэлд нь залж, үхэр, хонь хариулах газрыг төлөвлөж, сүрэг тус бүрийг хариулах бэлчээрийн ээлж дугаарыг тогтоодог байлаа. Хембя малаа зах зээл дээр зарж, шинэ эд агуурс худалдан авахыг түүнд итгэн даалгана. Нэг үгээр хэлбэл түүнийг зайсангийн аж ахуйг захирагч гэж үзэж байлаа. Оросуудын хотноос ирснийхээ дараа Нарма Сяяхлятай учирсан тухайгаа, хүүхний эцэгтэй болон хотныхонтой найрамдаж чадаагүйгээ эцгийн адил санаж Хембяд ярив. Нармагаас ийм сонин сонсоод зайсан удтал дуугүй суув. 

	— Түүнийг чи ухаантай, гоо үзэсгэлэнтэй гэв үү? гэж Хембя харалгүй яриагаа эхлээд, — Би чамайг эхнэр болох хүнээ өөрөө сонгов гэж зэмлэх гээгүй. Гэвч чиний бодол биелэгдэхгүй байх гэж айж байна... Учир шалтгаан нь ганц биш, хүү минь: нэгдүгээрт, миний авгайн төрсөн нутагт даруу, сайн бүсгүй байгаа, авгай бид хоёр түүнийг чамд авч өгөх гэж бодож байгаа юм. Энэ тухай ч би түрүүн чамд ярьж байсан, харин чи миний үгийг тоглоом болгоод өнгөрсөн. Гэтэл худ бололцох тухай яриа болж байна. Би чамайг өрөвдөөд, Оросууд хүүхэнд зуучлуулбал ярьж тохирсон бүсгүйн эцэг эх бидний тухай юу гэх вэ? Чиний заяаны хань болох хүний эцэг эхтэй бидний ярьсныг мэдэх хүмүүсийн царайг би яаж харах болж байна? Тэр бүсгүй торгууд удмын хүн, тэднийхэн маш олуулаа. Тэгээд бас би жирийн нэг хэргэмтэй хүн биш дөрвөдийн зайсан хүн. Цагаан яст зайсан хүн хэлсэн үгэндээ эзэн болохгүй юм бол энгийн ардууд яасан ч яах вэ гэж хүмүүс ярилцах болно. Хүү минь, чиний мөрөөдөл мөрөөдлөөрөө үлдэнэ байх гэж айж байна... гэв. Зайсан Нармад гойд талтай байх үедээ түүнийг хүүгээ гэж нэрлэдэг байсан авч шийдвэрээ өөрчлөх нь ховор бил ээ.

	— Үгүй, эцэг минь! Надад Сяяхлягаас өөр хэн ч хэрэггүй! хэмээн Нарма түүнд хариу мэдэгдлээ.

	— Нарма, яарах хэрэггүй! гээд зайсан алгаа тэнийлгэн, үүнээс багагүй ноцтой хоёр дахь шалтгааныг би чамд хэлээгүй байна гэж сануулав.

	— Хоёр дахь шалтгаан нь юу байдаг бил ээ? Ээ, сахиус минь! гэж Нарма гаслан санаа алдав.

	— Хоёр дахь шалтгааны талаар би чамд тодорхой ярих гэсэн юм. Чи оросуудтай манайхан аль эртний хэрүүл маргаантай байсныг сонссон байх. Арван хоёр жилийн өмнө Беергин худаг дээр гурван хүн амь үрэгдсэний хоёр нь манайх, нэг нь оросуудын хотынх байсан юм. Талынхан долоо хоногийн турш бүлэглэн үзэлцсэн юм. Тэгээд бид тэднийг дийлж, худгаас хөөсөн юм. Тэр цагаас хойш Беергин худаг, түүний хавийн бэлчээр манайх болсон юм. Тэр балай зодоонд бид биш, тэд буруутай байсан юм. Бэлчээр нь үргэлж манайх байлаа. Бид бэлчээрээ малдаа ариглаж олон жил хүрдэггүй байлаа. Тэгтэл хөршүүд маань түүнийг эзгүй газар гэж бодон бидний зөвшөөрөлгүйгээр нэг удаа тэнд ирцгээж худаг ухаж, модоор доторложээ. Гурван жил манай нутгийг талхалж, усыг минь уужээ... Ийм л явдал болсон юм.

	Хембя гаансандаа тамхи чихэж, яаралгүй нэрлээ.

	— Чиний эцэг, хөөрхий муу талийгаач тэгэхэд надад тусалсан бил ээ. Ардуудыг цуглуулан бороохойгоор зэвсэглэн харийнхан руу санаа нийлэн очиж хөөсөн юм. Ингээд л Оросууд, Налтанхины хотууд хоорондоо дайсагналцах боллоо. Манай удмын нэг ч хүн Оросуудын хотны бүсгүйтэй гэрлээгүй, манай хотны нэг ч бүсгүй тэр хотны залуутай суугаагүй бил ээ. Тэгэхээр одоо ийм хэргээр Оросууд руу очиж бөхөлзөхөөсөө өмнө сайн тунгаан бодъё. Тэдэнтэй эвлэрэх хэрэгтэй болно, эвлэрнэ гэдэг чинь Беергин худаг, түүний орчмын бэлчээрийг эргүүлж өгнө гэсэн үг. Чи бид хоёр ингэх юм бол Налтанхин аймгийн хүмүүс юу гэх вэ? Тэд чамайг магтаж ухаантай гэх үү? гээд Хембя залууг сонжсон байртай харлаа.

	—Беергин худгийн хажууханд хоёрхон бээрийн газар манай нутаг дээр өөр худаг байгаа. Тэр худгаас агтаа усалж болохгүй юу... Би ч өөрөө шинэ худаг ухчхаж чадна шүү дээ... гэж Нарма тэр даруй хариу хэлэв.

	— Ха-ха-ха! гэж өвгөн хөхрөөд, — Тайтгаруулсанд гялайлаа! Би бодохдоо халаа авах хүн маань өсөн торниж гээд хамаг хөдлөх ба үл хөдлөх хөрөнгөө чамд даалгаж байдаг... Харин тэгэхэд чи өвсөн доторх бөднө, аар саархан юманд будилж байдаг... Оросуудын хотны зэрэгцээ цэнгэг устай нэг ч худаг байхгүйд Нарма чи итгэ! Тэдний худгийн ус нь өмхий, давстай! Сахиус минь, бороо л тэднийг аварч байгаа юм. Ган гачиг болбол ч сайхан бэлчээртэй газраа бидэнд хямдхан зарчхаад харсан зүг рүүгээ арилж өгнө дөө. Би ийм үе ирээсэй гэж арван хоёр жил хүлээлээ. Оросууд хүзүүгээ цаламдуулчхаад явж байгаа юм. Цалмын нь нэг үзүүр миний гарт явна! Тэгээд тэднийг сууж байгаа газраа орхиж одоход бид агтаа хоёр дахин олшруулж чадна! Харин тэгэхэд чи намайг худагтай газраа зүгээр өгчих гэж ярьж байдаг! Нарма чи хэзээ ч эзэн байгаагүй, эзэн гэж юу байдгийг мэдэхгүй! гээд Хембя Нарма дээр очиж мөр лүү нь алгадах нь яриа дууслаа гэсэн үг ажээ.

	Энэ ярианы дараа Нарма унтаж чадсангүй. Үүр цүүрээр ухаа морио эмээллэж тал руу явлаа. Чингээд хайхрамжгүй орхисон ганц овоо руу очтол мориныхоо амыг татсангүй. Энд Нарма яаран сандран хоёр алхаад хөл дээрээ тогтож чадалгүй уналаа. Тэр өөрийгөө болон Хембяг, хувь тавилангаа харааж толгойгоороо газар нүдэн түрүүлгээ харан хорсолтойёо уйлав. Залуу эр талаас буцаж ирэхдээ танигдашгүй болсон байлаа. Царай нь шуумайж шарлан уруул нь хөхөрч, нүд нь удаан халуурч өвдсөн хүний нүд шиг ширгэжээ.

	Хембя Нармаг сэтгэлийн донсолгооноос сэхээрэн засрахыг хүлээн авгайнхаа хамт Дунд-Хурал руу мөргөлд явжээ. Нармад уг явдал тохиолдохоос нэлээд эрт Дунд-Хурал руу явах санаа Хембяд төржээ.

	Зайсан хавар нэг удаа ажлаар Царицын яваад буцах замдаа бага дөрвөдийн ноёд Дяявидынд айлчилжээ. Тэд ажил үйлс, талынхны шинэ сонин, Астрахань, Царицын, нийслэлийн шинэ сониныг ярилцаад салах үес:

	— Зургаадугаар сарын эхээр би Бааз багш дээр очиж Төвөд  яваад авч ирсэн ганжуураа уншихыг нь сонсох гэсэн юм. Чи ч очвол зүгээр сэн. Чи Дунд-Хуралд дандаа зочилдог биш дээ. Эсвэл Оросуудын нутгаар явахаасаа айж байна уу? гээд ноён Дяявид мишээжээ.

	— Яалаа гэж дээ? Заавал очно гэж Хембя Дяявидад итгүүлэв.

	Тэгтэл товлосон өдөр ч боллоо. Дунд-Хурал хүртэл Налтанхинаас тавин бээр газар. Өдөртөө яваад хүрч болно. Замдаа ихэд сэгсрэгдэхийг мэдсэн Хембя эртхэн гараад замдаа хоноглож, хуралд унтаж амарчихсан очихоор шийджээ.

	— Хөнгөн сүйхэнд хатирч хоёр хар морь хөллөжээ. Дов сондуулд бага сэгсрэгдэхийн тулд суудал дороо зөөлөн дэр ивлээ. “Хэчнээн зөөллөө ч гэсэн газар сайгүй яс нухаж байна, хөгширнө өө гэж энэ дээ. Урьд чинь Царицын хүртэл өдөржингөө явдаг байв. Тэр чинь зуун тавь гаруй бээр газар шүү дээ! Тэгэхэд цовоо сэргэлэн л байдаг сан... Харин одоо нааш цаашаа явахдаа хажуулдаж явах болжээ” гэж Хембя бодов.

	Хембягийн гэргий Байчха хэмээх тарган авгай түүнээс хоёрхон дүү бил ээ. Тэр замдаа бас ядарч явсан авч ядраагүй дүр үзүүлнэ.

	Сүйх тэрэг хөдөлмөгц л цаг хугацаа түргэн өнгөрөөхийн тулд

	— Хембя, Нарма унжийгаад байх болсныг ажиглаж байна уу? гэв.

	— Юу? Нарма юу? Сэтгэлтэй болчихжээ. Хүн болгонд байдаг зүйл шүү дээ!

	— Оросууд омгийн бүсгүй бол гоо үзэсгэлэнтэй байх нь лав. Оросуудынхаар орж, Нармагийнхаа сонгож авсан бүсгүйг харвал яасан юм бэ?

	— Хэ! Сүйлсэн бүсгүйнхээ эцэг эхэд би юу гэх болж байна аа?

	— Тэр яриагаа надад даалгачих. Өөрийнхөндөө юу гэж хэлэхээ би мэдье гэж гэргий нь цовоо хариулав.

	— Уг хэрэг хурим дээрээ хүрэхээр дахиад л бороохой, хутга бололцоно биз! Цус асгаруулна. Чи энэ тухай бодсон уу?

	— Цус асгаруулж болохгүй гэж гэргий нь зөвшөөрөөд, — Беергин худгийг буцаагаад өгчих. Худгаа өгчих юм бол Дунд-Хурлаар зогсохгүй, Сарпины хөндийн бүх хүн ам ангайхаа болино.

	— Оросуудынхан чамд өрөвдөлтэй байна уу?

	— Хембя, хэргийн учир үүнд байгаа юм биш ээ... Хөл нь хөнгөн байхаа больж хараа нь муудаж хилэнцэт биеийн нь тамир тэнхэл алдагдахад хүн хязгааргүй үргэлжлэх маргаашийнхаа тухай бодох болно. Бааз багш худгийн төлөө зодооныг мэдэж байгаа нь лав. Тэр бидний талаар юу бодож байдаг бол оо? Хембя ах дүү нараа хайрлахгүй, тэднээс ундармал ус харамлаж байна. Хембя өөрийгөө лав үхэлгүй мөнх гэж бодож байгаа байх аа? гэж бодож байгаа биз.

	— Чи энэ бүгдийг өөрөө хэлж байна уу, эсвэл хэн нэгнээс дуулав уу?

	— Би ,Бааз багшийн оронд байсан сан бол ингэж л бодох байсан.

	— Би ч бас тэгж бодож байж болох юм!.. Харин энэ бүх явдлыг яаж эргүүлэх вэ? Дайн гарсан юм шиг шуугиан тарьж, хүн амины хэрэг ч гарлаа, харин одоо ичгүүргүй амьтдын өмнө уучлал гуйх янзтай юм болох уу гэж Хембя эхнэртээ уурлав.

	— Та газрыг нь биш худгийг нь булааж аваа биз дээ гэж Байчха залруулбал

	— Худгийн хавийн газар манайх шүү дээ!

	— Тэд газар гуйгаагүй, харин худаг дээр очих хоёр зуухан алхам жим гуйсан шүү дээ. Тэдэнд өөрийн нь бэлчээр хүрэлцээтэй, тэр гайтай худгаа л өгчих, тэгэхээр бүх юм байр байрандаа болж, цусны гоморхол арилна! гэж Байчха учир нь үл ойлгогдох зөрүүд зангаараа өөрийнхөөрөө зүтгэв.

	— Чи үүнийгээ надад битгий тулгаад бай! гэж болгоомжтой зайсан сануулаад, — Би татгалзаад Нармаг золтой л авсалчхаагүй. Залуу овоо сэргэж байна, одоо дахиад л, түүнийг нь сэргээх үү? Энд хамаг юмыг сайтар бодох хэрэгтэй! гэв.

	— Ноён Дяявид тантай юу ярьсан бэ? Худгийн талаар яриагүй юү?

	— Үгүй дээ! Тэр бөөсөндөө баригдсан нэг оросуудын тухай ярих бололтой!..

	Хембяг арван хоёр жилийн өмнө Оросуудын хотныхноос цэнгэг устай цорын ганц худгийг нь хүчээр булааж авахад Бааз багш өөрөө морилон ирж байжээ.

	— Зайсан та юм ойлгодог хүн... Танай аймагт таван зуун айл өрх байна. Хэдийгээр та тэдний ноён боловч цангаж, шаналж байгаа хүмүүсийг халамжлах ивээн тэтгэгчийнхээ үүргийг мартаж болохгүй. Та бүхэл бүтэн хот айлын оршин суугчдыг яагаад усгүй болгож байгаа юм бэ? Та тэр гайтай худгаа буцаагаад өгчихвөл хүмүүс таны энх тунхын төлөө өглөө үдэшгүй залбирах болно.

	Хембя үгэнд нь орсонгүй. Зайсан Хембя тэгэхэд залуу зандан байсан учир өмнө минь бүхэл бүтэн амьдрал байна, би бодолтой хөдөлж, худгийн төлөө маргаанд зөв юм хийж байна гэж бодож байлаа.

	— Худгийг эргүүлж өгөхөд ядах юм алга. Дараа нь яриа гарахгүй л бол сайн сан. Өөрийнхөө зарцад хүүхэн авч өгөх гэж худаг ус эргүүлж өглөө гэлцэнэ биз гээд зайсан хүндээр санаа алдлаа.

	— Ийм ярианаас айхын хэрэггүй мэт надад санагдана хэмээн дуугүй байсан Байчха хэлээд, — Шалтаг хэрэгтэй нь лав... Тэгээд зарц ч гэсэн хүн шүү дээ, бүсгүй ч харийн хотонд биш манай хотонд л суух болно... Худгийг зүгээр эргүүлээд өгчхөж болохгүй шигээ ноцтой шалтгаангүйгээр булаан авч болохгүй л байсан... Энэ бүх юмны учрыг олох ч бас шалтаг хэрэгтэй. Хембя бод л доо. Бидэнд яарах хэрэг алга. замдаа Оросуудын хотонд хонох юм биш үү? гэв.

	Хембя Байчхатай бараг дөчин жил ханилж байгаа бөгөөд ийм бодлоготой сайн авгайтай оройн дээд бурхан хувь заяаг нь нийлүүлсэнд нэг биш удаа талархдаг бил ээ. Бурхан тэдэнд үр хүүхэд заяагаагүйд л гомддог бил ээ. “Бурхан үр заяахгүй бол үүнтэй эвлэрэх л хэрэгтэй” гэсэн хэн нэгний цэцэн үгийг зайсан өөрийгөө тайвшруулахын тулд дандаа давтана.

	Тэр үр заяасангүй гэж эхнэрээ нэг ч удаа зэмлээгүй, Зэмлэхийн ч хэрэг алга. Байчха, тэртээ тэргүй зовж байгаа бил ээ. “Хембя өөр эхнэртэй байсан сан бол өдийд хүүхдээр зогсохгүй ач, гучтай болсон байх сан даа” гэж Байчха гаднын хүнээс ч ичиж зовохгүй ярина.

	— Хембя, би танаас хичээн гуйя, Оросуудын хотоор оръё. Тэнд хоноод өглөө эрт босож мөргөлөөс өмнө сүмд очиж амжина гэж гэргий нь өөрийнхөөрөө зүтгэлээ.

	Тэднийг Оросуудын хотонд хүрэхэд нар дээр байлаа. Сяяхлягийн эцгийн гадаа буулаа. Ирнэ гэж бодоогүй зочдыг Нядвид талархан угтлаа.

	Хотныхонд баян малчин байсангүй. Айл болгон нэг хоёр үнээтэй, амь зуулгын арваад хоньтой, түүгээрээ амьдардаг байлаа. Харин огт хогшилгүй нь Дооганкин руу чинээлэг хотныхонд хөлслөгдөхөөр явцгаана. Тэнд баян халимгийн агтыг маллаж, үнээг нь арчилж, хонийг нь хариулна. Нядвид Савдыро баячуудын тоонд орохгүй. Тойрог даяар нэр цуутай, язгууртан хүн зочлон ирэхэд ядуу айлд яасан их зовлонтой гээч! Хембя гэргийтэйгээ нэлээд чинээлэг айлд бууж болох байсан авч тэд Сяяхляг харах гэсэн ажээ.

	Хоёр халимаг тааралдаж ан авын тухай ярилцваас тэд бараг л дандаа хамаатан садан болох нь тодордог... Тэдний итгэн ярьсан ярианд ямар нэгэн мах цусны холбоо илэрдэг гэдэг нь дэмий яриа биш ээ!

	Хембя ой тойндоо бүх төрөл саднаа долоон үе хүртэл тунгаан хайж, зайсангийн удам Сяяхлягийн эцгийн удамтай холбоотой болох тэр учгийг түдэлгүй олжээ.

	— Бид Дунд-Хурал руу мөргөлд явж байна. Нэлээд их явчихжээ, морьдоо амрааж, өөрснөө ч амсхийе гэж шийдлээ... Тэгээд танайхыг саналаа гэж Сяяхляг зочдод тамхи бариад, гарч цай чанахаар явах гэхэд нь Хембя амарлингуй хэллээ.

	— Эцэг бид хоёр маш их баяртай байна. Манайд гийчилж хоно л доо гэж Сяяхля мэхийн хэллээ.

	Нядвид зовсондоо наманчилж байж суух газраа олохгүй байх ажээ. Тэнд байгаа бүх юм зайгүй давчуу, ноорчихсон мэт өөрт нь санагдана. Тэрээр “Зочинд гаргах хонь ч байхгүй шүү! Нөгөө талаас бодвоос: зайсан хоноглохоор манай муу урцыг зүгээр ч сонгож аваагүй байх аа... Бид өөрсдөдөө гай хурааж байгаа юм биш байгаа даа?” гэж бодов.

	— Танай эцгийн үеэл эгч миний нагац ахын гэргий байсан юм гэж зайсан эелдэг гэгч санууллаа.

	— Тэгэлгүй яах вэ! Би бүр жаахан байхдаа эцэгтэйгээ тэр өвөөгийнд чинь очиж байсан юм... Тэгэхээр бид жинхэнэ худ ургууд байх нь ээ! гэж өвгөн зөвшөөрлөө.

	— Би ч бас энэ тухай ярьж байна шүү дээ! хэмээн зайсан амыг нь дагуулав.

	Хембя замд гуталдаа бариулсан хөлөө хангалуун жийж, бодлогошронгуй толгой дохино. Гэрийн эзэн ч бас: “Хембя чи худгийн дэргэд зодоон гаргахдаа чамайг бялдуучлагчид төрөл төрөгсдөө хутгалж байгааг дурсан санаагүй шүү дээ! Би ч бас тэгэхэд хоёр хавиргагүй болсон хүн шүү... Түүнээс хойш өөдлөхөө байсан” гэж бодно.

	Өвгөний гэр энд тэндгүй нөхөөстэй умгар нэгэн ажээ. Гэрийн доторхыг цөмийг цэмцийтэл цэвэрлэж, сав суулгаа хэзээ ч хэрэглэж байгаагүй юм шиг элс, үнсээр гялалзтал нь зүлгэжээ. Ор нь тэгшхэн бөгөөд дэрий нь сүлжмэл бүтээлгээр бүтээжээ. Гэрийн залуу эзэгтэй Хембя, Байчха хоёрт сайхан зантай, ажилд шаламгай бүсгүй шиг санагджээ. Талаас хаашаа ч яваагүй муу урцнаасаа өөр юу ч үзээгүй бүсгүй, хүмүүжүүлэгчдийн хүмүүжүүлсэн ноёдын олонх охидын чаддаггүй, хүний дэргэд биеэ хэрхэн авч явахыг хаанаас сурсанд зайсангийн хатагтай гайхаад гайхаад барсангүй.

	Цай чанаж байх хооронд гэрийн эзэн ийм их нэр цуутай гийчид ямар зорилготой ирсэн бол гэж сэтгэл догдлон бодлогоширлоо. “Эд манай хотонд яах гэж ирэв ээ? Яагаад чухамхүү манайд буув аа? Сяяхлятай уулзаад байсан өнөөх залуугийн хэргээр ирсэн юм гэж үү дээ? Зарцдаа чин сэтгэлийн халамж гаргаж алс холын хотонд зайсан мариалаг авгайнхаа хамт ирлээ гэж үү?”

	Зайсан, хатагтай хоёрыг Сяяхля Нармагийн зууч нар гэж бодоод баярлан туяарч байлаа... Гэвч түдэлгүй Хембя, Байчха хоёрын зууч бишид итгэжээ.

	Налтанхины зайсан Нядвид Савдыровынд гийчлэн ирсэн мэдээ хот даяар түргэн тарлаа. Өндөр дээд зочны өмнө нүүр улайхгүйн тулд эрчүүд ойрхон бэлчиж байгаа хониноос барьж яаран нэгийг унагалаа.

	Үдэш болоход гэдэс ч бэлэн болж, гадар дээр гаргасан махнаас уур савсана. Хотны өвгөд, эрчүүд нэг нэгээрээ орж ирэн мэхийн ёсолж ширээний дэргэд суудлаа эзэлцгээв. Урт удаан яриа эхэлж, бэлчээрийн тухай, ургацын талаар, Аксай Черный Яр, Царицынд зах зээл дээрх юмны үнэний талаар ярьцгаалаа. Ижил мөрний боомт хотод үнээ, морь ямар үнэ хүрч байгаа тухай сонирхоцгоов. Яриа янз янзаар эргэнэ. Өөрийн эв түнжингүй хотонд ирсэн шалтгааныхаа тухай зайсанг үг цухуйлгахыг цөмөөрөө хүлээнэ. Хембя насан өндөр болоод Оросуудтай эвлэрэх гэж бодоогүй байгаа даа?

	Зайсан яриа хөөрөөгүй хонины толгой мөлжиж, хааяа Байчха тэр хоёрт зассан ор луу, хааяа гэрийн эзний уярам сайхан охиныг харна. Хембягийн гомдоосон оросуудад ямар нэгэн таавар төрсөөр байлаа. Тэр бүхэнд гагцхүү Байчха л хариулж чадах байсан авч, нэгэнт шийдсэн алхмаа тунгаан бодож тэрээр үг эс дуугарна.

	Маргааш өглөө нь үүр хаяармагц Хембя эхнэрийнхээ хамт Дунд-Хурал руу явлаа. Шөнөжин амарсан морьд хөнгөн шалмаг цогино. Сүмийн бараа харагдахад л наран мандлаа. Дуганыг тойрон хэдэн арван модон байшин тал дугуйран байрлажээ. Түүний гадуур гэлэнгүүдийн суудаг гэрүүд ярайна. Баян чинээлэг гэр бүлээс гаралтай баян лам нарын цагаан гэр модон байшингуудад ойрхон байх бөлгөө.

	Хембя, Байчха хоёр энд хүрч ирсэндээ санаа амарлаа. Сүйх тэрэг оросуудын хотноос хөдөлмөгц л Байчха зэрэгцэн суугаа нөхрөө харж:

	— Хембя, Нядвидын охин чамд ямар харагдав аа? гэж асуужээ.

	Хембя нүдээ анин дуугарсангүй. Түүний ялхгар бие замын энхэл донхолд ялхалзана.

	— Надтай яримааргүй байна уу? гээд Байчха нүдээ зальжин онийлгож, — Нядвидын охин таалагдав уу? гэж би асууж байна шүү гэв.

	— Чи тэр л янзаганы тухай асуугаад байна уу? хэмээн зайсан бодлоосоо ангижирч, — Сэргэлэн охин байна!.. Гэдэс агшин зуур сайхан янзалсан байна бил ээ!.. Хэн нэгний сайн эзэгтэй болно доо!

	— Бас ухаалаг, анзаарсангүй юу? Би хоёулхнаа ярьж амжсан. Тэгж ярилцаад иймэрхүү хомс тачир гэр бүлд ийм хөгжилтэй хүүхэд яаж өсгөж чадав аа? гэж бодож байлаа.

	Гэргий нь юунд ийм яриа үүсгэсний учрыг Хембя таахыг оролдов.

	— Хар ажлын хүмүүсийн дунд Сяяхля шиг эрхэм сайхан төрхтэй бүсгүй тааралдах нь цөөн. Голдуу л мулгуу амьтад тааралддаг сан... Би хүүтэй сэн бол Сяяхлягийн цоорхой урцанд сууж байгаа нь надад хамаагүй санагдах байсан биз! гэж Хембя хэлээд эхнэр лүүгээ тайван биш харсан нь хэлсэн үгэндээ байгаа далд санааг тааварласан байж магадгүй гэснийх ажээ! Гэвч Байчха тайван сууж, ямар нэг юманд мишээх бөлгөө.

	— Бурхан бидэнд хүү заяасангүй гээд тэр гунигтай санаа алдаж, — Ийм гай түйтгэрт юу ч тус болохгүй бололтой. Дээд тэнгэрийн л дур зоригдоо гэв.

	“Дандаа л бурхан тэнгэрт найдахын хэрэг юу байна гэж зайсан уурсан бодоод, — Хөөрхий амьтан өөрийгөө ингэж ч буруутгаж байх гэж дээ. Надад бол ийм юмсыг сонсох яршигтай юм. Би удахгүй жар хүрнэ, авгай маань тавь гарч байна. Бурхан өөрөө бидэнд үр заяахгүй юм чинь яах вэ. Тэгэхээр сэтгэлээ зовоож байхын хэрэг юу байна. Байчха халамжит эх, үнэнч гэргий. Бүсгүйчүүл сул дорой, арчаагүй, жижиг хүүхэд л гэсэн үг тул энэ маань миний хүүхэд шиг л байсан гэж ч бас болно. Би үүнд гар далайж, уурласан үедээ харааж зүхэж байгаагүй санагдана” гэж бодлоо.

	Хоёр хүн олон жил хамт амьдрахаараа бие биеийнхээ санаа бодлыг тааварлан ойлгох чадвартай болдог ажээ. Одоо ч гэсэн яг л тийм янзтай байгаа нь лав. Хатагтай ч нөхрийнхөө өөрт нь сайн тэсвэртэй, буянтайд биширнэ. “Эрхэм минь, за яах вэ, чи эцсээ хүртэл миний төгс төгөлдөр бусыг тэвчихэд бэлэн байгаад би итгэж байна! Би чамд баярлаж байна. Би чамд хэчнээн их баярладаг гээч! Ээ, хайрхан, тэнгэр бурхан минь! Намайг бодсон зүйлээ биелүүлэхэд минь туслаач...” гэж бодоод тэр аман дотроо залбирав.

	Ийнхүү тэд өөр хоорондоо ярилцан, өнгөрснөө дурсан, ирээдүйн тухай бодон явсаар Дунд-Хуралд хүрч очив. Хотны зүүн хойд хэсэгт орших зурхайч Тавлдаагийн гэрийн дэргэд сүйх очиж зогслоо. Хатангир гарт Тавлдаагийн эцэг нь эндхийн хүн бөгөөд эх нь Налтанхин аймгийн удмын, Хембягийн нутгийн хүн бил ээ. Эх нь зөвхөн нэг нутгаар зогсохгүй зайсангийн үеэл эгч ажээ. Хембя Царицын юм уу, аймгийн өргөө орохдоо дандаа энд буудалладаг ажээ.

	Зурхайчийн гэрийн гадаа тэмээнд хөллөсөн тэрэг зогсох ажээ. Тэнд хоёр гурван зарц болон гонирууд хөлхөнө. Тэд торхоор ус авчирчээ. Түүнээс гадна хийдийн гэрүүдийн хажууд гэцлүүд бөөгнөрнө. Дөнгөж сая сүсэгтэн болж байгаа залуухан гэлэнгүүдийг хувцсаар нь таньж болно. Тэгтэл хурлын зүгээс бишгүүрийн дуу хангиналаа. Гэлэнгүүд гэрээс гарч хөвлөө. Царицыны зүгээс цагаан эсгийгээр бүрсэн хөнгөн сүйх гарч ирэв. Хатирч гурван цагаан морь тоост замаар төвөггүй давхина.

	Бааз багшид хүндэтгэл үзүүлэхийн тулд Бага дөрвөдийн улсын ноён Дяявид энд ирнэ гэсэн цуу яриа хурал даяар тархаад хоёр долоо хонож байгаа бил ээ. Нэр цуутай ноёныг харахын зэрэгцээ хийдийн их багшаас адис хүртэхийг орчин тойрны олон хүмүүс хүсжээ. Хийд рүү морьтой, явган олон хүн цувлаа. Хурлын өмнөх өргөн жалга ирэгсдээр пиг дүүрчээ. Сохор, доголон, ядуу зүдүү хүмүүс ч иржээ. Бүх зовлонтон баян ноёноос өчүүхэн ч атугай анхаарал халамж хүлээнэ.

	Дяявид ноёныг гэлэнгүүд бөөн шуугиан болон хүндэтгэн угтлаа. Зээрд зүсмийн морьтой хорин хүнийг гаргажээ. Тэднийг хийдийн босгоноос зургаан бээрийн зайтай Бичгин хэмээх газар хүртэл бие биеийн нь хооронд зайтайгаар тавьжээ. Тэд ноёныг ойртон ирэхийг урьдаас мэдээлэх ёстой ажээ.

	— Ирж явна! Ирж явна! гэсэн дуу хадаж, түдэлгүй морьтнуудаар хүрээлүүлсэн цагаан сүйхтэй ноён айсуй харагдлаа. Сүйх хийдийн талбай дээр зогсов. Хурлын найрал хөгжим сүрлэг аялгуу нижигнүүлэв. Санваартнууд хаалган дээрээ ёслолын хувцастай жагсжээ. Шар лавшигтай, улаан орхимжтой Бааз багш л мөргөлийн том танхимд завилан сууж эрхээ яаралгүй имэрнэ.

	Адис авсан ноён болон санваартнууд зэрэг хэргэмээрээ суудлаа эзэлмэгц багш ламтан:

	— Ум-мани-пад-мэ-хум! хэмээн мөргөлөө эхлэхэд цөм Ариун номын энэхүү мөрийг давтлаа. Мөргөлийг үл ойлгогдох Төвөд  хэлээр уншиж байгаа учир жирийн халимгуудаар зогсохгүй санваартнууд өөрсдөө ч үгий нь ойлгохгүй байлаа. Гэвч хийдээс мөргөлийн айлтгал сонстож эхлэхэд гадаа байсан бүх хүмүүс ихэд бишрэн өвдөг сөгдөв. Тэд мөргөлийн үгийг даган унших авч хүн болгон өөр өөрийнхөөрөө өөрийнхөө хэрэгцээ, гай түйтгэрийн тухай хэлж, ноён болон бурхнаас өөр өөртөө, тохирсон тусламж гуйна... Хийдийг тойрон хоёр зуу, түүнээс ч олон бадарчин цугларчээ.

	— Хүмүүс ээ! Би та нарын амнаас нэрээ олонтоо сонслоо! гэж ноён хурсан олонд сүрлэгээр хандан, — Бааз багшийн алдрыг бадруул! Тэр Төвөд өд. очиж ариун Далай ламаас адис хүртсэн хүн! гэлээ.

	Энэ үгийг сонсоод хурсан олон сүмийн довжоо руу тэмүүлж арынх нь өмнөхөө шахан, урьд талынх нь шахцалдан Бааз багшаас адислахыг гуйна.

	— Ээ, хайрхан минь! Ингэж битгий их шахаач, хурлын хүрээ нурчихна шүү! Тэгвэл бөөн нүгэл болно! гэж хүрээнд шахагдсан нэг хүн жингэнэтэл хашхирав.

	Багш ламтан ноёны хамт бараа бологчдоо дагуулан тэндээс нэн даруй явав. Цугларсан олон хашхиралдан хажуу тийш болж зам гаргалаа. Бараа бологчдын араас айсан Байчха дагалаа. Олны шуугиан, солиотуудын галзуурсан мэт хашхиралдах чимээнд зайсангийн гэргийн дотор эвгүй болов. Шивээлэн зогссон яр шарханд идэгдсэн царайтай, уранхай хувцастай, нүцгэн шахуу эрэмдэг хүмүүс маш ойрхон байлаа. Нэг хэсэг нь багштаны царайны атираа бүрийг тогтоон авахыг хичээн гөлийн ширтэж байхад, нөгөө нь эдгэх найдвартай харж, гурав дахь хэсэг нь бусдынхаа адил зүгээр харахын тулд шахцалдах ажээ.

	— Хембя! Бэлгээ мартчихав аа! хэмээн Байчха нөхөртөө шивнэв...

	Хембя олны дундаас гарч сүйх рүүгээ явлаа. Ноён, багш ламтан, зайсангийн гэргий, өөр хэдэн хүн хийдийн хашаанаас гарч Бааз багшийн сэрүүн, цэвэр байшинд орлоо. Хийдийн хашаа хэрмээс хол ажээ.

	Мөргөлийн танхимын бүгчим агаарыг бодвол энд амьсгалахад хөнгөн чөлөөтэй ажээ.

	Ноён нүүрээ дэвүүрээр дэвж:

	— Ээ, хайрхан! Энэ бүгд дуусах шиг боллоо гээд амьсгаа авснаа, — Зайсан Хембя хаана байна вэ? гэж сонирхов.

	— Бэлгээ авчрахаар явсан! гэж Байчха шивнэн хэлээд, — Тайжтан, би түүнийг ирэхээс өмнө Танд болон Бааз багштанд нэг чухал юм хэлэх ёстой... Өршөөн соёрхож сонордоно уу! гэжээ.

	Ноён хөмсөг өргөж хараа хурцалсан авч, авгайн яриаг тасалсангүй. Байчха аман дотроо залбираад ийнхүү яаран ярьж гарлаа:

	— Ээ, Дөрвөдийн ноён Дяявид минь ээ! Та дандаа баячуудын түшиг, өнчид, ядуучууд, ганц бие хүмүүсийн итгэл байсан бил ээ! Таны цэцэн мэргэн ухаан бүхэл бүтэн хотыг гай гамшгаас нэг биш удаа аварч, унан доройтогсдын сэтгэлд сайны итгэлийг сэргээж байлаа!.. Бааз багштан, та ч далдыг харагч мэт маргааш биднийг юу хүлээж байгааг айлтгадаг бил ээ... Гүн хүндэт багш таныг бурхан урт удаан наслуулаг! Би өөрийнхөө гай түйтгэрийг танаас олон жил нуулаа, одоо би өөрийгөө эзэмдэж чадахгүй, ухаан минь бодлын мананд төөрөн байгаагаа мэдэрч байна. Гүн хүндлэлт ноён Дяявид, наран дүрт Бааз багш та нар минь намайг нүглээс минь ангижруулж, зайсан Хембяг гай түйтгэрээс зайлуулахад туслахыг гуйя!.. гээд Байчха сөхөрч, эхлээд багш ламтны, дараа нь ноёны хөлд гурвантаа мөргөв.

	— Байчха! Бос, ямар муу юм таны сэтгэлийг зовоогоод байгааг тодорхойхон яриач хэмээн Бааз багштан болгоомжтой харлаа. Зайсан Хембягийн гэргий ховор ухаантай, сайн журамт авгай гэдгийг тэр бусдаас сонссон бил ээ.

	— Эрхэм дээдэс минь! Эхлээд би танаас нэг зүйлийг асууж болох уу? гэж Байчха ноёнтонд хандлаа.

	— Эгч минь бололгүй яах вэ, би хариулахад бэлэн байна!

	— Эрхэм дээдэс минь! Яагаад Бага дөрвөдийн улс даяар Хан цагаан ястны угсаа цөөрч байна гэж та бодож байна вэ? Биднийг чинь одоо арван хуруугаараа тоолж болохоор болсон нь худлаа гэж үү?

	— Эгч минь, харамсалтай нь энэ үнэн гээд ноён хурууныхаа үзүүрийг ширтлээ.

	— Цябдирийн аймгийн зайсан хүүхэд байхгүй. Налдымын аймгийн зайсан хүүтэй боловч үгүйтэй адил. Тэр хүү хорин настай авч түүний ухаан дөрвөн настай хүүхдийнх шиг ажээ. Ийм хүү эцгийнхээ удмыг үргэлжлүүлж чадна гэж үү? Манай гэр ч гэсэн, Налтанхины зайсны гэрт хүүхэд алга! гэж Байчха тоочоод., — тав арван жил өнгөрөхөд Бага дөрвөдийн улс даяар цагаан ястны удмын хүмүүс мөхнө... гэлээ.

	— Эгч минь, та бидэнд юу гэж зөвлөх сөн бол? Эсвэл та үртэй болгох эм тан бодож олсон юм биш биз дээ? гэж ноён инээдээ нуун тэвдүүлэв.

	— Би эм тан мэдэхгүй. Гэвч эр нөхөртөө өв залгамжлагч олох талаар бодож олсон. Харин хүлцэн зөвшөөрөхийг л гуйя... 

	— Эгч минь юу бодож байгаа бүхнээ ярь гэж би хэлсэн шүү дээ!

	Байчха багш ламтан руу эргэж:

	— Та Налтанхин аймгийн таван зуун өрх айлыг залуу зайсангүй үлдээхийг хүсээгүй бол Хембяг өвлөгч заяах залуу эмэгтэйтэй ханилахыг зөвшөөрнө үү... Миний нөхөр тийм ч хөгшин биш гэдэгт итгэнэ үү! хэмээн Байчха ичингүйрэн яриагаа төгсгөв.

	Зайсангийн авгай байнгын бодолдоо ухаан нь уймарсан биз гэж бодсон ноён, Бааз багш хоёр бие биеэ харан Байчха руу гайхан ширтлээ.

	— Ээ хайрхан, зонхов минь хэмээн Бааз багш аяархан хэллээ. Эрих имрэх түүний гар чичиргэнэнэ. Тэр авааль нөхөртэй авгайгаас анх удаа ийм үг сонсож байгаа бил ээ.

	Ноёнтон нүдээ онийлгон Байчхаг шохоорхон ажиглана.

	— Та нар намайг өвчин тусжээ гэж бодож байгаа байх. Үгүй, би огт эрүүл. Харин миний сэтгэл өвдөж байна. Хамгаас мэргэн цэцэн эрчүүд та нар намайг ойлгохгүй бол өөр хэн ойлгох билээ дээ? 

	Ноён Дяявид эн түрүүнд сэхээ авч:

	— Хембя та хоёр бараг дөчин жил эв түнжинтэй ханилан суусан, олон айл хөрш чинь та нарыг үлгэр жишээ болгодог. Эгч ээ, таны бодсоноор хамаг юм болъё гэж бодъё... Хембягийнд шинэ гэргий нь ирлээ... Тэгэхээр та хаачих болж байна?

	— Энгийн хүмүүс таны энэ санааг ойлгохгүй, овилгогүй явдал гэж үзнэ... гээд Бааз багштан хөмсөг зангидаж, — ноёд итгэл бишрэлийн хуулийг зөрчиж байгаа бол бурхан биднийг ч бас өршөөнө гэх болно! гэв.

	— Нээрээ, Байчха, та миний асуусан асуултад хариулсангүй. Та яах болж байна? гэж ноён сануулав.

	— Ариун гэгээн багш, цэцэн мэргэн ноён минь, би өөрийнхөө хувь заяаг бүр шийдчихсэн! Зайсан Хембятай ханилан сууж амсаж өнгөрүүлсэн баяр баясгалан минь надад хангалттай. Одоо би зайсангийн хажууд нь байж, түүний залуу гэргий тэр хоёрт эхийг нь орлож, зайсангийн гэрт бурхан хүү заяавал түүний нь аз жаргалтай асрах болно. Намайг муу хүн биш гэдэгт итгээрэй! Энэ тухай аймгийн аль ч авгай та нарт хэлнэ гээд Байчха уйлахад бэлэн уруул нь өмөлзөв. 

	Болгоомжгүй үгээр уг хэргийг баллачихгүй, үүдсэн яриаг дуусгахын тулд ноён, багш ламтантай үг хаялцаж байх хооронд түнтийтэл юм чихсэн дайлангаа Хембя дааж ядан тасалгаанд орж иржээ.

	Хембя дөч гаруй жил гэргийтэйгээ амьдрахдаа нүдэндээ нулимстай байхыг нь хараагүй бил ээ. Тэгтэл одоо гаднын улсын дэргэд алчуураар нулимсаа арчиж байх ажээ. Хембя гэргийгээ мэгдэн харснаа ноён, багш ламтан хоёр дээр хараагаа тусгав.

	— Хембя ойртож ирээд бидэнтэй суугаач гэж Бааз багш захирангуй хэлээд ноёны доохон талд суух газрыг заалаа.

	Хембя дуулгавартай суув. Багштан өмнөх намхан ширээн дээрээс бяцхан хонх авч огцом сэгсэрлээ. Цонхигор царайтай өндөр гэцэл орж ирлээ. Ламтан зарцтайгаа харцаараа ярилцах ажээ. Хэдхэн эгшний дараа чанасан мах, боорцог, цай авчирч ширээн дээр өрөв. Тэр бүхнийг францын шил хатуу дарс хоёр домбо улаан дарс чимэв. Гэцэл томхон зоогийн газрын үйлчлэгч адил хатуу дарсыг шаламгай хундагалж эхний хундагыг багш ламд дараагийнхыг нь ноён, зайсан болон түүний гэргийд барив. Багштан баруун гарын ядам хуруугаар сэржим өргөснөө хундагаа тавилаа. Ноён, зайсан хоёр ч хатуу дарсанд уруул хүргэн өмнөө тавилаа.

	Лам багшийн үл мэдэг зангаагаар ноён яриа эхэлж:

	— Хүндэт зайсан Хембя гуай! Би насаар танаас дүү авч одоо эр хүн эр хүнтэйгээ эрх тэгш ярьдаг ёсоор ярих гэсэн юм... гэлээ.

	Дяявид үг бүрээ цэгнэж яаралгүй ярина. Тэр халааснаасаа янжуурын мөнгөн хайрцаг зугуухан гаргаж, онгойлгон тамхи авч соруулаар нь хайрцаг дээрээ тогшлоо.

	— Бидний яриа бие биеэ гомдоохооргүй илэн далангүй болно гэж итгэж байна... Гагцхүү эр хүний тэвчээр л гаргах хэрэгтэй. Өчигдрийг хүртэл бид бүхний нийтийн нэг гаслан намайг зовоож ирлээ. Тэгээд би таны өмнө сэтгэлийнхээ зовлонг уудлах таатай тохиолдлыг хайсан юм. Энэ мөргөл номд гийгүүлэгдсэн сүмийн хана миний танд тэмүүлсэн ариун тэмүүллийн гэрч болог... Хембя гуай, өв залгамжлах хүнгүй байгаа явдал таныг зовоохгүй байна уу?

	Ноёны ярианд уяран анхаарсан Хембя мэгдэнгүй:

	— Гэгээн дээдэс минь! Ямар хачин асуулт асууна вэ? Би хүүхэдтэй болохыг хүсэхгүй байна гэж үү дээ? Хүүхэдтэй болохын тулд яваагүй газаргүй, өргөөгүй өргөл барьцгүй бил ээ. Ийм яриа сэдэхийн хэрэг юу байна? Одоо бидэнд эмч домч ч, бурхан сахиус ч тус болохгүй! гэж дуугарлаа!

	— Хембя зайсан! цөхрөхөө больё гээд ноён хөгжөөнтэй мишээж түүний яриаг таслаад, — Саяхан би Царицын хотод дээд сургуулийн эртний найз оросын тайж Михаилтай тааралдлаа. Тэр авааль гэргийтэйгээ гучин жил ханилан суусан боловч үр хүүхэд заяагаагүй ажээ. Тэгээд дөрвөн жилийн өмнө хоёр дахиа гэрлэжээ. Одоо түүний бие хоёр хүүтэй аз жаргалтай эцэг болжээ гэв.

	— Өө, оросын тайж нар өөрийн хувь тавилантай, өөрийн бурхантай улс шүү дээ! гэж Хембя цааргалав.

	— Хембя, тайвшир! гэхдээ гэргий нь нүдээ ер бишийн хөгжөөнтэй гялалзуулж, — Багш ламын дэргэд ноёнтон үг айлдаж байхад та гагцхүү сонсох л ёстой... гэвэл

	Хембя нүглийг өөгшүүлж байна гэж эхнэрээ зандармаар байлаа... Гэвч багш ламтан, ноён хоёрын царайг ажвал уг хэргийг түүнийг байхгүй хойгуур ул суурьтайхан ярилцаж амжаад, Бааз багш л эцсийн үг хэлэх бололтой байлаа. Сүмийн хамбатан ноёны үгийг сонсоод зөвшөөрсний тэмдэг болгон хэдэнтээ толгой дохилоо. Хембя дуулгавартай дагахаас өөр аргагүй байв. Гэхдээ түүнд бас цаг хугацаа байгаа бил ээ. Ариун номын газар ам хэлээ хэт билүүдсэн гэргийтэйгээ буцах замдаа хоёулхнаа бүгдийг сайн бодож ярилцахаар тэр шийдэв...

	Үд дунд болох болоогүй боловч өрөвдөхийг мэдэхгүй наран амьд бүхнийг шатаан үнс болгоход бэлхэн ажээ. Талын уудамд бараа нь бараг үл харагдах хот айл сөнөсөн мэт таг чиг. Харин нэг л гэрийн гадаа дандаа дуу чимээ сонстоно. Саравчны сүүдэрт гэрийн эзэгтэй үхрийн баас давтан наранд эгнүүлэн тавина. Ард нь хүүхдүүд уйлж мэгшин, чарлалдах сонстоно. Тэр бээр онгоцонд гараа ч угаалгүй үүд рүү очиж:

	— Хүүе, дүрсгүйчүүд ээ! Та нар яах гээд байна вэ? гэж ууртай асуулаа.

	Гэр дотор ямар нэг юм хангир жингэр дуугаран унаж өнхөрлөө.

	— Яая даа, яая! гэж авгай дуу алдсаар гараа угаахаар явахдаа дүрсгүй жаалуудыг яаж залхаахаа бодов.

	Хүүхэд бол хаа ч хүүхэд шүү дээ... Тэдний нас бол дүрсгүйтэх, аяга сав хагалах, бие биетэйгээ нанчилдах нас бил ээ. Загнаж, шийтгэж шил рүү нь нудрахад өвдсөндөө биш, гомдсондоо гэмшин уйлна. Хэдхэн хормын дараа дахиад л үе тэнгийнхэнтэйгээ юм уу ахтайгаа зууралдчихсан байна.

	Тэр өдөр Оросуудын бяцхан хот айл өчигдөр, уржигдрынхаасаа ялгагдах юм ер үгүй байв. Ахмад хүмүүс өөр өөрсдийн ажил үйлсэд дарагдан заримдаа өлгийтэй хүүхдийг уйлахад авахтай манатай болж, уйлж байгаад ядраад дуугүй болно биз! гэж бодно. Тэр хэт их дуу шуугиантай гэрээс гурван гэрийн цаана Сяяхлягийнх байдаг бил ээ. Сяяхля гэрээсээ гарч түр зуур бодлогошрон зогсож байснаа гар хумилгүй ажилладаг өнөөх авгай руу очлоо. Бархирч байдаг жаалуудаар дүүрэн тэр гэрт холын хамаатан саднууд нь суудаг бөгөөд золгүй тэд хаашаа ч явах бил ээ. Гэр ч гэж дээ, шавааралдсан үртэй хулуу л гэсэн үг. Гэлээ ч гэсэн Сяяхляг эл шуугиантай айл хөмсгөө хүртэл үхрийн баасанд будагдсан Жаргал хэмээх эзэгтэй татна. Тэр ядуу хоосон тэр бүсгүйг юугаараа татдаг байна вэ? Сяяхля ч өөрөө үүнийг тайлбарлаж чаддаггүй ажээ. Гэлээ ч гэсэн ийм л байгаа юм! Урьд нь тэр наашаа ямар нэг тохиолдлоор ирдэг байлаа. Сүүлийн үед өдөрт хэдэнтээ ирдэг болжээ.

	Гэр орноо цэвэрлэж, эцгийнхээ хоол ундыг бэлтгээд эл хотны захаасаа хоёр дахь гэр лүү гүйнэ. Тэр энд ирээд тайвширна. Тэр гэрийн эзэгтэйн холын хамсаатан болох Нармагийн дуу хоолойг энд сонсох шиг болно.

	Сяяхля хот айлын баяр баясгалан нь байлаа. Өөр нэг бүсгүй хайртай хүнийхээ төрөл төрөгсдийн гэрээр байн байн очдог болбол түүний тухай зүсэн бүрийн цуу яриа тарах сан бил ээ. Харин Сяяхлягийн талаар муу үг хэлэх гэж яарахгүй, нэг нь мууллаа ч гэсэн хоёр нь амыг нь таглана! Учир нь Сяяхля гэр бүлтэй аль ч эмэгтэйчүүдийг ухаанаараа давна. Харин охин чигээрээ түүний сэтгэл энэлэн байгааг хорон муу санаатай хүн л ойлгохгүй биз.

	Сяяхлягийн байнга зочилж очдог айлын эзэн бараг гэртээ байдаггүй хөрш хотны нударганыд зарцлагддаг ажээ. Түүний гэргий хүүхдэд дарагдсан дөч эргэм настай авч нэлдээ бууралтсан авгай Налтанхин аймгийн удмын хүн бөлгөө. Энэ айл ууган нь естэй, отгон нь дөрөвтэй хүүхэдтэй ажээ. Эхийгээ аргал янзалж байх хооронд дүрсгүй жаалууд нуугдаж тогложээ. Тэдний нэг устай торхны цаагуур толгойгоо нуужээ, гэвч илэрснээ мэдмэгц орон доогуур орох гэжээ. Тэгээд хөөгчөөсөө хажуу тийшээ бултан зугттал торхтой усыг тавиур дээрээс түлхжээ. Тэр торхонд цэнгэг ус байдаг агаад маргааш хүртэл хэрэглэх хувин хэртэй ус үлдсэн байлаа. Торх нь хувин шүргэж, сүү асгарчээ. Энэ ч яая гэх вэ! Харин ус хайран байна! Хориод бээрийн газар явж хотны амны ундааг худгаас авчирдаг бил ээ!. Бас модон тагтай торх хот айл даяар ганцхан байдаг. Өнөөдөр өнөөх удаан хүлээлгэдэг усчин ирэхгүй. Хоол ундаа юугаар хийх бил ээ? Гэтэл гэрийн эзэн үдийн ундаар ирнэ! Ийм нөхөшгүй их гарзад гашуудан гасалсан эх босгон дээр хэвтэж байсан бүдүүн ороонго авч гэмтэй гэмгүйг ялгалгүй шавхуурдаж гарчээ. Хүүхдүүд тарж зугтав. Нэг нь эхийнхээ хормой доогуур шурган гүйж гарах гэтэл чадсангүй, зургаан настай тэр жаал хүү тархин дундуураа татуулав! Цус үзэгдэв! Эх дахиад л гай түйтгэрт учирлаа! Хүүгийнхээ толгойг тэвэрч аваад үнсэж аргадаж толгой дээр нь алчуур тавьсан боловч цус тогтсонгүй. Айсан эх шалан дээр ухаан алдан унав.

	— Сяяхля түргэлээрэй! гээд жаалууд гарч гүйлээ. Сяяхля ч алхаагаа нэмлээ. Цэвэр даавуугаар толгойг нь дангинатал боогоод: “Хуримлатал чинь аньчихна” гэж хэлээд дүрсгүй жаалын бөгс рүү даажигнангуй алгадав. Тэгээд хүүгийнхээ төлөө айж ухаан алдсан эхийг сэхээх ажилд орлоо. Түдэлгүй тэр авгай гараараа зүрхээ дарж, хувь тавилангаа зүхэн гэр дотуураа явж хувин саваа харжигнуулж гарав.

	Энэ хооронд дуу шуугианаар хүмүүс цугларчээ.

	— Энд чинь юу болоод байна вэ? хэмээн үүдэн дээр хашхиралдана.

	Хүүхдүүд ус асгачихжээ! гэж гэрийн эзэгтэй тэдэнд хариулав.

	— Ийм олон амьтан усгүй яана даа? Ээ хөөрхий минь!

	— Яахаа ч мэдэхгүй байна гэж хөндлөнгийн хүмүүсийн хэт сониуч занд дургүйцсэн Жаргал халаглана,

	Гүйлдэж ирсэн тэр хүмүүс толгой нь боолттой жаалыг харсан авч, томоогүй жаалыг хэн ч өрөвдсөнгүй, цөмөөрөө асгарсан усны тухай ярилцах нь хот айлд ус хэчнээн үнэ цэнтэй болохыг гэрчилнэ. Амьтны нүднээс далд орох гэж Сяяхля гэр өөдөө гүйлээ. Сяяхля Жаргалынд бүр хүрээд ирэх юм биш байгаа даа? гэсэн цуу хот айлаар тархжээ.

	Нэгэн өвгөн: “Усны төлөө хүүхдийн цус гаргаж байдаг... Ийм ч эх байх гэж дээ! Яасан дүүрсэн сэтгэлтэй амьтан бэ?” гэж бувтнав.

	Сяяхлягийн эцэг Нядвид буурал сахалт агтчины бувтнахыг сонсоод дуугүй байсангүй:

	— Ус гамнаж сураг! Өнөөдөр асгана гэтэл маргааш... Тэднийг хооллож, ундлах хэрэгтэй! Эх хүн хэчнээн тэвчих ёстой юм бэ? гэв.

	— Гэлээ ч гэсэн ус цуснаас үнэтэй биш ээ! хэмээн өвгөн зөрүүдлэв.

	— Нээрээ юу гэх ч юм билээ гэж Нядвид бодсоноо хэлээд, — Үнэтэй биш ч байж болох юм. Гэвч усны чинь төлөө цусаа урсгасан шүү дээ гэв.

	Тэдний ярианд бусад нь ч оролцлоо. Алмайран харагч хэдэн хүний дундаас:

	— Алтгүй зуун жил ч амьдарна, усгүй бол гуравхан өдрийн дотор хот даяараа сүйрнэ гэх сонстов.

	— Аав аа! гээд Сяяхля эцгийнхээ мөрөнд хүрч, — Би эдэнд гэрээсээ жаахан ус авчирлаа... Болох уу? гээд тал устай хувин руу заалаа.

	— Авчирснаас цааш бололгүй яах вэ хэмээн хайртай охиноо сайхан харцаар энхрийлж, —Ээдээ чи, ганцхан... Охин минь, сайхан сэтгэлээсээ болж чи бид хоёр балрах байх даа! Эргэн тойрон муу юм давлагаалж байна шүү дээ гэжээ.

	Налтанхиныхан Оросуудын хотны худгийг булааж авсан тэр цагаас хойш хүмүүсийн нулимс худгийн уснаас ч их асгарчээ!

	Дайсагнагч Налтанхин хотны зүг эл хотныхон хөгшин хөвөөгүй хорсолтой хардаг бил ээ.

	— Беергины зүгээс морьтой хүн айсуй байх шиг байна гэж хурсан олны нэг нь баяр баясгалангүй хэлээд, — Хембягийнхнаас хэн нэг нь ирж байвал сайн юм болно доо! Бүр гар загатнаад байгаа юм гэлээ.

	— Нударгалцахаа битгий яар! гэж ахмад нь зандраад, — Харж байгаа биз дээ, энэ эх хүүхдээ залхаах гэж яараад, өөрөө золтой л нөгөө ертөнцөд тонилчихсонгүй! Зайсанг хоноглоход амыг нь харж суухгүй, муу шаарны хоолойг хяргачихсан бол худгийн ус ч бөндгөрийг нь угааж хүрэхгүй байсан юм! гэв.

	Энэ хооронд морьтой хүн хурсан олныг чиглэн яаралгүй ойртон айсуй.

	— Хараач! Энэ чинь Нарма байна шүү дээ! Хембягийн зарц байна! Яагаа вэ, өнөөх эрэмгий бүжиглэж байсан залуу байна!

	Дөрвөн залуу хурсан олноос салж Нармаг угтан гүйлдэв. Шархдаж айсан туулай эдлэн рүү санамсаргүй дэгдэж ирэхэд улангассан ноход хүрээлэн авдгийн адил нөгөөх залуус морьтныг хоёр талаас нь шахлаа. Сяяхля өөрийгөө эргүүлж байгаа залууг харах ёс горимгүй ч гэсэн морьтон руу тэдний хялайн харахыг ажиглаад нуугдахгүй байхаар шийджээ. Сяяхля тайван биш байгаа нь мэдэгдэхүйц ажээ. Гурван залуу авгай түүний замыг таглан дугуйран зогсоод:

	— Сяяхля! Эрчүүдийн маргаанд битгий оролц! Чамайг уучлахгүй шүү! гэлээ.

	Хоёр их шаламгай хөрш нь тоглосон маягаар бүсгүйг сугадаж авлаа.

	— Гэмгүй хүний цусыг асгаруулах гэж битгий бодоорой! Нарма тэр зодоонд чинь оролцоогүй юм шүү! гэж Сяяхля хашхирлаа.

	— Эрчүүд өөрсдөө учрыг нь олно! гээд зүүн талд нь байгаа махлаг хүүхэн, Сяяхлягаас зуурч, — Эх хүн усны төлөө өөрийнхөө хүүгийн цусыг асгаруулсныг чи харсан... Харин эд гээд Нармагийн зүг толгой дохин, — бүр арван хоёр жилийн турш бидний цусыг ууж байгаа юм! гэлээ.

	— Ийм хэрцгий загнах хэрэг юу байна? Нарма чинь бидэн шиг л ядуу хүн шүү дээ. Тэр зайсангийнд зарцлагдаж байгаа юм! гээд ямар ч байсан өөрийг нь тавихгүйг мэдсэн Сяяхля байдаг чадлаараа:

	— Нарма, буцаад зугт! Яв гэж чамд хэлж байна шүү! хэмээн хашхирлаа.

	Өөрийн нь өөдөөс хол, хол, чанга алхлан ирж яваа Оросуудыг Нарма алсаас харжээ. Тэр хотын захад зогсохоор шийдсэн авч Сяяхлягийн түгшсэн дууг сонсоод огт өөрөөр шийдэв. Тэгээд ташуураа эмээлийнхээ бүүрэгт өлгөж мориноосоо буун ойртон ирж байгаа залуу руу гараа сунган:

	— Амархан сайн байна уу! гэж гэрийн дэргэд байгаа бүх хүмүүст дуулдахаар чанга хэллээ.

	Гэвч Оросуудын хотны залуу Нармагийн гарыг түлхэж эрүү рүү нь цохилоо. Нарма санамсаргүй цохиулсандаа найгасхийв.

	— Би та нарыг яачихаа вэ? гэж тэр асуулаа.

	Энэ үеэр нөгөө талаас нь бас нэг залуу өшиглөхөөр ойртож ирэв.

	— Та нар ядаж намайг яах гэж ирснийг асуудаггүй юм аа! Намайг гартаа юу ч бариагүйд баярладаггүй юм уу?!

	Нарма жаахан ухарч өөр нэгний гарыг зайлуулаад нөгөө зүүн талаас өшиглөхөөр ирж явсан залууг түлхвэл шатан хөлтэй залуу инээдэмтэй эвхэрч газар ойчлоо. Тэгтэл зодоонд бас нэг нь орлоо. Нарма түүний цохилтоос бултаж, гэнэт залуугийн гараас барьж аван өөр лүүгээ шахан ачиж шидэхэд тэр нь морины хөлд шуудайтай өвс мэт өнхрөн унав.

	Гэрийн дэргэд зогсож, дөрвөн залуу нэг залуутай үзэлцэхийг зүгээр л ажиглаж байсан эрчүүд Нарма дайрагчдыг цөмийг чулуудахад ихэд зэвүүцэн шуугилдаж бөөнөөрөө гүйлдлээ. Сяяхля ч галзуурсан мэт тонгочин авгайчуудын гараас мултарч ухасхийлээ. Тэгээд эрэгтэйчүүдийг түлхэлж, улайрсан нэг хотныхноосоо Нармаг халхлан олны дунд зүсэн оров.

	— Нарма, мориндоо морд! түргэл!.. Баллачихна!..

	— Би яагаад зугтах ёстой бил ээ? Би та нарт муу юм юу хийгээ вэ? гэж Нарма Сяяхляд ч, дайрч байгаа хүмүүст ч хашхиран хэлэв. Гэлээ ч тэр морь луугаа аяархан ухарлаа. Гэвч ямар нэг хатуу юманд нуруугаараа тулна гэж бодсонгүй. Тэр нь хоосон торхтой тэрэг байжээ. Нарма тэргэн дээр харайж гарав.

	— Хүндэт эцэг, ах дүү нар аа! хэмээн Нарма гомдсондоо бараг уйлах шахан, — Та нар яагаад над руу дайраад байгаа юм бэ? Би сайхан мэдээ авчирсан юм шүү дээ! Зайсан намайг явуулахдаа, та нарт... гэж ярьж эхэлсэн боловч хүмүүс түүний үгийг сонссонгүй.

	— Хөлсний муу зарц худлаа хэлж байна! Бид худал үгэнд итгэх жаахан хүүхэд биш ээ. Хүүш, тэр тэргэнд ойр байгаа хүмүүс тэргийг нь өнхрүүлчих! гэж Нармаг хамгийн түрүүнд цохиж. хариу хүртсэн эр бархирав.

	Сяяхлягийн эцэг охинтойгоо зэрэгцэн зогсоод:

	— Эрчүүд ээ, та нар энэ залуу руу юунд нь дайраад байгаа юм бэ? Зочныг зодож угтдаг тийм ёс хаана харсан юм бэ? Нэг хүн рүү бүх хотоороо яаж дайрч болох вэ гэв.

	Чимээ намжмагц, Нарма:

	— Оросуудын хотны хүмүүс ээ, би та нарын гоморхлын шалтгааныг мэдэж байна! Та нарын усыг булаагаад авчихсан! Би тэр худгийн чинь түлхүүрийг авчирлаа! Зайсан та нарт Беергин худгийг эгүүлэн өгч байна! гэж мэдэгдэв.

	Нармагийн үг гэгээн цагаан өдөр аянга ниргэхтэй адил сонсогдлоо. Налтанхинаас элчээр ирсэн, тэргэн дээр байгаа хүн рүү хүмүүс ирж тойрон хүрээллээ. Гэвч Нармагийн үгэнд хэн ч итгэсэнгүй. Тэр ч байтугай хотны хамгийн цэцэн хүн гэж тооцогддог Нядвид хүртэл Нармаг үл итгэх харцаар харна. Залуу эр үхтлээ айж, амьд үлдэхийн тулд толгой эргүүлж байж болох уу? Тийм бол охины болзоот хархүү улаан зоосны ч үнэгүй ажээ.

	Нармагийн найрсгаар сарвайсан гарыг түлхсэн агтчин:

	— Байзнаарай., залуу минь! Чи нэг л боломжгүй юм яриад байна даа! Зайсан сайн дураараа худгийг эргүүлж өгч чадна гэж үү? За алив, бид ахиад чамайг оролдохоо болъё, харин чи гагцхүү үнэнийг ярь. Ингэж тохиролцох уу?

	— Би худлаа хэлж байгаа бол энэ мөчөөс эхлээд тэрэгний арал шиг таг болог гэж Нарма андгайлан хэлээд, — Би сая худаг дээр очиж малаа өөр худаг руу тууж аваачихыг урьдчилан сануулсан. Худгийн түлхүүр энэ байна! гээд худгийн таглааны жинтэй том түлхүүрийг толгой дээрээ өргөлөө.

	Нармагийн гарт түлхүүр байхыг хараад хүмүүсийн царайд мишээл тодров. Гэвч бүрэн итгэтлээ хол байлаа. “Хембя бидэнд ус зүгээр эргүүлээд өгчих хүн биш дээ! Бид түүний юу нь юм бэ? Түүнд худаг нь илүүдсэн бол ямар ч атугай бидэнд бэлэглэхгүй л байсан даа” гэсэн бодол олон хүнийг үймрүүлж байв. Тэд өөрсдийн тээнэгэлзлийг гаргаж хэллээ ч гэсэн Нарма Хембягийн өгөөмөр сэтгэл гаргасны учрыг учиртайхан тайлбарлаж чадах байсан гэж үү.

	— “Бүх агтаа Меклетэй руу тууж аваач, Беергин худгийн түлхүүрийг Оросуудын хотонд аваачиж өг” гэж Хембя тушаасан ажээ. Зайсангийн шийдвэрийн талаар миний мэдэх юм энэ байна, ингээд л гүйцлээ.

	Нарма энэ бүх явдлын талаар арай илүү юм мэдэж байсан нь лав. Өөрийг нь өрөвдөж Хембя өгөөмөр сэтгэл гаргалаа гэж тэр нууцгайхан найдаж байлаа. Зайсан худгийг эргүүлж өгснөөр Нармагийн байдлыг засаж, аз жаргалтай болгох гэсэн байж болох юм.

	— Өө тийм, зайсан миний халаасанд нэг бичиг хийсэн юм гэж Нарма сая түүнийг санаж хэлэв.

	Залуу өврөөсөө дөрөв нугалсан бичиг гаргаж бусдаас ойр зогсож буй Сяяхлягийн эцэгт өглөө.

	— Бичиг! Бичиг! хэмээн хурсан олон шуугилдан улам шахалдав.

	Хөгшин Нядвид бичгийг харж, гартаа эргүүлж тойруулж үзээд дугуй тамгыг нь харж хажуугийнхаа хүнд өглөө. Сайх эр тамгыг нь харж хажуудаа зогсож байгаа хүнд ам цаасыг шилжүүлэв. Эл бичиг тамгыг нь харахыг хүссэн хүн бүгдийн гарыг дамжиж гүйцээд Нядвидад дахин ирэв.

	Халимагууд эрт дээр цагаас бичиг цаасанд, тэгэх тусмаа тамга дарсан сангийн бичиг цаасанд хүндэтгэлтэй ханддаг бил ээ. Бичиг цаас ширээнээс унасан байвал гишгэж болохгүй гэж үздэг бөгөөд цаасаар гараа арчих юм уу, цаас дороо дэвсэж суухыг нүгэл гэж үздэг байлаа. “Цаас хэдийгээр нимгэн ч цааз хууль, мөргөл түүн дээр барладаг, цай хэдий шингэн ч архи дарснаас ашигтай” гэж өвгөд өөр хоорондоо ярилцана.

	— Хүндэт Нядвидийн гарт юун бичиг байгаа юм бол? Хэн түүнийг уншиж дөнгөх вэ? хэмээн талын оросууд шуугилдав.

	— Бидэнд муу мэдээ авчирсан бол нэн даруй шатаая! Сайн мэдээ бол эл бичгийг бурхныхаа гүнгэрваанд хадгалъя гэж Сяяхлягийн эцэг шүүн тунгаалаа.

	Нарма өвгөний гараас өөрийнхөө авчирсан бичгийг авч:

	— Би сургуульд суралцаж байсан, энд юу гэж бичсэнийг уншиж чадна гэлээ.

	Хурсан олон чих тавин чимээгүй болоход Нарма зугуухан ийнхүү уншлаа:

	— “Налтанхин аймгийн Зайсан би энэ өдрөөс эхлээд Беергин худгийг Оросуудын хотны хүмүүст үүрд, буцалтгүй өглөө. Оросууд хотны оршин суугчид аа! Та нар эдүгээгээс эхлэн усыг өөрийн хэрэгцээгээр ашиглаж болно. Зайсан яагаад худгийг харь омгийнхонд үнэгүй эзэмшүүлэхээр өгөв? гэж миний үйлдсэн үйлдлийн чин үнэнчид эргэлзэх хүн та нарын дотор гарна... Чин сэтгэлээс тайлбарлая: Саяхан би танай хотыг дайрч явлаа. Та нар намайг урьдын муу юмыг саналгүйгээр сайхан хүлээж авлаа. Та нарт аяга ус ямар их үнэ цэнтэйг нүдээрээ харлаа. Өглөгч гар хувхайрдаггүй, авсан сэтгэл уярдаг гэсэн ариун номлолыг санаж, өөрийнхөө зоригоор, Бааз багшийн айлтгалаар худгаа би та нарт өгч байна. Тамгатай энэ бичгийг миний гэрээс гэж хадгалж яваарай. Сүсэг нэгтэн та нараас хүсэх зүйл гэвэл хүмүүсийн хоорондох ах дүүсэг ёсыг үнэлж байгаарай! Гэгээн Бааз багштан болон ноён Дяявид нарын цэцэн мэргэнийг хүндлэгтүн!”

	Нармаг уг бичгийг уншиж дуусах дөхөхийн хэрээр өвгөд, эмгэд малгайгаа авч өвдөг сөхрөн багш ламтан, ноён, зайсан Хембягийн эрүүл энхийн төлөө бурханд залбиран амандаа ерөөл шивнэн уншина.

	— Ээ хайрхан минь! Сүмийн хамба Бааз багш, бага дөрвөдийн ноён Дяявид нарыг бурхан минь энх тунх байлгаач! Бурхны үгийг дагасан зайсан Хембя урт удаан наслаг!

	Гэлээ ч хүмүүс зальт зайсангийн өгөөмөр сэтгэлд үл итгэнэ. Халаасандаа худгийн түлхүүртэй, гартаа бичиг барьсан, нэлээд зэгсэн зодуулсан, амьд сэрүүн залуу эр тэдний өмнө харагдана. Энэ бүгд гэгээн саруул өдөр шиг тодорхой. Худгийг эгүүлэн өгөх талаар удаан хүсэн хүлээсэн үг цуурайтсан авч шаналж зовсон, нэг биш удаа мэхлэгдсэн хотныхон тэр бэлгийн аз жаргал авчирна гэдэгт үл итгэнэ!

	Чадал тэнхээ нь барагдсанаас удаан зогсож чадахаа байсан буурал өвгөн Ковла:

	— Хембя бидэнд худгийнхаа түлхүүрийг явуулжээ. Түүний бодол санааны түлхүүрийг агшин зуур ч болтугай барьж үзэх сэн гэлээ.

	— Би ч гэсэн бүгдийг нь ойлгосонгүй. Үгэнд бол ч итгэмээргүй байна, гэтэл тамгатай байдаг! гэж Ковлаг бодвол цовоо сэргэлэн түүний үе тэнгийн өвгөн нөхрөө тайтгаруулахыг оролдов.

	— Тамгатай байна!.. Тамга нь байдаг газраа байна! Би өөрийнхөө нүдээр харсан! гэж араас нь хэн нэгэн хүн дуржигнуулав.

	Нарма тэдний шүүн тунгаахыг сонсоод:

	— Оросууд хотны хүмүүс ээ! Цөмөөрөө худаг дээр очвол яасан юм бэ? Худгийн тагийг өөрсдийнхөө гараар онгойлгоё. Ханатлаа ууцгаа! гэж хөгжөөнтэй хашхирав.

	— Уухай! Мориндоо мордоцгооё! гэж залуучууд шуугилдав.

	— Миний морийг унаад түрүүлээд яв. Би залуучуудтай тэргэн дээр суугаад очъё гээд Нарма цулбуураа Сяяхлягийн эцэгт өглөө.

	Хотны бүх оршин суугчид морьтой нь мориор, тэмээтэй нь тэмээгээр, тэргэн дээр суух нь сууж, явган явах нь явгаар Беергин худаг руу чиглэв. Өндөрт хөөрсөн нар хайр найргүй шарж, явахад хэцүү байсан авч хүмүүс бие биеэ шавдуулан баяр наадмын үе шиг тоглоом тохуу хийж наргианы үг хаялцан явна.

	Хөөрсөн үе тэнгийнхэнтэйгээ Нарма, Сяяхля хоёрыг худаг дээр ирэхэд тагийг онгойлгон хүмүүс ууж ханасан байлаа. Худгийн дэргэд хөгжөөнт тоглоом сэдэж, малгай, хувинг усаар дүүргэж тал тал тийш цацан, алгаараа ус хутган бие биеэ шүршинэ. Хэн нэг нь андуу хувингаар Нарма руу ус цацтал Сяяхляг мөн норголоо. Залуучууд цагаан мод шидэх үеийнх шиг хөгжилдөнө.

	Худгийн хашлаганаас гарсан урт модон онгоцонд агтчид морьдоо усална. Сяяхлягийн эцэг баяр ёслолын байдалтайгаар чимээгүйхэн ховоо ховоогоор худгийн гүнээс ус татаж онгоцонд юүлэхэд хүмүүс түүнийг урамтайхан харна.

	— Хүүш аав аа!.. Худгийн чинь ёроол харагдаж байна шүү дээ! хэмээн хэн нэг нь Нядвидад даажигнан хашхирна.

	— Энэ худгийн ус танай хот айл шиг хорин хотонд хүрэлцэнэ! гээд Нарма хөхөрч Сяяхля руу харваас энэ аз жаргалтай мөчид тэр тун өөриймсөг, дотно, энхрий ялдам харагдлаа.

	Тэдний харц нэг биш удаа тулгарахад, Сяяхлягийн харцанд худгийн ундармал уснаас дутамгүй хязгааргүй энхрийлэл тодрох ажээ! Тэгтэл усыг алдаршуулан магтсан хөгжөөн ундарлаа. Аз жаргалдаа умбасан хөгшид өндөр настайгаа мартаж, залуус хүүхэд ахуйдаа эргэн орж наадам тохуу хийж бие биетэйгээ хөөцөлдөн, нойтон сэрүүн ногоон дээр дахин дахин өнхөрнө.

	Нарма тэдний хөөрсөн царайг хараад, тэднийг ангаж цангахаас ангижруулсан ачит түлхүүрийг авчирч өгсөндөө бахархаж байлаа. Сяяхлягийн эцэг Нарма дээр очиж мөрөн дээр нь найрсгаар гараа тавин:

	— Эрхэм Нарма минь! Би чамд сайнгүй байсан, гэвч чамайг учрыг ойлгоно гэж итгэж байна... гэв.

	— Би хэнд ч гомдоогүй! Аав аа, би аз жаргалтай байна... гэж Нарма чин сэтгэлээсээ хариулав.

	Залуугийн хараа дахиад л Сяяхля дээр туслаа.

	— Чамайг эсвэл уут алт, эсвэл энэ худгийг ав гэвэл чи юуг нь шилж авах сан бол? гэж хөгшчүүлийн ярьдаг домгоос сэдэн Сяяхлягийн эцэг яриагаа эхэллээ.

	Нарма санаа алдаж, толгойгоо ганзагалан:

	— Аав аа, одоо намайг ийм таавраар сорихын хэрэггүй! Би чухам юу авахаа мэдэж байна... Ямар ч байсан алтыг ч, худгийг ч авахгүй... гэв.

	Тэгээд цаг нь болоогүй байхад дэмий юм ярьчихаас айж жишүү харлаа. Өөрийн нь царай руу энхрийлэн ширтэж байгаа танхилхан энэ бүсгүй л түүний хувьд хорвоогийн бүх Эрдэнэс байлаа. Нарма түүний харцанд өөр хэний ч харж чадахгүй юмыг харж байлаа. Хембягийн явуулсан бичгийг оросуудын хотонд өглөө. Гэвч түүнд Сяяхлятай гэрлэх талаар юу ч хэлээгүй ажээ. Тухайн үед булааж авсан худгийн төлөө хотныхон цусаараа төлсөн бөлгөө. Эргүүлж авчирсан худгийн төлөө хэн юугаараа төлөхийг мэдэх хэрэгтэй ажээ. Эзэд ноёдын энэрэл заримдаа залхаан цээрлүүлэлтээс аймшигтай бөлгөө.

	Бүх нийтээрээ хөгжөөнтэй боловч Сяяхля юунд гунин гутна вэ?

	— Бид бурханд өргөл өргөх ёстой гэж өвгөдийн нэг тунхаглав.

	Цэнгэг усыг ханатлаа ууж, нэвчтэлээ норсон хотныхон баясгалантай дуугаар өвгөний үгийг дэмжлээ. Тэр даруй хоёр залууг хонинд явуулав.

	Тахилга хийсээр байтал нар шингэж үдэш болжээ. Нарма сайхан мэдээнд хөгжин, хөөрсөн хотны оршин суугчдын анхааралд цаг ямагт байсан авч бодол санаа нь тэр хөгжөөнөөс алс холд бэлчих мэт байх аж. Хөгшин хөвөөгүй түүнд хундагатай архи, чанасан халуун мах сарвайж эрүүл энх, аз жаргалыг хүсэн ерөөнө. Тэр аз жаргал нь ч бүр хажууд нь байлаа. Харин Сяяхля тэр үдэш үе тэнгийнхээ дунд өгүүлшгүй гунигтай байлаа. Тэр тоглоом тохуунд биеэ барин хариулж, эргэн тойрныг түгшүүртэй харна.

	“Бүхэл хотны цангааг гаргах чадалтай бурхан байдаг юм бол тэр харилцан дурлагч хоёрын сэтгэлийг холбоход ч юухан байх вэ дээ... Бид хоёр бие биеэ мөрөөдсөөр байна шүү дээ!” гэж Нарма итгэлдээ тарчилна.

	Мөнгөн саран үүлэнд нуугдаж, одод огторгуйд анивчих гүн шөнөөр л тэд уулзжээ.

	— Нарма, чи сайхан мэдээ авчирлаа! Чухамхүү чи л энэ мэдээг авчирсанд би баяртай байна! гэж Сяяхля шивнээд тэрэгний сүүдэрт орлоо.., — Чамайг ирэхээс өмнө би тэнгэр өөд ч харж чадахгүй тийм бэрх байдалтай байлаа. ...Бүх Оросуудад хэчнээн баяр баясгалан авчрав аа! Одоо чи бид бүгдэд цөмд нь хамгийн дотнын хүн боллоо.

	— Хонгорхон Сяяхля минь! Би ганцхан чамд л хамгийн дотно хүн чинь болох гэсэн юм... Харин чи бол миний хамгийн дотнын хүн үүрд болсон.

	— Нарма минь, сонсооч! Бид ханатлаа ярья гэхэд нас хүрэхгүй! Одоо бидэнд маш бага хугацаа, магадгүй хормын төдий хугацаа байна... Хүмүүс өөрийн баяр баясгаланг дандаа шаналлаар төлдгийг чи минь бодсон уу? Балга уснаас болж хүүхдийн уйлахыг сонсоод төрөлх хотныхныгоо ханатал ус уулгахын төлөө амиа өгөхөд ч би бэлэн байсан тийм цаг байлаа. Гэвч одоо... Одоо надад аймшигтай байна! Нарма, надад яагаад аймшигтай байгааг хэлээч?

	— Зайсан Дунд-Хурал явж ирээд ийм шийд гаргасныг чи мэдэж байгаа шүү дээ. Хембя юуны өмнө Бааз багшийн хүмүүст сайн юм хийх гэж бодсон байх гэж Нарма өөрийгөө болон бүсгүйг тайвшруулаад, — Зайсан, ноёд сүмд мөргөл ерөөл уншихын зэрэгцээ өөр хоорондоо янз бүрийн юм ярьдаг биз, Хембя өтөлж доройтжээ, тэгээд сайн юм үйлдэж, нүглээсээ ангижрах гэсэн биз гэв.

	Нармагийн энэ үг хэрэв зайсан харь хотныхонд өгөөмөр бэлэг өгч өр зүрхэндээ муу юм бодсон бол тэр муу санааны нь төлөө зайсанг хараан зүхэх мэт байх аж.

	Сяяхля энэ мөчид үнэхээр хөөрхийлөлтэй, дуулгавартай байх ажээ. Тэр Нармагийн үгийг баяртай дагах боловч нүдэндээ нулимстай байлаа.

	— Одоо би Бага Цохиурын бүсгүйг гуйхаас татгалзахыг зайсанд ятгах л үлдээд байна... Тэд түүнийг надад зуучлах гээд байгаа юм. Би түүнийг огт хараагүй байдаг. Тэр ч байтугай чиний оронд өөр хүн надтай хамт байх болно гэж төсөөлж ч чадахгүй байна... 

	— Сяяхля, чи хаана байна? гэх дуу гарлаа.

	— Биднийг хайж байна хэмээн Сяяхля шивнээд Нармагийн цээжинд толгойгоо наан мөрөөр нь тэвэрлээ.

	— Хонгор Сяяхля минь, тайвшир!.. Одоо бидний замд саад байхгүй! Зууч нарын ирэхийг хүлээ! Хайрт минь хүлээ!

	Сяяхля мишээсээр дээшээ харснаа Нармагийн хацар дээр үнсээд аяархан цааш түлхэж эцгийнхээ дуудсан зүг гүйлээ.

	... Довдон толгойн зүүн өмнө талаас тэрэгний дугуйн чимээгээр нойрмог талыг сэрээж, толгод дээр суух талын бүргэдийг айлган голын зүг галгиулна. Хашаа хороо нь ойртож, шинэхэн өвсөнд хошуу будаа нэмэрлэсэн тэжээл хүлээж байгааг мэдэрсэн хос зээрд морины хөл хөнгөрч, заримдаа цогиулна. Гандсан бор царайтай залуухан хөтөч морьдынхоо амыг татан явна. Улаачийн ард өтөл насны эрээн мяраан хувцастай авгай сууж явна. “Ээ дээ, энэ үлгэн салган амьтан байхгүй сэн бол би морьдоо дураар нь давхиулж, мөдхөн гэртээ харих сан” гэж залуу хөтөч бодно. Гэвч зөөлөн суудалд зүүрмэглэн яваа хатагтайн нуруу донсолгоонд өвдөх тул галгиулах жороо морьдыг дураар нь дургиулж болохгүй ажээ. Хатагтай хөтчөө захирч, үргэлж гартаа барьж явдаг шүхрээрээ балбаж болох юм.

	Сарпины хөндий даяар цуутай Хембя зайсангийн зээрд морьд хатирахаараа дэл нь салхинд хийсэж, талын ногооны долгио мэт байдаг ажээ. Зүрх сэтгэл гэр өөдөө тэмүүлж яваа бол морьдын дэлийг сонирхохтой манатай авч хөндлөнгөөс хэчнээн сайхан харагдана вэ.

	Байчха Бага-Цохиурын зайсангийнд гийчилж, хөрш аймгийн ахлагчийнд зочломтгой гэрт хоёр өнжөөд үеэл ахтайгаа бүх зүйлийг ярилцах хэрэгтэй байсан тул замдаа садныдаа хоногложээ.

	Нар хэвийсэн авч дөнгөж замын хагасыг туулжээ.

	— Морьдоо жаахан довтолгох уу, оройтох нь ээ? гэж хөтөч залуу зөвшөөрнө гэсэн итгэлтэй асуулаа.

	Эмгэн дуугарсангүй. Урьд нь Нарма зайсангийн гэргийтэй тал дундуур давхиж, хол ойрын олон хот айлд очиж байсан бөгөөд тэр Нармаг хажуудаа суулгаж, элдвийн юм асууж, түүний залуу зандан насаар тоглоом тохуу хийж, эргэж хэзээ ч иршгүй охин насныхаа тухай, өөрийнхөө тухай ярьдаг үе ч байлаа. Сүүлийн үед эмгэн суудлынхаа арыг налан замдаа зүүрмэглэх юм уу, эсвэл зүгээр л тэргэн дотор дэвссэн хивсийг ширтэн дуугүй явна.

	Харин одоо тэр шингэрсэн сормуустай нүдээ анин бодлогоширно.

	“Би нэгэнт наадам эхэлж домбор гартаа авсан бол өөрөө л толгойлж залах ёстой! Хөөрхий Нарма над шиг л азгүй юм даа гэж зайсангийн авгай зам зуур бодон улаачийнхаа ханхар нуруу руу хараад, — Нарма бид хоёр хамаг юмнаасаа няцаж Хембяд аз жаргалын нь замыг чөлөөлж байна” гэж бодлоо.

	— Нарма урд шөнө бидний хоноглосон миний үеэл эгчийн отгон охиныг чи хараа биз дээ? гэж тэр эелдгээр асуулаа.

	— Харсан гэж нэлээд удсаны дараа залуу хариулав.

	— Сайхан бүсгүй байгаа биз, тийм үү?

	— Аан! гээд Нарма эвшээж, бөхийн дугуйны хоорондуур нулимж, — Хүүхэн бүхнийг сайхан гэлцдэг шүү дээ... гэв.

	— Цөмөөрөө түүнийг магтдаг юм! Даруу, гавшгай, ёстой гэрийн эзэгтэй шиг оёх хатгахдаа сайн гэлцдэг юм. Түүнийг эхнэр болгохоор хоёр ч удаа гуйсан боловч эцэг эх нь үнэт эрдэнэсээсээ салахыг яарахгүй байгаа юм. Тэр чамд таалагдвал намар тийшээ Хембя бид хоёр зууч явуулж, та хоёрын хуримыг хавар хийнэ... 

	Эмгэн хариу хэлэхийг удаан хүлээлээ. Тэр бээр дугуйны голын хоорондох зай руу хараа муудсан нүдээрээ ширтэнэ. Нарма дуугарсангүй. Зам нь түүний амьдрал шиг гэрэл гэгээгүй, булингартай, бүүдгэр юм шиг санагджээ.

	Байчхагийн үеэл эгчийн охин нуруу намхан, царай нь манжин шиг дугараг, хөл нь майга, нүд нь исгэсэн гурилд шигтгэсэн хоёр хар товч мэт боловч бараг хөмсөггүй ажээ. Түүнийг Сяяхлятай зэрэгцүүлбэл илжгийг уралдааны морьтой зэрэгцүүлсэнтэй адил бөлгөө.

	— Нарма, чи яагаад дуугарахгүй байна вэ? Эсвэл тэр бүсгүй санаанд чинь тохирохгүй байна уу? гэж эмгэн дооглонгуй асуулаа. Гэхдээ зарцад илжиг хангалттай, ноёдод уралдааны морь л дүйнэ гэдэгт тэр итгэл төгс байлаа.

	— Тохирохгүй байна! гэж Нарма тас зөрөөд дахин нулимлаа.

	— Гоо үзэсгэлэнтэй бүсгүй цөмд нь яаж хүрэлцэх вэ. Ер нь тэгээд хайр сэтгэл гэж юу юм бэ? “дасан дассаар хайрлана, даварч хэтэрвэл зовлон болно!..” гэж дэмий ярьдаггүй нь лав. Бүсгүй нэг хоёр удаа энхрийлэхэд л улам сайхан санагдаж, хүссэн бүхэн чинь биелнэ... Эмэгтэйчүүд бид чинь юманд авьяастай улс шүү. Чамайг гэрлүүлж, шинэ гэр барьж, гурван үнээ, хоёр морь, хэдэн хонь өгнө гэж Байчха урьдчилан сануулав.

	— Танай тэр хамаатанд чинь би хэрэггүй, тэр ч надад хэрэггүй. Түүнийгээ аз жаргал эдлүүлэх хүнтэй нь л суулга гэж Нарма хэллээ.

	— Чи Боовын уран гартнаас татгалзаж байгаа юм биз дээ?

	— Би өөр хүнд хайртай.

	— Оросууд удмын тэр бүсгүй гэдгийг би мэдэж байна. 

	— Тийм ээ, Оросууд удмын хүн. Нэрийг нь Сяяхля гэдэг юм.

	— Би түүнийг харсан, сайхан бүсгүй гээд Байчха жуумалзсанаа, — Гэвч бид чамайг тэр бүсгүйтэй гэрлүүлж чадахгүй гэв.

	— Долоо хоногийн өмнө ч тийм байсан л даа. Та нар Оросууд удмын бүсгүйтэй гэрлүүлж болохгүй байсан, учир нь Беергин худгаас болж эртний маргаантай байсан. Зайсан буян үйлдэж, энэ бэрхшээлийг арилгасан. Худгийг нь эргүүлээд өгчихсөн шүү дээ.

	— Нарма, үг амаа билүүдэхээ битгий яар... Зайсан чамайг тэр бүсгүйтэй гэрлүүлэхийн тулд худгийг буцааж өгсөн гэдэгт чи итгэж байна уу?

	Нарма санаа алдаж:

	— Нэг их итгээгүй боловч, найдаж байна. Зайсан бол цагаан сэтгэлтэй, буянтай хүн шүү дээ.

	— Тэр ч тийм ээ гэж уярангуй зөвшөөрөөд, — гэвч чи Бааз багш, Дяявид ноён нарын шийдвэрийг мэдэхгүй байна... Тэд Сяяхляг өөр хүнтэй суулгах гэж байгаа юм! гэж Байчха хэлэв.

	— Үгүй, Сяяхля өөр хүнтэй суухгүй! Тэр надаас зууч очихыг хүлээж байгаа! Би бүр итгэлээ алдчихаад байтал зайсан намайг аз жаргалдаа дахин итгүүлэх болгосон юм.

	— Бүх юм бурхны дур зориг шүү дээ гэж Байчха сануулаад

	— Сяяхляг өөр нэг хүнтэй суулгавал чи яах вэ? гэв.

	— Хулгайлж аваад, Оросын гацаа руу явчихна.

	— Өөрийнхөө зайсангаас ч гэсэн хулгайлах уу?

	— Энд зайсан ямар хамаатай юм бэ? Хембя гуай ийм залуу бүсгүйн болзоот хар хүү ерөөсөө биш... Түүнээс гадна зайсангийн хайртай гэргий нь байж байна шүү дээ.

	Байчха санаа алдаж:

	— Нарма, сайхан үг хэлсэнд чинь гялайлаа. Чи бид хоёр хоёулаа адилхан золгүй улс юм. Би Хембяд өв залгамжлах хүү төрүүлсэнгүй, тэгэхээр залуу эхнэрт нь эрх мэдлээ өгч аж ахуй л эрхлэх болж дээ. Чи бол дурлалт хүүхнээ алдсантай эвлэрэх болно. Дээдсийн дур зориг ийм байна. Санваартнууд номын хуудас сөхөж, Хембягийн хоёр дахь гэргий Сяяхля нэртэй бүсгүй болно гэж бурхан зааж байна гэсэн гэж эмгэн ямар ч атугай, худлаа хэллээ.

	— Та лав тоглож байгаа байлгүй! гэж Нарма биеэ барьж чадалгүй хашхирахдаа жолоогоо алдаад, — Та ийм хэрцгий шийдвэртэй яаж эвлэрч чадна вэ? Таны хувьд ч, миний хувьд ч Сяяхлягийн хувьд ч, хэрцгий шийдвэр байна. Үгүй, үгүй, үгүй! Сяяхлягаа хэнд ч өгөхгүй! Зайсанд ч өгөхгүй! гэв.

	Байчха царай зүсээ гунигтай болгон:

	— Би Бага Дөрвөдийн хамгийн ухаалаг эрчүүдийн цэцэн шийдвэрийг дагаж, Хембяг дахин гэрлэхийг зөвшөөрлөө... Харин Нарма, чамд би Бааз багш, ноён Дяявидын айлтгал, бурхны дур зоригийг эсэргүүцэхгүй байхыг зөвлөе. Нарма, чи зөвхөн өөрийнхөө аз жаргалын тухай бодож байна, харин багш ламтан болон ноён таван зуун өрх айлын тэргүүн болох зайсангийн удам угсааг үргэлжлүүлэх тухай санаа тавьж байна гэв.

	Нарма түүний сүүлчийн үгэнд хариу өчсөнгүй. Тэр нэг их аймшигтай зүүд зүүдэлж байх шиг, Байчхагийн үг нөгөө ертөнцийн тэндээс гуаглах хэрээн дуу мэт санагдах ажээ. Ер нь тэгээд энэ бүхэн бол зөнөсөн эмгэний солиорол мэт бодогдох ажээ. Гоо үзэсгэлэнт Сяяхляг, турж туйлдсан өвгөнтэй зэрэгцүүлэн төсөөлж болно гэж үү. Ийм юмыг огторгуй ч, газар дэлхий ч тэвчихгүй. Тэд байраа сольж, хүмүүс толгойгоороо хөл хийх болно. Тэгээд цөмөөрөө тэр хоёр хос руу хуруугаараа занган хөхрөлдөх болно!.. Үгүй, Хембя энэ мэлхий шиг авгайн үгийг дуулах тэнэг биш ээ. Зам зуур уйтгартай байгаагаас зугаагаа гаргахын тулд энэ бүх тоглоом тохууг сэдсэн байх. Залуучуудыг дандаа даажигнаж байх юм... 

	Нарма Зайсангийн эдлэнд олон жил сууж, бараг тэднийд байдаг байсан авч хатагтайгаас ийм тоглоом тохуу урьд нь ер сонсож байгаагүй бил ээ. Тэр эр нөхөртөө сайн авч маш хартай, шилүүс адил ууртай бил ээ. Нарма эргэж, эмгэнийг удтал харав.

	— Чи итгэхгүй байх шив! Гэртээ хариад бүгдийг мэднэ гэж түүний тийнхүү харахыг мэдсэн Байчха хэллээ.

	Энэ үг залуугийн зүрхийг буцламгай усаар зуламлах мэт болов. “Намайг эзгүй хойгуур Сяяхляг хүчээр аваад ирсэн юм биш байгаа! Хөөрхий бүсгүй Налтанхинд ирчихсэн юм болов уу? Ямар ч тусламж, хамгаалалтгүйгээр үү?..” гэж тэр бодов.

	Нарма суудал дороосоо ташуураа авч, морьдын толгой дээгүүр даллан ташуурдав... Морьд нь ухасхийн авч давхитал зайсангийн авгай зөөлөвчит суудал дээрээ өнхрөн унав.

	— Нарма, аяархан яваач! гэж Байчха хашхираад хөөрсөн банзлаа засаж, — Нарма, чи сонсож байна уу!.. Ээ, элэг, элэг минь! гэлээ.

	Нарма суудал дээрээ босож зогсон морьдоо буруу, зөвгүй ороолгов. Сүйхний дугуй үе үе газраас хөөрч, замын энхэл донхолд ойж бууна. Зайсангийн хатагтай хөлөө дээш өргөж, түшлэгт наалдан, гуйх, сүрдүүлэх хослуулан ямар нэг юм гонгиноно... Эцэст нь Нармагийн ширүүн дүрийг хараад одоо яагаад ч номхруулж чадахгүйгээ ойлгомогц хажуулдаж өвдгөн дээрээ өндийгөөд улаачийн араас өвдгөөрөө явж хүрэн, мөрөн дээр нь авирч гарахыг бодсон шуламс мэт салхинд хөөрч түмбийсэн цамцнаас нь мойног хуруугаараа зуурлаа. Ийнхүү тэд хот руу давхиж очив... Хотноос явахдаа бие биеийнхээ талаар сайхан бодолтой явсан бол гэртээ буцаж ирэхдээ бачимдаж, айсан дайсан болон ирцгээжээ.

	Нармаг арван настай байхад эх нь талийгаач болжээ. Тэр үеэс хойш Байчхагийн анхаарал халамжид өссөн бил ээ. Нарма Байчхаг төрсөн эх шигээ үзэн, түүнд хэзээ ч ширүүн үг хэлж байгаагүй бөгөөд түүнийг хамгаалан амь насаа зориулахад ч бэлэн байдаг байлаа. Гагцхүү өнөөдөр замдаа Байчхагийн бүх энхрийлэл хуурамч байсныг таамаглав. Тэр түүнд хэзээ ч хайртай байгаагүй, түүнийг дуртай цагтаа доромжилж, залхааж болох зарц боолоо гэж үздэг байжээ.

	Хөлөрч ядарсан морьд зайсангийн байшингийн үүдэнд зогслоо. Дөнгөж голтой төдий Байчхаг сүйхнээс өргөж аваачин оронд нь оруулжээ. Тэр удтал үг дуугарч чадахгүй байлаа.

	Нармаг морьдоо хөллөгөөнөөс нь гаргаж байтал өвгөн агтчины хүү туслахаар гүйж ирлээ.

	— Зайсан гэртээ байна уу? гэж тэр хүүгээс асуувал, — Байхгүй. Бүр өчигдөр явчихсан! Дахиад л үнэг хөөж яваа байх!

	“Зайсан одоо хаана ан хийж явааг би мэдэж байна!” хэмээн Нарма ууртай бодлоо.

	— За яах вэ... Агтын байрнаас эмээл түргэн аваад ир гэж Нарма залуу туслагчдаа тушаав.

	Тэр хөллөгөөнөөс нь гаргасан морьдоо явган хаалгаар гаргаж бэлчээр лүү гилэв. Тэгээд хээр морио эмээллэв. Энэ үеэр Хембягийн хоёр үеэл дүү Лхагва, Санчир нар байшингаас гарч ирэн юу ч ярилгүй Нарма руу ойртон хоёр талаар нь орж ирлээ.

	Хэдийгээр тэд гурван насны ялгаатай боловч нуруу, царай зүс, алхаа гишгээ, зан араншин төстэй бил ээ. Тэднийг танихгүй хүн ганц ганцаараа явж байхад нь уулзвал ялгаж чадахгүй бөлгөө. Ах, дүү хоёр гуч гарсан авч гэрлээгүй, зайсангийнд зарцлагдаж, эзний хоолны шавхруугаар хооллож, ер нь л нэлээд сайн тэжээсэн нохойтой төстэй, жаахан турхирваас тас татахаас буцахгүй ажээ! Зарц нар сүрэг малаа хэрхэн тэжээж байгааг шалгахаар Хембя өвөлжөө рүү очихдоо Лхагва, Санчир хоёрыг дандаа авч явдаг бил ээ. Ах дүү хоёрыг зайсангийн бие хамгаалагч гэж үзэх нь ч бий. Зайсан хэн рүү тэднийг турхирна, түүнд гай учирна. Элдвийн юманд санаа зовох юмгүй ах дүү хоёр хүч чадалтай боловч оюун ухаан мөхөс бил ээ.

	— Хүүе залуу! Хаашаа явах гэж байгаагаа бидэнд хэлэх юм биш үү? гэж Санчир асуулаа.

	— Эндээс тонил! гэж хэлээд Нарма мориндоо мордохыг завдав.

	— Эмээлээ аваад морио байсан газар нь уячих! гэж нүд нь зэвүүн муухай гялалзан Санчир шаардлаа.

	— Хавууд аа, замаас зайл! гэж муу юм мэдэрсэн Нарма ах дүү хоёрт тушаагаад, ташуураа чанга атгалаа.

	Нарма захирагчийн хувьд тэр хоёрыг хаана, юу хийхийг дандаа зааж өгдөг байлаа. Залхуу, нойрмог, юу ч хийж чадахгүй ах дүү хоёр хамгийн хүнд, бохир, заваан ажил гүйцэтгэнэ. Харин тэднээс нүд салгаж болдоггүй бил ээ. Жаахан л хөндийрвөл хожмын уршгийг үл хайхран хийж байгаа ажлаа баллана. Тэд Нармагийн эсрэг өөдгүй юм хийх боловч айдаг байлаа. Одоо зайсангийн гэрийнхэн цөм байраа сольсон бололтой.

	— За жаахан аядаарай! гэж Лхагва хашхираад Нарма руу ирж гараас нь барьж аваад, — Санчираа цулбуур аваад надад өгөөдөх гэж тушаалаа.

	Нарма түүнийг түлхтэл Санчир дайрч хүзүү хоолойг нь шахан сурамгай маягаар хөлийг нь дэгээдэж унагав.

	Тэд гарыг нь мушгиж хүлээд, хөлийг нь нарийхан дээсээр баглаж, зун морины тоног хадгалдаг хонгилорхуу юм руу чирч аваачлаа. Өвлийн цагт энд нохой л хүйтнээс хоргоддог бил ээ. Нармаг шалан дээр нь хаяж хаалгыг нь гаднаас нь түгжив.

	Тэр цөхрөнгөө бартал удаан тийчилж, гарынхаа хүлээг таслахын тулд төмөр юм руу өнхөрч очсон авч яаж ч чадсангүй.

	“Энэ муусайн дүйнгэ юмнууд яаж ингэж зориглов оо? Урьд тэд миний үгээр зогсохгүй, харцнаас айдаг байсан шүү дээ. Зайсан гэртээ байхгүй байгаа. Байчха ийм тушаал өглөө гэж үү? Хембя ирээд намайг сулла гэж тушаана... Харин тэгтэл Сяяхляг аваад ирвэл яана?”

	Нарма үүр цайтал нүд аньсангүй, бодол болсоор үүр цайлгав.

	Өглөө ах дүү хоёр Нармад домбо цай, хэрчим бин авчирч өгчээ.

	— Намайг ингэж дээрэлхэхийг хэн та нарт тушаагаа вэ? Миний хүлээг тайлчихаар та нар яаж аврагдах юм бэ? гэж Нарма тарчлаагчдаасаа асуув. Нармагийн нударгыг нэгэнт амссан Лхагваагийн царайд айсны шинж тодорсон авч нөгөөх нь баргар царайлан, илбэдүүлсэн мэт газар шагайлаа.

	Лхагва Нармад домбо бариулахын тулд хүлээсийг нь тайлав. Нарма ч үнэхээр домбыг авахаар гараа сарвайснаа түүнийг босгоор гартал хүчтэй цохилоо. Тэгээд босох гэтэл ах дүү хоёр зэрэг дарж аван гарыг нь мушгиж ар дээр нь хүлээд аманд нь алчуур чихэв.

	Хоёр дахь өдрийн нь үдэш хашаан дотуураа яваа Хембягийн дууг Нарма сонсов. Зайсан хэн нэгэнтэй ярилцан явах авч хонгил руу ирсэнгүй.

	Нарма хүлээстэй гурван өдөр хэвтэв... Тэр одоо Хембяг Сяяхлятай суух санаатай байгаад эргэлзсэнгүй. “Зайсан гэрлэвэл гэрлэж байг, хэн ч саад хийхгүй. Гэвч зайсан өөрийнхөө бодолд итгэлтэй байгаа бол нэг муу зарцаа хорьж байх ямар хэрэг байна? Тэр намайг зүгээр л хотноосоо хөөчхөж болох сон. Өнчин өрөөсөн хүн хэнд очиж гомдол мэдүүлэх бил ээ... Би түүнд ямар өрсөлдөгч байх вэ?” гэж тэр бодох аж.

	Ах дүү хоёр өдөр дунд ирж хөл гарын нь хүлээсийг тайлав.

	Хембя гоё дээл эгэлдэргэлдээд өрөөндөө сууж байлаа. Зайсан жижигхэн мод зорж, ямар нэгэн тоглоом урлаж байв. Өөр нэг ширээн дээр бяцхан, бяцхан бурхан бас морь, тэмээ, чоно, хонь, үнэг эгнүүлэн өржээ. Хембяг ийнхүү цаг нөхцөөж байхыг Нарма урд нь цөөнгүй харсан бил ээ.

	Зайсан модон сийлбэрээр үнэнээсээ оролддог байлаа. Тэр заримдаа хоёр гурван хүн авч Ижилийн цаадах ой руу очиж, тэндээс агч, царс, яшил, нигүрс мод тэргээр ачиж ирнэ. Тэгээд байгалийн бүтээсэн янз маягтай хожуул, сонирхол татсан үндсийг янзлахаар барьж авна. Тэр хавьд Хембя шиг тийм шохоорхогч нэг ч байхгүй ажээ. Бууж мордсон зочдыг түүний уран чадвар шагшруулж, Хембягийн авьяас билигт бишрэгчид, бий болж түүний гэрийн музейг үзэхээр алс холоос ч хүмүүс ирдэг болжээ. Эд нь мөн л хийх юмаа олж ядсан улс ажээ. Малчид ийм юмыг ажил гэж үздэггүй байлаа. Айлын аль нэгэн хүүхэд саваа авч юм сийлэх, шавраар наадгай барих юм бол эцэг эх нь: “Энэ тэнэг юм чинь юунд хэрэгтэй юм бэ? Манай зайсан шиг хийх юмаа олж ядаад байна уу? Үнээнд өвс тавьж өгөх юм уу, тал руу явж гал ноцоох шаваг түүгээд ирвэл дээр сэн!” гэж хүүхдээ сургана.

	— Өө, Нарма хүрээд ирэв үү? Наашаа суу гэж Хембя юу ч болоогүй юм шиг дүр үзүүлэн урьдынхаа янзаар сайхан загнан хэллээ.

	Нарма зайсангийн заасан газар очсон авч түүний цоргих харцыг мэдэрч гараа ардаа нуулаа.

	— Алив гарыг чинь үзье, яагаа вэ? гэж зайсан шаардлаа. Нарма гараа үзүүлбэл:

	— Яагаад гувруутчихаа вэ? хэмээн зайсан зэвүүцэж асуулаа.

	— Энэ бол цулбуурын ором. Нармаг зодолдох гэхээр нь... хүлчихсэн юм гэж Санчир тайлбарлав.

	— Ээ, өөдгүй шаарнууд! гэж зайсан өөрийнхөө долдойг зүхээд, — Одоо би Нармад Лхагва, та хоёрыг хүлэхийг тушаая, тэгээд хонгилд улилдахыг чинь харъя! гээд Хембя тасалгааны булан руу цулбуур хайх мэт нүдээ эргэлдүүлснээ хананд өлгөөстэй ташуур дээр хараа нь тогтов. Зайсан ташуурыг авч Нарма руу чулуудан:

	— Нарма, май, ташуур ав, тэгээд өөрийгөө гомдоосон хоёрыг хүссэнээрээ залхаа. Дараа нь би тэднийг чамд үүрд захируулахаар өгнө гэлээ.

	Энэ бол Нарма нэг ухаантныг тайван үлдээж, хоёр тэнэгт уураа гаргаг, барлагууд бие биетэйгээ, дайсагналцаж л байг, цагаа болохоор зайсангийн энэ ташуур ах дүү хоёрын хэн нэгний гарт орж зодоон дахиад үүсгэг гэсэн зальтай бодол байлаа. 

	Уг ташуур хэний нуруун дээр буух цаад учрыг Нарма ойлгож байв. Зайсан яг өөр лүүгээ чиглэсэн түүний харцанд давхийв.

	— Алив, муусайн ноход оо, миний нүднээс далд ор! Одоохон өөрсдийнхөө хонуур луу тонил! гэж юу болохыг хүлээж байсан ах дүү хоёр луу чин үнэнээсээ зандрав.

	Хембя тэднийг явахад Нарма руу очиж зэрэгцэн суугаад үл хөдлөх Нармагийн өвдгөн дээр байгаа ташуурыг могой мэт огцом авч чулуудав.

	— За, хүү минь одоо миний хэлэхийг анхааралтай сонс. Яагаад гэвэл өнөөдрийн яриа бидний эцсийн яриа ч байж болно гэж зайсан үгээ эхлээд Нармагийн нүд рүү ширтэн агшин зуур чимээгүй болсноо, — Яриа чухам яагаад эцсийнх байж болох нь чамд ойлгомжтой байх ёстой. Чи миний үгийг сонсохгүй, ойлгохыг хүсэхгүй бол бидэнд ахиад ярих юм ч алга. Чамайг гэсэн миний халамжийг хүлээн авч ойлговоос чи үүрд миний нөхөр, миний хүү байх болно.

	— Та надаас юу хүсээд байна вэ? гэж Нарма арай ядан хэлэхэд нүдэнд нь нулимс гүйлгэнэж, хоолой нь зангирав.

	— За яах вэ... Чамд хүнд байгааг би ойлгож байна... Гэвч эр хүн уйлах ёсгүй. Би чамайг ухаантай залуу гэж ямагт боддог байлаа.

	Хүн уйлна гэдэг бол хувь тавиландаа бараг захирагдаж байгаа гэсэн үг болохоор зайсан Нармагийн уйлсанд баярлах ажээ.

	— Дов сондуултай газар морьдоо шавдуулахдаа, хатагтайд ямар аюул учирч байсныг чи ойлгож байв уу? Бүр хамаг бие нь бяцарчхаад босож чадахгүй гурав хоног хэвтэрт байна... Энэ хэдэн жилийн турш тэр чамд эхийн чинь оронд эх болж байсан муу юм хэзээ ч хүсэж байгаагүй!

	— Энэ бүхэн миний тэнэгийн харгайгаар санамсаргүй болсон юм гэж Нарма өөрийнхөө хамаг бурууг зөвхөн үүнд л байгаа хэмээн нууцгайхан найдан үнэнээ өчив.

	Зайсан эл ярианд эртнээс бэлтгэсэн бололтой ажээ.

	— Чамайг өөрийнхөө гэм бурууг ойлгоно гэдэгт би итгэж байсан юм. Бид чинь чамайг төрсөн хүү шигээ асарч, сургаж, халамжилж байсан шүү дээ гээд Хембя тамхиныхаа утааг гүн сорон, — Урт удаан наслуулдаг нугасны махаар өдөр болгон хооллодог тийм хүн хорвоо дээр бараг байхгүй. Байчха бид хоёр мөдхөн нөгөө ертөнцөд тонилоод өгнө, хэдэн арван жилээр хуримтлуулсан бүх юм маань өмхийрч, ялзрах болно. Байчха л чамайг манай хүү болох хувьтай хүн гэж намайг итгүүлэн өв залгамжлагчаа сонгон авсан юм. Гэтэл чи түүнийг ингэж байдаг! Бас түүнд болон надад гоморхож, цоо ширтэхэд бэлэн байна уу? Хэний төлөө тэр вэ? Хэнд очих нь тодорхойгүй байгаа охины төлөө шүү! Бурхан эмэгтэй хүн болгонд хэчнээн таавар заяасныг зуун жил ч тааж чадахгүй. Тэр өнөөдөр дагина л байна, гэр бүл болчихоороо гэрийн дигваранз болон хувирна. Бурхан ивээж, Байчха босно. Тэгээд хүнд өвчтэй боловч тэр бүхнийг чинь уучлахад бэлэн байна. Чиний өргөмөл эх чинь ийм л хүн байгаа юм даа! Энэ хорвоо дээр бид бүгдээрээ санасан бүхнээ хийж чадахгүй гэдгийг тэнэг минь ойлгооч! Чи миний барлаг, би ноён Дяявидын барлаг шүү дээ. Тэрээр лам багшийн айлтгалаар намайг гэрлүүлэх гэж шийдсэн бол би яахин татгалзаж болох бил ээ?.. Нарма, би чамайг ойлгож байна. Би ч бас залуу байхдаа бөөн алдаа эндэгдэл гаргаж байсан. Одоо залуу зандан насаа бодохоор ичгэвтэр санагддаг юм. Байчхагийн майга хөлт ач охин санаанд чинь тохирохгүй байвал яая гэх вэ. Өөр хэнтэй ч гэсэн гэрлүүлнэ. Талаар яв, заагаад аль. Харин Сяяхлягийн хувь тавиланг ноён шийдвэрлэжээ. Чи бид хоёрын хувь тавиланг ч бас... Надад бол бүр ч дор байна! гэж зайсан гараа базлан хашхирч, — Хамаг насаа хамт өнгөрүүлсэн Байчхаг би өөрөөсөө хөөх болж байна! гэлээ.

	“Ноёд Дяявид, Бааз багш, Хембя нар ямар нэгэн юм бодсон бол тэднийг зогсооно гэж үү. Мэлхий хэчнээн хол харайлаа ч намагтаа үлддэг гэж хүмүүс ярилцдаг... Ноён, багшаас айж байна гэж Сяяхляд баталцгаана шүү дээ... Би яаж амьдрах болж байна?” гэж Нарма бодоод юу ч харахгүй байгаа нүдээрээ шал шагайв.

	— Би чамаас энэ мөчид хариу шаардахгүй гэж зайсан яриагаа тайван үргэлжлүүлээд, — Маргааш өглөө над дээр ирж шийдээ хэлээрэй, Өөр хүүхэнтэй суухыг зөвшөөрвөөс морио унаад бүр Царицынг хүртэл бүх хот айлаар яв. Төрсөн хүү шигээ гэрлүүлж байшин барьж өгнө, юугаа ч харамлахгүй. Харин одоо явж амар гэв.

	Энэ хэцүү нүглийг шийдсэн ноёны уйлагнасан дууг сонсохгүй, зориудын зангалтыг харахгүйн тулд аль эртний явмаар байсан ажээ. Гэвч залуу нэг л юм хүлээгээд байжээ.

	— Чи юунд зогсоод байгаа юм бэ? гээд зайсан түүн рүү хүрч очин гараа Нармагийн мөрөн дээр тавьж, — Чи бүгдийг сайн бодох хэрэгтэй. Хар элэгтэй харь хүнд зарцлагдах уу, эсвэл бүхэл бүтэн хот айлыг эзэмших үү гэсэн чиний цаашдын хувь заяаны тухай яригдаж байна гэлээ.

	— Мэдэхгүй байна. Хэлэх юм алга хэмээн Нарма арай ядан дуугарлаа.

	— Чи хэлэх юмгүй байгаа бол би хэлээд өгье... Нарма, би чиний хэрсүүд дандаа итгэдэг. Өөрийнхөө сайн нэрийг гутаахгүйг хичээ. Чи миний хэлснийг ойлгов уу? гэхэд Нарма мөрөө хавчисхийв.

	— Тэгвэл миний урьдчилан сануулах үгийг сонс. Сяяхляг хулгайлан авах тэнэг бодлоо таягд! Тэгж чадахгүй. Сяяхляг харж хамгаалж байгаа. Оросуудын хотны залуус бүр чамтай үзэлцэнэ. Хожмын нь уршгийг зөвхөн чи л хариуцах болно.

	Нарма зайсангийн байшингаас хоёр байшингийн цаана нэгэн хөгшин бэлэвсэн эмгэний намхан газар гэрт суудаг байлаа.

	— Чи хаашаа алга болчихоо вэ? Зайсан чамайг оросын гацаа руу явуулсан юм биш биз дээ? гэж Нармаг босго алхангуут жаран настай боловч хөнгөн шингэн, туранхай эмгэн асуулаа.

	Нарма дуугарсангүй. Хембяд уурласнаа эмгэнд гаргалтай биш дээ.

	— Залуу минь чи нэг л биш байна даа! гэж эмгэн айсан дүртэй хэлээд, — Царай нь бүр цонхийчхож. За, би цай халаагаадахъя гэж өөртөө хэлээд голомтынхоо орчим тэвдэн бөгтгөнөв.

	Тэр эмгэн ам хэлээрээ ч, ажил үйлсээрээ ч шаламгай бил ээ. Түдэлгүй хөршийнхөнтэйгөө юм уу, ямар нэг найз авгайтайгаа ярилцах түүний дууг Нарма сонслоо.

	Нарма дэмий л унтахыг хичээн өдөржингөө газар гэрт хөрвөөлөө. Удтал өвчилсөн мэт хамаг бие нь шархирна. Үдэш хөршийн нь залуу авгай газар гэрт шагайж:

	— Нарма, чи энд байгаа юм уу? Чамайг тэнд хүн хүлээгээд байна гэв.

	— Хэн хүрээд ирээ вэ? гэж хайнгадуухан дуугаар хэлбэл:

	— Агтчин!.. Би түүнийг анх удаа л харж байгаа юм байна гэв.

	— Юу болсон юм бол... орог л дээ.

	Авгай Нармаг шинжих маягтай ширтлээ.

	— Ирсэн хүн энд орохыг хүсэхгүй байна. Манай гэрийн цаана зогсоод мориноосоо ч буухгүй байна.

	Нарма босон харайж, дээлээ шүүрэн авав. Зайсангийн байшингаас түргэн холдохыг бодож байгаа авгайг тэр гүйцэж ядан явав. Эзэгтэй Нармаг ирсэн хүнтэй хоёулхны нь үлдээж гэртээ оров.

	— Эндээс холдъё гэж морьтой хүн догдолсон танил дуугаар аяархан хэллээ. Энэ бол Сяяхля байсан нь лавтай. Түүнийг морьтойгоо хотны зах руу явах хооронд Нарма догдолсондоо амьсгаадан хойноос нь гүйлээ. Бүсгүй мориноосоо бууж зэрэгцэн зогсоод ийш тийшээ харж маш түргэн ийнхүү ярилаа:

	— Миний эцгийг хоёр хөгшний хамт Дунд-Хурал руу дууджээ. Тэднийг буцаж ирмэгц Хембя ирлээ... Би гурван хоног уй гашуундаа нулимсаа барьж чадахгүй байна. Ёстой муухай юм боллоо. Чи яагаад надад туслахаар яарсангүй вэ? Эсвэл та нар цөмөөрөө намайг хөнөөх гэж хуйвалдаа юу?

	Бүсгүй арай л цурхиран уйлчихгүй шиг байх аж.

	— Эцэг чинь чамд юу гэж хэлэв? гэж Нарма асуухдаа Сяяхлягийн юу гэж хариулахыг урьдаас мэдэж байлаа.

	— Эцэг маань багш ламтан, ноён, хотны ахлагчийн үгийг эсэргүүцнэ гэж үү?.. Миний зовлон хэнд хүртээлтэй юм бэ? Хотны хүмүүс намайг өрөвдөх боловч Хембяг худгаа авчихна гэж бүгд айцгааж байна хараал идмэр!

	Сяяхлягийн нулимс өөрийн эрхгүй асгарлаа. Тэр чухам юунд ч найдахгүй байгаа бололтой. Гэрэлт цагаан хорвоо дээр түүнд ганцхан Нарма л үлджээ.

	— Чи эцэгтээ Хембятэй суух дургүй байгаагаа хэлэв үү?

	— Эцэгтээ хэлээд зогсоогүй. Хембяд өөрт нь ч хэлсэн! гэж бүсгүй халуухан хэлээд, — Хөөрхий муу эцэг минь уй гашуундаа хэвтэрт орж, ятгаж байна... Би тал руу явж өөр хүнтэй сууна гэлээ! Албаар суулгах гэвэл худагт унаж үхнэ, тэгэхээр хүмүүс тэр худагт ойртох ч үгүй гэж үзлээ! Би бүгдийг хэлсэн! Одоо Нарма, чамд л ганцхан үгээ хэлэх үлдээд байна!.. Чи надад хайртай юм бол хоёр биеийнхээ хайр дурлалыг авар! Мориндоо түргэн морд, хоёулаа оросын гацаа руу явъя! Тэнд мал хариулж, шавар тагз барин яаж ийгээд л амьдарна!.. Чи намайг бүх юм хийж чаддагийг, хүүхэд ч асарч чаддагийг мэднэ шүү дээ... Би ганцхан зүйлийг л, хайр дурлалгүй хүнтэй амьдарч л чадахгүй!.. Нарма, би ганцхан чамтай л учрах гэж төрсөн, чи үүнийг яагаад ойлгохгүй байна? гэв.

	— Би ч гэсэн чамайг гацаа руу аваачъя гэж бодсон юм гэж Нарма Сяяхля шиг мэгдэлгүй яриагаа эхлээд, — Би чиний хойноос очихоор морио бэлтгэчихсэн байсан юм. Гэвч Хембягийн хөлсний зарц нар намайг хулж хонгилд хаясан. Миний гарыг хараач гэвэл Сяяхля

	— Ээ, Нарма! Чи ч гэсэн дурлалынхаа төлөө шаналан зовж байгааг харж байна! Тэгэхээр эрх чөлөөтэй байгаа дээрээ түргэхэн мордоцгооё! гэв.

	Нарма энэ мөчид хязгааргүй гүн ангалд унаж байгаагаа мэдэрлээ. Түүнд Сяяхлягийн одоо хэлснээр мориндоо мордож тал руу давхих зориг байсангүй. Харин гурван өдрийн өмнө бол Оросуудын хотны захад Сяяхлятай хамт очиж түүнийг ятгахад бэлэн байжээ. Нэг л хүч мохож, толгойд нь муухай санаа эргэлдэнэ.

	— Сяяхля, энэ бол авралын зам биш ээ... Тэд биднийг гацаанаас ч хайж олно.

	— Өө, тэгэх нь ч лавтай! гээд Сяяхля бууж өгсөнгүй,

	— Тэд биднийг өдрийн дараа, гурван өдрийн дараа, долоо хоногийн дараа олно! Гэвч Нарма, тэр өдөр бидний өдөр болно! Магадгүй бидний хувьд авралын өдөр ч байж магадгүй! Адаглаад тэр өдрийг насан туршаа дурсах болно!.. Нарма минь, тэр өдрийг надад бэлэглээч! Бурхан бид хоёрыг бие биед минь хайрласан бил ээ! Эрх чөлөөтэй байгаа дээрээ бид аз жаргалаасаа татгалзана гэж үү дээ? гээд Сяяхля нүүрээ түүний нүүрэнд ойртуулж:

	— Би чамтай хамт үхэхэд бэлхэн байна! Харин чи? гэж санамсаргүй хэлэв.

	— Ээ, Сяяхля минь чи юу ярина вэ! гээд Нарма зүрхээ даран балмагдаж, — Бурхан бид хоёрыг бие биед маань заяасан бил ээ... Гэвч дараа нь татгалзлаа... Би бүтэн гурван хоног бурхан тэнгэрийг дуудлаа. Гэвч бурхан ч, хотынхны хэн нь ч гарын минь чивчирсэн хүлээг тайлахаар нохойны байр луу шагайсангүй... Би чиний гуйж байгаагаар болбол чи хорвоогийн хамгийн золгүй эмэгтэй болно. Чамайг амиа тавьж байгаа эцэг чинь хараан зүхэж, чиний нэрээр хотны хүүхдүүдийг айлгах болно гэв.

	Нармаг энэ үгийг хэлэхийн хэрээр Сяяхлягийн нүд ер бишийн аймшигтай юм харсан мэт буюу дөнгөж сая л жинхэнэ Нармаг таньж, ойлгосон мэт нүд нь улам улам томрон байв.

	— Бидний тухай яриа болоогүй мэт чи тунгаан бодож байх шив! Нарма! Чи надад хайртай юм уу, үгүй юү? Эсвэл чи охин миний итгэмтгий гэнэн сэтгэлээр цэнгэж, хэн дуртай хүний гарт тайван өгөхийн тулд сайхан үгээр намайг тэгэхэд уяруулсан юм уу? За, Нарма, дандаа бэлэн зэлэн байдаг тэр үгнээсээ нэгийг ч атугай хэлээч!.. Чи намайг дэмжээч, тэгэхгүй бол би өөрийгөө яаж ч мэднэ шүү! Бүсгүй миний биеийг үхлүүт өвгөнтэй нэгэн оронд хэвтэхийг шаардаж байгаа энэ аймшигт шившгээс халхалж, аварч, туслахын тулд энэ огторгуйн дор нэг ч хүн намайг гэхгүй байна шүү дээ!.. Нарма минь, хэлээч, би сонсъё... 

	Нарма дуугарсангүй.

	Минутын дараа үдшийн бүрэнхий хурдан хүлгийнхээ хүзүүнд эхэр татан наалдах хүн, морь хоёрыг залгин авав.

	Тэр жил хавар эрт боллоо. Талын ногоон нөмрөг зуны дунд сарын дунд хүртэл тэсэн байлаа. Урьд нь энэ үед худгийг тойрон өвс ногоо огт байхгүй, газрын хөрс малын хөлд гүн давхарга хүртэл ухагдсан байдаг байлаа. Холцорсон гонзгой урт онгоцноос хоёрхон алхмын зайтай нарийхан шилбэт овьёос хялгана сугсран найгаж агь цоройн цухуйж, шүүслэг зулдаргана ногоорно. Зуны эхэн ба дунд сард бүлээн бороо ихэд орсон тул услахын хэрэггүй ажээ. Өчигдөр талд цахилгаан цахиж, шөнөжингөө бороо орж нар мандахаас өмнөхөн өглөөгүүр татарчээ. Эргэн тойрон ийм таатай болсонд хөөрөн хөгжсөн шувуудын аяар дуулмаар санагдмуй. Тэр ч байтугай тэдний зарим нь ангаахайтай болж амжин өтгөн өвсөн дотор янз бүрийн дуу чимээгээр жиргэлдэнэ... 

	Гэвч худгийн дэргэдэх зургаан адуучны хувьд юун хөгжихтэй манатай байлаа. Тэд өөр хоорондоо аяархан ярилцан дэгээгээр худгийн шавар ёроолыг ээлжлэн тэмтэрнэ. Олон хүний гарт гөлийсөн урт уургын үзүүрт зэвэрсэн соёонууд бүхий дэгээ байх аж. Түүгээр санамсаргүй алдсан ховоог юм уу, цахаасаа мултарсан хувинг дэгээдэж гаргадаг бил ээ. Харин одоо эрчүүд өөр зорилготой ажээ. Тэд гэрээсээ алга болсон Сяяхляг хайж өглөө эрт, дөнгөж бороо зогсмогц ойр хавийн хотуудаар тарж явсан ажээ. Хонины жижигхэн хашаа руу давхиж очин хоньчдоос сураглажээ.

	— Тэр охин амиа хорлолоо гэхэд худагт орохгүй! гэж том биш гонзгой толгойтой ханхар цээжтэй, хичээснээс хөлөрсөн адуучин хэлээд, — Амьд байгаа ч юм бил үү... Сяяхля ийм шөнө тийм ч хол явж чадахгүй гэхэд

	— За, юу ч гэмээр юм бэ дээ! гэж нөхдийн нь нэг дуугараад, — Бергясын хотны хоёр залуу усан боомтод ажиллахаар оргосон гэлцдэг юм. Явахдаа уранхай ноорхой навсгар юмнууд явсан, эгж ирэхдээ өөрийн аж ахуйтай болчихсон байсан гэлцдэг юм гэв.

	— Тэд чинь залуус шүү дээ!.. Бүсгүй хүнийг, тэгээд Сяяхля шиг хүүхнийг хэн нэгэн зальт этгээд эрхэндээ оруулчихна!.. Тэгээд л тоглоомын газар дамжуулчихна даа!

	Бусдаасаа хөндий зогсох нэгэн залуу ярианд үл оролцоно. Тэр гартаа дэгээ барьсан ханхар цээжтэй залууг харж аяархан санаа алдан:

	— Охинд харамсах хүн байхад бас моринд харамсах хүн байна шүү дээ... Өчигдөр Сяяхля үүний халиун мориор давхичихсан юм. Дөнгөж саяхан сургасан морь гэр лүүгээ ирэх замаа мэдэхгүй... хэрэггүй бол түүнийг талд орхичихно, тэгээд хэн нэг тэнэгийн гарт орно доо.

	Ийм яриа залуугийн сэтгэлийг түгшээв. Уг морь өөрийн нь ч морь биш ажээ. Өвгөн болсон адуучин эцэг нь унаж зүгшрүүл гэж түүнд даалгасан юм санжээ. Тэр сайн үүлдрийн хөлөг алга болсон нь адуучны гэр бүлд ёстой гай тарьж болох байлаа. Эцэст нь залуу халаглан харааж тал руу ажиглахаа болин сондуул дээр суув. Тэр залууд нэг хоёр минутын тэвчээр дутжээ. Яг энэ үеэр намхан толгойн цаанаас морьтой хүн гарч ирэв. Сяяхля төрөлх нутагтаа ирж байгаа нь тэр ажээ.

	Хайртай хүнээ хувь заяаны эрхшээлд тийм амархан өгсөн Нарматай уулзсан сүүлчийн уулзалтыг Хембятэй хуримлахаас доргүй шившиг гэж бүсгүй үзжээ. Сяяхля Налтанхинаас холдмогц жолоогоо сулруулж морио дур зоргоор нь тавьж, хаа ч хүрсэн яах вэ гэж боджээ. Тэр ч байтугай талд дээрэмчид байдаг бол тэдний хүрээнд ч очсон хамаагүй. Өөрөө өөртөө гар хүрэхгүй л бол хэн нэг нь цааш харуулчихсан нь дээр... Талд ганцаараа явахаас дандаа айдаг, аянга цахилгаанаас нуугддаг бүсгүй тал даяар нижигнэх цахилгаан, газар тулан хөшиглөсөн үүлэнд залбиран амь насыг минь хөнөөн зовлон шаналлыг минь эцэс болгож өгөөч гэж гуйж байлаа.

	Сяяхля цахилгаантай азарган бороонд шалба норж, бие, унасан морь хоёроос нь борооны ус горхи мэт урсаж, өвөл зөөж аваачаагүй айлын бухал руу ойртон очлоо. Тэнд нөмөр талаас нь ухаж хонхойлоод түүндээ хоргодон хамаг хувцсаа тайлж мушгилаа. Морь нь асгарах бороонд тургин унжийн зогсоно.

	Үхэх тухай бодол бүсгүйгээс шөнөжингөө салсангүй. Гэвч саруул ухаан аажмаар дийллээ. Хэчнээн жигтэй боловч өөрийнхөө хайнгадуу байдлаар Сяяхляг амиа хорлох бодолд хүргэсэн Нарма одоо түүнийг ямар нэгэн байдлаар аварчээ. Сяяхля зовон шаналан байж, Нарма хамт үхэхийг хүсээгүйгээс хойш бид хоёр хос хун биш, тэр надад хань болохгүй гэдэг дүгнэлтэд хүрчээ. Үхэхээр барахгүй бас амьдарч болно шүү дээ. Ийм юм цөөнгүй тохиолдох авч тал нутаг үйл нь ирсэн амьтдад тусалдаг бил ээ. Хувь тавилангийнхаа төлөө тэмцэж чаддагт нь тусалдаг юм. Сяяхля, Нарма хоёрыг эр эм болчихсоныг мэдмэгц оргодлуудыг мөрдөн мөшгөхөө Хембя больж болох байлаа. Хембя Сяяхляг хайр сэтгэлээр сонгож авч байгаа биш шүү дээ. Түүнд хүү төрүүлэх авгай л шаардлагатай. Зайсангийн тансаг харшийн босгыг алхаж, Хембя шиг өгөөмөр эзний ойр шадар байхын аз жаргалыг амталж жаргахыг мөрөөдсөн тийм бүсгүйчүүл талаас хэдэн арваараа олдоно. Ганцхан гараа сарвайх л хэрэгтэй. Тэгтэл гар сарвайлаа... Гэхдээ Хембя өөрөө биш, бусдын гоо сайханд атаархдаг түүний гэргий сарвайжээ. Тэр авгай булбарайхан алтан зул цэцгийг тастан авч хатангир гартаа атгахыг хүсжээ. Хатагтайг залуу цагт нь гоо үзэсгэлэнгээр бурхан гомдоогоогүй гэлцдэг боловч энэ нь тэр охидод атаархдаггүй гэсэн үг ерөөсөө биш ээ. Эцсийн эцэст Оросуудад өөрөөс нь гадна шилж сонгох бүсгүйчүүл байсныг Сяяхля бодлоо. Хембя өөрийн гувшаа гуйлтаа больж, өөр нэгтэй гэрлэх байсан биз... 

	— Ээдээ, Нарма минь, Нарма минь! гэж бүсгүй хэдэнтээ гашуудан дуу алдаж, — Чи юунд ийм хулчгар амьтан байв аа! Эсвэл эрчүүд зуун жилийн тэртээхийг харах оюун ухаантай байдаг юм болов уу?.. Надгүйгээр чамд л муу юм болно доо гэдгийг би мэдэж байна... Өө, амьдрал чи яасан сайхан мөртөө яасан хатуу юм бэ! гэж гаслав.

	Тэнгэр ер бишийн цэлмэг, тэнгэрийн хаяа тэртээ алсад цэнхэртэнэ. Арчаагүй шувууд хүртэл “Амьдар, амьдар!..” гэж жиргэх бөлгөө. Сяяхля зам мөр ч үл анзаарна, морь нь л түүнийг авч явж байлаа. Тэгтэл хүүхэд ахуйгаас ой тойнд орсон эрмэгт нь борооны урсгалд ногоо налсан жалга, хужрын зууван зууван буурь ажиглагдав. Морь нь хатирч Сяяхляг толгойн энгэрт авчирлаа. Гэнэт тэр алсад худаг, дэргэд нь хэдэн эрчүүд байхыг харлаа. Тэдний нэг нь үеэл ах нь байгааг таалаа. Тэр тал руу ширтэж байснаа ногоон дээр суув.

	“Би юу хийж байна? гэж бүсгүй өөрөөсөө асуугаад., — Өөрөө үүрд тонилохыг завдаж, надаас болоод нэг залуу шаналж байх гэж үү?.. Би шөнө худагт унаж чадна, харин ахынхаа морийг эргүүлж өгөх хэрэгтэй шүү дээ!” гэж бодов.

	Сяяхля хот руугаа тойруу замаар давхин иртэл эрчүүдийн нэг нь хачин янзын хүнийг ажиглажээ. Цөмөөрөө шуугилдан хашхиралдаж, бүсгүйг худаг руу дуудлаа. Сяяхляг ах нь ч дуудлаа. Тэр дүүтэйгээ балчир багаасаа үерхэн маш дотно болсон ажээ. Үнэндээ тэр мориндоо биш, Сяяхляд илүү санаа зовж байжээ. Халиун морины өрийг ажил хийж дарах юм уу, үрээ худалдан авч өсгөж болох байлаа. Харин Сяяхля бол удмынхан дотроо хамгийн ухаантай, сайхан ааштай нь бил ээ. Тэр жингэнэсэн дуутай дүүг нь удмаас нь авчихвал амьдрал тэр дороо л зэвийх сэн бил ээ. Харин одоо Сяяхлягаа амьд байхыг хараад бороотой урт шөнө юу үзэж амссаны нь мэдэхгүй залуу түүний нэрийг чанга чанга хашхирч аз жаргалдаа хүүхэд шиг тачигнатал хөхөрч байлаа.

	Сяяхля хотондоо очоод хэнтэй ч юу ч ярихгүй, амьтны шалгаахад хариулахгүй, өрөвдөж энхрийлсэн үгийг нь ч сонсохгүй гэж өөртөө андгайлжээ. Тэр түргэхэн шиг орондоо орж, дэрэндээ нүүрээ нааж, таг болохыг хүсжээ. “Уурлаж, элдвээр зэмлэн гомдоож... шалгааж л байг... Дуугарахгүй юм шүү!.. Нарма л намайг ойлгоогүйгээс хойш хэн хүний санаа алдах юу юм бэ?” гэж тэр бодож байлаа.

	Хамгийн түрүүнд түүн дээр ээжийн нь төрсөн дүү, нагац эгч нь ирж:

	— Харж ханашгүй охин минь! гээд зээгийнхээ мөрөнд толгой наалдуулан мэлмэрүүлж, Сяяхляг тэврэн мөрий нь илж гарлаа.

	Сяяхлягийн ээж ганцхан охин дүүтэй байжээ. Түүнийг Бергясын хотны Чотын Хечиевтэй бага байхад нь суулгажээ. Тэр царай зүс, яриа хөөрөө, алхаа гишгээгээрээ эгчийгээ ихэд санагдуулна. Сяяхля түүнээс эхтэйгээ төстэй юм олныг ажиглаж нагацтайгаа уулзах бүрийдээ баярладаг бил ээ. Сяяхля эхийгээ нас барсны дараа Бергясын хотонд цөөнгүй очиж байсан авч нагацындаа удаан сууж байгаагүй ажээ. Ийнхүү гийчилж байсан нь охинд хүүхэд ахуйн таатай сайхан зүүд мэт бодогдоно.

	Одоо Сяяхляд хайртай нагацтайгаа уулзах хүсэл хэзээ ч байгаагүй ихээр оргилжээ. Ойрын хамаатан нь өөрөө сайн дураараа ирээгүй ажээ.

	Ахаасаа гуйж авсан мориор Сяяхляг гэрээсээ алга болсныг орой мэдмэгц эцэг нь ойр дотнынхоо хэдэн эртэй зөвлөлджээ. Хамгийн түрүүнд толгойд нь орсон зүйл бол бүсгүй нагацындаа очиж толгой хоргодох болно гэж боджээ. Тийш нь Сяяхлягийн ахыг явуулжээ. Арван морьтон, түүний дотор Пүрэвийнд ирсэн зочин хүртэл талаар тарж самналаа. Сяяхляг авч ирнэ гэсэн ах нь нагац эгчийг нь авчирчээ. Хойноос нь Чотын ч иржээ. Бүсгүй шөнө Налтанхин руу явж, Нармагаас өмгөөлөл хайна гэж тэр мэргэн зөвлөгчийн ч толгойд орсонгүй. Халимаг бүсгүйтэй ийм явдал тохиолдож байсныг бүр эртний талынхан ч санахгүй бөлгөө.

	Зээ охины нь зайсан гуйсныг мэдмэгц нагац эгч нь баярлаж, бахархаж байлаа.. Гэвч хэвтэрт орсон Нядвидын шаналангуй дүрийг хараад түүнд огт өөр юм бодогджээ. Нагац эгчийн анхны баяр, баясгаланг тайлбарлахад төвөггүй ажээ. Ухваргүй жаахан бүсгүй түүнийг Чотынтой суулгахад тэрээр эмэгтэй хүнийг хүндэлж чаддаг ухаалаг хүний гарт оржээ. Гэр бүлийн амьдрал бүх эмэгтэйчүүдэд, адилхан гэж үзэн эр нөхөртөө онцгой сэтгэлээр хандаж байсангүй. Хүмүүсийн аз жаргал юм уу золгүй явдал гагцхүү айл гэрийн хөрөнгө чинээгээр л хэмжигдэнэ. Эрчүүд ч гэсэн түүнд нэг л янзын улс шиг харагддаг байлаа. Тэдний хувьд эмэгтэй хүн гагцхүү гал тогоон дээр ажиллаж, ор дэвсгэрт нь аргадаж байх л үүрэгтэй гэж тэр бодно.

	“Хүүхнүүдийн аз жаргал хормойдоо” гэж халимгууд ярилцдаг. Харин өөр аз жаргалын тухай худ ураг болоогүй байх үед найз нөхөд галын дэргэд шивнэлддэг байлаа. “Хөгшин залуу эрийн ямар ялгаа байна? Гагцхүү сайн олз омогтой байвал боллоо!.. Яах ийхийн завгүй л хүүхэд цувна. Хүүхдээ асарч, арчилж, элдэв өвчнөөс анагаах хэрэгтэй... Эр нөхөр ахмад настай тусмаа чаргууцалдах нь бага, тэртээ тэргүй санаа тавих юм зөндөө шүү дээ” гэж гэр бүлийнхээ аж төрөлд эв дүйтэй Сяяхлягийн нагац эгч тунгаана.

	Бодлогошрон туйлдсан эцгийн нь хүндээр санаа алдах, зайсантай худ ураг бололцсон явдал нарийн, ээдрээтэй байгааг мэдсэн Чотыны дүнсгэр байдал, гэрээсээ алга болсон бүсгүйн зовж шаналсан янз, энэ бүгд амгалан байсан нагац эгчийн нь бодлыг өөрчилжээ.

	Гэртээ ирмэгц Сяяхля эн түрүүнд:

	— Хонгор хайрт нагац минь! Ганцхан та л намайг ойлгоно! Танаас өөр дотно хүн надад байхгүй... Намайг энд түрхэн ч битгий орхиорой! Гэрт чинь таны туслагч, боол болъё, ганцхан зайсангаас л аварч үз! гэжээ.

	Өөрийн төрсөн хүүхэдгүй нагац эгч нь зээгийнхээ уйлсан царайг хараад Сяяхляг өрөвдөж гайхширчээ. Тэр бээр нэгэн агшинд охины өнчин хүүхэд ахуйг цөмийг ой тойндоо тунгаан бодож, нас барсан эгчийнхээ эцсийн гуйлт мах цусны тасархайг минь сайн хүмүүс харж хандаж гомдоолгүй байгаасай гэснийг дурсан саналаа. Нагац эгчийн нь царай зүс арчаагүй үрээ аюулд орсныг мэдсэн эм арслангийнх адил догшин баргар боллоо.

	— Харж ханашгүй охин минь!.. Би зайсан дээр өөрөө очиж энэ шал тэнэг явдлыг эцэс болгоно!.. Эрчүүд зөвхөн хамар амаараа утаа баагиулж, аахилахаас цаашгүй байгаа бол би Ноён Дяявидын хөлд сөгдөж, охин минь, чамайг аварна.

	Хэн нэгнийг цаг ямагт занан байгаа нагац эгчийнхээ хамт Сяяхля гэрт орлоо. Тойрч зогссон хүмүүс дайчин сэтгэлтэй зочны хэлснийг янз бүрээр шүүн тунгаацгаав. Түдэлгүй тэр авгай гэрээс гарч нөхөртөө өнөөх л шийдэмгий өнгө аясаар, — Чотын, морьдоо хөллөөдөх!.. Өнчин охин энд хэнд ч хэрэггүйг би харж байна. Энэ хатуу сэтгэлтэй хүмүүс түүнийг хөгшин зөнөгийн гарт хүчээр өгөхөөс ч буцахгүй байна... Бидний хувьд бол энэ чинь садан төрөл, өөрийн минь мах цусны тасархай байгаа юм! Өнчин охинд манайд нэг муу булан олдоно! Эхнэр болох хүнийхээ эцгээс бараг хоёр ах хүн хүргэн болох гэж байгааг бодоход аймшигтай байна! Энэ хотны хүмүүс бүр солиорсон бололтой! гэв.

	— Авгай минь, ам хэл татлахаа битгий яар! Бид энд гийчид, харин Оросууд өөрийн дэг журамтай улс гэж Чотын гэргийдээ тайван сануулав.

	— Морьдоо хөллө гэж байна шүү, үгүй бол би өөрөө хөллөлөө шүү! Төрсөн эцэг нь охиноо гэж үзэхгүй байгаа бол явуулын хүн болгон дураараа дургилгүй яах вэ? Харин намайг насан өндөр болоход Сяяхля миний ганц баяр баясгалан болж болох юм. Одоохондоо тамиртай байна, өөрөө түүнийг халамжилна... Охиныг аяга уснаас өгч, дураа ханатал уухад бэлхэн байгаа болохоор тэр нэг хотныхондоо дарамт болж байгаа юм байна! Нагац эгч нь гэрт байгаа Сяяхлягийн эцэгт дуулдахаар хорсолтой үгээ зориуд чанга хэлсэн бөгөөд дадсан заншлаараа гүйлдэж ирсэн хүмүүс үгийн нь жирийн биш санааг ойлгов. 

	Хурсан олон зөрүүд бүсгүйн нэрийг сайнгүй янзтай давтан шуугилдаж, нагац эгчтэй нь илэн далангүй маргаж, энд тэр зөвхөн зочин, Оросууд ийм найрсаг биш хүмүүсийг ямагт залхааж байсан гэж сануулав.

	— Би чамайг ухаантай авгай гэж дандаа үздэг байсан гэж Сяяхлягийн эцэг хэвтрээсээ ууртай хэлээд, —  Харин чи одоо гинжнээсээ мултарсан галзуу нохой мэт байх шив дээ!.. Биднийг цөмийг зуухад бэлэн байх шив! Хүр дүү минь, чи баяр баясгалан биш, зовлон л нэмж байна шүү! гэлээ. Авгай эдгээр үгийг тоосонгүй, өөрийнхөөрөө зүтгэн:

	— Чотын, чи замын шон шиг битгий зогсоод бай!.. Морьдоо авчир!.. Сяяхля бид хоёр юм аа боочихсон гэв.

	Нөхөр нь шийдэмгий гэргийнхээ үгийг гэнэт зөвшөөрч:

	— Сяяхляг тайвшруулах хэрэгтэй байна... Хүргэн минь, чи ч гэсэн явахад бэлд, өвчтэй чамайг ганцаарыг чинь орхихгүй хэмээн гэрийн эзэнд хэллээ.

	Чотыны эхнэр тэнэг биш эмэгтэй боловч хэрүүл цуугиан гаргавал тонгорог шиг хурц хэл амтай учир нэг эхэлсэн бол зогсоохын аргагүй ажээ. Чотын өөрийн цэцэн ухаанаар, ер нь тэвчээрээр гэвэл ч дээр байх, дийлдэг бил ээ. Уур нь гарч уйлж, гоморхож эхэлнэ, тэгснээ нөхрийнхөө хүзүүнд зүүгдэж энхрийлнэ... Ийнхүү гэрийн догшин аянга бүлээн сайхан бороогоор дуусна!

	Чотыны авгай одоо зэвүүцэн уурлахын тулд хүрч, хурсан олны чармайлтыг хорсолтойгоор няцаав.

	— Тэд Сяяхляг аваад явчих нь уу? Бүсгүйг аваад явчихвал зайсан биднээс худгаа авчихна даа! гэх хотныхны дуу гаднаас сонстов.

	Хурсан олныг зэвүүцээд эзэн өөрөө гэрээсээ гарч иржээ. Нядвид сахал нь ургаж, царай нь турж аймшигтай болсон бөгөөд арай ядан хөл дээрээ зогсоно. Тэр нэг хотныхондоо сөөнгө, тасалданги дуугаар:

	— Өнөөдрийн өдрийг хүртэл би охиноо Хембятай хэл үггүй суухыг ятгасан бил ээ. Урьд шөнө би уй гашуундаа ухаан солиорсон бололтой. Энэ чинь миний төрсөн охин шүү дээ! Яаж амьдрахаа өөрөө шийдэг! гэж ойлгуулахыг хичээв.

	Хүмүүс дуугүй болсон авч энэ нь удсангүй.

	— Та нар ч яах вэ, яваад өгнө, бид дахиад усгүй үлдэх үү? гэж ус асгаснаас болж хүүгээ золтой л алчхаагүй, Нармагийн авга эгч Жаргал хашхирлаа.

	Сяяхля, нагац эгчийнхээ хамт боосон юмсаа барьсаар тэрэг рүү очлоо.

	— Хүүе, ухаантай охин минь ээ! Чи хамсаатных руугаа яваад өгнө, бид энд усгүй хатаж үхэх болно шүү дээ?! гэж авгайчуул бүсгүйн гарт баадантай хувцас хунар биш худаг байгаа мэт янз янзын хоолойгоор хашхиралдав.

	— Урьд шөнө үхтлээ ядарснаа, бас хамаг бие нь дагжин чичирч байгааг мэдэрсэн, Сяяхлягийн хөдөлгөөн ер бишийн удаан, үлбэгэр байлаа. Тэргэн дээр баадантай юмаа тавингуут тэр түүнийгээ налан хажуулдаад:

	— Нагац эгч минь, надад битгий уурлаарай! Би хаашаа ч явахгүй гэхдээ Сяяхля өөрийнхөө дуунаас айлаа. 

	— Бас юу болчихоо вэ! гэж нагац нь зандрах зуураа тээшээ янзалж байлаа.

	— Би үлдэнэ! гэж Сяяхля тайван, үйл нь ирсэн маягтай хэллээ.

	Нагац эгч нь баадантай орны хэрэгслийг өөрөөсөө гунигтай түлхэж, хурсан олон руу эргэн:

	— Хүүш, бархираа минь, чи сонсооч! гэж хамгийн ойр зогсож зэвүүцэнгүй гараа савчин байгаа эмэгтэйд хандан, —  Чи өөрийнхөө мах цусны тасархай, төрсөн охиноо өмхий хар хөгшний дэвсгэр болгохоор аяга уснаас өгнө гэж үү дээ?.. Том болохоор нь өгөх үү, хэлээч? Үгүй юү?.. Тэгэхээр хүний хүүхдийг битгий мэд, амаа тат! гэв.

	Нагац эгч нь хамгийн их хашхирч байгаа эмэгтэйн уур омгийг ийнхүү дарж, Сяяхля руу эргэж, түүнийг тэрэг рүү түлхэн:

	— Охин минь, тэднээс битгий ай!.. Хонгор минь зугт, аврагд! гэлээ.

	Сяяхля хүндээр санаа алдаж:

	— Нагац аа, би ахиад хэнээс ч айхгүй!.. Гагцхүү тантай явж чадашгүй... Өөр шалтгаанаар шүү гэлээ.

	Өөрөөс нь ичгэвтэртэйгээр няцсан Нармагийн тухай Сяяхля энэ үед бодож байлаа.

	Хурсан олон чив чимээгүй болов. Нагац эгч нь Сяяхляг бүлтийн харна. Эмэгтэй хамгийн их шаргуу хашхирагчийг мад тавиад ялалт минийх боллоо гэж бодож байжээ. Одоо Сяяхля өөрөө хотныхоо хүмүүстэй ярилаа.

	— Хүмүүс ээ, тайвширцгаа!.. Би тэр хөгшин зайсантай чинь сууна.

	Хурсан олон түүний өөрийгөө ийнхүү золиослохыг зөвшөөрөхгүй байгаа мэт харагдах аж.

	Нагац эгч нь бүхнээс их шуугиан тарьж, нулимсаа асгаруулан зээгээ ятгаж:

	— Үгүй, миний өнчин зээ минь!.. Эх чинь амьд байсан сан бол ийм гэрлэлтийг яагаад ч зөвшөөрөхгүй байсан!.. Тэгвэл би яах вэ? Би чиний ээж чинь биш гэж үү дээ?.. Өнөөдөр, одоо ингээд Дунд-Хурал руу багш ламтан дээр очно! гэв.

	Сяяхля бүгдийн хувьд санамсаргүй эл шийдвэрээсээ гуйвсангүй.

	— Хайрт нагац минь ээ! Миний хувь тавиланд ийнхүү оролцсонд тань баярлалаа!.. Би танайд очиж суувал Чотын өвөө та хоёр намайг гомдоохгүй, миний хөгшин эцгийг ч халамжилна гэдгийг би мэдэж байна... Цагаа болохоор надад сайн нөхөр олж өгнө... Дандаа намайг ойлгодгийнхоо адилаар энэ мөчид ч бас ойлгохыг хүсье. Би идэр залуугаараа байна, хотынхоо бүсгүйчүүдийн дунд өөрийнхөө ямар үнэ цэнтэйг ч мэдэж байна. Би хэнээс ч айхгүй байгаа нь та бүхэнд ойлгомжтой... Гэлээ ч гэсэн өөрийнхөө тав тухын төлөө төрөлх хотныхондоо зовлон тарихыг би хүсэхгүй байна!.. Дөнгөж сая, айсан хүмүүсийн нүдийг хараад би нэгэнт л хувь заяа минь зайсангаас болоод удмынхны минь хувь заяатай ийм л холбоотой болсон юм бол өөрөө дур мэдэн шийдэх аргагүй юм гэдгийг ойлголоо.

	— Тэгэхээр чи зайсангийн хоёр дахь гэргий болохыг зөвшөөрч байна уу? гэж нагац нь дуу алдаад хавчигтай айргаа шороон дээр унагалаа.

	— Тийм ээ, нагац минь!.. Намайг битгий их зэмлээрэй. Би таны зээ хэдий боловч адуучны л охин шүү дээ. Талын оросуудын хэнд нь ч өөр тавилан байхгүйн нэгэн адил надад ч бас өөр тавилан байх ёсгүй гээд Сяяхля нам жим болсон олныг тойруулан зааж, — Нэг хүн айл бүрд ийм их гай зовлон тарьж болохгүй. Би ингэвэл хэтэрхий харгис юм болно гээд Сяяхля хүмүүст нулимсаа харуулахгүйн тулд алгаараа нүүрээ даран гэр өөдөө явлаа.

	Цэл залуу бүсгүйгээс ийм үг дуулсан эрчүүд шагширч, эмэгтэйчүүд орилолдохоо больж, алчуурынхаа үзүүрээр нулимсаа арчицгаав. 

	Хормын өмнөхөн хорсолдоо бухимдаж байсан нагац эгч нь нулимсаа арчин Сяяхляг тэвэрч, хотныхныг нөмөрч байгаа гамшгийг аль эртний ойлгож байснаа тэр удмынханд ойлгуулав. “Сяяхлягийн ирээдүйн зовлон, санаанд багтамгүй золиосыг хүмүүс хайраараа хариулах ч юм бил үү хэн мэдэх билээ” гэж нагац нь боджээ.

	Сяяхля худгийн усанд унаж үхээгүй бил ээ... Гэвч төрөлх хотны нь хүмүүс одоо өнөөх гайт худгийг Сяяхлягийн худаг гэж нэрлэх болжээ. Явуулын хүмүүс аймаг орох замыг асуухад хэн нь ч гэсэн намхан толгойн зүг зангаж: “Сайн санаат хүн минь, Сяяхлягийн худгийн хажуугаар гардаг зөргөөр яв” гэдэг ажээ. Авгайчууд ингэж хэлээд нүднийхээ нулимсыг сэмхэн арчих нь харагдана. Ийнхүү мөнхийн рашаан булаг охины хувь тавиланг бусниулсныг санагдуулах мөнхийн зэмлэл болжээ.

	Харин Сяяхля юу болов оо?.. Сяяхля эсэн мэнд, энх тунх байна. Түүнийг хөндлөнгөөс харвал, ядуу адуучны охин жаргаж байна, өндөр үнэтэй гуталтай, торгон дээлтэй явна гэхээр байлаа. Сяяхлягийн охин байх үедээ сууж байсан шиг нөхөөс болсон урцтай хоёр бүсгүй залуу хатагтайд үйлчилнэ. Зайсангийн залуу гэргий мөнгөн тоногтой эмээл, хазаартай зээрд мориор галгиулна.

	Зайсангийн гэрт Сяяхля сэтгэл дундуур байдал ер харуулахгүй агаад хөгшин Хембя ч энэ байшин бол залуу гэргийн байшин гэж батална. Түүний аж ахуйгаа зохион байгуулах авьяасыг ахимаг авгай нар шагширна. Ирсэн зочид түүний нүүрэмгий ухаалгийг гайхаж, удтал дурсан ярилцана. Сяяхля зочин гийчинд эелдэг, олны дунд гэрийн эзний нэр төрийг хамгаалж, бурхнаас заяасан эр нөхөртөө эм хүний хүлцэнгүй дуулгавартай байдлыг харуулна.

	Хембя хоёр дахь гэрлэлтийнхээ дараа цовоо сэргэлэн болж, залуужин сэрвээгээ өндийлгөж танигдашгүй болжээ. Өдөрт хоёр удаа “сахлаа хусаж, эрээн зангиа буюу “эрвээхэй” зангиа цагаан цамцан дээр зүүдэг болжээ. Залуу гэргийтэйгээ хүндэтгэлтэйеэ толгой бөхийн шивнэн ярилцана. Зайсан ямар нэг юм шийдэхийн өмнө Сяяхлятай заавал ярилцана.

	Хуримын дараах анхны өдрүүдийн хүсэл тачаал нь намдсан боловч Хембя эмэгтэй хүн эр хүнийг хэрхэн өөд татаж болдогт, өөрийнхөө аз жаргалд өдий болтол итгэж ядан байлаа. Сяяхля хэмээх энэ бүсгүй түүнийг дахин залуужуулжээ. Талын бүргэд мэт түүний бие насан туршаа өндгөө дарсан тахиа шиг бурханд сохроор шүтэгч Байчхатай амьдарч байсан юм шиг санагдана. Тэгэхдээ Сяяхляд зайсангийн хөгшин авгайд байдаг гэртээ болон гэр бүлдээ үнэнч, уярам халамж хайр байх ажээ. Хэт их баярласандаа Хембя заримдаа: “Аз дайрчээ! Аз дайрч!” гэж санаа алдана.

	Зайсангийн залуу гэргий эр нөхөр, шинэ ажил төрөл хавийнхандаа сэтгэл дундуур байгаагаа огтхон ч мэдэгддэггүй байлаа. Өрөвдөн санаа алдах юм уу өөрийнх нь талаар хов жив гаргах шалтаг тэрээр гаргадаггүй байв. “Эрд гарсан болохоор одоо би эр нөхөртэй авгай шүү дээ” гэж байнга ажилтай байдаг эр нөхрийнхөө араар янз бүрийн арга заль гаргах ов мэхтэй авгайчуулын үгэнд шийдэмгий няцаалт өгнө.

	Гагцхүү гэнэт хамаг хүч тамир нь барагдаж илэрхийлж болшгүй гунигт автсан үедээ хайртай зээрд морио эмээллэхийг тушаасан дуу нь өөрийн эрхгүй танигдана. Чингээд хувцсаа ч солилгүй довжооны шатан дээрээс эмээл дээрээ үсрэн мордож, эцгийгээ оршуулсан, талын дундах униарт хучигдсан толгой руу хар хурдаараа давхина. Тэгээд юу болж байгааг үл мэдэн шархадсан шувуу мэт газар өнхрөн унаж гараа алдлан, аавынхаа шарилын овгор шороонд хамаг биеэрээ наалдан хэвтэнэ... Эхэр татан уйлахын завсар сонстох тэдгээр үгнүүдэд шувууд дараа дараагаар жиргэхээ болин өндрөөс доош халин, нар бүүдийн тэнгэрийн уудамд уусах мэт алга болж өвс ногооны өнгө үхэм ажээ. Тал зэвүүцэн дуугаа хурааж дүнсийнэ. Сяяхлягийн уй гашуу, өөрсдийн үй олон гай зовлонд донслон доргисон талын амьд бүхэн аянгат ширүүн борооны өмнөх шиг дүнсийн барайж энэ бүхэн өөрчлөгдөх үеийг хүлээх ажээ.

	Дөрвөн жил өнгөрсөн авч зайсангийн хоёр дахь эхнэр хүүхэд төрүүлсэнгүй. Залуу гэргийгээ, түүний няцаашгүй алдар хүндийг өргөмжлөн Хембя өөртөө хатуу, орчныхоо ертөнцөд хүлцэнгүй хандах болжээ, Тэр заримдаа ихэд уярсан үедээ Сяяхлятай ирээдүйн нь тухай яриа үүсгэж түүний өмнө гэм буруутайгаа бараг илэн далангүй хүлээх шахна.

	Сяяхля ч ичгүүрт тэр наймаанд оролцогчдоос ч, Хембягаас ч өс хонзонгоо авах гэж ер бодохгүй. Эцсийн дүнд тэгэхэд илүү сайн сайхныг хүлээн хүлээсээр цөхөрсөн бусад хүмүүст тохиолддогийн адил талийгаач болж бүх юмыг таслах ганцхан бололцоо үлдсэн бил ээ. Сяяхля зориг тэвчээрээ шавхан байж нөхрийнхөө нүглээ наманчилсан, илэн далангүй яриаг дуустал нь чагнадаг байлаа. Заримдаа зүрхлэн зайсангаас хариулахад хэцүү юм асууна.

	Улсын нийслэл рүү зайсанг алба ажлаар алсын замд явахыг нь өмнө хамаг юмыг нь бэлтгэж өгөөд Сяяхля:

	— Хембя гуай! Намайг авахынхаа өмнө удмынханд минь ая тал засах хэрэггүй байсан сан бол та тэр худгаа өгөхөөр шийдэх байсан болов уу, одоо надад үүнийгээ илэн далангүй хэлж болно биз дээ? гэж асуужээ.

	Хембя гойд таалалтай үеийнх шигээ гэргийнхээ эрүүг өхөөрдөн илээд:

	— Сяяхля, шулуухан үгтэйд чинь би чамд хайртай байдаг юм!.. Чи минь бүгдийг нэвт шувт хардаг ухаантай хүн! Чи өөрөө үнэнийг мэдэж байгаа шүү дээ. Гэвч авгайчуул та нар хараад зогсохгүй бас сонсох гэдэг улс шүү дээ!.. Муу хөгшнийг цаазлах гэж байж ядаад байгаа бол мэдэж ав л даа... Худгаа бурханд ч, чөтгөрт ч зүгээр өгөхгүй байсан! Энэ чинь чимх алт олны дунд цацахтай адил хэрэг шүү дээ!.. Хумсын чинээ өглөгөөр хэнийг ч баян болгохгүй... Тэгээд ч бүх ядуучуудыг ивээж байх нь миний хэрэг биш! Булшны газар уудам, бүгдийг харамсаж барахгүй! гэв.

	— Беерийн худаггүйгээр ч гэсэн тэр үеэс хойших энэ дөрвөн жилд танай аж ахуй хорогдоогүй шүү дээ... 

	— Сяяхлягийн худаг! хэмээн өвгөн ёжлонгуй заслаа.

	— Сяяхлягийн худаг ч байг яах вэ гэж авгай нь зөвшөөрөөд, — Тэр яльгүй юмнаас алдсан юм байхгүй! Харин хүмүүст сайн юм хийсэн. Хотны ядуусын нуруу нь тэнийсэн дээ... гэв.

	— Сайн үйлс хүн болгонд тус болдоггүй! гээд Хембя бодлогоширч, — Хүмүүс янз янз цөмөөрөө адилхан амьдрах аргагүй... Энэ гарыг хар л даа, хуруунууд нь янз бүр байгаа биз дээ! Нэг эцэг эхийн, нэг айлын төрсөн ах дүү нар гэхэд л бие биетэйгээ ер адилгүй байдаг шүү дээ! Нэг нь ухаантай, ажилч байхад нөгөө нь мулгуу, архичин байдаг... Сяяхля, чи одоогийн манай аймаг, өөрийнхөө хотноос цааш амьдрал хараагүй байна. Харин би бол Астраханьд суралцсан хүн, ертөнцийг үзэж мэдсэн хашир догь хүмүүсийн яриаг сонссон... Бааз багш жинчидтэй хамт гучин уул, хөндийг туулж, манай болон өөр сүсгийн хүмүүстэй уулзаж, газар сайгүй хүмүүс баян, ядуу гэж хуваагдсаныг харжээ. Энэ хорвоо ертөнц чинь үеийн үед тийм байжээ, хэн ч түүнийг өөрчлөхгүй... За өөр юм ярилцсан нь дээр байх хэмээн Хембя өөрөө яриагаа гэнэт тасалжээ.

	Төрөлх хотныхоо хүмүүсийн хувь заяаны тухай бодолд дарагдсан Сяяхля:

	— Юун тухай ярилцах юм бэ! гэж аяархан дуугарлаа.

	— Наанадаад чиний ирээдүйн тухай ярилцъя гэж Хембя жирийн хариулан гэргийгээ дутуу тэвэрч, — Бид хоёр сууснаас хойш өнөөдөр яг дөрвөн жил боллоо. Би хоёр жилийн турш өв залгамжлагчтай болно гэж найдаж байлаа. Одоо миний хүүхэдгүй байгаагийн гэм буруутан нь Байчха ч биш, чи ч биш нь тодорхой болов... Би чамтай хамт байхдаа залуужсан юм шиг байгаагаа мэдэрч байна. Гэвч энэ бүхэн цөм хуурмаг гэдгийг би ойлгож байна. Чи миний алдагдсан залуу насыг минь эгүүлж өглөө. Үүнийг гагцхүү тэнэг хүн л үнэлэхгүй биз... Би чиний өмнө гэм буруутай, гэвч нэгэнт хийсэн хэргийг засах арга алга. Сайн үйлийг сайнаар л хариулж болно, би үүнийг заавал хийнэ... Чамд янаг хайртай хүн байдаг бол чи түүн дээрээ буцаж очихыг хүсэж байна уу? Сяяхля, би чиний гашуун асуултад хариулсан шиг нууж хаах юмгүй хариулаарай. Би одоо чамтай эр нөхөр нь эхнэртэйгээ ярьж байгаа шиг биш, эцэг нь охинтойгоо ярьж байгаа юм шиг ярилцаж буйг ойлгооч гэв.

	— Хембя, эцгийн минь нэрийг хөндөх хэрэггүй! гэж Сяяхля цээжин дээрээ нударгаа зангидан нулимсаа арай ядан барьж гуйгаад, — Би хувь тавилангийнхаа эрхшээлээр эрд гарсан хүн... Хембя, би эрд гарчхаад өөрийн хайртын тухай бодож байдаг тийм эмэгтэйчүүдийн нэг биш ээ гэв.

	Тэр шөнө тэд удаан урьд урьдынхаасаа илэн далангүй ярилцжээ. Энэ бол өөрсдийн аливаа эргэлзлийг тунгаан шүүх шийдэх гэсэн адилхан зовлонд учирсан хоёр хүний яриа байлаа. Хембя Сяяхляд хэзээ ч тийм ойр дотно байгаагүй бөгөөд Сяяхля ч түүнийг хэзээ ч ийнхүү ширүүн зэмлэж байгаагүй юм. Түүний ойлгож, халамжилсны нэмэр тус гэж юу байх бил ээ! Өнгөрснийг дурсан санаж сэтгэл үймрүүлээд хүч чадлаа барж үүргээ биелүүлсэн хүний маягаар нойрсов. Энэ хүн нүглээ наманчилж, гэмээ цагаатгав. Харин чи хувь тавилангийнхаа тухай бодоод бодоод яах ч аргагүй!.. Хэн туслах бил ээ? Тэгээд зайсангийн хэлж байгаагаар бараг эрх чөлөөтэй болсон Сяяхля хаашаа сажилж аль зүгээс алдсан аз жаргалаа хайхаа мэдэхгүй байлаа.

	Оюун ухаанд нь Нарма нэг биш удаа орж иржээ. Тэр зайсангийн өргөөнөө агтчинаа хийж зайсанг явахад хамт явдаг бил ээ. Одоо хүртэл гэрлээгүй ажээ. Гадаа гарвал шөнө ч гэсэн түүнтэй уулзаж болно. Тэр морины тоног хэрэгсэл янзалж, морьдоо арчилж самнан, ээлжит алсын аяны өмнө тэрэгнийхээ дугуйг тосолж байдаг бил ээ... Яагаад ч юм Сяяхля Нармад татагдахаа больжээ. Хоёулаа зугтахыг гуйхад Нарма хувь тавиланд захирагдан зориглоогүй өнөөх эцсийн уулзалтаас хойш тэр түүнд харь хөндий санагдах болжээ.

	Нарма өөрийнхөө хувь тавилантай шуудхан эвлэрчихсэнгүй. Нэгэн өдөр үнээ өвөлжүүлдэг дулаан саравчинд зайсангийн залуу гэргийг хараад мань эр хажуу талаас нь тэвэрч аваад үнсэх гэтэл Сяяхля гараа далайж нүднээс нь гал бутартал чанга алгаджээ.

	— Дахиад ингэх юм бол бүгдийг эзэнд хэлнэ шүү! гэж тэр хатуухан сануулснаар хамаг хэрэг зүйл дуусжээ.

	“Шилэн ваарыг унагаагаад яйруулчихвал эвлүүлэн нааж болно гэж үү дээ?” гэж Сяяхля тэр шөнө өөрийнхөө аз жаргалын тухай ямар ч сүсэггүй боджээ.

	Зайсан чадмаг улаачтай, сайн тосолсон, хурдан морьд хөллөсөн сүйхээр өдөртөө Дунд-Хурал оржээ. Дадсан зангаараа зурхайчийнд хоноглохоор буужээ. Огторгуйн тоо томшгүй шинжээр хүний хувь тавиланг ажиглаж болдгийг мэддэг одон орны зурхайчтай зайсан ярих юмаа дандаа олно. Зурхайч одод, шөнийн харанхуйд сүүмийн гэрэлтэх бүхнийг адуучин хүн талаар нэг тарсан адуугаа нэр зүсээр нь мэддэгтэй адил мэднэ. Царайндаа амгалан инээмсэглэл тодруулан ярих түүний ярианд Нарма амархан ядарна. Нарма оройн зоогийн дараа агтдаа, шинэхэн өвс тавьж өгөхөөр хашаан дотор орвол зайсангийн сүйхний дэргэд хоёр хүн зогсож байлаа.

	— Нарма, сайн байна уу? Чамайг энд байгааг би мэдээд ярилцахаар шийдсэн юм гээд Бергяс гараа сарвайлаа.

	Бүр харанхуй болсон байсан тул Нарма Бергясын дагуулыг таньсангүй. Гэвч тэр Нарматай мэндэлж, гарыг нь атгалаа. Тэгээд дараа нь үдшийн харанхуйд уусах мэт алга болов.

	— Энэ эр Кетченер орох гэж яарч яваа юм. Тэр өнөөдөр эндээс арван бээрийн тэртээ байгаа Дээд ламын хотонд хүрэх гэсэн юм гэж ахлагч яагаад ч юм тайлбарлав.

	Үл таних эр Кетченер хүрэх юм уу Хурал дээр хонохын аль нь ч Нармад хамаагүй байлаа.

	— Та нар Царицын орж явна уу? гэж Бергяс сонирхов.

	— Үгүй. Бид Өргөө рүү явж байна. Зайсан ажлаар захирагчтай уулзах юм байх.

	— Нар шаарчхаагүй байхад эртхэн гарвал үдийн хэрд хүрчихнэ гэж Бергяс санаандгүй мэт хэлэв.

	— Бидэнд яарах юм байхгүй. Үдийн халуунаар Лавын улаан нуурын орчим буудаллаж, зайсан усанд ороод цэвэр хувцсаа өмсөж захирагчийнд цэвэр цэмцгэр байдалтай очно. Тэг гэж залуу гэргий нь зөвлөсөн юм.

	Лавын улаан нуур өргөөнөөс хоёр километрийн зайтай тул замын тоосоо угааж, биеэ сайхан сэргээгээд ороход яг таарна! Захирагч бохир заваан хүмүүсийг үл тэвчинэ. Түүний нярам хүүхэн гуйлгачдыг хүртэл нуур луу явуулж, гар нүүрийг нь угаалгасны дараа хооллодог гэлцдэг юм.

	— Нуур гүнзгий! Гэтэл зайсан сэлж чадахгүй шүү дээ хэмээн ахлагч яагаад ч юм бэ хэлэв.

	— Тийм ээ, Хембя усанд ордоггүй, гүехэн газар л самардаг юм гэж Нарма тайлбарлав.

	— Өө тийм үү? Нарма, чи сэлж чаддаг уу?

	— Би барлагийн ажилтай хүн! Бүгдийг чадах ёстой гэж Нарма харамссан маягтай хэллээ.

	Бергяс жаахан ярилцаад явах гэтэл Нарма түүнийг зогсоож: 

	— Байшинд орж зайсантай ядаж мэндлээч дээ. Зайсан мэдчихвэл уулзсангүй гэж гомдоно шүү дээ гэлээ.

	— Нарма, чи бид хоёр анд найзууд шүү дээ гэж Бергяс гэнэт бялдуучлан хэлээд түүнийг тэвэрч, — Чи намайг энд харсан гэдгээ зайсандаа битгий хэлээрэй... Тэгээд л гүйцээ гэжээ.

	Зайсан зурхайчтай шөнө дөл болтол удаан ярилцсаныхаа дараа өглөөгүүр ханатлаа унтаж аваад гүнцгээ зооглон яаралгүй хөдлөв. Сүмийн шовх ганжир нүднээ харагдахаа болиход Нарма Бергястай ярилцсан хачин яриагаа санаад эргэж харав.

	Нарма анх удаа Бергястай ан хийх үеэр танилцсан бил ээ. Тэр үеэс хойш хоёр жил өнгөрчээ. Энэ хооронд Бергяс зайсангийнд нэг биш удаа гийчилж, заримдаа хоноглож байлаа. “Хембягийн залуу гэргийг Бергяс харчхаад байн байн ирдэг болж” гэж түүний тухай ярилцана. Үг яриа зайсангийн сонорт хүрчээ. Хүмүүсийн сэжиг үнэний хувьтайг Нарма тааварлаж байв. “Энэ ичгүүр сонжуураа алдсан амьтан юу ч олж долоохгүй. Сяяхля Бергясыг дор нь хөөчихнө” гэж Нарма зайсангийн залуу гэргийг эргүүлж байгаа ахлагчийн талаар бодож байлаа.

	Дагтаршсан дардан замаар цатгалан морьд хөллөсөн хөнгөн сүйх төвөггүй довтолгоно. Мөрөн дээрээ гутлаа тавьчихсан хөл нүцгэн яваа явган хүнийг гүйцэж очлоо. Хембя явган хүмүүсийг авдгаараа талын бусад ноёдоос ялгаатай бил ээ.

	— Хаа хүрч явна даа? гэж Хембя тэр эрээс асуувал,

	— Их хурлын аймгаас явж байна. Авганар орох гэж явна. Тэнд миний эгч байдаг юм. Тэгээд очиж уулзах гэж явна гэж өнөөх хүн дуртайяа танилцуулав.

	Нарма эргэн харж зам нийлсэн залууг харав. Түүний дуу нэг л дуулсан дуу шиг санагдсан авч хаана дуулснаа санасангүй. Гэвч залуу эрийн өргөн шанаа, нарийхан, үслэг дух, гөлөлзсөн нүд юу ч үл өгүүлнэ.

	Үд дундын хэрд тэд нуурын барааг харсан бөгөөд сүүдэртэй газар хайн бараг бүтэн тойрох шахав. Нуур харахад том мэт боловч нэг захаас нөгөөг нь хүртэл хоёр зуугаад сажин ажээ. Эргийн дагуу зэгс шигүү ургажээ.

	Нарма, замаас суусан эр хоёр хувцсаа яаран тайлж усанд шумбалаа. Нуурын дунд хүртэл шинэ танил нь Нармагаас:

	— Залуу минь сонсооч! Би бүр сульдаж гүйцлээ, буцаад сэлье, би айж байна... гэж гуйжээ.

	Зайсан Хембя дотуур өмднөөсөө бусдыг тайчиж, сэлэгчдийн хойноос болгоомжтой ороод ус хүйсдээ хүрэхэд зогсов.

	Сэлэгч хоёр буцаж, зайсангаас холгүй очоод сая амсхийв.

	— Залуу, чи бас больжээ. Нөгөө эрэгт бараг хүрч чадахгүй байсан биз гэж зам нийлсэн хүн нь уриалах маягтай инээмсэглэн хэлэв.

	Нарма юу ч ярьсангүй мөрөө тэнийлгээд хөнгөн сэлэлтээр нуурын нөгөө зах руу одов. Нармаг нөгөө эрэгт ойртож очих үес зайсан жигтэй, айсан янзтай бархираад, усанд далд оржээ.

	Замын хань нь түүний хойноос шумбаад дахин ил гарч:

	— Ноён чинь харагдахгүй байх чинь! Залуу минь, түргэлээрэй, түүнд муу юм болоогүй байгаа? гэж хашхирав. Нарма эргэж зүрхээ амаараа гартал даллан сэллээ. Амрах ч зав байсангүй. Дөнгөж амьсгаа аваад тэр дахин, дахин шумбасаар байлаа. Замын хань нь ч бас хажууханд нь шумбана... 

	Зайсанг нуурын ёроолоос хайгаад олоогүй Нарма цөхрөнгөө барлаа. Тусламж эрэх үү? Хэнийг дуудах вэ? Эргэн тойрон хүн амьтан алга! Тэгтэл нэг морьтой хүн нуурын нөгөө эргийн зэгсэн дотроос гарч явлаа. Нармаг хашхирч ч амжаагүй байтал морьтой хүн бөөн тоосон дунд далд оржээ.

	— Хараач, нөгөө эргийн зэгсэн дотор хүн байсан байна шүү! хэмээн Нарма бачимдан өгүүлэв.

	— Ха.. ха!.. Зайсанг биднээс зугтчихлаа гэж бодоогүй биз! Зайсан өнгөрсөн нь лав! Хавч идчихээгүй дээр нь цогцсыг нь хайж олъё! гэж замын хань нь яаран сандран, ямар ч утгагүй инээн хэлээд дахин усанд шумбав.

	Нарма түргэн хувцаслаж зам дээр гарч ирсэн тэргийг угтан гүйж, болсон явдлыг хөтчид ярилаа. Тэд ч эрэг рүү жолоогоо залав. Одоо живсэн хүнийг таван эрчүүл хайж гарав. Нуур зарим газраа маш гүн, хонхор хотгор нь гурван сажин, түүнээс ч их замаг, ургамалтай, нялцгай шавартай ажээ. Дуу шуугианаар өөр хоёр эр давхиж ирэв. Удаан хайж, үдэш болоход зайсангийн биеийг өнөөх морьтой хүн яаран гарч давхисан зэгстэй газраас холгүй байхад нь олжээ.

	— Зайсан Хембяг, лус авч оджээ гэж ирсэн хүмүүс шийдэв.

	Энэ цуу яриа хожим нь нийт Сарпины нам доор газраар таржээ.

	Тэр шөнө захирагч Богданов, хуяг Хурилов нар зайсангийн цогцсыг Налганхинд авчрав. Ганцаардаж байгаа Байчхад туслах, хүсвэл Сяяхлягаа хайр сэтгэлтэй хүнтэй нь нэр төртэй гэрлүүлэх, өргөмөл хүү Нармадаа өв хөрөнгөө шилжүүлэх амлалтынхаа аар саархан зүйлийг хийж амжаагүй талын хамгийн сайхан сэтгэлт зайсан ийнхүү хачин жигтэйгээр амь насаа алджээ.

	Сяяхляг зайсангийн гэрт ирэхэд Байчха тусгай гэрт сууж, тэдний гэр орны болон ам бүлийн хэрэгт оролцохгүй, зөвхөн зарц нарын тухай, бэлчээрийн тухай, мал сүргийн талаар яриа болоход оролцдог байлаа. Байчха, Сяяхля хоёр дөрвөн жилийн турш эв найртай байж бие биеийгээ үг цухуйлгахад л ойлгодог болжээ. Хембягийн гэнэтийн, эмгэнэлт үхэл тэднийг улам ч ойртуулав. Авааль нөхрөөсөө хагацсан нь Байчхад бүр ч хүнд хэцүү байлаа. Түүний хувьд гэрэлт хорвоо харанхуйлж, бүх юм хэрэггүй, амьдрал нь хов хоосон, утгагүй юм шиг санагдаж байв. Сяяхлягийн хувьд ч эцгээс нь хойш Хембягээс өөр санаа тавьж халамжлах хүн байгаагүй бил ээ.

	Жилийн дараа аймаг хуралд ихээхэн хэмжээний өргөл барьсны дотор сүрэг үхэр байлаа. Лам нар Налтанхинд мөргөл үйлдэж, гал тахижээ.

	Гал тахилгаас хойш сар ч болоогүй байтал таван жил эв найртай байсан Байчха, Сяяхля хоёр муудалцжээ. “Нарма чамд хайртай. Чамайг Хембятай суухад ч, Нарма гэрлээгүй одоо ч гэрлээгүй хэвээрээ байна. Түүнтэй суу” гэж Байчха Сяяхляг өрөвдсөндөө хэлж орхижээ. Гэвч залуу эмэгтэй ирээдүйгээ өөрөөр сэтгэж байжээ. Тэр Байчхад итгэсэнгүй. Зайсангийн хөгшин авгай түүнийг өрөвдөхөөсөө илүү Хембягийн баялгийг өөрийнхөө эрх мэдэлд байлгах талаар сэтгэл түгшсэндээ тийнхүү ярьсан ажээ. Түүнээс гадна Байчха түүний хувь заяаг нь нэг биш удаа зохицуулах гэж оролдсон бил ээ... Тэр нь хангалттай биш гэж үү?

	Сяяхля ийнхүү тунгаан бодоод юутай явсан бэ, түүнтэйгээ л төрөлх хотдоо буцаж очжээ... Гурван сарын дараа, Сяяхля Бергястай суужээ гэсэн мэдээ Байчхагийн сонорт хүрчээ.

	Тэгээд зөвхөн Нохашкийн хүүхдүүдийг эргэхээр Чоносын хотонд ирсэн Вадим Семиколенов, багш Араши Чапчаев нарт л Лавын улаан нуурт зайсангийн хачин жигтэй амь үрэгдсэн тухай арван дөрвөн жилийн дараа бар жилийн луу сарын энэ өдөр л талийгаач эгчийнхээ гэрт Нарма ярьсан ажээ.

	— Болсон явдлыг энэ бүх жилийн турш бодож явна гэж Нарма яриагаа үргэлжлүүлээд, — Гэнэт нуурын харгианд унасан тэр яаж нөгөө эрэгт нь хүрэв ээ? Бергястай хамт харанхуйд зурхайчийн байшингийн дэргэд ямар хүн ирэв ээ. Тэд зайсанг замын турш муу санаа агуулан дагаагүй байгаа?.. Бас нуурын нөгөө эрэг дээр байсан морьтой хүн хэн байв аа? Түүнийг царайгаар нь таних аргагүй байсан харин морь нь яг Бергясынх байсан. Тэр үеэс хойш Бергясыг харахаар үзэн ядаж нүд хорсдог болсон юм. Гах, Нохын эцгийг, миний эгчийг хөнөөсөн, бас нэг хүний амь насыг хороосон.. Тэгэхдээ тэр нь ямар хүн байсан гээч! Бергясыг л нөгөө ертөнцөд явуулбал таарна.

	Зайсангийн үхлийн тухай Нармагийн эргэцүүлэл зочдын сэтгэлийг хөндсөнгүй.

	— Танай зайсан Бергясаас дээр байсан юм уу? гэж Араши Чапчаев асуулаа.

	— Зүйрлэх юм аа мөн олов оо! Туулайг чонотой зүйрлэсэнтэй адил юм болно. Зайсан даан ч цайлган, сайхан сэтгэлтэй хүн, байсан юм гэж Нарма бараг гомдох маягтай хэлэв. 

	— Чиний “ачит хүн” бүхэл бүтэн хотныхны худгийг булаан авч, хүмүүсийг усгүй зовоож байжээ! Дараа нь юуны тулд агуу сэтгэл гаргаж худгийг буцаж өгөө вэ? Тэр хотны залуу бүсгүйг гэргийгээ болгон авахын тулд шүү! Өөрийнхөө үнэнч зарц болон бүсгүйн гасланг өчүүхэн ч тоосонгүй! Чамайг гэр бүлтэй, үр хүүхэдтэй байх аа жаргалгүй болгожээ. Ийм хүн сайн хүн байж болно гэж үү? хэмээн Араши зэвүүцэн хэллээ.

	— Сяяхлятай гэрлэсний хувьд зайсан гэм буруугүй. Ноён тэгж зарлиг буулгасан юм гэж зарц залуу өөрийнхөөрөө зүтгэлээ.

	— Тийм ээ, ноён хүчтэй! Тэр дуртай хүнээ цаазаар авч, өршөөж чадна... Усан боомтын ачигчдын ярьдгаар хүйсээсээ дээш үсэрч чадахгүй гэдэг шүү дээ.

	Энэ үгийг Нармаг дэмжсэн Гаха хэлсэн ажээ.

	Ноха зэвүүцсэндээ улам их ээрэн ахтайгаа маргаж;

	— Чи чинь саяхан Бе-Бергясыг багалзуурдах юм сан гэж ярьж байсан. Би түүний садан төрөл ч гэсэн, би... би өшөөгөө авна! Харин чи баячуудыг ха-хамгаалахад бэлэн байгаа бол дураараа бол гэв.

	— Найзууд минь намайг сайн сонс. Ганцхан Бергясыг алах төвөгтэй биш. Өөр маш чухал юм байгаа юм. Та гурав гурвуулаа ахлагчийгаа үзэн ядаж, Бергясынхан хүч түрэмгийлэгч, чононууд гэсэн дээр та нарын санал нийлж байна... Өнөөдөр та нар гурвуулаа хувь тавиландаа сэтгэл дундуур, тэмцэхэд бэлхэн. Маргааш та нартай хамт гучин хүн бий болно... Гучин хүн нэгдэж нягтарвал хотноосоо Бергясыг ч, шинэ зайсанг ч хөөж чадна. Тэгвэл бүхэл бүтэн хошууны ноён үлдэнэ. Ноён Тундуковын цаана хаант засаг, харгис цагдаа, цэрэг арми байна... Оросын зарц ажилчид өөрөөр ажиллаж байна. Тэд ил тэмцэлд ноёноо дийлэхийн тулд хүчээ хуримтлуулахаар шийджээ. Ажилчдад өөрийн удирдагч байдаг. Найман жилийн өмнө том хотын ажилчид гартаа зэвсэг барин тайж ноёдтойгоо тулалдсан. Эхний удаа хүч хүрээгүй учраас хааны хамгаалагчдыг дийлж чадаагүй юм. Одоо ажлын хүмүүс зэвсэг барилгүйгээр эздээсээ ажлын цагийг найм болгож, цалин хөлс нэмж буулт хийхийг хамтран шаардаж байна. Олон тооны эзэд буулт хийж байна. Учир нь хүмүүс тэдний төлөө өдөржингөө нуруугаа бөхийлгөхөө болино, тэгвэл эзэн долоо хоног, сараар бөөн алдагдалд орох тул ажилчдад аргагүйн эрхэнд төлөх болдог. Тэгэхгүй бол ажилчид бүр тарж одно... Бас эзэд газар сайгүй адилхан хорон санаатай хомхой сэтгэлтэй, ядуучууд хаа сайгүй тарчиг амьдарч байна. Орос, халимаг украйн бүх ядуучууд энэ үйлсэд онцгойролгүй хамтран тэмцвэл хэн ч тэднийг гомдоож зүрхлэхгүй.

	Гаха үг бүрийг шимтэн сонсох боловч олон зүйл түүнд тодорхойгүй байлаа.

	Орос, халимгийн ядуучууд хэзээ нэгдэх юм бэ? Зээл дээр л харсныг эс тооцвол оросын ажилчдыг чинь бид хараагүй шүү дээ. Халимгууд өөр хоорондоо үг хэлээ ололцохгүй, хот хотоороо тарж явчхаад, удам угсаагаа барьж байна. Ус, бэлчээрээс болж дандаа хэрүүл маргаантай байдаг юм.

	Вадим адуучныг дэмжиж Гахад итгүүлэх гэж оролдов.

	— Оросын ядуус, фабрикийн хүмүүс эздээ хөөсөн цагт халимаг, татар, хасгуудад амар болно... Харин та нар битгий гараа хумхин сууцгаа... Өөрсдөө сайн бэлтгэж, оросуудын жишээгээр бергяс, Дяявидынхныг хөөх хэрэгтэй... 

	Араши Вадимын жирийн биш үгийн агуулгыг,”Тал нутгийн бичиг номгүй энэ хүмүүсээр барахгүй, би ч гэсэн тийм ид шидэд итгэхгүй байна. Тэнд Орос оронд хувьсгал гарна гэж хэн хэлж чадах юм бэ? Тэр цагийг чинь хэчнээн хүлээх юм бэ? Яаж бэлтгэх юм бэ? Бергяст ч, тэгэх тусмаа ноёнд өөрийн нь үнэнч ноход бий, Олны дунд ингэж ярихад тэд даруй хов зөөнө” гэж гаслангуй тунгаалаа.

	Тэднийг ярилцсаар байтал шөнө дунд өнгөрчээ. Хүүхдүүд нойрсжээ. Араши тэдэн рүү харав. Нойрон дундаа уначихгүйн тулд Цэрэн, Шорва хоёр бие биеэ тэврэн гудсан дээр унтсан байхад тэдний хөлд нэхий дээл нөмөрсөн Нюдля эвхрэлдэн таг болжээ.

	— Найзууд аа, харцгаагаач! Биднийг ярилцаж байх хооронд хүүхдүүд унтчихаж гээд Араши орны зүг толгой дохин, — харж хандах хүнгүй эднийг харахад хөөрхийлөлтэй байна! Тэд бидэнд итгэж, найдаж байгаа шүү дээ... Тэднийг унтаж байх зуур бид тэдний тухай ярилцвал ямар вэ. Нарма чи мах цусны хамгийн ойр дотнын нь хүн шүү дээ. Өнчин өрөөсөн эднийг харж хандаж хооллож, хувцсыг нь угааж өгч байх, эхнэр, эх юм уу, садны бүсгүй хүн чамд бий юү гэвэл

	— Би болон миний эхнэр хэнд ямар хамаатай юм бэ! Эд миний төрөл садан, эдний төлөө би л санаа тавина! гэж Нарма багшид ширүүн хариулав.

	— Найз минь, би буруу юм хэлсэн бол уучлаарай! гээд Араши түүний мөрөн дээр гараа тавьж, — Би чамайг гомдоох гэж яриа сэдээгүй, би чинь багш хүн болохоор хүүхдийн хувь тавилан надад хамаагүй биш. Тэр ч байтугай эцэг эх нь байлаа ч гэсэн адилхан гэв.

	Нарма гэмшингүй толгой гудайлгаж байснаа:

	— Багш аа, та битгий уурлаарай... Би түргэджээ. Би хүүхдүүдийг орхихгүй нь лавтай, гэвч бүгдийг нарийн сайн цэгнэж үзвэл одоохондоо тэдэнд туслахтай манатай байна... Амьдралын тийм үе байх юм. Саяхан зайсангийн авааль эхнэр Байчха нас барсан. Эмгэнийг өнгөрсний дараа Хембягийн малын хагасыг хуралд барьж, үлдсэний нь төрөл садан нь авчихлаа. Би зайсанд зарцлагдаж залуу сайхан насныхаа хорин жилийг үрсэн юм, харин над хоёр муу тугалтай туранхай үнээ, энэ унаж ирсэн морийг өглөө. Гахай явган, нохой нүцгэн хоцорлоо! Бороонд ч толгой хоргодох юм үгүй шүү! Зайсанг амьд байхад Байчха тэр хоёрт: Нарма минь хичээж үз, чамаас өөр дотнын хүн бидэнд байхгүй. Бүх юм чинийх болно гэж нэг биш удаа хэлдэг байлаа... Гэвч зайсан зуу насална гэж итгэж эхнэртээ хүртэл гэрээс бэлтгэж үлдээсэнгүй, үг нь салхинд хийсээд алга болжээ... Нарма түүнд нуруугаа хугартал зүтгэхэд л энэ үг хэрэгтэй байжээ. Миний ганцхан баяр баясгалан Сяяхля байлаа, гэвч түүнээс бас хагацуулсан гэв.

	— Одоо чи ядаж сайн ноёд байдаггүй гэдгийг ойлгов уу? гэж Араши анхааруулав.

	Вадим Нармагаас

	— Тэгээд чи цаашаа яаж амьдрахаар бодож байна вэ? гэж асуун багшийн яриаг таслав.

	Зарц залуу шүд нь өвдсөн мэт гунигтай ярвайн зангидсан нударгаа сэгсчин:

	— Мэдэхгүй байна!.. Ой гутах юм! Харсан зүг рүүгээ явах юм сан. Гэтэл эд маань өнчин үлдсэн байдаг! гэлээ.

	— Эндээ суурьш, хэн ч хөөхгүй! гэж Гаха чин сэтгэлээсээ санал болгов.

	Нарма толгой сэгсэрч:

	— Бергястай нэг дор амьдрахгүй гэлээ.

	Арашид Нармагийн хачин жигтэй зөрүүд зан таалагдсангүй.

	— Өөрөө толгой хоргодох юмгүй юм бол багачуудыг битгий уруу тат гэв.

	— Бага цохиурын зайсан Онкоровынд агтчин болъё гэж гуйна хэмээн Нарма зүтгээд, — Тэр зайсан манай хотонд цөөнгүй ирж, миний чадамгайг магтаж, намайг Бага цохиур луу явуулаач гэж Хембягээс шалгаадаг байсан юм гэв.

	— Нарма, чи мөн тэнэг хүн юмаа гээд Араши хөхөрч, — Налтанхины бүргэдийн хумснаас гараад Бага цохиурын цөөвөр чонын саварт өөрөө орох гэж байдаг! гэв.

	— Сүйрсэн муу зарцыг доромжилж даажигнаж байх шив. Та бол амьдралдаа байр сууриа олсон багш хүн, эрдэм номын цэцэн мэргэнийг эзэмшиж өөрийн гэр оронтой, ажил үйлстэй, дутагдах гачигдах юмгүй байгаа хүн. Харин одоо тэнэгүүдийг дооглох нь л үлджээ... гэж Нарма гомдсон янзгүй, нэгэн баларсан хүний янзаар хэлэв.

	— Нарма, уучлаарай намайг гэж Араши яаран сандран уучлал гуйгаад, — Энэ бол тун гашуун инээд шүү. Нарма, чи одоохондоо ганцхан өөрийн төлөө санаа зовж, түүнийхээ ч учрыг олж чадахгүй байна. Харин би бол та бүгдийн цөмийн чинь төлөө энэ амьдралын учрыг тунгаах гэж бодож байна. Чам шиг ийм ядуучуудын амьдрал өөрчлөгдөөгүй цагт би аз жаргалтай байж чадахгүй гэв.

	Тэд өнчин хүүхдүүдийн ирээдүйн талаар гагцхүү үүр цайхаас өмнөхөн нэгдмэл нэг саналдаа хүрчээ. Нармаг ажил олтол Цэрэнг Вадим Семиколеновын толгой хоргодож буй Жидковын гацаа руу явуулах, Нюдляг Араши багш Астрахань аваачиж сургуульд оруулахаар тохиролцжээ.

	... Вадим, Араши хоёр Грушовка хүртэл зам нийлжээ. Тэд алсад дөнгөн данган харагдах толгод, ард хоцорсон нуурын хоорондох замгүй уудам хөндийг зүсэн гарлаа. Морьд нь нэлээд ядарч зуузай холбон явахад Вадим цайвар энгэр лүү дохин:

	— Нар толгойн цаанаас цухуйгаагүй байхад өвс ногоо түүнд баярлаагүй мэт налжээ... Араши, энэ удаагийн явалтын дараа миний сэтгэл нэг л таагүй байна. Зүрх сэтгэлээ хотонд үлдээчихсэн юм шиг л байх юм гэвэл

	— Хүүхдүүдийн төлөө санаа зовоод л тэр дээ!.. гэж дагуул нь Вадимд үл ойлгогдох байдлаар мишээн хэлээд, дөрөөгөө жийж, цээжээ засан, агийн үнэр анхилсан агаарыг гүн амьсгалж, — Харин би сайхан өдөр болох нь гэж бодож байна!.. Өглөөнөөс эхэлж налсан тэр ногоо яагаад ч юм надад харамсалтай биш байна. Нэг шилбэ унаж байхад нөгөө нь тэсэж байдаг. Үеийн үед тийм байсан... Харин Вадим, чи тал даяар тарж ургасан хар ногоон бутнуудыг хараач. Энэ бол амьдралыг хадгалагч зулдаргана байгаа юм. Орос ойн нарс шиг дандаа ногоон байдаг ургамал. Түүний үндэс маш гүн, заримдаа сажин илүү гүн ургадаг учраас ямар ч хүйтэн, халууныг тэсвэрлэдэг юм... Үүн шиг миний ард түмэн хэчнээн цөвүүн цагийг туулж, гай зовлонг амссан ч амьдарсаар байна! Нохашкийн өнчин хүүхдүүд ч амьдарна. Би тэднийг ажиглаж хараад зулдарганын тухай нэг биш удаа дурсан саналаа. Ялангуяа Цэрэн надад таалагдав. Түүний амьдралын тэмүүллийг юугаар ч зогсоошгүй. Тэр хашаан дотуур ямар догь алхаж, хамаг юмаа хэчнээн буурьтай хийнэ вэ, ёстой эр хүн болжээ. Хүүхдүүдийг амьдралын гүнд үндсээ оруулаагүй байхад нь жаахан дэмжээдэхвэл тэд үндсээ олж хөөж гүйцэшгүй өснө. Тэгээд ч гай зовлонд өртөхгүй!.. Би үнэн юм ярьж байна шүү гэлээ.

	Энэ үгийг дуулаад Вадимын сэтгэл сэргэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[←2]
	 Толмач уга, — ойлгохгүй байна




	[←3]
	 Бешмет, — эр хүний гадуур хувцас




	[←4]
	 Арван нэгдүгээр сар




	[←5]
	 Гавг, — удаан наслах залбирлын уншлага




	[←6]
	 Цаггүй болохоор эмэгтэйчүүд гарынхаа алгыг харж, алганы үрчлээ ялгагдаж байвал өдөр болж ажил нь эхэлснийг мэднэ

